
1

Ju makꞌaniya ixlacpaꞌitni ju Jesús

1  Ju ani yuchi ixtapakaꞌutꞌan 
ju makꞌaniya ixlacpaꞌitni 

ju Jesucristo acsni tavanan 
quitsucuchilh ju ani tachi lapanac. 
Pus ju yuchi makꞌaniya ixpapanti 
ixjunita ju David chai ju Abraham.

2
 Pus ju Abraham alilh ju 

istsꞌalh chai lhimapakaꞌulh Isaac. 
Chai ju Isaac alilh ju istsꞌalh 
chai lhimapakaꞌulh Jacob. Chai 
ju Jacob alilh ju istsꞌalh chai 
lhimapakaꞌulh Judá. Vachuꞌ alilh 
ju aliꞌin isꞌapꞌisekꞌen. 3 Chai ju 
Judá tꞌaꞌamaskꞌatꞌanalh ju Tamar. 
Alhimapakaꞌulh ju istsꞌalan Fares 
chai ju Zara. Pus ju Fares alilh 
ju istsꞌalh chai lhimapakaꞌulh 
Esrom. Chai ju Esrom alilh ju 
istsꞌalh chai lhimapakaꞌulh Aram. 
4

 Chai ju Aram alilh ju istsꞌalh 
chai lhimapakaꞌulh Aminadab. 
Chai ju Aminadab alilh ju istsꞌalh 
chai lhimapakaꞌulh Naasón. Chai 
ju Naasón alilh ju istsꞌalh chai 
lhimapakaꞌulh Salmón. 5 Chai ju 
Salmón tꞌaꞌamaskꞌatꞌanalh ju Rahab. 
Chai lhimapakaꞌulh ju istsꞌalh Booz. 
Pus ju Booz tꞌaꞌamaskꞌatꞌanalh ju 
Rut. Lhimapakaꞌulh ju istsꞌalh Obed. 

Chai ju Obed alilh ju istsꞌalh chai 
lhimapakaꞌulh Isaí. 6 Pus ju Isaí 
alilh ju istsꞌalh chai lhimapakaꞌulh 
David ju valh kꞌai ucxtin. Pus ju 
kꞌai ucxtin David tꞌaꞌalilh istsꞌalh 
ju ixꞌamachakaꞌ ixjunita ju lijunto 
Urías. Chai talhimapakaꞌulh istsꞌalh 
Salomón.

7
 Chai ju Salomón alilh ju istsꞌalh 

chai lhimapakaꞌulh Roboam. 
Chai ju Roboam alilh ju istsꞌalh 
chai lhimapakaꞌulh Abías. Chai 
ju Abías alilh ju istsꞌalh chai 
lhimapakaꞌulh Asa. 8 Chai ju Asa 
alilh ju istsꞌalh chai lhimapakaꞌulh 
Josafat. Chai ju Josafat alilh ju 
istsꞌalh chai lhimapakaꞌulh Joram. 
Chai ju Joram alilh ju istsꞌalh chai 
lhimapakaꞌulh Uzías. 9 Chai ju Uzías 
alilh ju istsꞌalh chai lhimapakaꞌulh 
Jotam. Chai ju Jotam alilh ju 
istsꞌalh chai lhimapakaꞌulh Acaz. 
Chai ju Acaz alilh ju istsꞌalh chai 
lhimapakaꞌulh Ezequías. 10

 Chai 
ju Ezequías alilh ju istsꞌalh chai 
lhimapakaꞌulh Manasés. Chai 
ju Manasés alilh ju istsꞌalh chai 
lhimapakaꞌulh Amón. Chai ju Amón 
alilh ju istsꞌalh chai lhimapakaꞌulh 
Josías. 11

 Chai ju Josías alilh ju 
istsꞌalh chai lhimapakaꞌulh Jeconías. 

JU CHIVINTI IXLACATA JU 
CRISTO JU TSꞌOKLH JU MATEO

 



2

Vachuꞌ alilh ju isꞌapꞌisekꞌen. Pus 
acsnich ju tatsuculh ju Jeconías 
chai isꞌapꞌisekꞌen acsni tachꞌin 
alhiꞌancalh ju israelitanin ju 
xalacatꞌun Babilonia.

12
 Chai ju anch pus ju Jeconías 

alilh ju istsꞌalh chai lhimapakaꞌulh 
Salatiel. Chai ju Salatiel alilh 
ju istsꞌalh chai lhimapakaꞌulh 
Zorobabel. 13

 Chai ju Zorobabel 
alilh ju istsꞌalh chai lhimapakaꞌulh 
Abiud. Chai ju Abiud alilh ju 
istsꞌalh chai lhimapakaꞌulh 
Eliaquim. Chai ju Eliaquim alilh ju 
istsꞌalh chai lhimapakaꞌulh Azor. 
14

 Chai ju Azor alilh ju istsꞌalh chai 
lhimapakaꞌulh Sadoc. Chai ju Sadoc 
alilh ju istsꞌalh chai lhimapakaꞌulh 
Aquim. Chai ju Aquim alilh ju 
istsꞌalh chai lhimapakaꞌulh Eliud. 
15

 Chai ju Eliud alilh ju istsꞌalh 
chai lhimapakaꞌulh Eleazar. Chai 
ju Eleazar alilh ju istsꞌalh chai 
lhimapakaꞌulh Matán. Chai 
ju Matán alilh ju istsꞌalh chai 
lhimapakaꞌulh Jacob. 16

 Chai 
ju Jacob alilh ju istsꞌalh chai 
lhimapakaꞌulh José. Chai yuchach 
ju valhch ixpapa ju Malia ixnati 
ju Jesús ju Cristo juncan. Yuchi ju 
ixnoncan camalakachatachilh ju 
Dios.

17
 Pus tus acsni tsuculh ju 

Abraham tus acsni tsuculh ju David 
quilhmaccautꞌatꞌi va ju tatsuculh ju 
lapanacni. Chai aquilhmaccautꞌatꞌi 
va ju tatsuculh tus acsni tsuculh 
ju David tus acsni alhiꞌancalh ju 
israelitanin tachꞌin ju xalacatꞌun 
Babilonia. Chai aquilhmaccautꞌatꞌi 
va ju tatsuculh tus acsni alhiꞌancalh 
tachꞌin ju israelitanin ju xalacatꞌun 

Babilonia tus acsni tavanan tsuculh 
ju Cristo.

Tsuculh ju Jesucristo
18

 Acsni tavanan lakꞌaulhch ju 
Jesucristo pus chanich va. Pus 
yuchi ju Malia ju ixnati cajunaꞌ va 
isꞌasqꞌuininticaꞌ ixjunita ju José. 
Para acsni jantucaꞌ ixtalatꞌatsucui 
acsnich ju cꞌatsacalh ni ixpacxanta 
ju isꞌaskꞌatꞌa laꞌixtachaput ju Spiritu 
Santu. 19

 Pus ju José na ixnavi 
tachi ixnajun laꞌixlhamapꞌaksin ju 
Moisés chai ju anch ixlhikꞌalhtsajui 
ni xamatiꞌ va kꞌaya calalh. 
Pus ixlhiyuchi ju José jantu 
ixtꞌatamakꞌaxtokputun ju Malia 
acsni cꞌatsa ta yu ixjunita. Para 
jantu ixmamaxaniputun ju Malia 
lacatalhavat ni va cachivimakꞌalh. 
Alai va sekch ixmacoꞌulaputun. 
20

 Para acsni pastaclich ju chunch 
pus lana talacasunilh pumatam 
anquilh laꞌilhtatat chai chani juni:
―José. Ju uxintꞌi makꞌaniya 

ixpapanti David unitꞌa. Jantu 
atꞌalhan. Jantu anauch ni jantu 
navipꞌutꞌun miꞌamachakaꞌ ju Malia. 
Pus ju tuchi pacxanta ixꞌanuch 
ju Spiritu Santu. 21

 Chai ju yuchi 
camaklokꞌonach pumatam tsꞌalh 
chai alhimapꞌakꞌaꞌuyaꞌich Jesús 
ni yuchach ju camakꞌalhtaxtuyaꞌ 
ixlapanacni laꞌixꞌalactuꞌuntiꞌan. ―
Chunch ju junicalh ju José.

22
 Pus tachi chun ju ani chunch ju 

tapasalh ni chunch ju puꞌuctaxtulh 
ju tuchi ixnajunta ju makꞌaniya 
lapanac ju ixnajun ixchivinti Dios. 
Pus chani ixnajun:
 23 Ju pumatam atsiꞌ ju va 

isꞌakstucaꞌ ma capacxanaꞌ ju 

askꞌatꞌa chai camaklokꞌonaꞌ 
pumatam tsꞌalh

chai calhimapakaꞌuyach 
Emanuel.

Pus ju Emanuel va nomputun ni 
quintatꞌavilanch ju Dios.

24
 Pus ju tunculh acsni cujlh ju 

José pus navilh tachi ju junilh 
ju anuꞌ anquilh chai lhiꞌalh ju 
Malia laꞌixchakaꞌ. 25

 Para jantu 
tꞌatsuculh tus acsni tsuculh 
istꞌasastꞌi isꞌaskꞌatꞌa. Chai ju yuchi 
lhimapakaꞌulh Jesús.

Ju lapanacni ju ixtalhatalaninin ju 
stꞌacu taquilaktsꞌilh ju askꞌatꞌa Jesús

2  Ju Herodes gobernador 
ixjunita ju xaꞌestado Judea 

acsni tavanan tsucuchalh ju Jesús 
ju lakꞌachakꞌan Belén lhiJudea. 
Chai ju acsnich tachincha 
lakꞌachakꞌan Jerusalén aliꞌin 
lapanacni ju ixtalhatalanininta ju 
stꞌacu. Tamincha lhichꞌatoꞌanta. 
2

 Chai taꞌasacminilh. Tanaulh:
―Tas anchach ju vi ju ixꞌucxtinꞌan 

ju israelitanin ju va tsuculhcaꞌ. Pus 
laquintꞌun quincꞌan iclaktsꞌiuch ju 
stꞌacu ju tasu chai ju nomputun ni 
tsuculh ju yuchi. Chai ju quijnan 
icmintau ni va iclakꞌayaputunau.

3
 Para acsni kꞌasmatlh ju 

gobernador Herodes ju ani 
chivinti pus na talhanalh. Chai 
vachuꞌ chunch talalh tachi chun 
ju amachakꞌan ju lakꞌachakꞌan 
Jerusalén. 4 Pus ju acsnich ju 
gobernador alactꞌasanikꞌo chux 
ju xalackꞌajin palijni chai ju 
yuꞌunch ju ixtalhatalanininta 
ju ixlhamapꞌaksinꞌan ju 
istꞌaꞌisraelitanin chai asacmi ta 
ixnajunch ju ixchivinti Dios ju 

istsꞌokcanta makꞌanchich. Ma 
tas anchach ju catsucuyanta ju 
Cristo ju anuꞌ ju ixnoncan ni 
camalakachatachilh ju Dios. 5 Chai 
ju yuꞌunch tajunilh:
―Pus ju yuchi catsucuyanta ju 

lakꞌachakꞌan Belén laxaꞌestado 
Judea. Icpunonau chunch ni 
chanich ju xanajun pumatam 
makꞌaniya ixlapanac Dios 
laꞌisꞌatsꞌoknut:
 6 Jantu lai actinaulh ni va palai 

jantu tuꞌuꞌ ju ixtapalhni 
ju lakꞌachakꞌan Belén 
laxaꞌestado Judea.

Palai tuꞌuꞌ ju aliꞌin lakꞌachakꞌan 
ju ani lacatꞌun.

Jantu lai chun actinaulh ni 
anchach ju catsucuyanta 
pumatam kꞌai ucxtin.

Chai yuchi ju calhistꞌacꞌaꞌ ju 
israelitanin ju ixlapanacni 
Dios tajunita.

Chunch ma naulh ju ixlapanac Dios.
7

 Pus ju acsnich ju Herodes sekch 
alactꞌasanilh ju anuch lapanacni 
ju ixtalhatalaninin ju stꞌacu. Va 
iscꞌatsaputun ju ixtavasalanti 
tavananch ju tasulh ju anuꞌ 
stꞌacu. 8 Chai acsni cꞌatsa pus 
amalakachalh ju lakꞌachakꞌan Belén 
chai ajuni:
―Inchitꞌit puxconin anch ju 

askꞌatꞌa. Chai acsni alhitꞌaꞌuyaꞌitꞌit 
pus aquiminau lajuninin. Acꞌananta 
vachuꞌ lakꞌayanaꞌ.

9
 Pus ju yuꞌunch takꞌasmatnilh 

ju gobernador chai taꞌalh. Chai 
acsni taꞌalh ju lacati pus apꞌulhnilh 
ju anuꞌ stꞌacu ju ixtalaktsꞌintacha 
laꞌixtꞌunꞌan. Apꞌulanalh tus 
acsni chaꞌalh junta ixtanun ju 
askꞌatꞌa Jesús. Chai anchach ju 

astacnalh. 10
 Pus ju anuch lapanacni 

ni talaktsꞌilh ju stꞌacu pus na 
takꞌachalh. 11

 Chai acsni tatanu 
lacachakaꞌ talaktsꞌilh ju askꞌatꞌa 
chai ixnati ju Malia ixjuncan. Pus 
tataꞌaktsokotanilh chai talakꞌayalh. 
Chai tapaxkꞌotlh ju ixtalhiminta 
chai taxtaknilh ju lhakꞌailaktsꞌin 
ju oro chai ju pum chai ju 
xakꞌalhchꞌat lakatam qꞌuiu ju na cꞌus 
acamin. 12

 Chai acsni taꞌanchokolh 
laꞌixtꞌunꞌan kꞌankꞌatam ti 
tapuꞌanchokolh. Chunch ju talalh ni 
Dios xaꞌajuni laꞌixꞌaklakꞌavantiꞌan ni 
jantu catalakꞌanchokolh ju Herodes.

Tataxtulh ju José chai ju Malia. 
Taꞌalh ju xalacatꞌun Egipto

13
 Astan acsni ixtaꞌanchokota 

laꞌixtꞌunꞌan ju anuch lapanacni pus 
pumatam anquilh talacasunilh ju 
José laꞌilhtatat chai juni:
―Akꞌostꞌaꞌulh. Alhipꞌinchich ju 

askꞌatꞌa chai ixnati ju xalacatꞌun 
Egipto. Chai anchach ju atꞌolhchitꞌit 
tus va acxakꞌalachokoyan. 
Apꞌinchitꞌit anch ni calhinonaꞌ 
ixpuxcajuca ju askꞌatꞌa ju Herodes 
ni va makniputunch.

14
 Pus ju José lana kꞌostavilh. Lhiꞌalh 

ju askꞌatꞌa Jesús chai ixnati ju anuch 
atatsꞌisni. Taꞌalh ju xalacatꞌun Egipto. 
15

 Chai tatolhcha anch tus acsni va nilh 
ju Herodes. Chai ni chunch ju talalh 
pus uctaxtulh tuchi ixnajuntach ju 
makꞌanch ju ixlapanac Dios junta ma 
chani xanajun: “Laxalacatꞌun Egipto 
ictꞌasanilh ju quintsꞌalh”.

Ju gobernador Herodes lhinaulh 
ixmaknica ju tsꞌalan

16
 Pus ju Herodes acsni 

machakxa ni va taꞌokxchokꞌolh 

ju anuch lapanacni pus slivasalh 
na talhkꞌamalh. Chai lhinaulh 
ixmaknica tachi chun ju tsꞌalan ju 
ixꞌalin ju lakꞌachakꞌan Belén chai 
chux ju aliꞌ lakꞌachakꞌanixni junta 
vanin ixjunita. Amaknikꞌo tachi 
chun ju ixtapacxanta lakatꞌiyun 
cꞌata chai ju palaicaꞌ lactꞌicstꞌin. 
Ixnajun ni caꞌamaknich ju aliꞌin pus 
tapꞌastu vachuꞌ camakniyaꞌ ju Jesús. 
17

 Chai ni chunch ju lalh ju Herodes 
pus uctaxtulh tuchi ixnajunta 
makꞌanchich ju ixlapanac Dios ju 
Jeremías ixjuncan. Ju yuchi ma 
chani naulh:
 18 Ma kꞌasmatcancha ju 

lakꞌachakꞌan Ramá ju na 
talactꞌasai.

Ma na lackꞌalhuncan chai 
slivasalh lactꞌasacan.

Ma tachi ju vasalh yuchi ju 
Raquel ju kꞌalhun.

Ma va alhikꞌalhun ju istsꞌalan.
Chai ma jantu xamatiꞌ lai 

amatanꞌulani ixꞌalhunutꞌan ni 
amaknikꞌocalh ju istsꞌalan.

Chunch ju ma naulh ju Jeremías.
19

 Pus acsni nilh ju Herodes pus 
talacasunichokolh ju anquilh ju 
José laꞌilhtatat acsni ixvilhchacaꞌ ju 
lakꞌachakꞌan Egipto chai chani juni:

20
 ―Alacꞌatꞌayatꞌich. 

Alhipꞌinchꞌokꞌochich ju askꞌatꞌa 
chai ixnati ju laꞌixtꞌunꞌan ju 
mintꞌaꞌisraelitanin. Laich 
apꞌinchꞌokꞌoyaꞌitꞌit ju chavai ni 
tanitach ju ixtamakniputun ju 
askꞌatꞌa.

21
 Pus ju José lacataya chai lhiꞌalh 

ju askꞌatꞌa chai ixnati ju laꞌixtꞌunꞌan 
ju istꞌaꞌisraelitanin. 22

 Para na 
talhanalh acsni kꞌasmatlh ni 
Arquelao gobernador va laxaꞌestado 

Judea acsni nilh ju ixpai ju Herodes 
ixjuncan. Pus jantu ixꞌamputun 
ju anch. Chai ni junilh ju Dios 
laꞌilhtatat ni caꞌalh ju xaꞌestado 
Galilea pus anch ju alaclhiꞌalh 
ju askꞌatꞌa chai ixnati. 23

 Chai 
acsni tachaꞌalh pus tatsucucha 
ju lakꞌachakꞌan Nazaret. Chai 
ni anch ju taꞌalh pus uctaxtulh 
tuchi ixtanajunta ju makꞌaniya 
ixlapanacni Dios acsni tanaulh 
ni amachakaꞌ Nazaret cajunaꞌ ju 
Cristo.

Ju Xivan ju ixꞌamakpaxanan 
amalani ju lapanacni ju lacamacni

3  Chai ju acsnich ju Xivan ju 
amakpaxanaꞌ chincha ju 

xaꞌestado Judea. Chai lacamacni 
amalanilh ju lapanacni. 2 Chai 
chani ixꞌajuni:
―Amacꞌaꞌuntꞌit ju 

miꞌalactuꞌuntiꞌan ni vaninch minta 
ju avilhchan acsni calhinonaꞌ 
ju Dios. ―Chunch ixꞌajuni ju 
lapanacni ju Xivan.

3
 Pus ju makꞌaniya ixlapanac Dios 

ju ixjuncan Isaías ixnajunta ta yu 
canonaꞌ ju Xivan mas tucaꞌ istsucui 
ju yuchi. Pus chani ixnajun ju 
Isaías:

Kꞌasmatcan ixchivinti ju 
pumatam ju na pꞌas chivinin 
lacamacni. Chai ju yuchi ma 
chani najun:

Alakꞌoxitꞌit ju 
miꞌatalacpastꞌacꞌatꞌan ni 
caminaꞌ ju miꞌucxtinꞌan.

Chach salaka va ju 
miꞌalhunutꞌan.

Ma chunch ju ixnajun ju Isaías.
4

 Pus ju ixlakchꞌita ju Xivan 
apaksivinti ixꞌapamat camello 

ixjunita. Chai lakatam axtꞌakꞌan 
ixtankꞌaijucalh. Chai ixꞌui ju 
tuꞌuꞌ tachi silek ixlaktsꞌinca. 
Vachuꞌ ixꞌui ju xatꞌaxcat 
lacaqꞌuivin. 5 Pus ju amachakꞌan 
lakꞌachakꞌan Jerusalén chai 
chux ju amachakꞌan ju xaꞌestado 
Judea chai chux ju lapanacni ju 
ixtatꞌajun ixtalakachoko ju kꞌai 
xcan Jordán ixtalakꞌan ju Xivan ni 
ixtakꞌasmatniputun ju ixchivinti. 
6

 Chai ju Xivan ixꞌamakpaxai 
ju laxakꞌai xcan Jordán acsni 
ixtanajun ni catamaconaꞌ ju 
ixꞌalactuꞌuntiꞌan.

7
 Para ju Xivan acsni alaktsꞌilh 

ni na lhu ju ixtaꞌakpaxputun ju 
ixtalhilaksi ju ixlhamapꞌaksin ju 
fariseonin chai ju ixtalhilaksi ju 
ixlhamapꞌaksin ju saduceonin pus 
chani ajuni:
―Chunch ju lapꞌutꞌunatꞌit 

tachi ju tuꞌuꞌ lu. Ju yuchi va 
acsnich ju atsꞌalai acsni xavacan 
ju achꞌitin junta tꞌajun. Pus 
vachuꞌ chun ju lapꞌutꞌunatꞌit ju 
uxijnan. Va acsnich ju tamch 
pꞌastꞌacpꞌutꞌunatꞌit ni xakꞌasmatꞌatꞌit 
ni catamamakꞌalhkꞌajniyan ju 
Dios. Tis chavaich ju xatajunan 
ni anaviyaꞌitꞌit tuꞌuꞌ ni jantu 
catamamakꞌalhkꞌajniyan ju 
Dios acsni cachinaꞌ ju anuꞌ 
avilhchan. 8 Pus ni vasalh 
tꞌakꞌalhtꞌaxtꞌupꞌutꞌunatꞌit 
amalacꞌasutꞌit lamiꞌatsucuntiꞌan ni 
macꞌontꞌatꞌit ju miꞌalactuꞌuntiꞌan. 
9

 Chai jantu va kꞌaya anaꞌuntꞌit 
ni lai apꞌutꞌakꞌalhtꞌaxtꞌuyaꞌitꞌit 
va ixlacaꞌatalh ni makꞌaniya 
ixꞌapapanatnich ju Abraham 
untꞌatꞌit. Pus ju Dios ni va 
ixlacasqꞌuilh ni lhu caꞌixꞌalilh 

ixꞌapapanatnich ju Abraham 
pus laich caꞌixꞌamalokꞌoni ju 
ani lacma chiux ni caꞌixtavalh 
ixꞌapapanatnich ju Abraham. 
10

 Chai mas chavai va lacatsꞌunin 
ticꞌacx tus caꞌamamakꞌalhkꞌajniyaꞌ 
ju lapanacni ju Dios. Chai tachi 
chun ju lapanacni ju jantu tasui 
laꞌisꞌatsucuntiꞌan ni vasalh 
tamacajunta ju ixꞌalactuꞌuntiꞌan 
pus caꞌamamakꞌalhkꞌajnikꞌalhicanaꞌ. 
11

 Ju quitꞌin vasalh 
iclamakpaxayau lacaxcan ni 
catacꞌatsayaꞌ ju lapanacni ni 
vasalh macꞌompꞌutꞌunatꞌit ju 
miꞌalactuꞌuntiꞌan. Para caminaꞌ 
apumatam astan ju palai 
xakꞌai. Palai jantu ju quitꞌin. Ju 
quitꞌin jantu tuꞌuꞌ quintapalhni. 
Jantu lai actichꞌanxkꞌotlh nin 
mas va yuchi ju samusni ju 
ixchꞌanxtꞌakꞌan. Pus ju anuꞌ ju 
caminaꞌ astan cataxtakniyan ju 
aliꞌin milhiꞌuxijnan ju Spiritu Santu. 
Para ju aliꞌin ju jantu lai talacaꞌi 
pus caꞌamamakꞌalhkꞌajniyach. 12

 Ju 
yuchi caꞌulhtuyaꞌ ju lapanacni 
tachi ju tam lapanac ju lacsunui 
ju ixcapen. Ju yuchi lacsacxtui 
ju xacapen chai makꞌani ju 
xaꞌamacxtalh. Pus chunchach 
vachuꞌ caꞌaꞌulhtuyaꞌ ju lapanacni 
ju Jesús. Ju vasalh tamacajunta 
ixꞌalactuꞌuntiꞌan casacxtucanaꞌ 
chai camakꞌalhtaxtucanaꞌ. Para 
ju jantu macajunta ixꞌalactuꞌunti 
camacaꞌancanaꞌ junta jonkꞌalhita 
makꞌalhkꞌajnat.

Akpaxlh ju Jesús
13

 Ju acsnich ju Jesús mincha ju 
xaꞌestado Galilea. Lakmilh ju Xivan 
ju laxakꞌai xcan Jordán ni laich 

caꞌakpaxlh vachuꞌ. 14
 Para ju Xivan 

jantu ixmakpaxaputun. Chai chani 
juni ju Jesús:
―Tajuch ni laich qꞌuilaktꞌantꞌa 

ju quitꞌin ni acmakpaxayan ju 
uxintꞌi. Alai tasqꞌuini ni quitꞌin ju 
aqꞌuimakpꞌaxatꞌi.

15
 Para ju Jesús chani ju 

lhikꞌalhtailh:
―Lamapainin aqꞌuimakpꞌaxatꞌi ni 

tasqꞌuini ni canavikꞌoyau chux tachi 
ju kꞌachani ju Dios.

Pus ju acsnich makpaxa ju Xivan. 
16

 Chai acsni akpaxkꞌo ju Jesús 
pus tacutlh ju lacxcan chai lana 
talhtekꞌa ju lactꞌiyan chai ju Jesús 
laktsꞌilh ju iSpiritu Santu ju Dios 
ni milh tachi ju tuꞌuꞌ lakꞌaxkꞌavan. 
Chai lakmilh ju Jesús. 17

 Chai 
chivincancha ju lactꞌiyan chai 
kꞌasmatcalh ju lacatꞌun junta ixya 
ju Jesús. Chai chani naulh:
―Ju ani ya yuchi ju quintsꞌalh. 

Ju yuchi na icmapaini. Na 
iclhikꞌachanch ju yuchi.

Ju lhacaticuru 
malactuꞌuniputun ju Jesús

4  Pus ju acsnich ju Spiritu Santu 
lhiꞌalh ju Jesús ju lacamacni 

ni laich canavi talacmaskꞌatinti 
ju lhacaticuru ni tsꞌa ma laich 
caꞌixmalactuꞌuni ju Jesús.

2
 Pus tꞌupꞌuxam avilhchan 

chai tꞌupꞌuxam atatsꞌisni jantu 
vailh ju Jesús chai astan na 
chavanilh. 3 Chai ju acsnich 
lana chincha ju lhacaticuru chai 
ixmalactuꞌuniputun ju Jesús. Chai 
chani juni:
―Ni sala vasalh istsꞌalh Diosꞌat 

pus aꞌunch ni chach junlh xkapavati 
junima chiux.

4
 Para ju Jesús kꞌalhtailh. Juni:

―Jantu lai chun actinavi ni najun 
ju ixchivinti Dios ju tsꞌokcanta 
ni jantu va yuchi ju xkapavati ju 
canaviyaꞌ cuenta ju tam lapanac. 
Alai canaviyaꞌ cuenta tachi chun ju 
ixchivinti Dios.

5
 Ju acsnich ju lhacaticuru 

alhiꞌananalh. Lhiꞌalh ju Jesús 
ju lakꞌachakꞌan Jerusalén. Chai 
anch ju yocalh junta palai aksti 
putankꞌai ixjunita ju ixpujitatꞌan ju 
israelitanin. 6 Chai chani juni:
―Ni sala vasalh istsꞌalhꞌat 

Dios pus amakꞌanlhtꞌujnuch. Lai 
chunch alatꞌi ni chani ju tsꞌokcanta 
laꞌixchivinti Dios:

Ju Dios ma caꞌalhimapꞌaksiyaꞌ 
ju ixꞌanquilhnin ni 
catalhistꞌacꞌan.

Ma laꞌixmacaꞌan catachꞌixan ni 
jantu cachꞌanꞌuyan tuꞌuꞌ chiux.

7
 Para ju Jesús chani 

lhiꞌakꞌalhtayanalh:
―Vachuꞌ tsꞌokcanta ju anch ni 

jantu alaktsꞌintꞌanutꞌi ju Dios ni 
camuctaxtuyaꞌ ju ixchivinti u jantu.

8
 Astan ju lhacaticuru 

alhiꞌanananchokolh laꞌixꞌucxni 
lakatam talhpa ju na putankꞌai 
ixjunita. Chai ju anch 
malacasunikꞌo tachi chun ju 
xalacpuꞌucxtin ju ani lacamunutpaꞌ 
chai tachi chun ju ixpuxakꞌaiꞌan. 
9

 Chai chani juncan ju Jesús:
―Uxintꞌi ju acxtaknikꞌoyan 

chux ju ani ni 
aqꞌuintꞌaꞌaktsꞌokꞌotꞌaniyaꞌich chai 
aqꞌuilakꞌayatꞌich.

10
 Para ju Jesús chani 

akꞌalhtayanalh:
―Apꞌinchich ji Satanás ni najun 

laꞌixchivinti Dios ju tsꞌokcanta 

ni yuchi ju ucxtin Dios ju 
calakꞌayacalh chai va yuchi ju 
caquiclacaꞌicalh.

11
 Pus ju acsnich ju lhacaticuru 

lana macoyaulh ju Jesús chai 
talakmilh ju anquilhnin chai 
talhiminilh ju ixvaiti.

Ju Jesús taiꞌula ixlhichꞌalhcat 
laxaꞌestado Galilea

12
 Pus ju Jesús acsni cꞌatsa ni 

tachꞌin navicalh ju Xivan pus 
anchokolh laꞌixtꞌun lhiGalilea. 
13

 Para jantu makꞌan tolhcha 
laꞌixlakꞌachakꞌan junta Nazaret 
ixjuncan. Alai alh tsucunuꞌ ju 
Capernaum ju vi laꞌixquilhtuꞌ 
atantsꞌin junta Galilea juncan. Chai 
vanin ixvi ju xalacatꞌun Zabulón 
chai ju xalacatꞌun Neftalí. 14

 Pus 
ni alh ju anch pus uctaxtulh ju 
ixchivinti ju makꞌaniya ixlapanac 
Dios ju Isaías ixjuncan acsni chani 
xanajun laꞌisꞌatsꞌoknut.
 15 Ju xalacatꞌun Zabulón chai 

ju xalacatꞌun Neftalí 
tavilanancha laꞌixquilhtuꞌ ju 
atantsꞌin ju ma lakꞌantacutni 
ju kꞌai xcan Jordán 
laxaꞌestado Galilea junta 
na lhu tatꞌajun ju jantu 
israelitanin tajunita.

 16 Chai ju amachakꞌan anch tachi 
ju va ixtatꞌajun lacaꞌatatsꞌisni 
ni jantu ixtamispai ju 
ixtavasalanti ixlacata ju Dios.

Para ju chavai tachi ju va 
talaktsꞌilh ju atuncunuꞌ ni 
ajunicalh ju stavasalanti.

Ju amachakꞌan anch 
ixꞌalacmucꞌanicanta ju 
ixꞌanintiꞌan junta jonkꞌalhita 
makꞌalhkꞌajnat.

Para ju chavai talaktsꞌinta ju 
atuncunuꞌ ni ajunicalh ju 
stavasalanti.

Chunch ju naulh ju Isaías.
17

 Pus acsni ixvilhcha ju 
lakꞌachakꞌan Capernaum ju Jesús 
acsnich ju taiꞌula ixꞌamalanica ju 
lapanacni. Chani ixꞌajuni:
―Amacꞌaꞌuntꞌit ju 

miꞌalactuꞌuntiꞌan ni vanin minta ju 
avilhchan acsni calhinonaꞌ ju Dios.

Ju Jesús atꞌasanilh pumatꞌatꞌi ju 
ixtatꞌajun chꞌapanin pamata

18
 Pus ju Jesús ixꞌalhtanan 

laꞌixquilhtuꞌ ju xaꞌatantsꞌin 
Galilea acsni alaktsꞌilh ixtꞌiyunꞌan 
lhiꞌalakꞌavin. Ju pumatam yuchi ju 
Simón ju vachuꞌ Pitaluꞌ ixjuncan. 
Chai ju pumatam Tilix ixjuncan. 
Ju yuꞌunch ixtatꞌajun munin 
ixchꞌokxniꞌan lacaꞌatantsꞌin ni 
ixchꞌapanin pamata ixtajunita. 
19

 Pus ju acsnich ju Jesús chani 
ajuni:
―Aquilachꞌakꞌokꞌau chai tachi ju 

ixmakꞌaixtꞌokꞌatꞌit ju pamata pus 
vana va chun aclaxtakniyau ju 
lhichꞌalhcat ni amakꞌaixtꞌokꞌaꞌitꞌit ju 
lapanacni ju aquintalhilacaꞌanaꞌ. ―
Chunch ju alacjuni.

20
 Pus ju yuꞌunch lana 

tamacaulich ju ixchꞌokxniꞌan chai 
tachꞌakꞌokꞌalh ju yuchi.

21
 Chai ni alhtanampa alacatsꞌunin 

ju Jesús pus alaktsꞌimpa ju aliꞌin 
ixtꞌiyunꞌan lhiꞌalakꞌavin. Yuchi ju 
Jacobo chai ju Xivan istsꞌalan ju 
Zebedeo. Ju yuꞌunch ixtatꞌatajun ju 
ixpaiꞌan laꞌixbarcoꞌan. Va ixtatꞌajun 
lakyonin ixchꞌokxniꞌan. Pus ju 
Jesús alactꞌasanilh ixtꞌiyunꞌan 
lhiꞌalakꞌavin. 22

 Chai lana tatacutcha 

lacabarco. Tamacaulh ju ixpaiꞌan. 
Chai tachꞌakꞌokꞌalh ju Jesús.

Ju Jesús amalanilh lhu ju lapanacni
23

 Pus ju Jesús ixlacaputocꞌatꞌajun 
ixlhilacaputsꞌun ju xaꞌestado 
Galilea. Ixꞌamalaninin 
laꞌixlacpujitatꞌan ju lakatamin 
lakꞌachakꞌan. Ixꞌajuni ju 
lapanacni ni lhinomputun ju 
Dios laꞌixꞌalhunutꞌan ju yuꞌunch. 
Vachuꞌ palaich ixꞌanavi ju 
lapanacni ju ixtachꞌapata mas va 
tuchi takꞌankꞌat. 24

 Pus mas tus 
xalacatꞌun Siria laccꞌatsakꞌocalh 
ixlacata ju Jesús. Chai 
alhiminikꞌocalh ju lapanacni 
ju ixtatꞌajun lhimakꞌalhkꞌajnin 
tijpachux makꞌalhkꞌajnat. 
Alaclhimini ju ixtalactakꞌankꞌai 
chai ju yuꞌunch ju ixꞌachꞌapanita 
isꞌaktsulhꞌan ju lhacaticuru chai 
ju va ixtalhtucuni chai ju va 
ixtalacalhtuculuntach. Chai ju 
Jesús si palai anavikꞌo. 25

 Pus 
na lhu lapanacni tachꞌakꞌokꞌalh 
ju Jesús. Amachakꞌan xaꞌestado 
Galilea chai ju amachakꞌan ju 
anuꞌ lakacau lakꞌachakꞌanixni 
chai ju amachakꞌan lakꞌachakꞌan 
Jerusalén chai chux ju lacatꞌun ju 
xaꞌestado Judea chai ju xalacatꞌun 
ju lakꞌantacutni kꞌai xcan Jordán.

Ju Jesús amalanilh ju lapanacni 
acsni ixvi ju lakatam akstijun

5  Pus ju Jesús acsni alaktsꞌilh 
ni na lhu tatakꞌaixtoklh 

ju lapanacni pus alh junta ixvi 
lakatam akstijun chai tolhcha 
ju anch. Chai talakmilh ju 
ixtamamakaꞌun. 2 Chai ju Jesús 
tsuculh amalaniniꞌ. Chani ixꞌajuni:

Jesús najun tichi chavaich 
ju va paxcatch

3
 ―Va paxcatch ju lapanacni ju 

tacꞌatsai ni na tamaktasqꞌuini ju 
Dios. Pus catachaꞌanaꞌ ju lactꞌiyan 
junta lhinajun ju Dios.

4
 Va paxcatch ju yuꞌunch ju 

na taꞌamakꞌaninin. Pus ju Dios 
caꞌamakꞌankꞌachayach ju yuꞌunch.

5
 Va paxcatch ju yuꞌunch ju 

lana jantu tuꞌuꞌ talhitakꞌayai. Pus 
caꞌaxtaknicanaꞌ ju lacatꞌun ju 
akꞌalhtasunita ju Dios.

6
 Va paxcatch ju na talacasqꞌuin 

ju soknicꞌa atsucunti. Pus chunch 
cajunaꞌ isꞌatsucuntiꞌan.

7
 Va paxcatch ju na 

taꞌamapaininin. Pus vachuꞌ 
caꞌamapainicanaꞌ ju yuꞌunch.

8
 Va paxcatch ju jantu tuꞌuꞌ 

tapastꞌacꞌa macxcai laꞌixꞌalhunutꞌan. 
Ju yuꞌunch catalaktsꞌinaꞌ ju Dios.

9
 Va paxcatch ju yuꞌunch ju 

talamakꞌoxamixich junta alin 
ju tuꞌuꞌ axcayanti. Yuꞌunch ju 
cajuncanaꞌ isꞌaskꞌatꞌan Dios.

10
 Va paxcatch ju yuꞌunch 

ju na amamakꞌalhkꞌajnican 
va ixlacaꞌatalh ni soknicꞌa ju 
isꞌatsucuntiꞌan. Ju yuꞌunch 
catachaꞌanaꞌ ju lactꞌiyan junta 
lhinajun ju Dios.

11
 Va paxcatch untꞌatꞌit ju 

uxijnan acsni tajunan macxcai 
chivinti ju lapanacni chai acsni 
alhimakchꞌapꞌucꞌanatꞌit chai 
acsni mucꞌanicꞌanatꞌit tachi chun 
ju macxcai mas jantu slivasalh. 
Tachi chun ju ani taꞌulhtuyan va 
ixlacata ni quilalhilacaꞌanauch 
ju quitꞌin. 12

 Pus alhikꞌachꞌantꞌit 
chai na kꞌox alhiulatꞌit acsni 

chunch aꞌulhtꞌucꞌanaꞌitꞌit. Chunch 
alatꞌit ni slivasalh na kꞌox ju 
axtꞌaknicꞌanaꞌitꞌit ju lactꞌiyan. Chai 
apꞌastꞌactꞌit ni vana va chunch ju 
anavicalh ju ixlapanacni Dios ju 
makꞌanchich ixtatꞌajun acsni tucaꞌ 
ixtꞌonatꞌit ju uxijnan.

Ju talhilacaꞌanta ju Jesús chunch 
tajunita tachi ju tuꞌuꞌ matsat 
chai tachi ju tuꞌuꞌ maclhcu

13
 Na kꞌox ju matsat. Para ju 

matsat ni jantu skꞌokꞌo cava pus 
jantu lhitapalai. Jantu lai tuꞌuꞌ 
punavican. Alai va makꞌancanch 
chai va taputayalhavananch 
ju lapanacni. Pus vana va 
chun ju uxijnan. Lhitapalai ju 
miꞌatsucuntiꞌan acsni vasalh tasui 
ni quilalhilacaꞌanau. Para ni jantu 
chun tasui lamiꞌatsucuntiꞌan pus 
jantu lhitapalai ju miꞌatsucuntiꞌan.

14
 Mas va lakatam maclhcu makat 

mapulhcui. Pus vana va chun 
ju uxijnan. Na lhu talaktsꞌinan 
chai tacꞌatsai ni quilapanacni 
untꞌatꞌit. Tachi ju tuꞌuꞌ lakꞌachakꞌan 
ju laꞌixꞌucxni talhpa jantu lai 
xamatiꞌ catiꞌakxtakma. 15

 Chai ju 
tuꞌuꞌ maclhcu jantiyuꞌ lhixavacan 
ni va caꞌakxtakꞌulacalh lacatuꞌuꞌ 
caja. Alai mucꞌacan talaclhman 
ni laich mapulhcuni tachi chun ju 
tatanumanalh lacachakaꞌ. 16

 Pus 
vana va chun ju uxijnan. Ju Dios 
taꞌulatan ju ani lacamunutpaꞌ ni 
laich catacꞌatsayaꞌ ju lapanacni 
lamiꞌatsucuntiꞌan ni vasalh 
quilalhilacaꞌanau ju quitꞌin. Pus jantu 
tuꞌuꞌ anavitꞌit ju va caꞌasastucnulh. Ju 
chunch acsni talaktsꞌinan ni na kꞌox 
ju naviyatꞌit pus catalakꞌayayach ju 
quimpaiꞌan Dios ju vilhcha lactꞌiyan.

Ju Jesús amalani ju lapanacni 
ixlacata ju lhamapꞌaksin

17
 Ju Jesús tailhiꞌalh ju ixchivinti 

chai chani ju ajuni ju ixtamamakaꞌun:
―Jantu va anaꞌuntꞌit ni va icminta 

samakꞌanaꞌ ju lhamapꞌaksin ju 
tsꞌokꞌula ju Moisés nin ixchivintiꞌan 
ixlapanacni Dios ju makꞌanchich 
ixtatꞌajun. Jantu icminta samakꞌanaꞌ 
ju yuchi. Alai icminta muctaxtunuꞌ. 
18

 Slivasalh ju iclajunau. Acsni 
tiꞌalincaꞌ ju lactꞌiyan chai ju lacatꞌun 
pus nin lacatsꞌunin ju najun 
lacalhamapꞌaksin lai catixacaxtulh 
xamatiꞌ. Chux lana caꞌuctaxtukꞌoyaꞌ. 
19

 Pus va tichi chavaich ju jantu 
camuctaxtukꞌoyaꞌ tachi chun 
junima lhamapꞌaksin mas yuchi ju 
tanajun ju aliꞌin ni jantu lhitapalai 
ni canavicalh chai ni va chunch 
ju caꞌalhimalani ju lapanacni pus 
va lacatꞌicstꞌi calaktsꞌincananta ju 
lactꞌiyan junta lhinajun ju Dios. Para 
va tichi chavaich ju camuctaxtuyaꞌ 
chux tachi ju najun laꞌixlhamapꞌaksin 
Dios chai ni chunch ju 
caꞌalhimalaniyaꞌ ju aliꞌin lapanacni 
pus ju yuchi calhimispacanach 
ni xakꞌai ju lactꞌiyan junta 
lhinajun ju Dios. 20

 Para chani 
iclajunau. Ni atꞌanuyaꞌitꞌit ju 
lactꞌiyan junta lhinajun ju Dios pus 
tasqꞌuini ni palai soknicꞌa cava ju 
miꞌatsucuntiꞌan ju uxijnan. Jantu 
chun tachi ju fariseonin nin tachi 
ju yuꞌunch ju talhatalaninintach ju 
milhamapꞌaksinꞌan.

Ju Jesús amalani ju lapanacni 
ixlacata ju talhkꞌamti

21
 Ju Jesús tailhiꞌalh ju ixchivinti 

chai chani ju ajuni ju lapanacni:

―Ju uxijnan kꞌasmatꞌatꞌit ni 
ixꞌajuncan ju makꞌaniya lapanacni 
ni jantu catalamakni. Chai va tichi 
chavaich ju caꞌamaknininaꞌ pus 
camucꞌanicanaꞌ ixtalakꞌalhin. 22

 Para 
ju quitꞌin iclajunau ni camucꞌanicanaꞌ 
ixtalakꞌalhin va tichi chavaich ju va 
catꞌalatalhkꞌamniyaꞌ ju tam ixlakꞌau. 
Chai va tichi chavaich ju cajunach 
macxcai chivinti ju tam ixlakꞌau 
camamakꞌalhkꞌajnicanaꞌ laꞌixmacaꞌan 
ju xalackꞌajin ucxtinin. Chai va 
tichi chavaich ju cajunilh tam 
ixlakꞌau ni jantu kꞌox ju isꞌaktsulh 
pus camamakꞌalhkꞌajnicanaꞌ ni 
camacaꞌancanaꞌ ju lacajipi.

23
 Pus ni lhipꞌintꞌach ju 

milhakꞌailaktsꞌin junta xtaknican 
ju Dios pus jantu xcai ni apꞌastꞌactꞌi 
ni va ixtꞌalakꞌaꞌitꞌa ju milakꞌau. 
24

 Pus ni pꞌastꞌactꞌa ju chunch pus 
amacꞌauch ju milhakꞌailaktsꞌin ju 
anch junta xtakcan. Aꞌinchꞌokꞌochich. 
Pꞌulhnan atꞌapꞌaininich ju milakꞌau. 
Acsnicaꞌ ju laich apꞌinaꞌ xtaknaꞌ ju 
milhakꞌailaktsꞌin.

25
 Ni catachivimakꞌanan tam xamatiꞌ 

chai catakꞌailhiꞌanan lacapuꞌucxtin 
pus vatsꞌalhti atꞌatꞌakꞌoxitꞌit acsni 
tꞌapꞌintꞌatꞌitcaꞌ ju lacati. Ni jantu 
pus ju mintꞌalaxcaiꞌan laich 
catalhichaꞌanan lacapuꞌucxtin. Chai 
ju ucxtin catamakꞌaxtakniyanch ju 
pulasiyajni chai catatꞌalhnuyanch. 
26

 Chai slivasalh ju iclajunau. Jantu 
atꞌitꞌaxtꞌutꞌit ju anch tus acsni 
amapꞌalaꞌitꞌit chux ju mimulhtaꞌan.

Ju Jesús najun ni alactuꞌunti 
acsni tꞌatsucucan ju jantu 

miꞌamachakaꞌ u jantu mimpapa
27

 Ju uxijnan kꞌasmatꞌatꞌit ni 
ixꞌajuncan ju makꞌaniya lapanacni 

ni jantu catatꞌatsuculh ju jantu 
ixꞌamachakaꞌ u jantu ixpapa. 
28

 Para ju quitꞌin iclajunau ni 
alactuꞌununtach laꞌixꞌalhunut va 
tichi chavaich ju laktsꞌin tam 
chakoꞌulh ju lana tꞌatsucuputunch.

29
 Pus ni yuchi ju laktsꞌimpꞌutꞌunatꞌit 

lamilakchulhꞌan ju lamilhicanaꞌan ju 
catamapastꞌacꞌaniyan ju alactuꞌunti 
pus jantu alaktsꞌintꞌit. Alai alatꞌit tachi 
ju va maxtꞌutꞌatꞌit ju milakchulhꞌan 
chai makꞌantꞌatꞌit. Pus palai kꞌox 
cava ni catsꞌankꞌa lacatsꞌunin ju 
milacatunaꞌan. Jantu chux ju 
milacatunaꞌan ju caꞌalh ju lacajipi. 
30

 Chai ni pꞌuꞌalactꞌuꞌunumpꞌutꞌunatꞌit 
ju mimacaꞌan lamilhicanaꞌan pus 
alatꞌit tachi ju va chꞌakxpꞌuxtꞌatꞌit 
chai makꞌantꞌatꞌit. Pus palai kꞌox 
cava ni catsꞌankꞌa lacatsꞌunin ju 
milacatunaꞌan. Jantu chux ju 
milacatunaꞌan ju caꞌalh ju lacajipi.

Ju Jesús amalani ixlacata 
ju talamacajunta

31
 Vachuꞌ ixnoncan ni caxtaknilh 

ixꞌalhiqui ju lapumaconcan va 
tichi chavaich ju camacaulh ju 
ixꞌamachakaꞌ. 32

 Para ju quitꞌin 
iclajunau ni va acsnich ju lai 
macꞌonatꞌit ju miꞌamachakaꞌan ni va 
tꞌatꞌajun apumatam jokꞌat. Para ni va 
kꞌaya amacꞌonaꞌitꞌit ju miꞌamachakaꞌan 
pus uxijnan ju malactꞌuꞌunitꞌit ju 
miꞌamachakaꞌan ni astan catꞌatsuculh 
apumatam jokꞌat ju yuchi. Chai va 
tichi chavaich ju catꞌatsucuyaꞌ ju va 
maconcanta vachuꞌ navi ju alactuꞌunti.

Ju Jesús amalani ixlacata 
ixlhipastaccan ju Dios

33
 Vachuꞌ kꞌasmatꞌatꞌit ni 

ixꞌajuncan ju makꞌaniya 

lapanacni ni catamuctaxtulh 
ni talhipastacta ju Dios 
ixpumavasalaca ju ixchivintiꞌan. 
34

 Para ju quitꞌin iclajunau ni 
jantu tuꞌuꞌ alhipꞌastꞌactꞌit ju 
ixpumavasalaca ju minchivintiꞌan 
mas va tuchꞌi anaviyaꞌitꞌit. Nin 
yuchi ni lai alhipꞌastꞌactꞌit ju 
lactꞌiyan ni anchach ju lhinajun 
ju Dios. 35

 Nin yuchi ni lai 
alhipꞌastꞌactꞌit ju lacatꞌun ni 
anchach ju chꞌantai ju Dios. Nin 
yuchi ju lakꞌachakꞌan Jerusalén 
ni yuchach ixlakꞌachakꞌan ju kꞌai 
ucxtin Dios. 36

 Nin yuchi ni lai 
alhipꞌastꞌactꞌit ju miꞌaktsulhꞌan ju 
ixpumavasalaca ju minchivintiꞌan. 
Jantu lai alhipꞌastꞌactꞌit ju yuchi 
ni jantu lai xnapapa atꞌinavitꞌit ju 
miꞌaiꞌan nin smalaka. 37

 Alai chach 
tacꞌatsayaꞌ ju lapanacni ni vasalh a 
ju nompꞌutꞌunatꞌit acsni nonatꞌit a. 
Chai vasalh jantu ju nompꞌutꞌunatꞌit 
acsni nonatꞌit ni jantu. Para ni 
maktꞌasqꞌuiniyatꞌit tuꞌuꞌ atumpa va 
nomputun ni na va alactꞌuꞌununatꞌit 
chai ixlhiyuchi jantu lai 
lalhiqꞌuiclacꞌaꞌiyatꞌit ni jantuch tuꞌuꞌ 
lhipꞌastꞌacꞌatꞌit ju ixpumavasalaca ju 
minchivintiꞌan.

Jantu lhijun ni aclamamalakchavani 
ni xamatiꞌ quinavi tuꞌuꞌ macxcai

38
 Ju Jesús tailhiꞌalh ju ixchivinti 

chai chani ju ajuni ju lapanacni:
―Ju uxijnan kꞌasmatꞌatꞌit 

ni ixtanajun ju makꞌaniya 
milacpaꞌitniꞌan ni xamatiꞌ 
canavinilh tuꞌuꞌ talakꞌalhin ju 
apumatam pus vana va chunch 
canavinicalh ju anuꞌ ju alactuꞌunulh. 
39

 Chunch ju ixnoncan. Para ju 
quitꞌin iclajunau ni jantu atꞌalasatꞌit 

ju alactuꞌunuꞌ va ixlacaꞌatalh 
ni amamapꞌalanipꞌutꞌutꞌit. 
Alai ni xamatiꞌ cataꞌulaniyan 
ju lamilakxtanꞌan pus 
axtꞌaknichꞌokꞌotꞌit ju 
mintalakxtantamꞌan. 40

 Chai ni 
xamatiꞌ catachivimakꞌanan chai 
catataiꞌiniputunan ju mimpumpuꞌan 
pus jantu alhikꞌaꞌitꞌit vachuꞌ ju 
mincutunꞌan. 41

 Chai ni xamatiꞌ 
taropa tapꞌastu tamacꞌucꞌayan 
ju ixtacꞌucꞌat ni alhipꞌiniyaꞌitꞌit 
ixlhimakat tachi ju lhcacanta 
lacalhamapꞌaksin pus palai kꞌox 
cava ni palai makat ju alhipꞌitꞌit. 
Palai jantu kꞌox cava ni va 
alhitꞌalhkꞌamtꞌit. 42

 Chai va tichi 
chavaich ju catasqꞌuiniyan tuꞌuꞌ 
jantiyuꞌ ju jantu alhixtꞌaknipꞌutꞌutꞌit 
ni va makꞌapꞌutꞌunatꞌit miꞌakstuꞌan. 
Chai va tichi chavaich ju 
catamatsꞌisqꞌuiniyan tuꞌuꞌ jantu 
aꞌunaꞌitꞌit ni jantu va ixlacata ni 
makꞌapꞌutꞌunatꞌit miꞌakstuꞌan.

Tasqꞌuini ni camapainiu ju 
tam quintꞌalaxcaiꞌan

43
 Vachuꞌ kꞌasmatꞌatꞌit ni ixtanajun 

ju makꞌaniya milacpaꞌitniꞌan ni 
amapꞌainitꞌit ju tamapainiyan 
chai alhitꞌalaxcꞌaꞌitꞌit ju tanaviyan 
macxcai. 44

 Chunch ju ixnoncan. 
Para ju quitꞌin iclajunau ni 
amapꞌainitꞌit ju mintꞌalaxcaiꞌan chai 
asqꞌuintꞌit ju kꞌox isꞌatsucuntiꞌan 
ju macxcai tajunan. Chai 
anavinitꞌit kꞌox ju na taxcayan. 
Chai atꞌapꞌaininitꞌit ju Dios 
ixlacataꞌan ju talhimakchapuyan. 
45

 Chai ni chunch ju aꞌulhtꞌutꞌit 
pus anaviyaꞌitꞌit tachi ju navi ju 
quimpaiꞌan Dios ju vilhcha lactꞌiyan. 
Pus ju yuchi amacamini ju ascꞌunuꞌ 

chai ju xcan ju kꞌai tajunita chai 
ju lackꞌoxin lapanacni. 46

 Pus ni 
va yuꞌunch ju amapꞌainiyaꞌitꞌit 
ju tamapainiyan pus ja kꞌoxich 
ju chunch. Mas yuꞌunch ju 
taꞌokxchokꞌomaxtui ju tumin tanavi 
ju chunch. 47

 Chai ni va yuꞌunch ju 
miꞌalakꞌavin ju atꞌalaxakꞌalayatꞌit 
pus vana va chunch ju naviyatꞌit 
tachi ju tanavi ju lapanacni ju 
jantucaꞌ tamispai ju Dios. 48

 Pus 
sok atsꞌucꞌutꞌit ju uxijnan tachi ju 
quimpaichꞌan ju vilhcha lactꞌiyan ni 
sok navi ju yuchi.

Ju Jesús amalani ixlacata 
ixnavica ju kꞌox

6  Ju Jesús tailhiꞌalh ju 
ixchivinti chai chani ju ajuni 

ju lapanacni:
―Alaktsꞌintꞌit. Tun tꞌinavitꞌit 

ju tuꞌuꞌ kꞌox laꞌixꞌucxlacapuꞌan 
ju lapanacni va ixlacaꞌatalh 
ni na kꞌoxich catapulhiulayan. 
Ni chunch ju alatꞌit pus 
jantu tuꞌuꞌ apꞌulhaꞌayaꞌitꞌit 
laꞌixmacni ju quimpaiꞌan ju 
vilhcha lactꞌiyan. 2 Chai acsni 
aꞌaktꞌaiꞌuyaꞌitꞌit ju quilhpatinin 
jantu chunch aꞌulhtꞌutꞌit ta yu 
laich catacꞌatsayaꞌ tachi chun ju 
lapanacni. Pus chunch ju talai ju 
yuꞌunch ju tanajun ni tanavini 
ixlhamapꞌaksin Dios mas jantu. Ju 
yuꞌunch taxtꞌakꞌa ju ixtuminꞌan 
laꞌixpujitatꞌan chai lacati ni laich 
catacꞌatsayaꞌ ju lapanacni chai 
catanaulh ni lackꞌoxin lapanacni 
tajunita. Pus slivasalh ju iclajunau. 
Ju yuꞌunch taꞌamaklhtayanankꞌota 
ju ixtalhajaꞌan ju ani lacamunutpaꞌ 
ni alakꞌayacan laꞌixmacni ju 
ixtꞌalapanacniꞌan. 3 Para ju uxijnan 

acsni axtꞌakꞌaꞌitꞌit ju tuꞌuꞌ pus va 
sek axtꞌaktꞌit. 4 Chai ni va sek ju 
axtꞌakꞌaꞌitꞌit pus ju quimpaiꞌan Dios 
cataxtakniyan ju mintalhajaꞌan. Pus 
ju yuchi laktsꞌin tuchi sek navican.

Ju Jesús amalani ta yu laich 
putꞌachivincan ju Dios

5
 Chai acsni tꞌachꞌivinintꞌit ju Dios 

jantu chun ju alatꞌit tachi ju talai 
ju yuꞌunch ju tanajun ni tanavini 
ixlhamapꞌaksin Dios mas jantu. Ju 
yuꞌunch na kꞌoxich talhiulai acsni 
tatayai lacpujitat u lacatalhavat 
acsni tatꞌachivinin ju Dios. Vachuꞌ 
tatꞌachivinin ju Dios mas lacati 
ni laich catalaktsꞌilh ju lapanacni. 
Para slivasalh ju iclajunau. Ju 
yuꞌunch taꞌamaklhtayananta 
ju ixtalhajaꞌan ju chavai ni na 
alakꞌayacanta. 6 Para ju uxijnan 
acsni tꞌachꞌivinintꞌit ju Dios 
atꞌanutꞌit ju laminchakaꞌan. Chai 
atꞌolaꞌitꞌit va miꞌakstuꞌan. Chai 
atꞌachꞌivinintꞌit ju quimpaiꞌan Dios 
ju vachuꞌ vi junta aseknicꞌa. Chai 
ju quimpaiꞌan Dios ju laktsꞌin tuchi 
navican junta aseknicꞌa yuchach ju 
cataxtakniyan ju mintalhajaꞌan.

7
 Chai acsni tꞌonatꞌit tꞌachivinin ju 

Dios jantu na paklhu anaꞌuntꞌit ju 
tijtam chivinti tachi ju talai ju aliꞌin 
lapanacni ju jantucaꞌ tamispai ju 
Dios. Pus ju yuꞌunch tanajun ni va 
acsnich ju laich cakꞌasmatnicalh ni 
na lhu chivinti catanaulhch. 8 Pus 
jantu chun ju anavitꞌit tachi ju talai 
ju yuꞌunch. Pus ju quimpaiꞌan Dios 
cꞌatsai tuchꞌi maktꞌasqꞌuiniyatꞌit 
mas tucaꞌ sqꞌuiniyatꞌit. 9 Pus ju 
uxijnan chanich anonaꞌitꞌit acsni 
atꞌachꞌivininaꞌitꞌit ju Dios:

Quimpai ju vilhchiꞌ lactꞌiyan

chach tacꞌatsa ju lapanacni ni 
na salakaꞌat ju uxintꞌi.

 10 Chach chilh ju avilhchan acsni 
alhinonaꞌ ju uxintꞌi.

Chach navicalh ju minkꞌachat 
ju ani lacatꞌun tachi ju 
navicantacha ju lactꞌiyan.

 11 Aquilaxtakniuch ju chavai ju 
vaiti ju icmaktasqꞌuiniyau.

 12 Aquilamacꞌacxaniuch ju 
quintalakꞌalhin quincꞌan ni 
vachuꞌ icꞌamacꞌacxanitauch ju 
quintanavitan tuꞌuꞌ macxcai.

 13 Jantu aquilalhiꞌau junta 
acmapastꞌacꞌanicau tuꞌuꞌ 
macxcai.

Alai aquilamakꞌosuniuch ju 
macxcai.

Pus uxintꞌi ju lhinaꞌun chai 
uxintꞌi ju alin ju mintachaput 
chai uxintꞌi ju lakꞌayacꞌan 
tus va tavananch. Slivasalh 
chunch ju unitꞌa.

Chunch ju anonaꞌitꞌit acsni 
atꞌachꞌivininaꞌitꞌit ju Dios.

14
 Ju Jesús tailhiꞌalh ju ixchivinti 

chai chani ju ajuni ju lapanacni:
―Chai ni amacꞌacxaniyaꞌitꞌit 

ju lapanacni ju ixꞌalactuꞌuntiꞌan 
ju tanavinitan pus vachuꞌ 
catamacꞌacxaniyan ju uxijnan ju 
quimpaiꞌan ju vilhcha lactꞌiyan. 
15

 Para ni jantu amacꞌacxaniyaꞌitꞌit 
ju lapanacni ju ixꞌalactuꞌuntiꞌan 
pus nin yuchi ju quimpaiꞌan 
Dios jantu catitamacꞌacxanin ju 
mintalakꞌalhinꞌan ju uxijnan.

Ju Jesús amalani ixlacata ju tascajat
16

 Acsni atꞌascꞌaꞌayaꞌitꞌit jantu 
chun alayaꞌitꞌit tachi ju talai ju 
quintꞌaꞌisraelitaninꞌan ju tanajun ni 
tanavi ju ixlhamapꞌaksin Dios mas 

jantu. Pus ju yuꞌunch tamalacasui 
ju amakꞌanit laꞌixꞌucxpuꞌan chai 
tamucꞌai ju lhcꞌacꞌa laꞌixꞌucxpuꞌan 
ni catasulh ni tatascajaich. 
Pus slivasalh ju iclajunau. Ju 
yuꞌunch taꞌamaklhtayananta ju 
ixtalhajaꞌan ju ani lacamunutpaꞌ 
ni na alakꞌayacan. 17

 Para ju 
uxijnan acsni atꞌascꞌaꞌayaꞌitꞌit 
atꞌuꞌuyaꞌitꞌit ju miꞌaiꞌan chai 
alakpꞌuchꞌakꞌayaꞌitꞌitch. 18

 Ju 
chunch jantu catacꞌatsayaꞌ ju 
lapanacni ni tꞌascꞌaꞌayatꞌit. Va yuchi 
ju quimpaiꞌan Dios ju cacꞌatsayaꞌ 
ni laktsꞌin ju yuchi tuchi navican 
junta aseknicꞌa. Chai yuchi ju 
cataxtakniyan ju mintalhajaꞌan.

Alin ju quimakꞌalitꞌan ju lactꞌiyan
19

 Jantu alalhavatꞌit ju 
mimakꞌalitꞌan ju ani lacatꞌun 
junta na alin ju saꞌatsꞌacanaꞌ chai 
junta va cajoksaꞌ chai junta alin 
ju akꞌalhonin ju takꞌalhotanui 
lacachakaꞌ. 20

 Alai anch ju lactꞌiyan 
ju apꞌulhavayaꞌitꞌit ju mimakꞌalitꞌan 
va ixlacata ni naviyatꞌit ju kꞌox 
ju ani lacatꞌun. Pus ju anch matiꞌ 
ju saꞌatsꞌacanaꞌ cativa chai jantu 
lai joks ju tuꞌuꞌ nin cataꞌalilh ju 
akꞌalhonin ju lai catakꞌalhotanu. 
21

 Pus chunch ju alatꞌit ni va tsa 
tsa pastaccan ju xataxtokni ju 
lacamunutpaꞌ acsni ani ju makꞌacan 
ju mimakꞌalitꞌan. Para ju tamakꞌai 
ju ixmakꞌalitꞌan ju lactꞌiyan pus 
anchach ju tapastactꞌajun.

Quilakchulhꞌan ju xamaclhcu 
ju quilacatunaꞌan junita

22-23
 Ju milakchulhꞌan chunch 

junita tachi ju tuꞌuꞌ maclhcu ni 
yuchach ju puꞌalacꞌavanancan. 

Pus ju milakchulhꞌan ni na 
lackꞌox pus laich alacꞌavananatꞌit. 
Para ju milakchulhꞌan ni jantu 
kꞌox pus tachi ju va tꞌonatꞌit 
lacaꞌatatsꞌisni. Pus vana va chun 
ju miꞌatalacpastꞌacꞌatꞌan. Ni 
alacpꞌastꞌacnantꞌit ju kꞌox pus 
laich amachꞌakxayaꞌitꞌit ixchivinti 
Dios. Para ni asamakꞌanaꞌitꞌit 
ixchivinti Dios pus jantu kꞌox ju 
miꞌatalacpastꞌacꞌatꞌan chai va 
ixtꞌachunch jun ju miꞌatsucuntiꞌan 
tachi ju va tꞌonatꞌitcaꞌ lacaꞌatatsꞌisni.

Jantu lai tijtꞌui actimapaini
24

 Jantu xamatiꞌ lai pumatꞌui 
catinavi ixꞌucxtin ju vaktam. Pus 
aktsꞌiya jantu tuꞌuꞌ calhiulayaꞌ ju 
pumatam chai na camapainiyaꞌ ju 
apumatam. U ni jantu para aktsꞌiya 
calhilaksiyaꞌ ju pumatam chai ju 
apumatam lana jantu tuꞌuꞌ canaviyaꞌ 
cuenta. Pus vana va chun ju 
uxijnan. Jantu lai atꞌimapꞌainitꞌit ju 
Dios chai vachuꞌ ju tumin.

Ju Dios alhistꞌacꞌa ju isꞌaskꞌatꞌan
25

 Iclajunau ni jantu 
alhamakꞌaninintꞌit ixlacata ju 
miꞌatsucuntiꞌan ju tuchꞌi aꞌuyaꞌitꞌit u 
tuchꞌi akꞌotꞌaꞌitꞌit nin yuchi ixlacata 
tuchꞌi ju amalakchꞌininaꞌitꞌit. Pus 
palai tuꞌuꞌ ju miꞌatsucuntiꞌan. Palai 
jantu ju va tuꞌuꞌ vaiti. Chai palai 
tuꞌuꞌ ju milacatunaꞌan. Palai jantu 
ju va mimpumpuꞌan. 26

 Alaktsꞌintꞌit 
ju tsꞌoknin. Ju yuꞌunch jantu 
taꞌachꞌananan. Chai jantu taxkꞌaꞌi 
ju catamakꞌayaꞌ ju xatocꞌat. Chai 
jantu tamakꞌai ju ixvaitiꞌan lacatuꞌuꞌ 
pacꞌatsa. Para ju mimpaiꞌan ju 
vilhcha lactꞌiyan yuchi ju amavai. 
Pus ju Dios palai tuꞌuꞌ talhiulayan 

ju uxijnan. Palai jantu ju va tuꞌuꞌ 
tsꞌokꞌo. 27

 Chai jantu xamatiꞌ ju 
milhiꞌuxijnan ju lai palai putankꞌai 
catijunlh mas na lhu capastaclh.

28
 Chai tajuch ni na va 

lhamakꞌanininatꞌit ixlacata ju 
mimalakchꞌintichꞌan. Alaktsꞌintꞌit 
ta yu takꞌayaich ju xaxanti 
lacaqꞌuivin. Ju yuꞌunch jantu 
tachꞌalhcatnan nin cataꞌasiunilh. 
29

 Para iclajunau nin yuchi ju kꞌai 
ucxtin Salomón mas na makꞌaliꞌ 
ixjunita jantu malakchꞌinilh tachi 
ju tuꞌuꞌ xanti. 30

 Pus ju Dios na cꞌus 
malakchꞌini ju achꞌitin ju alin mas 
va lacaqꞌuivin. Chai ju yuchi jantu 
jonkꞌalhi. Ju chavai stakꞌaucaꞌ. Para 
ju lhi calacxavacanaꞌ. Pus ja va 
a ti uxijnan jantu cataxtakniyan 
ju Dios ju mimpumpuꞌan. Para ju 
uxijnan na lacatsꞌunin lhilaksiyatꞌit 
ju Dios ni lai cataxtaknin ju 
tuchꞌi maktꞌasqꞌuiniyatꞌit. 31

 Pus 
ni cataxtakniyan ju Dios tuchꞌi 
amaktꞌasqꞌuiniyaꞌitꞌit pus jantu 
alhamakꞌaninintꞌit. Jantu anaꞌuntꞌit: 

“Tijuch nuꞌ ju caꞌuyau ju chavai”. U 
“tijuch nuꞌ ju cakꞌotꞌau ju chavai”. 
U “tijuch nuꞌ ju calakchꞌiyau ju 
chavai”. 32

 Jantu alhamakꞌaninintꞌit 
ju ani taxtokni ni chunch ju talai ju 
yuꞌunch ju jantucaꞌ tamispai ju Dios. 
Para alin ju quimpaiꞌan ju vilhcha 
lactꞌiyan chai ju yuchi cꞌatsai ni 
maktꞌasqꞌuiniyatꞌit tachi chun ju ani 
taxtokni. 33

 Para yuchi ju pꞌulhnan 
anavitꞌit cuenta ta yu palai lai 
calhinonaꞌ ju Dios lamiꞌatsucuntiꞌan. 
Vachuꞌ yuchi ju anavitꞌit cuenta 
ta yu laich soknicꞌa cava ju 
miꞌatsucuntiꞌan tachi ju kꞌachani 
ju Dios. Chai ni chunch ju alatꞌit 
pus ju yuchi cataxtakniyan tachi 

chun ju ani taxtokni. 34
 Pus jantu 

alhamakꞌaninintꞌit ju catapasayach 
ju lhi. Pus chux avilhchan na alin 
ju ixlhamakꞌan. Chai jantu lhijun ni 
na alhamakꞌaninintꞌit ju tuchi laich 
camilh ju alhi.

Jantu amucꞌanitꞌit ixtalakꞌalhin 
ju apumatam

7  Ju Jesús tailhiꞌalh ju ixchivinti 
chai chani ju ajuni ju 

lapanacni:
―Jantu anaꞌuntꞌit ni talakꞌalhin 

ju xanavi ju akꞌantam. Ni chunch 
ju alatꞌit pus ju Dios canonaꞌ ni 
vachuꞌ navitꞌatꞌit talakꞌalhin ju 
uxijnan. 2 Pus tachi ju ulaniyatꞌit 
ixtalakꞌalhin ju akꞌantam pus 
vana va chun ju aꞌulanicꞌanaꞌitꞌit 
ju uxijnan. Chai ju tuchꞌi 
anaviniyaꞌitꞌit ju akꞌantam pus vana 
va chun ju anavicꞌanaꞌitꞌit ju uxijnan. 
3

 Tajuch ni na naviyatꞌit cuenta ju 
tuꞌuꞌ lacatꞌicstꞌi talakꞌalhin ju navi 
tam milhilakꞌau para lana jantu 
naviyatꞌit cuenta ju kꞌai talakꞌalhin 
ju naviyatꞌit miꞌakstuꞌan. Ni chunch 
ju layatꞌit pus ixtꞌachunch untꞌatꞌit 
tachi tam lapanac ju cajunilh 
akꞌantam ni tanun ju lacatꞌicstꞌi 
amacxtalh laꞌixlakchulh mas 
tanun ju palai kꞌai amacxtalh 
laꞌixlakchulh isꞌakstu. 4 Chai tas 
laich aꞌunitꞌit ju tam milhilakꞌau: 

“Alakꞌaꞌitꞌich ni acꞌaktaijuyan 
ni amaconaꞌ ju talakꞌalhin ju 
navi”. Tas laich chunch aꞌunitꞌit 
ni jantu naviyatꞌit cuenta ju 
kꞌai talakꞌalhin ju naviyatꞌit ju 
uxijnan. Pus acsni chunch ju 
layatꞌit pus ixtꞌachunch untꞌatꞌit 
tachi tam lapanac ju cajunilh 
akꞌantam: “Acmaxtuniyanch ju 

lacatꞌicstꞌi amacxtalh ju tanun 
lamilakchulh”. Laich chunch juni 
mas palai kꞌai amacxtalh ju tanun 
laꞌixlakchulh isꞌakstu. 5 Para ju 
uxijnan acsni chunch ju layatꞌit pus 
va acxpꞌutꞌiyununatꞌit. Pus pꞌulhnan 
amacꞌaꞌuntꞌit ju kꞌai talakꞌalhin 
ju naviyatꞌit. Chai ju chunch lai 
aꞌaktꞌaiꞌuyaꞌitꞌit ju milakꞌauꞌan ni 
camacaulh ju lacatꞌicstꞌi talakꞌalhin 
ju navi ju yuchi.

6
 Jantu aꞌunchꞌokꞌotꞌit ju ixchivinti 

Dios ju lapanacni ju tamispai 
para va tasamakꞌanta. Jantu 
xcai ni catalhitalhkꞌamalh u 
catalhitsꞌiꞌilh ju ixchivinti Dios. Pus 
ni aꞌunchꞌokꞌoyaꞌitꞌit ixchivinti Dios 
ju chunch talai pus va ixtꞌachun 
tapasai tachi acsni xtaknican ju 
can ixvaitiꞌan ju tuꞌuꞌ xkꞌoyun 
chai ju yuꞌunch catatalhkꞌamalh 
chai catatsꞌacayan. U tachi ju tuꞌuꞌ 
pꞌaxnin ni axtꞌakniyaꞌitꞌit ju tuꞌuꞌ 
chiux ju na laklhu ixtapalh para 
ju yuꞌunch va taputayalhavanan ni 
jantu tacꞌatsai ni laklhu ixtapalh.

Asqꞌuininch. Apꞌuxcꞌauch. 
Chai asatꞌi ju malhtich

7
 Asqꞌuinitꞌit ju Dios chai 

ju yuchi cataxtakniyan. 
Apꞌuxcꞌaꞌutꞌit laꞌixmacni Dios 
ju tuchꞌi maktꞌasqꞌuiniyatꞌit 
chai alhitꞌaꞌuyaꞌitꞌit. Va tsa tsa 
asqꞌuinitꞌit ju Dios tachi acsni va tsa 
tsa sacan laca tuꞌuꞌ malhtich chai ju 
Dios cataxtakniyan. 8 Pus va tichi 
chavaich ju casqꞌuiniyaꞌ ju Dios 
ju tuꞌuꞌ pus caxtaknicanaꞌ. Chai 
va tichi chavaich ju puxcajui tuꞌuꞌ 
laꞌixmacni Dios calhitajuyaꞌ. Chai 
va tichi chavaich ju va tsa tsa sai ju 
malhtich pus camalhtekꞌanicanaꞌ.

9
 Jantu xamatiꞌ ju milhiꞌuxijnan 

ju lai caxtaknilh tam isꞌaskꞌatꞌa 
lakatam chiux acsni casqꞌuinilh 
ju vati. 10

 U ni casqꞌuinilh ju 
pamata jantu xamatiꞌ milhiꞌuxijnan 
ju laich caxtaknilh lakatam 
lu. 11

 Pus ju uxijnan mas na 
kꞌai untꞌatꞌit lai xtꞌakniyatꞌit ju 
kꞌox ju miꞌaskꞌatꞌanꞌan. Pus ja 
va a ti yuchach ju quimpaiꞌan 
Dios ju vilhcha lactꞌiyan jantu 
catiꞌaxtaknilh ju kꞌox ju yuꞌunch ju 
tasqꞌuini.

12
 Pus ni lacꞌasqꞌuinatꞌit ni 

kꞌox catatꞌalalhiꞌan ju lapanacni 
pus vachuꞌ kꞌox atꞌalalhiꞌitꞌit ju 
yuꞌunch. Pus chunch ju najun 
laꞌixlhamapꞌaksin ju Moisés chai 
chunch ixtanajun ju makꞌaniya 
lapanacni ju ixtanajun ixchivinti 
Dios.

Alin ju ti ju va putꞌicstꞌi junita
13

 Anch ju apꞌupꞌitꞌit junta va 
putꞌicstꞌi ju ti. Pus junta na pokꞌai 
ti chai junta na akꞌox anchach 
ju puꞌancan junta jonkꞌalhita 
makꞌalhkꞌajnat. Chai na lhu ju 
tapuꞌanch ju anch. 14

 Para na 
putꞌicstꞌi chai na axcai ju xati ju 
puꞌancan ju lactꞌiyan junta alin 
ju atsucunti jonkꞌalhita. Chai na 
lacatsꞌunin ju tapuꞌan ju anch.

Laxatocꞌat pumispacan tuchi qꞌuiu
15

 Alhistꞌaccꞌantꞌit ni 
jantu cataꞌokxchokꞌoyan ju 
lapanacni ju talacasui tachi ju 
lapanacni ju tanajun ixchivinti 
Dios mas jantu. Ju yuꞌunch 
tamalacasuniyan tachi ju vasalh 
lackꞌoxin lapanacni tajunita. 
Para laꞌixꞌalhunutꞌan chunch 

tajunita tachi ju tuꞌuꞌ maktilin. Ju 
yuꞌunch va talakꞌalhiniputunan 
ju miꞌatsucuntiꞌan. 16

 Para 
laꞌisꞌatsucuntiꞌan apꞌumispꞌayaꞌitꞌit 
tichi chavaꞌitnich ju yuꞌunch. Pus 
ju uxijnan cꞌatsꞌayatꞌit ni jantu 
tocꞌai ju uvas lacaꞌalhtucunan. 
Nin yuchi ju capen lai catocꞌalh 
lacachatai. 17

 Pus tachi chun ju kꞌoxi 
qꞌuiu caxtꞌakꞌaꞌ ju kꞌox xalhiꞌut. 
Chai ju tuꞌuꞌ qꞌuiu ju jantu kꞌox 
pus caxtꞌakꞌaꞌ ju lhiꞌut ju jantu 
kꞌox. 18

 Pus ju tuꞌuꞌ kꞌoxi qꞌuiu 
jantu lai catixtaklh ju xalhiꞌut ju 
jantu kꞌox. Chai ju tuꞌuꞌ qꞌuiu ju 
jantu kꞌox jantu lai catixtaklh ju 
xalhiꞌut ju kꞌox. 19

 Pus tachi chun 
ju qꞌuiu ju jantu xtꞌakꞌa ju xalhiꞌut 
ju kꞌox pus chakxmakꞌancan chai 
lakxavacanch. 20

 Pus vana va 
chun ju lamiꞌatsucuntiꞌan. Laich 
apꞌumispꞌayaꞌitꞌit tichi lapanacnich 
ju laꞌisꞌatsucuntiꞌan.

Jantu catitatanukꞌo ju 
lactꞌiyan chux ju lapanacni

21
 Tachi chun ju lapanacni ju 

quintajuni ni ixꞌucxtin icjunita 
jantu si catatanuyanta ju lactꞌiyan 
junta lhinajun ju Dios. Va yuꞌunch 
ju catatanuyanta ju tanavini ju 
ixkꞌachat ju quimpai ju vilhcha 
lactꞌiyan. 22

 Pus ju anuꞌ avilhchan 
acsni camakꞌosaspitcanaꞌ ju 
lapanacni na lhu chanich 
aquintajunach: “Quiꞌucxtin ju 
quijnan xacꞌajunau ju lapanacni 
ju minchivinti lamintapakaꞌut. 
Chai lamintapakaꞌut icxcoxtuch 
ju lhacaticuru laꞌixlacatunaꞌan ju 
lapanacni. Chai lamintapakaꞌut 
na lhu xacnaviyau ju lhamakꞌan”. 
Chunch ju aquintajunach. 23

 Para 

ju acsnich chani acꞌajunach: “Jantu 
tavanan xaclamispayau. Akꞌostꞌit ju 
laquimacni ju uxijnan ju naviyatꞌit 
ju alactuꞌunti”.

Lacatꞌui junta lai tayai ju chakaꞌ
24

 Va tichi chavaich ju 
quinkꞌasmatni ju quinchivinti 
chai canaviyaꞌ tachi ju icnajun 
pus ixtꞌachunch junita tachi tam 
lapanac ju na acꞌatsananta. Pus 
ju yuchi na talhman lana ju 
pucutulh tus lhitajulh ju chiux. 
Chai laꞌixꞌucxni ju anuꞌ chiux 
ju yaulh ju xatantun ixchakaꞌ. 
25

 Chai astan lalh ju xcan. Alilh ju 
akmuxtutu. Chai na pꞌas lalh ju un. 
Para jantu taꞌaktalh ju anuꞌ chakaꞌ 
ni laꞌixꞌucxni chiux ju ixchꞌantai. 
26

 Para va tichi chavaich ju 
quinkꞌasmatni ju quinchivinti para 
jantu canaviyaꞌ tachi ju icnajun pus 
ju yuchi ixtꞌachunch junita tachi 
ju apumatam lapanac ju na tonto 
ixjunita. Pus ju yuchi yaulh ixchakaꞌ 
lacacucujni. 27

 Chai astan lalh ju 
xcan. Alilh ju akmuxtutu. Chai na 
pꞌas lalh ju un. Pus taꞌaktalh ju anuꞌ 
chakaꞌ chai lana takꞌalhikꞌo.

28
 Chai acsni chivinkꞌolhch ju Jesús 

pus ju lapanacni va talhamakꞌaninilh 
ta yu xaꞌamalanininch. 
29

 Ixtalhamakꞌanininch ni 
ixꞌamalaninin tachi ju tam 
xakꞌai. Jantu chun ixlai 
tachi ju ixtaꞌamalaninin 
ju na ixtalhatalanininta ju 
ixlhamapꞌaksinꞌan.

Ju Jesús cꞌuchꞌu pumatam 
ju na ixlacatsꞌitsꞌita

8  Acsni mincha ju Jesús ju 
lactalhpa na lhu lapanacni 

ju tachꞌakꞌokꞌalh. 2 Chai lakmilh 
pumatam ju ixpacxanta ju macxcai 
tsꞌitsꞌi ju ixpuchꞌiꞌan. Chai ju yuchi 
taꞌaktsokotanilh ju Jesús chai juni:
―Quiꞌucxtin ni va 

xaqꞌuincꞌuchꞌupꞌutꞌuch cava pus 
laich xaqꞌuincꞌuchꞌutꞌi.

3
 Pus ju acsnich ju Jesús 

mokslanilh ixmacaꞌ laꞌixlacatuna. 
Chai junich:
―Iclacasqꞌuinch. Palaichꞌat ju 

chavai.
Chai acsni naulh ju chunch 

ju Jesús pus lana vatsꞌalhti 
lacamacaxnilh istsꞌitsꞌi ju anuꞌ 
lapanac. 4 Chai ju Jesús juni:
―Akꞌasmatꞌich ju icjunan. Tun 

xamatiꞌ tꞌiꞌun tuꞌuꞌ. Va aꞌinchich 
tꞌalacꞌasuniniꞌ ju pali chai 
axtꞌakchich ju milhakꞌailaktsꞌin 
tachi ju ixnajun ju Moisés 
lacalhamapꞌaksin. Chai ju chunch 
ju lapanacni catacꞌatsayaꞌ ni salaka 
ju milacatuna.

Ju Jesús cꞌuchꞌu ixlapanac 
pumatam capitán

5
 Acsni chaꞌalh ju Jesús ju 

lakꞌachakꞌan Capernaum pus 
lakmilh pumatam capitán chai 
sqꞌuinilh lamapainin. Pus ju anuꞌ 
capitán jantu israelita ixjunita. 
Romano ixjunita. 6 Chanich ju juni 
ju Jesús:
―Quiꞌucxtin ju quilapanac macha 

laquinchakaꞌ. Va lacalhtuculunta 
chai slivasalh na makꞌalhkꞌajnan.

7
 Chai ju Jesús juni:

―Acꞌanach cꞌuchꞌunuꞌ.
8

 Para ju capitán chani kꞌalhtailh:
―Quiꞌucxtin ju quitꞌin jantu tuꞌuꞌ 

quintapalhni ni laich atꞌanutꞌi 
laquinchakaꞌ. Para mas va anauch 

ju chivinti chai palaich cajunaꞌ 
ju quilapanac. 9 Iccꞌatsai ni laich 
chunch catapasalh ni alin vachuꞌ ju 
quintalhijuni. Chai ju quitꞌin vachuꞌ 
alin ju quintaropajni ju icꞌalhijuni. 
Acsni icjuni ju pumatam ni caꞌalh 
pus an. Chai acsni icjuni apumatam 
ni camilh pus min. Chai ni icjuni ju 
quilapanac ni canavi tuꞌuꞌ pus navi. 
―Chunch ju junilh ju anuꞌ capitán.

10
 Chai ju Jesús acsni kꞌasmatlh ju 

ixchivinti na lhamakꞌaninilh. Chai 
ajuni ju ixtatꞌaꞌanta:
―Slivasalh ju iclajunau. Jantu 

iclhitajuta nin pumatam israelita ju 
aquilhilaksilh tachi ju quilhilaksi ju 
ani ya lapanac. 11

 Chai iclajunau ni na 
lhu cataminanta ju ixlhilacaputsꞌun 
ju lacamunutpaꞌ ju jantu israelitanin 
tajunita tachi ju ani ya lapanac. Chai 
catatꞌatolach ju Abraham chai ju Isaac 
chai ju Jacob ju lactꞌiyan junta lhinajun 
ju Dios. 12

 Para ju aliꞌin uxijnan ju 
ixlhijun ni ixtꞌanutꞌit ju lactꞌiyan junta 
lhinajun ju Dios jantu lai atꞌanuyaꞌitꞌit. 
Alai amacꞌapꞌincꞌanaꞌitꞌit lacaꞌatatsꞌisni. 
Chai ju anch alackꞌalhununaꞌitꞌit chai 
xvek xvek alacqꞌuictꞌaꞌunaꞌitꞌit ni na 
amakꞌalhkꞌajnanaꞌitꞌit. ―Chunch ju 
ajuni ju lapanacni ju Jesús.

13
 Astan chani ju juni ju capitán:

―Aꞌinchꞌokꞌochich laminchakaꞌ. 
Tachi ju xaqꞌuilhilaksich ni laich 
acꞌacꞌuchꞌunulh va laquinchivinti 
pus chunchach ju icnavilh. ―
Chunch ju xajuni ju anuꞌ capitán.

Chai vasalh lana palaich va ju 
ixlapanac ju acs pantsꞌiquis.

Ju Jesús cꞌuchꞌu 
ixputꞌichakoꞌulh ju Pitaluꞌ

14
 Ju aktam ju Jesús alh laꞌixchakaꞌ 

ju Pitaluꞌ chai acsni chilh pus 

laktsꞌilh ju ixputꞌichakoꞌulh ju 
Pitaluꞌ ni ixma laꞌixputaman. Na 
ixchꞌapata ju iscacat. 15

 Pus ju Jesús 
quimacchꞌapalh chai lana macaulh 
ju iscacat ju takꞌankꞌan. Chai ju 
yuchi kꞌostavi chai lana tsuculh 
alacmavanaꞌ ju Jesús chai ju 
ixꞌamamakaꞌui.

Ju Jesús na pumalhu acꞌuchꞌu
16

 Chai acsni tokꞌoxa na lhu 
alhiminicalh ju Jesús ju lapanacni 
ju ixtanun ju lhacaticuru 
laꞌixtanquilhacniꞌan. Pus ju Jesús 
va lakatam chivinti ju ajuni ju 
lhacaticurulhni chai lana tataxtulh 
laꞌixlacatunaꞌan ju lapanacni. Vachuꞌ 
palai anavikꞌo ju takꞌankꞌanin 
ju ixꞌalhiminicanta. 17

 Chai ni 
chunch ju navilhch ju Jesús pus 
uctaxtulh ju chivinti ju ixnajunta ju 
makꞌaniya ixlapanac Dios ju Isaías 
ixjuncan. Pus ju yuchi ma chani 
naulh: “Yuchach ju makꞌosulh ju 
quintakꞌankꞌatꞌan”.

Ju aliꞌin tachꞌakꞌokꞌaputun ju Jesús
18

 Ju Jesús acsni laktsꞌilh ni 
na lhu lapanacni ixtavilanalh 
ixtalakachoko junta ixvi ju yuchi 
pus ajunilh ju ixtamamakaꞌun ni 
caꞌalactꞌaꞌalh lhimakꞌantacutni 
atantsꞌin. 19

 Para acsni tucaꞌ 
ixtaꞌanta pus lakmilh ju Jesús 
pumatam ju na ixlhatalanininta 
ju ixlhamapꞌaksinꞌan ju 
istꞌaꞌisraelitanin chai juni:
―Amamakaꞌunuꞌ 

acchꞌakꞌokꞌayanch vanta anchach ju 
apꞌinaꞌ.

20
 Para ju Jesús junich:

―Ju zorra alin junta tanui. Chai 
ju tsꞌokꞌo alin junta tatocꞌai. Para 

ju quitꞌin matiꞌ ju quinchakaꞌ 
junta lai acꞌastacnalh. Quitꞌin ju 
quimalakachatachilh ju Dios ni 
lapanac actsucuyaꞌ ju ani.

21
 Chai lana xakꞌala ju Jesús 

apumatam ixtamamakaꞌun. 
Juncanch ju Jesús:
―Quiꞌucxtin yauch aqꞌuiꞌun ni 

actꞌatolacaꞌ ju quimpai. Ni caniyaꞌ 
ju yuchi pus acmacnuyaꞌ chai 
acsnich ju acchꞌakꞌokꞌayan.

22
 Para ju Jesús chani kꞌalhtailh:

―Palai tuꞌuꞌ aqꞌuilhiulatꞌi ju 
quitꞌin. Palai jantu ju mimpai. 
Chai aqꞌuinchꞌakꞌokꞌach junta 
acꞌuctsuntsucuyaꞌ. Chach tamacnu 
ju mimpai ju taꞌamacnunun ju 
tanita.

Ju Jesús akꞌailh ju un chai ju xcan
23

 Pus ju acsnich ju Jesús tajulh 
lacabarco chai ju ixtamamakaꞌun 
vachuꞌ tatꞌataju. 24

 Chai acsni 
taꞌalhtanalh lacatsꞌunin pus 
kꞌostaya ju kꞌai un chai na 
pꞌas tanekꞌalh ju xcan. Chai na 
ixquitanui ju lacabarco. Pus ju 
barco ixquiꞌakpaxputunch. Para ju 
Jesús na ilhtatai. 25

 Pus ju acsnich 
talakꞌalh ju ixtamamakaꞌun chai 
tamacuju. Tajunich:
―Quiꞌucxtin aquilamakꞌalhtaxtuch 

ni na muxtuputunauch.
26

 Para ju Jesús chani akꞌalhtailh:
―Tajuch ni va tꞌalhananatꞌit. 

Ju uxijnan na lacatsꞌunin 
quilalhilaksiyau.

Chai acsni nonkꞌo chunch pus 
ju Jesús kꞌostavi chai kꞌailh ju 
un chai ju xcan. Chai lana sek 
avanalh chai jantu lucunulh ju 
xcan. 27

 Chai ju ixlapanacni lana na 
talhamakꞌaninilh. Talaclajuni:

―Tis lapanac nuꞌ ju ani ni lai 
xataquiclacaꞌi ju un chai ju xcan.

Ixtꞌiyunꞌan lapanacni ixtapacxanta 
ju lhacaticurulhni

28
 Pus ju Jesús chai ixꞌamamakaꞌui 

tachaꞌalh ju lhimakꞌantacutni 
atantsꞌin junta ixtꞌunꞌan ixjunita 
ju amachakꞌan Gadara. Chai acsni 
tatacutcha pus taquipakxtokchilh 
ixtꞌiyunꞌan ju ixtapacxanta ju 
lhacaticurulhni laꞌixlacatunaꞌan. 
Ixtamintacha campusantu chai 
slivasalh lakachapunin ixtajunita. 
Jantu xamatiꞌ lai ixtamapasai ju 
anuꞌ lacati. 29

 Chai lana tatsuculh 
tꞌasanin. Chai ju lhacaticurulhni na 
pꞌas tamachivina ju anuꞌ lapanacni 
acsni chani tajuni ju Jesús:
―Tijuch ju quilamintau 

lhilaktsꞌinin ju uxintꞌi ji Jesús 
istsꞌalhꞌat Dios. Ja va quilamintau 
mamakꞌalhkꞌajninin mas tucaꞌ chin 
ju avilhchan. ―Chunch ju tajuni ju 
anuch lhacaticurulhni ju Jesús.

30
 Pus ju lhiꞌavinti lacatsꞌunin na 

lhu ixtayanancha ju pꞌaxnin. Ju 
yuꞌunch va ixtatꞌajun kꞌexvenin. 
31

 Pus ju lhacaticurulhni 
talhitapaininilh ju Jesús. Tajunich:
―Ni aquilatixcoxtuyau 

laꞌixlacatunaꞌan ju ani tayanalh 
lapanacni pus aquilalacasqꞌuiniuch 
ni acꞌanau laꞌixlacatunaꞌan ju 
pꞌaxnin.

32
 Chai ju Jesús ajuni:

―Apꞌinchitꞌit.
Pus ju anuꞌ lhacaticurulhni 

tataxtulh laꞌixlacatunaꞌan ju 
ixtꞌiyunꞌan lapanacni chai lana 
taꞌalh tanunin laꞌixlacatunaꞌan 
ju pꞌaxnin. Chai acsni tatanu 
laꞌixlacatunaꞌan ju pꞌaxnin pus ju 

pꞌaxnin taꞌatsꞌalalh. Tin taꞌalh junta 
vac anta. Tatajucha lacaꞌatantsꞌin 
chai tanitajukꞌo lacxcan.

33
 Pus ju yuꞌunch ju ixtalhistꞌacꞌa 

ju pꞌaxnin na tatalhanalh chai 
taꞌatsꞌalalh. Taꞌalh ju lakꞌachakꞌan 
chai taquinonkꞌo chux tuchi 
ixtapasata laꞌisꞌatsucuntiꞌan ju 
anuꞌ lapanacni ju ixtapacxanta ju 
lhacaticurulhni. 34

 Pus ju acsnich 
chux ju lapanacni amachakꞌan anch 
tataxtulh. Talakmilh ju Jesús. Chai 
acsni talakchilh tatapaininilh ni 
cataxtulh ju laꞌixtꞌunꞌan.

Ju Jesús cꞌuchꞌu pumatam 
ju va ilhtuculunta

9  Ju Jesús tanuchokolh 
lacabarco chai anchokolh 

lhimakꞌantacutni atantsꞌin. 
Chai chinchokolh laꞌixtꞌun. 
2

 Chai lhichaꞌanicalh pumatam 
lapanac ju va ixlacalhtuculunta. 
Pulhichaꞌancalh ju lona. Chai 
ju Jesús acsni alaktsꞌilh ni na 
ixtalhilaksi ju yuchi ju anuch 
lapanacni pus chani juni ju 
takꞌankꞌan:
―Jantu atꞌalhan ji quintsꞌalh. Ju 

miꞌalactuꞌunti macꞌacxanicanta.
3

 Para ju aliꞌin ju 
ixtalhatalanininta ju 
ixlhamapꞌaksinꞌan ju 
istꞌaꞌisraelitanin takꞌasmatlh 
ixchivinti ju Jesús chai tanaulh 
laꞌixꞌalhunutꞌan ni ma na macxcai 
chivinti xanajun ju Jesús ni ma 
tachi Dios ixjumputun. 4 Para ju 
Jesús cꞌatsa tuchi ixtapastꞌacꞌa chai 
chani ajuni:
―Tajuch ni va chunch ju 

pꞌastꞌacꞌatꞌit lamiꞌalhunutꞌan. 5 Ni 
va acjunilh ni macꞌacxanicalh 

ju ixꞌalactuꞌunti pus jantu lai 
pꞌucꞌatsꞌayatꞌit ni vasalh alin 
ju quintachaput u jantu. Para 
ni acjunilh ni cakꞌostavi chai 
caꞌalhtanalh pus ju chunch 
lai apꞌucꞌatsꞌayaꞌitꞌit ni alin ju 
quintachaput u jantu. 6 Pus ju 
chavai aclamasuniyau ni vasalh 
alin ju quintachaput ju ani 
lacamunutpaꞌ ni lai icmacꞌacxai 
ju alactuꞌunti. Quitꞌin ju 
quimalakachatachilh ju Dios ni 
lapanac actsucuyaꞌ ju ani.

Pus ju acsnich ju Jesús chani juni 
ju takꞌankꞌan:
―Akꞌostꞌaꞌulh. Asactꞌich ju 

mimputaman chai aꞌinchich 
laminchakaꞌ.

7
 Pus ju acsnich ju anuꞌ takꞌankꞌan 

ixjunita taya. Alh laꞌixchakaꞌ. 8 Chai 
ju lapanacni acsni talaktsꞌilh na 
tatalhanalh chai talakꞌayalh ju Dios 
ni xtaknilh ju chunch tachaput 
ju Jesús ni laich caꞌaꞌaktaijuyaꞌ ju 
lapanacni.

Ju Jesús tꞌasanilh ju Mateo
9

 Chai ju Jesús taxtulh ju anch 
chai acsni ixꞌanta ju lacati pus 
laktsꞌilh pumatam achꞌiniꞌ ju ixvi 
junta amapalanancan. Ju yuchi 
Mateo ixjuncan. Chai ju Jesús chani 
juni:
―Aqꞌuinchꞌakꞌokꞌach.
Pus ju Mateo lana taya chai 

chꞌakꞌokꞌalh.
10

 Pus ju aktam ju Jesús ixtꞌajun 
venaꞌ laꞌixchakaꞌ ju Mateo. Chai 
na lhu tachaꞌalh ju achꞌinin 
chai vachuꞌ ju aliꞌin alactuꞌunin. 
Chai kꞌaixtam tatꞌatavi ju Jesús 
lacamixa. Chaich ju ixꞌamamakaꞌui 
vachuꞌ anch ixtavilanalh. 11

 Para 

ju fariseonin acsni talaktsꞌilh ni 
anch ixvi ju Jesús chanich tajuni ju 
ixꞌalacmamakaꞌui ju Jesús:
―Ju miꞌamamakaꞌunuꞌan tajuch ni 

va kꞌaixtam alactꞌavajin ju achꞌinin 
chai ju alactuꞌunin.

12
 Para ju Jesús acsni kꞌasmatlh ju 

ixchivintiꞌan chani alacjuni:
―Ju kꞌox tatꞌajun jantu 

tamaktasqꞌuini ju acꞌuchꞌunuꞌ. 
Va yuꞌunch ju talactakꞌankꞌai ju 
tamaktasqꞌuini ju acꞌuchꞌunuꞌ. 
13

 Alanichitꞌit tuchi ju nomputun 
ju chivinti ju tsꞌokcanta 
laꞌixchivinti Dios junta chani 
najun: “Ju quitꞌin iclacasqꞌuin ni 
aꞌaktꞌaiꞌuyatꞌit lacaꞌamapaininti 
ju mintꞌalapanacniꞌan. Jantu va 
yuchi ni aquilalhikꞌailaktsꞌinau 
ju tuꞌuꞌ atapacxat”. Chunch ju 
najun laꞌixchivinti Dios chai chun 
ju icnavi. Pus ju quitꞌin jantiyuꞌ 
iclhiminta ni acꞌalactꞌasanilh ju 
lapanacni ju tanajun ni na soknicꞌa 
ju isꞌatsucuntiꞌan. Alai icminta 
alactꞌasaniniꞌ ju alactuꞌunin ni 
catamacaulh ixꞌalactuꞌuntiꞌan.

Tasacmi ju Jesús ixlacata ju tascajat
14

 Ju acsnich ju ixꞌamamakaꞌui 
ju Xivan talakmilh ju Jesús chai 
tasacmi:
―Ju quijnan chai ju fariseonin 

na paklhu ju ictascajayau. Para ju 
mintamamakaꞌun jantu tatascajai. 
Tajuch.

15
 Ju acsnich ju Jesús chani ajuni:

―Ja laich cataꞌamakꞌaninilh 
ju tamakꞌanta junta alin ju 
tamakꞌaxtꞌokꞌat acsni makvilhcaꞌ 
ju anuꞌ tsꞌalh ju catamakꞌaxtꞌokꞌaꞌ. 
Pus vana va chunch ju 
quintamamakaꞌun. Jantu tatascajai 

ni icꞌalactꞌavilhcaꞌ. Para cachinaꞌ 
avilhchan acsni acmakꞌosucanaꞌ 
ju ani lacamunutpaꞌ. Chai 
acsnich ju catatascajayaꞌ ni na 
aquintalhamakꞌanininach.

16
 Jantu xamatiꞌ lai lhalakyavanan 

ju pumpuꞌ ju jantu amakpanti 
chai lai va chunch camucꞌalh ju 
lacakꞌatꞌili pumpuꞌ. Ni chunch 
calacalh pus va palai makat 
cakꞌexlh acsni talakatumi ju sastꞌi 
pumpuꞌ. 17

 Chai nin yuchi ni lai 
acpumuju ju sastꞌi vino lacakꞌatꞌili 
axtꞌakꞌan ni na kꞌalhpꞌasnicaꞌ. Ni 
chunch ju canavicalh pus va 
cakꞌexlh ju axtꞌakꞌan chai ju vino 
capuꞌankꞌolh. Chai ju axtꞌakꞌan 
catsꞌankꞌalh. Alai pumucan ju 
sastꞌi vino lacasastꞌi axtꞌakꞌan. Ju 
chunch laich pumakꞌacan ju vino ju 
axtꞌakꞌan.

Chunch ju ajuni ju lapanacni ju 
Jesús. Va ixꞌamamachakxaniputun 
ni jantu lai catilhiyaulh ju 
makꞌaniya ixlhamapꞌaksin ju 
Moisés ju sastꞌi ixlhamapꞌaksin ju 
yuchi.

Acꞌuchꞌucalh istsiꞌ ju Jairo 
chai pumatam chakoꞌulh

18
 Acsni ixtꞌajun ajuniniꞌ ju 

lapanacni ju ani chivinti pus 
lakchilh pumatam xakꞌai sia 
yuꞌunch ju ixtachꞌalhcatnan 
laꞌixpujitatꞌan ju israelitanin. Chai 
ju yuchi taꞌaktsokotanilh ju Jesús 
chai juni:
―Ju quintsiꞌ va pantsꞌiquiscaꞌ xani. 

Para caꞌauch chai amokslanitꞌachiꞌ 
ju mimacaꞌ laꞌixlacatuna chai 
catsucuchokoyaꞌ.

19
 Pus ju Jesús lacataya chai 

tꞌaꞌalh. Vachuꞌ tatꞌaꞌalh ju 

ixꞌamamakaꞌui. 20
 Chai acsni 

ixtaꞌanta ju lacati pus chincha 
pumatam chakoꞌulh laꞌixlhipulacan 
ju Jesús. Chai ju yuchi va tachi 
ixꞌalinta ixtakꞌankꞌat. Lakacautꞌui 
cꞌata ixpacxanta ju anuꞌ takꞌankꞌat. 
Pus ju yuchi lakchaꞌanilh ju 
ixquilhtuꞌ ixpumpuꞌ ju Jesús. 
21

 Chunch ju lalh ni ixnajun 
laꞌixꞌalhunut ni mas va yuchi 
ni calakchaꞌanilh lacatsꞌunin ju 
ixpumpuꞌ ju Jesús pus palai cajunaꞌ. 
22

 Chai ju Jesús talakaspꞌitlh. 
Laktsꞌilh chai juni:
―Quintsiꞌ jantu atꞌalhan. Ni 

xaquilhilaksi pus yuchi palai 
xalhiꞌun.

Pus ju anuꞌ chakoꞌulh palai va ju 
anuꞌ pantsꞌiquis.

23
 Pus ju Jesús acsni chaꞌalh 

laꞌixchakaꞌ ju anuꞌ xakꞌai pus 
alaktsꞌilh ju asanin chai ju 
lapanacni ni na ixtalackꞌalhun. 
24

 Chai ajuni:
―Apꞌinchitꞌit ju uxijnan. Ju atsiꞌ 

jantu nita. Va lhtatai. ―Chunch ju 
ajuni.

Para ju lapanacni va talhitsꞌiꞌilh. 
25

 Para ju Jesús acsni alacxcoxtukꞌo 
ju lapanacni pus tanulh chai 
macchꞌapalh ju anuꞌ atsiꞌ chai 
ju yuchi lana kꞌostavi. 26

 Pus 
lana laccꞌatsakꞌocalh tachi 
ixlhilacaputsꞌun ju lacatꞌun ju vanin 
vi ju anuꞌ lakꞌachakꞌan.

Ju Jesús acꞌuchꞌu ixtꞌiyunꞌan 
alakꞌachꞌixnin

27
 Chai acsni taxtuchokolh ju 

Jesús ju anch pus tachꞌakꞌokꞌalh 
ixtꞌiyunꞌan alakꞌachꞌixnin. Pꞌas 
ixtachivinin. Ixtalactꞌasai. Va tsa 
tsa ixtajuni ju Jesús:

―Aquilaꞌaktaijuch ji istsꞌalh ju kꞌai 
ucxtin David.

28
 Pus acsni chinchalh ju Jesús 

laꞌixchakaꞌ pus vachuꞌ tachaꞌalh ju 
alakꞌachꞌixnin. Chai ju Jesús chani 
ajuni:
―Ja lacꞌaꞌiyatꞌit ni laich 

aclamalacꞌavaniu ju uxijnan.
Chai ju yuꞌunch takꞌalhtayanalh. 

Tajuni:
―Iclacaꞌiyau ji ucxtin.
29

 Pus ju acsnich ju Jesús 
achꞌapanilh ixlakchulhꞌan ju anuꞌ 
alakꞌachꞌixnin chai ajuni:
―Ni xaquilalhilaksiyau ju quitꞌin 

pus chunchach ju aclanaviniyau.
30

 Chai lana taꞌalacꞌavanalh. Para 
ju Jesús slivasalh alhimapꞌaksi. 
Chai ajuni:
―Alaktsꞌintꞌit. Tun xamatiꞌ 

aꞌunitꞌit tuchꞌi xatꞌapꞌasayatꞌit.
31

 Para ju yuꞌunch 
acsni tataxtuchalh lana 
talacquilhuntsuculh tachi 
ixlhilacaputsꞌun ju anuꞌ lacatꞌun 
tuchi ixtapasata laꞌisꞌatsucuntiꞌan.

Ju Jesús cꞌuchꞌu pumatam nunuꞌ
32

 Chai acsni tataxtulh ju yuꞌunch 
pus lana lhichaꞌanipalacalh 
pumatam lapanac ju va nunuꞌ 
ixjunita ni ixtanun ju lhacaticuru 
laꞌixlacatuna. 33

 Para acsni xcoxtulh 
ju Jesús ju lhacaticuru pus ju anuꞌ 
nunuꞌ chivinilh. Chai ju lapanacni 
slivasalh na talhamakꞌaninilh. 
Ixtanajun:
―Jantu tavanan laktsꞌincanta tuꞌuꞌ 

ju chunch ju ani laquilacatꞌunꞌan.
34

 Para ju fariseonin chani 
ixtanajun:
―Ju ani ya lapanac xcoxtui ju 

lhacaticuru laꞌixlacatunaꞌan ju 

lapanacni laꞌixtachaput ju xakꞌai 
lhacaticuru.

Ju Jesús amapaini ju lapanacni
35

 Pus ju Jesús talacaputocꞌalh 
tachi chun ju kꞌai lakꞌachakꞌanixni 
chai tachi chun ju lactꞌicstꞌi 
lakꞌachakꞌanixni. Ixꞌamalanininch 
laꞌixlacpujitatꞌan ju yuꞌunch. 
Ixꞌajuni ju lapanacni 
ni lhinomputun ju Dios 
laꞌisꞌatsucuntiꞌan. Vachuꞌ palai 
anavi ju lapanacni mas va tuchi 
takꞌankꞌat ju ixtapacxanta. 36

 Para 
acsni alaktsꞌilh ju lapanacni 
slivasalh na amapaini ni jantu 
xamatiꞌ ixꞌamasuni ju soknicꞌa 
ti. Chunch ixtajunita tachi ju 
tuꞌuꞌ borregojni ju va matiꞌ 
ixꞌalhistacnaꞌan. 37

 Pus ju acsnich ju 
Jesús chani ajuni ju ixꞌamamakaꞌui:
―Slivasalh na lhu ju xatocꞌat ju 

achꞌananti chai na cꞌatata para na 
lacatsꞌunin ju chꞌalhcatnin. 38

 Pus 
yuchi alhitꞌapꞌaininitꞌit ju xaꞌucxtin 
ju lhichꞌalhcat ni camacamilh aliꞌ ju 
chꞌalhcatnin laꞌixlhichꞌalhcat.

Ju Jesús chunch ajuni 
ju ixꞌamamakaꞌui ni va 
ixꞌamamachakxaniputun ni na 
lhu alin ju lapanacni ju laich 
caꞌamalacaꞌinicalh ixchivinti 
Dios para na lacatsꞌunin ju 
taꞌamalaninimputun.

Ju Jesús asacxtulh ixpumacautꞌuiꞌan 
ixtamalakachan

10  Ju acsnich ju 
Jesús atꞌasanilh ju 

ixpumacautꞌuiꞌan ixꞌamamakaꞌui 
chai axtaknilh ixtachaputꞌan 
ni laich cataxcoxtuniyaꞌ ju 
lhacaticurulhni laꞌixlacatunaꞌan 

ju lapanacni chai ni laich 
palai catanavi ju lapanacni 
ju ixtachꞌapata tachi chun ju 
takꞌankꞌat.

2
 Chani ixꞌajuncan ju 

ixpumacautꞌuiꞌan ixtamalakachan 
ju Jesús. Pꞌulhnan yuchi ju Simón 
ju vachuꞌ juncan Pitaluꞌ. Chai 
ixlakꞌau ju Tilix ixjuncan. Chai 
ju Jacobo chai ju Xivan. Pus ju 
Xivan ispꞌisekꞌe ixjunita ju Jacobo 
chai ju yuꞌunch istsꞌalan Zebedeo 
ixtajunita. 3 Chai ju Pilipe chai ju 
Bartolomé chai ju Tumax chai ju 
Mateo ju achꞌiniꞌ ixjunita. Chai 
apumatam Jacobo ju istsꞌalh 
Alfeo ixjunita. Chai ju Lebeo ju 
vachuꞌ Tadeo ixjuncan. 4 Chai 
apumatam Simón ju makyuꞌunch 
ixjunita ju cananistanin. Chai ju 
Judas Iscariote. Yuchi ju tucan 
makꞌaxtaklh ju Jesús astan.

Ju Jesús amalakacha ju 
ixtamamakaꞌun

5
 Pus ju Jesús amalakacha ju 

ani ixpumacautꞌuiꞌan chai chani 
alhimapꞌaksi:
―Jantu apꞌitꞌit junta 

tavilanancha ju yuꞌunch ju jantu 
quintꞌaꞌisraelitanin tajunita. Nin 
yuchi ni apꞌitꞌit laꞌixlakꞌachakꞌanꞌan 
ju samaritanonin. 6 Alai anchach 
ju apꞌitꞌit junta tavilanancha ju 
quintꞌaꞌisraelitanin. Ju yuꞌunch 
chunch tajunita tachi ju tuꞌuꞌ 
borregojni ju va tatsꞌankꞌatach. 
7

 Chai vanta anchach ju 
achꞌipꞌinaꞌitꞌit aꞌunaꞌitꞌit ju 
lapanacni ni vaninch minta ju 
avilhchan acsni calhinonaꞌ ju Dios. 
8

 Palaich anavitꞌit ju tapacxanta 
ju macxcai tsꞌitsꞌi ju va puchꞌiꞌan. 

Chai palaich anavitꞌit ju tapacxanta 
ju tuꞌuꞌ atumpa takꞌankꞌat. 
Amalokꞌonitꞌit ju va tanita. Chai 
axcꞌoxtꞌutꞌit ju lhacaticuru 
laꞌixlacatunaꞌan ju lapanacni. Ju 
uxijnan jantu va xatamoyatꞌit ju ani 
tachaput. Pus vana va chun jantu 
achꞌinintꞌit acsni aꞌaktꞌaiꞌuyaꞌitꞌit ju 
lapanacni.

9
 Jantu alhipꞌitꞌit tuꞌuꞌ tumin 

lamimpuxaꞌan. 10
 Nin yuchi ni 

alhipꞌitꞌit ju mimpastiꞌan ixlacata 
ju lacati. Nin yuchi ni alhipꞌitꞌit 
kꞌalhtꞌui ju mimpumpuꞌan nin 
lakatꞌui ju minchꞌanxtꞌakꞌanꞌan. 
Nin tuꞌuꞌ mimpalicꞌan. Pus tachi ju 
lapanacni ju tamakchꞌalhcatnan ni 
anch ju tasukꞌojui ju ixvaitiꞌan pus 
vana va chun ju uxijnan. Lhijunch 
ni catamavayan ju lapanacni ju 
aꞌunaꞌitꞌit ixchivinti Dios.

11
 Chai vanta anchach ju 

atꞌanuyaꞌitꞌit u lacakꞌai lakꞌachakꞌan 
u lacalacatꞌicstꞌi lakꞌachakꞌan 
apꞌuxcꞌaꞌutꞌit pumatam ju na 
kꞌox lapanac lhiulacan. Chai 
anchach laꞌixchakaꞌ ju atꞌolaꞌitꞌit 
tus acsni atꞌaxtꞌuchꞌokꞌoyaꞌitꞌit 
ju anuꞌ lakꞌachakꞌan. 12

 Chai 
acsni atꞌanuyaꞌitꞌit ju anch junta 
atꞌolaꞌitꞌit pus amacꞌamitꞌit 
ju tatanumanalh anch. Chai 
aꞌunaꞌitꞌit ni Dios ju caꞌaxtakniyaꞌ 
ju kꞌox isꞌatsucuntiꞌan. 13

 Chai ju 
yuꞌunch ju tatanumanalh anch 
ni kꞌoxich cataꞌamaklhtayananan 
pus ju Dios vasalh caꞌaxtakniyaꞌ 
ju kꞌox isꞌatsucuntiꞌan tachi ju 
sqꞌuintꞌit. Para ni jantu kꞌox 
cataꞌamaklhtayananan pus ju 
Dios jantu catiꞌaxtaknilh ju kꞌox 
isꞌatsucuntiꞌan tachi ju sqꞌuintꞌit. 
14

 Chai ju amachakꞌan ju anuꞌ chakaꞌ 

u ju anuꞌ lakꞌachakꞌan ni lana 
jantu taꞌamaklhtayanamputunan 
nin catakꞌasmatniputunan pus 
acsni atꞌaxtꞌuyaꞌitꞌit ju anch 
achꞌancꞌalhapꞌuxcꞌantꞌitch ju 
pokxni laminchꞌanxtꞌakꞌanꞌan ni 
catacꞌatsayaꞌ ni jantu kꞌox tachi 
ju xatalai. 15

 Slivasalh iclajunau. 
Acsni cachinach ju avilhchan 
acsni camakꞌosaspitcanaꞌ ju 
lapanacni palai macxcai caꞌalinaꞌ ju 
ixmakꞌalhkꞌajnatꞌan ju amachakꞌan 
ju anuꞌ lakꞌachakꞌan. Palai jantu 
ju amachakꞌan ju makꞌaniya 
lakꞌachakꞌanixni Sodoma chai 
Gomorra.

Alhixcaican ixlacata ixchivinti Dios
16

 Pus iclamalakachayau tachi 
ju tuꞌuꞌ borregojni junta na 
alin ju maktilin. Acꞌatsꞌanantꞌit. 
Chai salaka atsꞌucꞌutꞌit. 
17

 Alhistꞌaccꞌantꞌit laꞌixmacniꞌan 
ju lapanacni. Pus ju yuꞌunch 
catalhiꞌanan lacapuꞌucxtin. Chai 
catalakanekmayan laꞌixpujitatꞌan 
ju mintꞌaꞌisraelitanin. 18

 Chai 
alhipꞌincꞌanaꞌitꞌit laꞌixꞌucxlacapuꞌan 
ju gobernadornin chai ju xakꞌai 
tucan junita va ixlacaꞌatalh ni 
quilatꞌaꞌalhtananau ju quitꞌin. 
Para ju chunch laich aꞌunaꞌitꞌit 
ju quilacata ju xalackꞌajin 
chai ju yuꞌunch ju jantu 
quintꞌaꞌisraelitanin tajunita. 
19

 Para acsni amakꞌaxtꞌakcꞌanaꞌitꞌit 
laꞌixmacaꞌan ju xalackꞌajin 
tun tꞌiꞌamakꞌaninintꞌit ni jantu 
cꞌatsꞌayatꞌit tuchꞌi anonaꞌitꞌit nin ta 
yu alhakꞌalhtꞌayananaꞌitꞌit. Jantu 
alhamakꞌaninintꞌit ni Dios ju 
cataxtakniyan ju acs pantsꞌiquis 
ju tuchꞌi anonaꞌitꞌit. 20

 Pus jantu 

uxijnan ju achꞌivinaꞌitꞌit. Alai yuchi 
ju iSpiritu Santu ju quimpaiꞌan 
Dios ju cataxtakniyan ju chivinti ju 
anonaꞌitꞌit.

21
 Na lhu caꞌalinaꞌ ju laxcaiti ju 

va quilacata. Ju ixlakꞌau ju tam 
xamatiꞌ laich calhimakꞌaxtꞌakꞌaꞌ 
laꞌixꞌaninti. Ju xapai tam 
xamatiꞌ laich calhimakꞌaxtꞌakꞌaꞌ 
ju isꞌaskꞌatꞌa laꞌixꞌaninti. 
Chai ju saꞌaskꞌatꞌan laich 
catatꞌalasayaꞌ mas ixpaichꞌan chai 
catatꞌalalhinonaꞌ ixmaknicaꞌan. 
22

 Chai tachi chun ju lapanacni 
cataxcayan va ixlacaꞌatalh ni 
quilachꞌakꞌokꞌayau. Para va 
tichi chavaich ju cachꞌixach ju 
makꞌalhkꞌajnat tus catapasayaꞌ 
pus ju yuchi camakꞌalhtaxtucanaꞌ. 
23

 Chai acsni axcꞌaicꞌanaꞌitꞌit 
ju lakatam lakꞌachakꞌan 
pus apꞌitꞌit ju alacatam. Pus 
slivasalh ju iclajunau. Jantu 
atꞌilhilacꞌapꞌutꞌocꞌakꞌotꞌit tachi 
chun ju ixlakꞌachakꞌanꞌan ju 
quintꞌaꞌisraelitaninꞌan acsni 
acminchokoyaꞌ ju quitꞌin ju 
quimalakachatachilh ju Dios ni 
lapanac actsucuyaꞌ ju ani.

24
 Ju amamakaꞌucanta jantiyuꞌ ju 

xalackꞌajin. Alai yuchi ju xakꞌai ju 
amamakaꞌunuꞌ. Chai ju xalapanac 
jantiyuꞌ ju xakꞌai. Alai yuchi ju 
xakꞌai ju ixꞌucxtin. 25

 Pus lhijunch 
ni vana va chunch caꞌaꞌulhtucanaꞌ 
ju xaꞌamamakaꞌunin tachi ju 
ulhtucalh ju ixꞌamamakaꞌunuꞌan. 
Chai lhijunch ni vana va chun 
caꞌaꞌulhtucanaꞌ ju xalapanacni 
tachi ju ulhtucalh ju ixꞌucxtinꞌan. 
Pus ju quitꞌin miꞌucxtinꞌan icjunita. 
Chai ju lapanacni ni quintajuni 
ni icpuchꞌalhcatnan ixtachaput ju 

lhacaticuru pus ja va a ti uxijnan 
jantu vana va chun aꞌuncꞌanaꞌitꞌit.

Ju Jesús najun tichi chavaich 
ju tasqꞌuini ni catalhonicalh

26
 Ju Jesús tailhiꞌalh ju ixchivinti 

chai chani ju ajuni ju ixtamamakaꞌun:
―Chai ni cꞌatsꞌayatꞌit ni chunch 

ju aꞌulhtꞌucꞌanaꞌitꞌit pus yuchi 
iclalhijunau ni jantu atꞌalhonitꞌit 
ju mintꞌalapanacniꞌan. Acꞌatsꞌatꞌit 
ni jantu tuꞌuꞌ ju va sek navicanta 
ju jantu catasuyaꞌ. Chai jantu tuꞌuꞌ 
ju lai matankꞌanucan ju jantu 
cacꞌatsakꞌocanaꞌ. 27

 Pus ju tuchi 
iclajunau acsni va quiꞌakstuꞌan 
vilau pus yuchach ju aꞌunitꞌit ju 
lapanacni. 28

 Jantu atꞌalhonitꞌit 
ju mintꞌalapanacniꞌan ju lai 
catamaknin para astan jantu lai 
tuꞌuꞌ aliꞌ catanaviyan. Alai yuchi ju 
atꞌalhonitꞌit ju Dios ni yuchach ju 
lai macaꞌan ju milacatunaꞌan chai 
ju mintacuvinꞌan ju lacajipi.

29
 Jantu tasqꞌuini ni atꞌalhonitꞌit ju 

tam mintꞌalapanacꞌan. Alaktsꞌintꞌit 
ju lacatꞌicstꞌi tsꞌokꞌo ni lhistꞌacan ju 
lakatꞌui tsꞌokꞌo lakatam sentau. Pus 
mas va chunch ixtapalh ju yuꞌunch 
para jantu lai catipataju lakatam 
ju yuꞌunch ju lacatꞌun ni jantu 
calacasqꞌuinaꞌ ju mimpaiꞌan Dios. 
30

 Chai mas va miꞌaiꞌan ju uxijnan 
si putꞌekꞌekꞌocanta. 31

 Pus yuchi 
iclalhijunau ni jantu atꞌalhanantꞌit. 
Pus palai laklhu ju mintapalhniꞌan ju 
uxijnan. Palai jantu ju va tuꞌuꞌ tsꞌokꞌo 
mas na lhuch catava ju yuꞌunch.

Chani caꞌulhtucanaꞌ ju tanajun 
ni talhilacaꞌanta ju Jesús

32
 Va tichi chavaich ju canonaꞌ 

laꞌixꞌucxlacapuꞌan ju lapanacni ni 

quinchꞌakꞌokꞌai pus vachuꞌ acnonaꞌ 
laꞌixꞌucxlacapuꞌ ju quimpai ju 
vilhcha lactꞌiyan ni quilapanac 
junita. 33

 Para va tichi chavaich 
ju canonaꞌ laꞌixꞌucxlacapuꞌan ju 
lapanacni ni jantu quilhilaksich 
pus vachuꞌ quitꞌin acnonaꞌ 
laꞌixꞌucxlacapuꞌ quimpai ju vilhcha 
lactꞌiyan ni jantu quilapanac junita.

Va ixlacata ju Jesús alin ju lasat
34

 Jantu anaꞌuntꞌit ni va icminta 
naviniꞌ ju akꞌoxamixnit ju ani 
lacatꞌun. Jantu va icminta 
lakꞌoxiniꞌ ju lacamunutpaꞌ. Alai va 
ixlacaꞌatalh ni icminta caꞌalinaꞌ ju 
lakꞌaiti. Caxcaicanaꞌ ju yuꞌunch 
ju quintalhilaksi. 35

 Pus va 
ixlacaꞌatalh ni icminta ju tam 
lapanac catꞌalaxcayaꞌ ju ixpai. 
Chai ju tam atsiꞌ catꞌalaxcayaꞌ 
ju ixnati. Chai ju tam xaputꞌi 
catꞌalaxcayaꞌ ju ixputꞌichakoꞌulh. 
36

 Ju tatanumanalh laꞌixchakaꞌan 
ju quilapanacni yuꞌunch ju 
ixtꞌalaxcaiꞌan catajunaꞌ.

37
 Pus ju palai camapaini ixpai 

u ixnati palai jantu ju quitꞌin pus 
jantu lhijun ni quilapanac cava. 
Chai ju palai camapaini tam istsꞌalh 
u tam istsiꞌ palai jantu ju quitꞌin 
pus jantu lhijun ni quilapanac cava. 
38

 Chai va tichi chavaich ju jantu 
quinchꞌakꞌokꞌaputun va ixlacaꞌatalh 
ni va lai mamakꞌalhkꞌajnicalh pus 
jantu lhijun ni quilapanac cava. 
39

 Chai va tichi chavaich ju najun 
ni jantu quinchꞌakꞌokꞌaputun va 
ixlacaꞌatalh ni jantu lacasqꞌuin 
ni camaknicalh pus ju yuchi 
camakꞌatsꞌankꞌayaꞌ ju saꞌatsucunti 
ju lactꞌiyan. Para va tichi chavaich 
ju camakꞌatsꞌankꞌayaꞌ ju isꞌatsucunti 

MATEO 10



27

va ixlacaꞌatalh ni quinchꞌakꞌokꞌai ju 
quitꞌin pus caꞌalinaꞌ isꞌatsucunti ju 
lactꞌiyan.

Alin ju talhaja ju lactꞌiyan
40

 Pus ju cataꞌamaklhtayananan ju 
uxijnan pus tachi ju va jun quitꞌin 
ju quiꞌamaklhtayanan. Chai ju 
quiꞌamaklhtayanan pus tachi ju va 
jun Dios ju amaklhtayanan. Yuchi 
ju quimacaminta. 41

 Pus va tichi 
chavaich ju caꞌamaklhtayananach 
tam xamatiꞌ ju najun 
quinchivinti va ixlacaꞌatalh ni 
quilapanac junita pus vachuꞌ 
caꞌamaklhtayananaꞌ tuchi 
caxtaknicananta ju quilapanac ju 
lactꞌiyan. Chai va tichi chavaich 
ju caꞌamaklhtayananach tam 
xamatiꞌ ju soknicꞌa isꞌatsucunti 
va ixlacaꞌatalh ni soknicꞌa 
ju isꞌatsucunti pus vachuꞌ 
caꞌamaklhtayananaꞌ tuchi 
caxtaknicananta ju lactꞌiyan ju 
lapanac ju soknicꞌa isꞌatsucunti. 
42

 Chai slivasalh ju iclajunau. Vachuꞌ 
caxtaknicananta ju lactꞌiyan ju 
ixtalhaja va tichi chavaich ju 
caxtakniyaꞌ mas va tam vaso ju 
tsꞌucꞌuncꞌu xcan ju quinchꞌakꞌokꞌai. 
Caxtaknicananta va ixlacaꞌatalh 
ni kꞌeu xalaktsꞌin mas jantu tuꞌuꞌ 
ixlhiulacan laꞌixmacniꞌan ju aliꞌin 
ixtꞌalapanacni.

Ju Xivan amalakachani 
ju Jesús ixlapanacni

11  Ju Jesús acsni amapꞌaksikꞌo 
ju ixpumacautꞌuiꞌan 

ixꞌamamakaꞌui pus taxtulh ju anch. 
Alh amalaniniꞌ ju lapanacni. Chai 
alh nonaꞌ ni lhinomputun ju Dios 
laꞌisꞌatsucuntiꞌan. Ixꞌalhtanatꞌajun 

tachi chun ju lakꞌachakꞌanixni ju 
vanin ixtavilanalh.

2
 Pus ju Xivan ixtꞌalhnucanta para 

cꞌatsa tuchi ixnavich ju Cristo. Chai 
amalakachanilh ju Jesús ixtꞌiyunꞌan 
ju ixꞌamamakaꞌui. 3 Ajunich ni 
catasacmi ju Jesús ni ma yuchach 
cava ju Cristo ju ixnoncan 
camalakachatachilh ju Dios u ma 
tasqꞌuini ni catipacxanchokolh 
apumatam. 4 Pus acsni tachaꞌalh 
chai tasacmi pus ju Jesús chani 
akꞌalhtayanalh:
―Aꞌinchꞌokꞌochitꞌit. 

Amacꞌatsꞌanichitꞌit ju Xivan 
tuchꞌi xalaktsꞌinatꞌit chai tuchꞌi 
xakꞌasmatꞌatꞌit. 5 Aꞌunitꞌit ni lai 
taꞌalacꞌavanan ju alakꞌachꞌixnin 
ixtajunita. Chai laich taꞌalhtanan 
ju ixtalacchꞌantakꞌalhita. Chai 
talaclacamacaxlich ju ixtapacxanta 
ju macxcai tsꞌitsꞌi ju puchꞌiꞌan. 
Chai laich takꞌasmatꞌa ju va 
kꞌatapa ixtajunita. Chai ju ixtanita 
malokꞌonichokocalh. Chai ju 
quilhpatinin ajunicalh ta yu laich 
cataputakꞌalhtaxtulh. 6 Vachuꞌ 
aꞌunitꞌit ni na kꞌachan ju tam 
lapanac ju jantu astan najun 
ni jantu quinchꞌakꞌokꞌaputun. 

―Chunch ju ajunicalh ju 
ixꞌamamakaꞌui ju Xivan.

7
 Chai acsni taꞌanchokolh ju 

yuꞌunch pus ju Jesús lana tsuculh 
alacsacminiꞌ ju lapanacni ixlacata 
ju Xivan. Chani ajuni:
―Acsni qꞌuilaktsꞌintꞌit ju Xivan 

ju lacamacni tis chavaich ju 
ixlaktsꞌimpꞌutꞌunatꞌit. Cꞌatsꞌayatꞌit 
ni jantiyuꞌ ju lhiqꞌuilatꞌit ju anch 
ni va alaktsꞌimpꞌutꞌutꞌit tam 
lapanac ju va tam tam najun 
tachi ju lai ju tuꞌuꞌ xaxkꞌoi actiyac 

acsni lacatam lacatam sun 
lhiꞌan ju un. 8 Pus tis chavaich ju 
ixlaktsꞌimpꞌutꞌunatꞌit. Cꞌatsꞌayatꞌit 
ni jantiyuꞌ ju lhiqꞌuilatꞌit ju anch ni 
va alaktsꞌimpꞌutꞌutꞌit tam lapanac 
ju na va kꞌox camalakchꞌinilh. 
Jantiyuꞌ ju lhiqꞌuilatꞌit ju anch 
ni va laꞌixchakaꞌan ju xalackꞌajin 
ucxtinin tavilanancha ju na kꞌox 
tamalakchꞌininta. 9 Pus tis chavaich 
ju ixlaktsꞌimpꞌutꞌunatꞌit. Cꞌatsꞌayatꞌit 
ni va ixlaktsꞌimpꞌutꞌunatꞌit ju 
lapanac ju najun ixchivinti Dios. 
Chai vasalh chunch junita ju 
Xivan. Para palai kꞌai lhichꞌalhcat 
ju xtaknicanta ju yuchi. Palai 
jantu va tichi lapanac ju najun 
ixchivinti Dios. 10

 Pus yuchi ju 
Xivan ju ispastaccan acsni chani ju 
tsꞌokꞌulacalh laꞌixchivinti Dios:

Acmalakachayaꞌ ju quilapanac 
ju pꞌulhnan caꞌanaꞌ.

Astan ju uxintꞌi.
Chai yuchach ju caꞌalakꞌoxiniyaꞌ 

ju ixꞌalhunutꞌan ju lapanacni 
ni cataꞌamaklhtayananan 
acsni achꞌipꞌinaꞌ.

Chunch ju tsꞌokcanta laꞌixchivinti 
Dios.
11

 Slivasalh ju iclajunau. Tus chavai 
jantu tavanan alinta tam xamatiꞌ 
ju palai kꞌai cava. Va yuchi ju 
Xivan ju amakpaxanaꞌ. Para va 
tichi chavaich ju palai jantu tuꞌuꞌ 
lhiulacan laꞌixmacni ixtꞌalapanacni 
sia yuꞌunch ju quintalhilaksi 
yuchach ju palai kꞌai cajunaꞌ ju 
lactꞌiyan junta lhinajun ju Dios. 
Palai jantu chun junita ju Xivan ju 
chavai.

12
 Tus acsni tsuculh amalaniniꞌ ju 

Xivan tus chavai pus ju lapanacni 
slivasalh laꞌixlhichux ixꞌalhunutꞌan 

taꞌamputun ju lactꞌiyan junta 
lhinajun ju Dios. 13

 Pus acsni tucaꞌ 
ixmin ju Xivan pus ju Moisés chai 
ju aliꞌin makꞌaniya ixlapanacni 
Dios si tanonkꞌo ni ma calhinonaꞌ 
ju Dios ju ani lacamunutpaꞌ. Chai 
acsni milh ju Xivan pus tsuculh 
uctaxtunuꞌ ju ixchivintiꞌan. 14

 Chai 
ni va cꞌatsꞌapꞌutꞌunatꞌit ixlacata ju 
Elías ju ixnoncan ni caminaꞌ pus 
yuchach ju Xivan. 15

 Pus ju alin 
ixpakꞌasmatni cakꞌasmatlich ju 
iclajunau.

16
 Ju uxijnan ju chavai tꞌonatꞌit 

ca laich acnaulh ni ixtꞌachunch 
untꞌatꞌit tachi ju askꞌatꞌan ju 
takꞌamanan laclhitamau. Chai 
ju quilhmactam chani talajuni 
ju aquilhmactam: 17

 “Ju quijnan 
xacskꞌolau para ju uxijnan jantu 
xaꞌatꞌininatꞌit. Chai icmilhpauch 
ju amakꞌanit para sin chunch 
jantu xakꞌachꞌaniyatꞌit ni jantu 
xalackꞌalhunatꞌit”. 18

 Laich acnaulh 
ni vana va chunch untꞌatꞌit ju 
uxijnan ni vachuꞌ jantu tuꞌuꞌ kꞌox 
lhiulayatꞌit. Ju uxijnan ixnonatꞌit ni 
va ixpacxanta lhacaticuru ju Xivan 
ni va isꞌakstu ju ixꞌucxuntꞌajun 
chai jantu ixꞌalactꞌavemputun ju 
lapanacni chai jantu ixkꞌotputun 
ju vino. 19

 Chai astan icmilh ju 
quitꞌin ju quimalakachatachilh 
Dios ni lapanac actsucuyaꞌ ju 
ani. Chai ju uxijnan nonatꞌit ni 
va chavani lapanac icjunita chai 
icꞌakꞌotnu lapanac chai ixꞌamigoꞌan 
icjunita ju achꞌinin chai ju aliꞌin 
alactuꞌunin. Chunch ju nonatꞌit 
ni icꞌalactꞌaꞌucxuntꞌajun ju 
lapanacni chai icꞌalactꞌavajin chai 
ickꞌotꞌa ju vino. Para ni alin ju 
lapanacni ju talacaꞌinilh ixchivinti 

ju Xivan chai quintalacaꞌinilh 
ju quinchivinti pus putasui ni 
slivasalh na acꞌatsananta ju Dios 
ni chunch ju xaquintalhilhcayan ju 
laquiꞌatsucunti quincꞌan.

Alin ju lakꞌachakꞌan junta jantu 
taquiclacaꞌiputun ixchivinti Dios
20

 Pus ju acsnich ju Jesús tsuculh 
alakꞌakꞌaimanaꞌ ju amachakꞌan ju 
lakꞌachakꞌanixni junta palai lhu 
ixnavita ju lhamakꞌan. Alakꞌakꞌaima 
ni jantu tavanan ixtamacomputun 
ixꞌalactuꞌuntiꞌan. Pus chani ajuni:

21
 ―Painiꞌitnich untꞌatꞌit ju 

uxijnan ji amachakꞌan Corazín. 
Painiꞌitnich untꞌatꞌit ju uxijnan 
ji amachakꞌan Betsaida. Pus 
ni caꞌixꞌanavinicancha ju 
amachakꞌan Tiro chai ju 
amachakꞌan Sidón ju lhamakꞌan 
ju malacꞌasunicꞌantꞌatꞌit ju uxijnan 
pus makꞌanchich ixtamacaulh 
ixꞌalactuꞌuntiꞌan ju yuꞌunch. Chai 
ixtalakchꞌilh ixlacpumpuꞌan ju 
na tsꞌiti chai ixtatavi lacalhcꞌacꞌa 
ni cacꞌatsacalh ni vasalh na 
ixtamacomputun ixꞌalactuꞌuntiꞌan. 
22

 Pus ixlhiyuchach acsni 
camucꞌanicanaꞌ ju ixtalakꞌalhinꞌan 
ju lapanacni pus ju amachakꞌan 
Tiro chai ju amachakꞌan Sidón 
palai jantu lhu caꞌalinaꞌ ju 
ixmakꞌalhkꞌajnatꞌan. Palai lhu 
ju amamakꞌalhkꞌajnicꞌanaꞌitꞌit 
ju uxijnan. 23

 Chai ju uxijnan ji 
quintꞌaꞌamachakꞌan ju lakꞌachakꞌan 
Capernaum na va takꞌayayatꞌit. 
Para amamaxanicꞌanaꞌitꞌit. Pus ni 
caꞌixnavicancha ju lakꞌachakꞌan 
Sodoma ju lhamakꞌan ju 
masunicꞌantꞌatꞌit ju uxijnan 
caꞌixꞌalinkꞌalhilhch tus chavai. 

24
 Chai iclajunau ni palai jantu lhu 

caꞌalinaꞌ ju ixmakꞌalhkꞌajnatꞌan 
ju amachakꞌan Sodoma acsni 
camucꞌanicanaꞌ ju ixtalakꞌalhinꞌan 
ju lapanacni. Palai lhu caꞌalinaꞌ ju 
mimakꞌalhkꞌajnatꞌan ju uxijnan.

Ju Jesús alactꞌasani ju lapanacni 
laꞌixmacni ni cataꞌastacnalh

25
 Pus ju acsnich ju Jesús chani 

naulh:
―Ju uxintꞌi ji quimpai xaꞌucxtinꞌat 

ju lactꞌiyan chai ju lacatꞌun. Pus 
icjunan lakꞌailaktsꞌiuch ni jantu 
amavasalanitꞌa ju ani taxtokni 
ju na talhilaksi ixꞌatalanintiꞌan 
chai ixtacꞌatsanꞌan isꞌakstuꞌan. 
Alai amavasalanitꞌa ju yuꞌunch 
ju talhilaksiyan tachi ju lai 
tam askꞌatꞌa acsni lhilaksi 
ixꞌamamakaꞌunuꞌ ni yuchi ju 
camalaniyaꞌ tuꞌuꞌ. 26

 Pus chunchach 
ji quimpai. Chunchach ju kꞌox 
xalhiulai ju uxintꞌi.

27
 Chai ju acsnich ju Jesús chani 

ajuni ju lapanacni:
―Ju quimpai quixtaknikꞌota 

tachi chun ju taxtokni. Para jantu 
xamatiꞌ vasalh quimispai. Va yuchi 
ju quimpai. Chai jantu xamatiꞌ 
vasalh mispai ju quimpai. Va quitꞌin 
ju istsꞌalh icjunita. Chai vachuꞌ 
tamispai tachi chun ju iclacasqꞌuin 
ni catamispa. 28

 Atꞌatꞌit ju 
laquimacni tachi chun ju uxijnan ju 
na xkꞌoptꞌatꞌit ni jantu lai naviyatꞌit 
ju kꞌox chai ju uxijnan ju alin tuꞌuꞌ 
ju na tsꞌinqꞌui lamiꞌatsucuntiꞌan. 
Pus laquimacni ju quitꞌin 
astꞌacnanaꞌitꞌit. 29

 Alacꞌaꞌitꞌit ju 
quilhamapꞌaksin chai alakꞌaꞌitꞌit 
ni miꞌamamakaꞌunuꞌan acva. Pus 
ju quitꞌin jantu jeks icꞌui chai 

jantu tuꞌuꞌ iclhitakꞌayai. Pus ni 
chunch ju alatꞌit pus cakꞌachanach 
ju miꞌalhunutꞌan. 30

 Pus jantu na 
lhixcai ixnavica ju quilhamapꞌaksin. 
Chai jantu axkꞌopꞌaꞌitꞌit ixnavica.

Ju ixtamamakaꞌun tapꞌuxlh 
ju xatocꞌat ju trigo

12  Pus lakatam avilhchan 
paꞌastacni ju Jesús ixtꞌajun 

tapasanaꞌ junta ixchꞌancanta 
ju trigo. Vachuꞌ ixtatꞌaꞌanta ju 
ixꞌamamakaꞌui. Chai ju yuꞌunch na 
ixtachavanita chai ixtapꞌuxlhiꞌanta 
ju xatocꞌat ju trigo chai ixtaꞌui. 
2

 Para acsni taꞌalaktsꞌinilh ju 
fariseonin tajunilh ju Jesús:
―Alaktsꞌich. Ju mintamamakaꞌun 

va tanavich ju lhichꞌalhcat. Para 
jantu lhijun ni chunch ju catalalh ni 
va avilhchan paꞌastacni junita.

3
 Para ju Jesús chani alacjuni:

―Ja lana jantu pꞌastꞌacꞌatꞌit tuchi 
navilh ju David acsni chavanilh ju 
yuchi chai chux ju ixtatꞌaꞌanta. 4 Ja 
lana jantu pꞌastꞌacꞌatꞌit ni lai tanu 
junta ixlakꞌayacan ju Dios chai ulh 
ju xkapavati ju ismokslanicanta ju 
Dios. Chai ju anuꞌ xkapavati jantu 
lai va kꞌaya ixꞌucan. Va yuꞌunch 
ju palijni ju lai ixtaꞌui. 5 Chai ja 
lana jantu pꞌastꞌacꞌatꞌit tachi ju 
najun lacalhamapꞌaksin ju tsꞌoklh 
ju Moisés. Ju anch ma najun ni 
matiꞌ ixtalakꞌalhinꞌan ju palijni mas 
tachꞌalhcatnan junta lakꞌayacan 
ju Dios ju avilhchan paꞌastacni. 
6

 Pus ni alin ju lhamapꞌaksin ni 
lai tachꞌalhcatnan ju palijni junta 
lakꞌayacan ju Dios mas avilhchan 
paꞌastacni junita pus iclajunau 
ni vana jantu talakꞌalhin tuchi 
xatanavi ju quiꞌamamakaꞌunti ni 

palai tuꞌuꞌ ju quilhamapꞌaksin 
ju quitꞌin. Palai jantu ju anuꞌ 
makꞌaniya lhamapꞌaksin. 7 Para 
ca jantu xamachꞌakxayatꞌit ju 
ixchivinti Dios ju tsꞌokcanta junta 
ma chani najun ju Dios: “Ju quitꞌin 
iclacasqꞌuin ni alaꞌaktꞌaiꞌutꞌit 
lacaꞌamapaininti. Jantu va yuchi 
ni aquilalhikꞌailaktsꞌiu ju tuꞌuꞌ 
atapacxat”. Ni ca ixmachꞌakxatꞌit 
ju tuchi nomputun ju chunch 
pus jantu caꞌixꞌamucꞌanitꞌit 
ixtalakꞌalhinꞌan ju lapanacni ju 
jantu tuꞌuꞌ macxcai tanavita. 8 Pus 
quitꞌin ju lai icnajun tuchi lai 
navican ju avilhchan paꞌastacni. 
Quitꞌin ju quimalakachatachilh 
Dios ni lapanac actsucuyaꞌ ju ani.

Ixꞌalin pumatam lapanac 
ju va ixixnita ju ixmacaꞌ

9
 Pus ju Jesús taxtucha ju 

anch. Milh laꞌixpujitatꞌan ju 
istꞌaꞌisraelitanin. 10

 Chai ju anch 
ixtanumacha pumatam lapanac ju 
va ixixnita ju ixmacaꞌ. Chai ju aliꞌin 
ju vachuꞌ anch ixtatanumanalh va 
ixtapuxconiputun ixtalakꞌalhin ju 
Jesús. Chai yuchi chani talhijuni:
―Ja lai acꞌuchꞌununcan ju 

avilhchan paꞌastacni.
11

 Chai ju Jesús chani 
alhikꞌalhtayanalh:
―Ju tam xamatiꞌ ju milhiꞌuxijnan 

ni capacxalh lakatam ixborrego 
chai ju yuchi cataju junta 
puculhucnicꞌa ju avilhchan 
paꞌastacni ja jantu caꞌalh macutunuꞌ. 
12

 Chai aktsꞌiya palai tapalai ju 
isꞌatsucunti ju tam lapanac. Palai 
jantu ju va tuꞌuꞌ borrego. Pus yuchi 
lai lhinavican ju kꞌox ju avilhchan 
paꞌastacni.

13
 Pus ju acsnich ju Jesús chani 

juni ju anuꞌ lapanac:
―Alhitꞌach ju mimacaꞌ.
Chai acsni xtaknilh ju ixmacaꞌ 

pus lana takꞌoxilh. Lana 
ixtꞌachunch va tachi ju ixjunita ju 
ixtamactam. 14

 Para ju fariseonin 
lana tataxtulh chai talacchivinilh 
sia yuꞌunch ixlacata ju Jesús ta yu 
laich catapumakni.

Chani ixtanajun ju makꞌaniya 
ixlapanacni Dios ixlacata ju Jesús
15

 Pus ju Jesús acsni cꞌatsa tuchi 
ixtapastꞌacꞌa ju fariseonin pus 
taxtuchokolh ju anch. Chai lhu 
lapanacni tachꞌakꞌokꞌalh. Chai ju 
Jesús palaich anavikꞌo tachi chun 
ju takꞌankꞌanin. 16

 Chai slivasalh 
alhimapꞌaksi ni jantu catanaulh 
tichi lapanac ju yuchi. 17

 Chai ni 
chunch ju xachꞌalhcatnan ju Jesús 
pus uctaxtulh ju tuchi naulh ju 
makꞌaniya ixlapanac Dios ju Isaías 
ixjuncan. Ju yuchi ma naulh ni ma 
chani naulh ju Dios ixlacata ju Jesús:
 18 Yuchi ju ani ju quilapanac ju 

icsacxtuta.
Chai na icmapaini ju yuchi. Na 

iclhikꞌachan ju yuchi.
Acxtakniyaꞌ ju quiSpiritu Santu.
Chai ju yuchi caꞌajunaꞌ ju 

lapanacni ju jantu israelitanin 
tajunita ta yu laich 
catatakꞌalhtaxtulh.

 19 Ju yuchi jantu calasayaꞌ nin pꞌas 
cachivinaꞌ.

Chai jantu xamatiꞌ 
cakꞌasmatniyaꞌ ni na pꞌas 
cachivinilh lacatijixni.

 20 Ju yuchi jantu lana camucꞌaniyaꞌ 
ixtalakꞌalhin tam xamatiꞌ ju 
na xcai macajun ju amacxcai.

Chai ju yuchi jantu 
casamakꞌanaꞌ xamatiꞌ mas va 
lacatsꞌunin ju lhilaksi ju Dios.

Chunch ju canaviyaꞌ tus acsni 
caꞌalinaꞌ ju ixpuꞌucxtin junta 
si soknicꞌa cajunaꞌ.

 21 Chai yuꞌunch ju jantu 
israelitanin catalhilaksiyaꞌ ju 
yuchi.

Ixtanajun ju lapanacni ni 
laꞌixtachaput ju lhacaticuru 

ju chꞌalhcatnan ju Jesús
22

 Pus ju acsnich lhiminicalh ju 
Jesús pumatam lapanac ju ixtanun 
ju lhacaticuru laꞌixlacatuna. Chai 
ju yuchi alakꞌachꞌix ixjunita 
chai va ixnunulata. Pus ju Jesús 
cꞌuchꞌu. Chai ju acsnich ju anuꞌ 
lapanac chivinilh chai alacꞌavanalh. 
23

 Chai tachi chun ju lapanacni 
va talhamakꞌaninilh. Chai chani 
ixtanajun:
―Ju ani ja laich nuꞌ yuchi cava 

ju istsꞌalh David. Ju ixnoncan ni 
camalakachatachilh ju Dios.

24
 Para ju fariseonin acsni 

takꞌasmatlh ni chunch ixtanajun ju 
lapanacni tanaulh:
―Ju ani ya lapanac va tixcoxtui 

ju lhacaticuru laꞌixlacatuna tam 
lapanac laꞌixtachaput ju Satanás.

25
 Pus ju Jesús mas jantu 

kꞌasmatnilh ixchivintiꞌan ju 
fariseonin para cꞌatsa tuchi 
ixtapastꞌacꞌa chai chani ajuni:
―Tachi chun ju kꞌai lacatꞌun 

junta lhinajun ju tam kꞌai ucxtin 
ni quilhmaclhu cajuncalh chai 
catalaclasa ju sia isꞌakstuꞌan pus 
va caꞌaclalh. Chai ju amachakꞌan 
va tuchi lakꞌachakꞌan u tuchi 
chakaꞌ ju va catalaclakꞌailh ju 

sia ixlhiꞌakstuꞌan pus jantu lai va 
lakputam catitatsucukꞌalhi. 26

 Pus 
vana va chun ju lhacaticuru. Ju 
yuchi ni caꞌatixcoxtulh ju aliꞌin 
ixtꞌalhacaticurulhni pus tachi ju 
va atꞌalasai ju ixlapanacni. Chai ju 
chunch jantu lai catilhinonkꞌalhi 
laꞌixpuꞌucxtin. 27

 Ju uxijnan 
nonatꞌit ni laꞌixtachaput ju Satanás 
ju ictixcoxtui ju lhacaticurulhni. 
Para ju mintamamakaꞌun 
vachuꞌ tamaktasqꞌuini ni xamatiꞌ 
caꞌaxtaknilh ixtachaputꞌan ni laich 
catatixcoxtuyaꞌ ju lhacaticurulhni 
laꞌixlacatunaꞌan ju lapanacni. Chai 
yuꞌunchach ju catajunan ni jantu 
slivasalh ni laꞌixtachaput ju Satanás 
ju apuxcoxtucan ju lhacaticurulhni 
tachi ju nonatꞌit ju uxijnan. 28

 Alai 
laꞌixtachaput ju iSpiritu Santu Dios 
ju icꞌaxcoxtui ju lhacaticurulhni 
laꞌixlacatunaꞌan ju lapanacni chai 
yuchi lhitasui ni lhinajun ju Dios 
lamilhiꞌuxijnan.

29
 Tas laich calhitanuyach tam 

xamatiꞌ laꞌixchakaꞌ apumatam 
ju na tachapun junita chai laich 
camaxtunilh ixtaxtokni ni 
jantu pꞌulhnan camacchꞌimalh. 
Acsnicaꞌ ju laich camaxtunicalh 
ju ixtaxtokni ni va jantu lai 
tamacyajui.

Pus ju Jesús naulh ju chunch 
ni va ixꞌamamachakxaniputun ju 
lapanacni ni yuchi ju tꞌalalhajalh 
ju lhacaticuru chai yuchi lai 
alhixcoxtui ju lhacaticurulhni 
laꞌixlacatunaꞌan ju lapanacni.

30
 Chai tailhiꞌalh ixchivinti ju 

Jesús. Naulh:
―Pus ju jantu quintꞌaꞌanta yuchi 

ju quintꞌalaxcai junita. Chai ju 
jantu quiꞌaktaijui ixmakꞌaixtꞌokꞌa ju 

lapanacni ju aquintalhilacaꞌanach 
pus va asastucnun.

31
 Pus ni xaquilajunau ni 

laꞌixtachaput ju Satanás ju icxcoxtui 
ju lhacaticurulhni laꞌixlacatunaꞌan 
ju lapanacni pus yuchi iclalhijunau 
ni laich caꞌamacꞌacxanicanaꞌ ju 
lapanacni tachi chun ju alactuꞌunti 
ju tanavi chai tachi chun ju 
macxcai chivinti ju tanajun. Para 
ni catanaulh macxcai chivinti 
ixlacata ju Spiritu Santu pus jantu 
lai tavanan catiꞌamacꞌacxanicalh. 
32

 Chai va tichi chavaich ju canonaꞌ 
macxcai chivinti ju quilacata 
pus camacꞌacxanicanaꞌ. Quitꞌin 
ju quimalakachatachilh Dios ni 
lapanac actsucuyaꞌ ju ani. Para 
va tichi chavaich ju canonaꞌ 
macxcai chivinti ixlacata ju 
Spiritu Santu jantu lai tavanan 
catimacꞌacxanicalh nin ani 
lacamunutpaꞌ nin astan.

Laxatocꞌat pucꞌatsacan tas 
junitach ju tuꞌuꞌ qꞌuiu

33
 Ni kꞌox ju xatocꞌat ju tuꞌuꞌ 

qꞌuiu pus pucꞌatsacan ni na kꞌox 
ju xaqꞌuiu. U ni jantu kꞌox ju 
xatocꞌat pus pucꞌatsacan ni jantu 
kꞌox ju xaqꞌuiu. Pus laxatocꞌat ju 
pucꞌatsacan ju tuꞌuꞌ qꞌuiu. Tamalhch 
ju kꞌox chai tamalhch ju jantu. 
34

 Pus vana va chun ju uxijnan. Ju 
uxijnan ni slivasalh na kꞌai untꞌatꞌit 
pus tas laich alhinonaꞌitꞌit ju tuꞌuꞌ 
kꞌox. Pus tuchi alin lamiꞌalhunutꞌan 
yuchach ju nonatꞌit. 35

 Ju kꞌox 
lapanac maxtui laꞌixꞌalhunut 
ju kꞌoxi chivinti ni yuchach ju 
makꞌata laꞌixꞌalhunut. Para ju 
tam lapanac ju kꞌai junita pus 
laꞌixpulacni ixꞌalhunut ju maxtui 

ju chivinti ju jantu kꞌox ni yuchach 
ju makꞌata laꞌixꞌalhunut. 36

 Pus 
chani iclajunau. Acsni cachinaꞌ ju 
avilhchan acsni camakꞌosaspitcanaꞌ 
ju lapanacni pus ju Dios caꞌulaniyaꞌ 
ixtalakꞌalhinꞌan tachi chun ju 
lapanacni ju ixtanajunta macxcai 
chivinti. 37

 Pus va ixlacaꞌatalh 
ju macxcai minchivintiꞌan 
capucꞌatsacanaꞌ ni na kꞌai untꞌatꞌit 
chai ixlhiyuchi aꞌulanicꞌanaꞌitꞌit ju 
mintalakꞌalhinꞌan. Para va tichi 
chavaich ju najun ju kꞌoxi chivinti 
pus capucꞌatsacanaꞌ ni soknicꞌa 
isꞌatsucunti laꞌixmacni Dios chai 
ixlhiyuchi jantu catiꞌulanicalh 
ixtalakꞌalhin.

Ju aliꞌin tasqꞌuin ju tuꞌuꞌ 
ju catapumispayaꞌ tichi 

chavaich ju Jesús
38

 Pus ju acsnich chani tajuni 
ju Jesús ju aliꞌin sia yuꞌunch 
ju fariseonin chai aliꞌin sia 
yuꞌunch ju na ixtalhatalanininta 
ixlhamapꞌaksinꞌan ju 
istꞌaꞌisraelitanin.
―Amamakaꞌunuꞌ 

iclaktsꞌimputunau tuꞌuꞌ lhamakꞌan 
ju apꞌumavasalaꞌ ni vasalh Cristoꞌat 
ju ixnoncan ni camalakachatachilh 
ju Dios.

39
 Para ju Jesús chani 

akꞌalhtayanalh:
―Ju lapanacni ju na kꞌai 

tajunita chai ju tamacajunta ju 
Dios yuꞌunchach ju tasqꞌuin tuꞌuꞌ 
lhamakꞌan ju catapumispayaꞌ ju 
Cristo. Para jantu catiꞌaxtaknicalh 
tuꞌuꞌ atumpa. Va yuchi ju 
caꞌamapastꞌacꞌanicanaꞌ tuchi 
ju tapasalh laꞌisꞌatsucunti ju 
makꞌaniya lapanacni ju Jonás 

ixjuncan. Yuchi ju ixnajun 
ixchivinti Dios. 40

 Pus ju Jonás 
lakatꞌutu avilhchan chai lakatꞌutu 
atatsꞌisni ixtajun laꞌixpajan 
ju kꞌai pamata. Chai vana 
va chun ju quitꞌin. Lakatꞌutu 
avilhchan chai lakatꞌutu atatsꞌisni 
actaꞌacnuyaꞌ lacatꞌun ju quitꞌin ju 
quimalakachatachilh ju Dios ni 
lapanac actsucuyaꞌ ju ani. 41

 Chai 
acsni cachinaꞌ ju avilhchan acsni 
camakꞌosaspitcanaꞌ ju lapanacni 
pus ju amachakꞌan Nínive 
catatayayaꞌ. Chai va ixlacataꞌan 
ju yuꞌunch pus aꞌulanicꞌanaꞌitꞌit ju 
mintalakꞌalhinꞌan. Pus ju yuꞌunch 
tamacaulh ixꞌalactuꞌuntiꞌan acsni 
ajuni ixchivinti Dios ju Jonás. Para 
ju uxijnan jantu xamacꞌonatꞌit ju 
miꞌalactuꞌuntiꞌan mas ani icya ju 
palai xakꞌai icjunita. Palai jantu ju 
Jonás. 42

 Vachuꞌ ju acsni avilhchan 
acsni camakꞌosaspitcanaꞌ ju 
lapanacni pus ju anuꞌ chakoꞌulh 
ju xaꞌucxtin ixjunita ju lhisur 
catayayaꞌ. Chai va ixlacata yuchi 
pus ju uxijnan amucꞌanicꞌanaꞌitꞌit 
ju mintalakꞌalhinꞌan. Pus ju yuchi 
slivasalh na makat ju xaminacha ni 
va iskꞌasmatniputun ju ixꞌatalaninti 
ju kꞌai ucxtin Salomón. Chai ani 
icya ju palai xakꞌai icjunita ju 
quitꞌin. Palai jantu ju Salomón. Para 
ju uxijnan jantu kꞌasmatpꞌutꞌunatꞌit 
ju quinchivinti.

Ju lhacaticuru lai tanuchokoi 
laꞌixlacatuna ju lapanac

43
 Ju lhacaticuru acsni taxtui 

laꞌixlacatuna tam lapanac pus 
vaclhun ucxuntꞌajun junta axixninta. 
Va puxcolhitꞌajun ta anchach ju 
lai catavi. Para jantu lai lhitajui. 

44
 Chai ju acsnich chani najun: 

“Alai acꞌanchokoyaꞌ laquinchakaꞌ 
junta xactaxtuyacha”. Chai acsni 
chinchokoi pus lana tanuchokoi 
laꞌixlacatuna ju anuꞌ lapanac 
ni tachi lakatam chakaꞌ junita 
junta jantu xamatiꞌ tanun para 
na pulacpꞌalhcanta chai na cꞌus 
maxantilacanta. 45

 Pus ju acsnich 
ju anuꞌ lhacaticuru taxtuchokoi. An 
iniꞌ apumatujun lhacaticurulhni 
chai akꞌailhiminkꞌojui laꞌixlacatuna 
ju anuꞌ lapanac. Chai ju anuꞌ 
ixpumatujunꞌan lhacaticurulhni 
palai kꞌai tajunita. Palai jantu na 
chun ixjunita ju pꞌulhnan ixtanun 
va isꞌakstu. Pus palai takꞌalhilh ju 
isꞌatsucunti ju anuꞌ lapanac ju acsni. 
Palai jantu na chun ixjunita ju 
pꞌulhnan. Pus vana va chun cajunaꞌ 
ju miꞌatsucuntiꞌan ju uxijnan ju 
tꞌonatꞌit ju chavai ju na kꞌai untꞌatꞌit.

Talakmilh ju Jesús ixnati 
chai isꞌapꞌisekꞌen

46
 Acsni ixtꞌajuncaꞌ xakꞌalanaꞌ ju 

lapanacni ju Jesús pus tachincha ju 
ixnati chai isꞌapꞌisekꞌen. Chai tataya 
makspaꞌ ni va ixtatꞌachivimputun 
ju Jesús. 47

 Chai pumatam lapanac 
chani xajuni ju Jesús:
―Ju minati chai ju miꞌapꞌisekꞌen 

tayanancha makspaꞌ chai 
tatꞌachivimputunan.

48
 Para ju Jesús chani juni ju anuꞌ 

lapanac ju ixmalakachacanta:
―Tis chavaich ju quinati chai tis 

chavaꞌitnich ju quiꞌapꞌisekꞌen.
49

 Pus ju acsnich ju Jesús 
amacꞌanilh junta ixtavilanalh 
ixꞌamamakaꞌui chai naulh:
―Ani tavilanalh ju quinati chai 

ju quiꞌapꞌisekꞌen. 50
 Pus va tichi 

chavaich ju canaviniyaꞌ ixkꞌachat 
ju quimpai ju vilhcha lactꞌiyan 
yuchach ju vasalh quimpꞌisekꞌe 
tsꞌalh chai vasalh quimpꞌisekꞌe atsiꞌ 
chai vasalh quinati.

Ju achꞌananaꞌ chꞌanlh ju tꞌin

13  Pus ju acsni avilhchan 
ju Jesús taxtulh ju 

lacachakaꞌ. Chai tolhcha vanin 
laꞌixquilhtuꞌ ju atantsꞌin. 2 Chai ni 
na lhu talakchaꞌalh ju lapanacni 
pus ju yuchi taju lacabarco ni laich 
caꞌamalanikꞌolh ixchuxꞌan. Anch ju 
tavi chai tachi chun ju lapanacni 
lacatꞌun tataya laꞌixquilhtuꞌ 
atantsꞌin. 3 Pus ju acsnich ju Jesús 
na lhu taxtokni ju xaꞌamalani ju 
lapanacni. Para si lacatuꞌuꞌ chivinti 
ju ixtꞌalaktsꞌipaxcavaich ju tuꞌuꞌ. 
Chani xaꞌajuni:
―Pumatam achꞌananaꞌ alh 

lhavanaꞌ ju ixꞌachꞌananti. 4 Chai 
acsni ixtꞌajun lhavanaꞌ pus 
lacatsꞌunin ju xatꞌin tamacha va 
lacati. Chai tamilh ju tsꞌokꞌo chai 
tasacꞌulh. 5 Chai ju aliꞌ ju xatꞌin 
tamacha laꞌixꞌucxni chiux junta 
matiꞌ lhu ixjunita ju tꞌun. Pus 
ju yuchi va tsꞌalhti pꞌunlh ni 
matiꞌ lhu ixjunita ju tꞌun. 6 Para 
acsni xajchilh ju avilhchan lana 
macchalh chai lana xixlh ni jantu 
makat ixtinui istisivic. 7 Chai ju 
aliꞌ ju xatꞌin tamacha junta vachuꞌ 
ixma ju xatꞌin alhtucunuꞌ. Pus ju 
alhtucunuꞌ palai vatsꞌalhti takꞌaya 
chai akxtakmalh ju anuꞌ achꞌananti. 
8

 Para ju aliꞌ xatꞌin tamacha junta 
na kꞌox ixjunita ju tꞌun. Chai ju 
yuchi pꞌunlh. Takꞌaya. Chai tocꞌalh 
ju xalhiꞌut. Pus talhava ju akatamin 
achꞌananti. Ju aliꞌ tocꞌalh tam 

cientos xalhiꞌut. Ju aliꞌ tocꞌalh 
sesenta xalhiꞌut. Chai ju aliꞌ tocꞌalh 
va lakapꞌuxamcau ju xalhiꞌut. 
9

 Pus va tichi chavaich ju alin 
ixpakꞌasmatni pus cakꞌasmatlich ju 
tuchi iclajunau.

Tajuch ni jantu vas 
ajuncan ju lapanacni

10
 Pus ju acsnich ju ixꞌamamakaꞌui 

ju Jesús talakmilh chai chani 
tajuni:
―Tajuch ni va alacmalani ju 

lapanacni lacatuꞌuꞌ chivinti ju 
ixtꞌalaktsꞌipaxcavaich ju tuꞌuꞌ.

11
 Chai ju Jesús alacjuni:

―Ju uxijnan lacꞌasqꞌuinicꞌantꞌatꞌit 
ni amachꞌakxayaꞌitꞌit ju chivinti 
ju najun ni lhinomputun ju Dios 
laꞌisꞌatsucuntiꞌan ju lapanacni. 
Para ju aliꞌin lapanacni jantu 
alakꞌaꞌinican ni catamachakxa. 
12

 Pus ju lacaꞌi ju juncan pus aliꞌ 
cajuncanaꞌ chai lhu camachakxayaꞌ. 
Para ju jantu lacaꞌiputun ju tuchi 
juncan pus camacꞌapꞌanicanaꞌ 
ju tuchi ixlacaꞌita. 13

 Pus ju 
lapanacni ni lana jantu tamispai 
tuchi nomputun mas talaktsꞌin 
tuchi icnavi chai lana jantu 
talacaꞌi nin catamachakxa ju 
quinchivinti mas takꞌasmatꞌa 
pus yuchi icꞌalhilhixakꞌalai ju 
lapanacni lacatuꞌuꞌ chivinti ju 
ixtꞌalaktsꞌipaxcavaca ju tuꞌuꞌ. 
14

 Chai laꞌisꞌatsucuntiꞌan ju yuꞌunch 
uctaxtui ixchivinti ju makꞌaniya 
ixlapanac Dios ju Isaías ixjuncan. 
Pus ju yuchi chani naulh:

Ju uxijnan slivasalh 
akꞌasmatꞌaꞌitꞌit para jantu lana 
amachꞌakxayaꞌitꞌit.

Chai slivasalh alacꞌavananaꞌitꞌit 
para jantu anaviyaꞌitꞌit cuenta 
tuchꞌi ju laktsꞌinatꞌit.

 15 Chunch ju catapasayaꞌ 
lamiꞌatsucuntiꞌan ni na pꞌas 
xajun ju miꞌalhunutꞌan.

Chai lana jantu kꞌasmatꞌatꞌit 
tuꞌuꞌ.

Chai tachi ju va lakpustꞌoktꞌit 
ni va jantu tuꞌuꞌ 
laktsꞌimpꞌutꞌunatꞌit.

Chai jantu tuꞌuꞌ 
kꞌasmatpꞌutꞌunatꞌit.

Chai jantu tuꞌuꞌ 
machꞌakxapꞌutꞌunatꞌit.

Chunch ju layatꞌit ni jantu 
macꞌompꞌutꞌunatꞌit ju 
miꞌalactuꞌuntiꞌan ni laich 
aclamakꞌalhtaxtuch.

Chunch ju naulh ju Isaías. 
16

 Para na paxcat untꞌatꞌit 
ju uxijnan ji quintsꞌalan ni 
vasalh pꞌuꞌalacꞌavananatꞌit 
ju milakchulhꞌan chai 
pꞌakꞌasmatnanatꞌit ju 
miꞌakꞌaxkꞌolhꞌan. 17

 Pus slivasalh 
ju iclajunau. Na lhu ixꞌalin ju 
makꞌaniya ixlapanacni Dios chai 
ju aliꞌin makꞌaniya lapanacni ju 
soknicꞌa ixjunita ju isꞌatsucuntiꞌan 
ju na ixtalaktsꞌimputun ju tuchꞌi 
laktsꞌinatꞌit ju uxijnan. Para 
jantu tavanan talaktsꞌilh. Chai 
na ixtakꞌasmatputun ju tuchꞌi 
kꞌasmatꞌatꞌit para jantu tavanan 
takꞌasmatlh.

Ju Jesús mavasalai ju chivinti 
ixlacata ju achꞌananaꞌ

18
 Ju Jesús tailhiꞌalh ju 

ixchivinti chai chani ju ajuni ju 
ixtamamakaꞌun:

―Pus akꞌasmatꞌit ju uxijnan tuchi 
nomputun ju chivinti ixlacata ju 
achꞌananaꞌ. 19

 Pus ju tꞌin ju tamacha 
vanin laꞌixquilhtuꞌ ti yuꞌunch 
ju takꞌasmatꞌa ju chivinti junta 
najun ni lhinomputun ju Dios 
laꞌisꞌatsucuntiꞌan ju lapanacni. Para 
ju yuꞌunch jantu tamachakxai. 
Chai lana min ju lhacaticuru 
chai amacꞌapꞌani ju chivinti ju 
ixꞌachꞌananicanta laꞌixꞌalhunutꞌan. 
20

 Chai ju tꞌin ju tamacha laꞌixꞌucxni 
chiux yuꞌunch ju takꞌasmatꞌa 
ixchivinti Dios chai lana soko 
takꞌachani. 21

 Para chunch tajunita 
tachi ju anuꞌ xapꞌun laꞌixꞌucxni 
chiux. Jantu vasalh laꞌixlhichux 
ixꞌalhunutꞌan ju takꞌachani. Va 
pantsꞌiquis ju talacaꞌi. Para acsni 
min ju tuꞌuꞌ makꞌalhkꞌajnat u 
tuꞌuꞌ axcayanti va ixlacata ni 
talacaꞌi ju ixchivinti Dios pus lana 
tamacajun ixti ju Dios. 22

 Chai 
ju tꞌin ju tamacha junta ixꞌalin 
ju xatꞌin alhtucunuꞌ pus yuꞌunch 
ju takꞌasmatꞌa ixchivinti Dios 
para va tachi talhamakꞌaninin ju 
xataxtokni ju ani lacamunutpaꞌ 
chai va taputaꞌokxchokꞌoi ju tumin. 
Pus tachi chun ju ani taxtokni 
va amacꞌapꞌani ju chivinti ju 
ixchꞌananicanta laꞌixꞌalhunutꞌan 
chai jantu tavanan vasalh tasui 
ixtachaput ju Dios laꞌisꞌatsucuntiꞌan. 
23

 Para ju tꞌin ju tamacha lacakꞌoxi 
tꞌun yuꞌunch ju takꞌasmatꞌa ju 
ixchivinti Dios chai tamachakxai. 
Chai lana tasui laꞌisꞌatsucuntiꞌan 
ixtachaput ju Dios. Ju aliꞌin 
slivasalh lhu tasui ixtachaput Dios 
laꞌisꞌatsucuntiꞌan. Ju aliꞌin palai na 
lacatsꞌunin chai ju aliꞌin palai tucan 
na lacatsꞌunin.

Pumatam chꞌanlh ju tꞌin ju jantu 
kꞌox laꞌixꞌachꞌananti apumatam

24
 Chai ju Jesús ajunilh ju 

lapanacni ju ani alakatam chivinti 
ju ixtꞌalaktsꞌipaxcavaich ju tuꞌuꞌ.
―Junta lhinajun ju Dios chunch 

tapasai tachi ju tapasalh laꞌisꞌatsucunti 
pumatam lapanac. Ju yuchi chꞌanlh 
ju kꞌoxi xatꞌin trigo laꞌixcuxtu. 25

 Para 
ju tsꞌis acsni ilhtatacan pus milh 
ju ixtꞌalaxcai ju anuꞌ lapanac chai 
alhavanalh ju xatꞌin achꞌitin. Va 
lhitayalh ju kꞌoxi tꞌin. Chai acsni 
chꞌankꞌo pus lana taxtucha. Alh. 
26

 Pus pꞌunlich ju kꞌoxi tꞌin chai vachuꞌ 
pꞌunlich ju xatꞌin achꞌitin. Tatakꞌaya. 
Para acsni tsuculh aliniꞌ ju xatocꞌat 
ju trigo acsnicaꞌ ju tasu ju achꞌitin 
ju ixchꞌancanta. 27

 Pus ju acsnich 
ixlapanacni ju amatꞌun talakmilh 
chai tajuni: “Ja jantu xachꞌan ju kꞌoxi 
tꞌin lamincuxtu. Pus tas anchach ju 
xaminacha ju va achꞌitin”. 28

 Chai 
ju amatꞌun ajunich: “Yuchi ju 
quintꞌalaxcai ju xachꞌan ju xatꞌin ju va 
achꞌitin”. Chai ju acsnich ju ixlapanacni 
tasacmich. Tajunich: “Ja lacꞌasqꞌuin 
ni acꞌauch laxtunin”. 29

 Para ju yuchi 
chani ajuni: “Jantu ni va lai tꞌapꞌulhutꞌit 
ju kꞌox achꞌananti acsni tꞌipꞌulhuyatꞌit ju 
achꞌitin. 30

 Amacꞌaꞌuntꞌit. Chach takꞌaya 
kꞌaixtam tus acsni caꞌalinach ju xatocꞌat. 
Ju acsnich chani acꞌajunaꞌ ju catapꞌuxaꞌ: 
Pꞌulhnan apꞌulhutꞌitch ju achꞌitin. Chai 
apꞌachꞌimayaꞌitꞌit makxapatamin ni 
laich caxavacanaꞌ. Chai astan apꞌulhutꞌit 
ju trigo chai amakꞌatꞌit laquimpacꞌatsꞌa”.

Ju Jesús apumalani ju 
lapanacni ju xatꞌin mostaza

31
 Ju Jesús alacjuni ju 

lapanacni alakatam chivinti 

ju ixꞌapumavasalaniputun 
ni lhu catalhilaksiyaꞌ ju Dios 
acsni talaktsꞌin ni lhinajun ju 
yuchi laꞌisꞌatsucuntiꞌan ju aliꞌin 
ixtꞌalapanacni. Pus chani ju ajuni:
―Acsni lhinajun ju Dios 

laꞌisꞌatsucuntiꞌan ju lapanacni pus 
chunch ju tapasai tachi ju tapasai 
acsni chꞌancan ju xatꞌin mostaza. 
32

 Ju anuꞌ xatꞌin yuchi ju palai 
lacatꞌicstꞌi tachi chun ju tꞌin. Para 
acsni takꞌayai na kꞌalhapakꞌai jun. 
Tasui tachi ju lacatꞌicstꞌi qꞌuiu. 
Chai ju tsꞌokꞌo tamin chai tamucꞌai 
ixpamalhiquiꞌan laꞌixꞌacatan.

Ju Jesús apumalani ju lapanacni 
ju xatꞌin xkapavati

33
 Ju Jesús vachuꞌ alacjuni ju 

lapanacni alakatam chivinti ju 
ixꞌapumavasalaniputun tuchi tapasai 
acsni lhinajun ju Dios laꞌisꞌatsucuntiꞌan 
ju lapanacni. Pus chani ju ajuni:
―Acsni lhinajun ju Dios 

laꞌisꞌatsucuntiꞌan ju lapanacni 
chunch ju tajunita tachi ju tuꞌuꞌ 
xatꞌin xkapavati ju calhiyaulh tam 
chakoꞌulh ju lakatꞌutu achꞌapanta ju 
harina. Pus lana lhitayakꞌojui chux.

Tajuch ni va chunch 
xaꞌamalaninin ju Jesús

34
 Tachi chun ju ani taxtokni ju Jesús 

ajunkꞌo ju lapanacni lacatuꞌuꞌ chivinti 
ju ixtꞌalaktsꞌipaxcavaich ju tuꞌuꞌ. 
Jantu lana tuꞌuꞌ ju vas ajunilh. 35

 Chai 
ni chunch ju navilh ju Jesús pus 
uctaxtulh tuchi ju naulh ju makꞌaniya 
lapanac ju ixnajun ixchivinti Dios. 
Chani ma xanajun ju yuchi:

Acꞌalhixakꞌalayaꞌ ju 
lapanacni lacachivinti ju 
tꞌalaktsꞌipaxcavacan ju tuꞌuꞌ.

Acꞌajunaꞌ ju taxtokni ju jantu 
ixtamachakxai ju lapanacni 
tus laꞌixputaiꞌulacan 
lacamunutpaꞌ.

Ju Jesús amavasalai tuchi nomputun 
acsni chꞌanlh ju trigo ju anuꞌ lapanac

36
 Pus ju acsnich ju Jesús 

amacꞌamilh ju lapanacni chai milh 
laꞌixchakaꞌ. Pus lana talakmilh ju 
ixꞌamamakaꞌui chai tajunich:
―Aquilamavasalaniu ju chivinti 

ixlacata ju tꞌin ju jantu kꞌox ju 
ixchꞌancanta laꞌixtꞌun ju anuꞌ 
lapanac.

37
 Pus ju acsnich chani alacjuni ju 

Jesús:
―Pus quitꞌin ju icchꞌan 

ju kꞌoxi xatꞌin. Quitꞌin ju 
quimalakachatachilh ju Dios 
ni lapanac actsucuyaꞌ ju ani. 
38

 Chai ju lacacuxtu yuchi ju 
lacamunutpaꞌ. Chai ju kꞌoxi tꞌin 
yuꞌunch ju alhcanicanta ni laich 
catatanu ju lactꞌiyan junta lhinajun 
ju Dios. Chai ju tꞌin ju jantu 
kꞌox ixjunita yuꞌunch ju na kꞌai 
tajunita. 39

 Chai ju anuꞌ ixtꞌalaxcai 
ju amatꞌun ju chꞌanlh ju tꞌin ju 
jantu kꞌox yuchi ju lhacaticuru. 
Chai acsni ixchakxꞌican ju xatocꞌat 
yuchi ixꞌaclanti ju lacamunutpaꞌ. 
Chai ju taꞌi ju xatocꞌat yuꞌunch 
ju anquilhnin. 40

 Chai tachi ju 
tatipꞌulhulh ju achꞌitin ju jantu 
kꞌox ixjunita chai talacxava pus 
chunchach vachuꞌ catapasayaꞌ 
laꞌixꞌaclanti ju lacamunutpaꞌ. 41

 Pus 
ju quitꞌin acmalakachatachilh 
ju quiꞌanquilhnin. Ju quitꞌin 
ju quimalakachatachilh ju 
Dios ni lapanac actsucuyaꞌ ju 
ani. Chai ju quiꞌanquilhnin 

catamakꞌaixtꞌokꞌach chai 
catatamacxtuyaꞌ laquimpuꞌucxtin 
tachi chun ju lapanacni ju 
taꞌalactuꞌunun chai tachi chun ju 
amakꞌalhkꞌosui ju aliꞌin lapanacni. 
42

 Chai caꞌamacaꞌancanach lacajipi. 
Pus ju anch catakꞌalhunanta chai 
catalamatantsꞌacayach istatsalatꞌan 
ni na catamakꞌalhkꞌajnanaꞌ. 43

 Pus 
ju acsnich ju alaktsꞌincan ni 
soknicꞌa laꞌixmacni Dios slapꞌapꞌa 
catasuyach tachi ju tasui ju 
avilhchan. Chunch catajunaꞌ junta 
lhinajun ju quimpaiꞌan. Pus ju alin 
ju ixpakꞌasmatni chach kꞌasmatlh ju 
iclajunau.

Ju chivinti ixlacata ju tumin 
ju ixmacnucanta ju lacatꞌun

44
 Junta lhinajun ju Dios chunch 

junita tachi ju tuꞌuꞌ tumin ju 
ixmacnucanta ju lacatꞌun. Pus 
pumatam lapanac lhitajulh ju anuꞌ 
tumin para lana macnuchokolh. 
Chai ni na ixlhikꞌachanta pus lana 
stꞌakꞌo tachi chun ju ixꞌalinta chai 
lhitamaulh ju anuꞌ lacatꞌun.

Ju chivinti ixlacata ju chiux 
ju na laklhu ixtapalh

45
 Junta lhinajun ju Dios vachuꞌ 

chunch junita tachi ju tam lapanac 
ju ixmalakxtui ju chiux ju laklhu 
ixtapalh. 46

 Pus acsni lhitajulh 
lakatam chiux ju slivasalh na kꞌox 
ixjunita pus ju anuꞌ lapanac alh 
chai stꞌakꞌo tachi chun ju ixꞌalinta 
chai lhitamaulh ju anuꞌ chiux.

Ju chivinti ixlacata ju chꞌokxni
47

 Junta lhinajun ju Dios vachuꞌ 
chunch junita tachi lakatam 
chꞌokxni ju macaꞌancalh lacaꞌalama 

chai anch ju tanulh tijpachux ju 
pamata. 48

 Chai acsni aktsamalh 
ju chꞌokxni pus ju ixchꞌapanin 
pamata taxakꞌalhiꞌalh lakꞌakxixni. 
Chai anch tatꞌatavilhch chai 
tatsuculh maxtunin ju pamata 
ju kꞌox. Tatsuculh munin 
laꞌispastiꞌan. Chai tamakꞌalh 
ju jantu kꞌox. 49

 Pus chunchach 
vachuꞌ catapasayaꞌ laꞌixꞌaclanti 
ju lacamunutpaꞌ. Cataminach ju 
anquilhnin chai catasacxtuyaꞌ ju 
alactuꞌunin. Catamaconach ju 
laktsꞌincan ni soknicꞌa laꞌixmacni 
Dios. 50

 Chai camacaꞌancanach 
ju alactuꞌunin lacajipi. Chai 
ju anch catakꞌalhunanta chai 
catalamatantsꞌacayach istatsalatꞌan 
ni na catamakꞌalhkꞌajnanaꞌ.

Ju tam lapanac lai maxtui 
ju ixmakꞌalit mas yuchi ju 

va ancaꞌ makꞌata u yuchi ju 
makꞌanchich makꞌata

51
 Pus ju acsni ju Jesús chani 

asacmilh ju ixꞌamamakaꞌui:
―Ja machꞌakxayatꞌit tachi chun ju 

ani ju iclajuntau.
Chai ju yuꞌunch tajunilh ni 

tamachakxa. 52
 Pus ju acsnich ju 

Jesús chani alacjuni:
―Tachi chun ju lapanacni ju 

talhatalanininta ju ixchivinti Dios 
chai talakꞌaꞌita ni calhinaulh ju 
Dios laꞌisꞌatsucuntiꞌan pus chunch 
tajunita tachi tam makꞌaliꞌ. Ju yuchi 
lai maxtui laꞌixmakꞌalit ju taxtokni 
acsni maktasqꞌuinican. Lai maxtui 
ju va ancaꞌ makꞌata u yuchi ju 
makꞌaniya makꞌatach. Pus vana va 
chun ju anuꞌ lapanacni. Ju yuꞌunch 
vachuꞌ lai tamaxtui ju chivinti 
ju tamakꞌata laꞌixꞌalhunutꞌan ni 

laich catapuꞌaktaiju tam xamatiꞌ. 
Lai catamaxtulh ju chivinti ju 
makꞌanch tacꞌatsata u yuchi ju va 
ancaꞌ xatalani.

Ju Jesús ixvi ju lakꞌachakꞌan Nazaret
53

 Pus ju Jesús acsni nonkꞌo 
tachi chun ju ani chivinti ju 
ixtꞌalaktsꞌipaxcavaich ju tuꞌuꞌ 
pus taxtulh ju anch. 54

 Milh 
laꞌixtꞌun. Chai tsuculh amalaniniꞌ 
laꞌixpujitatꞌan ju istꞌaꞌisraelitanin. 
Chai ixtꞌaꞌamachakꞌan na 
talhamakꞌaninilh chai chani 
tanaulh:
―Tas anchach nuꞌ ju xalani ju ani 

chivinti. Tas laich lhinavi ju kꞌai 
lhamakꞌan. 55

 Ni yuchi jumpalat 
ju istsꞌalh ju axpitniꞌ. Chai ixnati 
yuchi ju Malia. Chai ju isꞌapꞌisekꞌen 
yuꞌunch ju Jacobo chai José 
chai Simón chai Judas. 56

 Chai 
isꞌapꞌisekꞌen atsiꞌin ni ani tatꞌajun 
vachuꞌ. Pus tas anchach ju xalani ju 
ani taxtokni.

57
 Pus talhixcailich. Para ju Jesús 

chani ajuni:
―Ju lapanac ju najun ixchivinti 

Dios kꞌox lhiulacan vanta anchach 
ju an. Va ixtꞌaꞌamachakꞌan chai ju 
tatanumanalh laꞌixchakaꞌ ju jantu 
kꞌox talhiulai.

58
 Pus ju anch jantu lhu xanavi ju 

kꞌai lhamakꞌan va ixlacaꞌatalh ni 
jantu ixtalhilaksi ju yuchi.

Maknicalh ju Xivan ju amakpaxanaꞌ

14  Pus acsni ixtꞌajun tapasanaꞌ 
ju ani taxtokni pus ju 

Herodes kꞌasmatlh ixlacata ju 
Jesús. Pus ju Herodes gobernador 
ixjunita. 2 Chai ju yuchi chani ajuni 
ju ixlapanacni:

―Ju anuꞌ ju Jesús talhixakꞌalai 
yuchach ju Xivan ju amakpaxanaꞌ. 
Ju yuchi ca va lokꞌonchokolh junta 
quimacnucalh chai yuchi na kꞌai 
lhamakꞌan lhinavi. ―Chunch ju 
ajuni ju ixlapanacni.

3
 Pus acsni ixtꞌajuncaꞌ ju Xivan pus 

ju Herodes ixlhinajunta ixchꞌapaca. 
Chai lhinaulh ixmakchꞌica chai 
ixtꞌalhnuca. Chunch ju ulhtucalh 
va ixlacaꞌatalh ju Herodías ju 
ixꞌamachakaꞌ ixjunita ju ispꞌisekꞌe 
ju Pilipe ixjuncan. Para ju acsnich 
yuchi ju Herodes ixtꞌatꞌajun. 4 Pus 
ju Xivan acsni tucaꞌ ixtꞌalhnucanta 
chani ixjunita ju Herodes:
―Jantu lhijun ju lhamapꞌaksin 

ni va atꞌatsꞌucꞌuchꞌokꞌoch 
ju ixꞌamachakaꞌ ixjunita ju 
mimpꞌisekꞌe.

5
 Pus ju Herodes lana 

ixlhinomputun ixmaknica ju Xivan 
para va ixꞌatalhoni ju lapanacni. 
Pus ju yuꞌunch ixtanajun ni 
ixlapanac Dios ixjunita ju Xivan. 
6

 Para acsni chilh ju avilhchan acsni 
cꞌatanilh ju Herodes pus istsiꞌ ju 
Herodías tanucha junta ixtavilanalh 
ju lapanacni chai tsuculh atꞌiniꞌ. Pus 
ju Herodes slivasalh na kꞌachanilh 
ju atꞌinti. 7 Pus lhipastacnilh Dios 
chai junilh ju atsiꞌ ni caxtakniyaꞌ 
va tuchi casqꞌuiniyach. 8 Pus ju 
anuꞌ atsiꞌ junilh ju Herodes tachi ju 
ixjunita ju ixnati. Naulh:
―Aqꞌuixtꞌakninch laca tuꞌuꞌ kꞌai 

casavila ju isꞌaktsulh ju Xivan ju 
amakpaxanaꞌ.

9
 Pus ju gobernador lana na 

amakꞌaninilh acsni kꞌasmatnilh 
ixchivinti ju anuꞌ atsiꞌ. Para ni 
ixlhipastacta ju Dios acsni junilh 
ju atsiꞌ ni caxtakniyach va tuchi 

casqꞌuiniyach chai ni ixtakꞌasmatꞌa 
ju ixtavilanalh anch pus jantu lai 
junilh ni jantu. Aktsꞌiya lhinaulh 
ixtaknica ju tuchi xasqꞌuinch ju 
atsiꞌ. 10

 Pus malakachalh ju ixtaropa 
chai ju yuchi alh. Maknilh ju Xivan 
lacapulachꞌin. 11

 Chai lhiminicalh 
ju isꞌaktsulh lacakꞌai casavila. Chai 
xtaknilh ju atsiꞌ. Chai ju yuchi lana 
lhiꞌanilh ju ixnati.

12
 Pus ju acsnich tachincha ju 

ixꞌamamakaꞌui ju Xivan. Taquiꞌi ju 
ixlacatuna chai taquimacnu. Astan 
taquimacꞌatsanilh ju Jesús.

Ju Jesús amava lakaquis milh jokꞌatni
13

 Pus ju Jesús acsni cꞌatsa ni 
ixmaknicanta ju Xivan pus lana 
taxtulh. Taju lacabarco chai alh ju 
lacatam junta va aseknicꞌa ixjunita. 
Para ju lapanacni tacꞌatsapa 
chai tataxtulh lakꞌachakꞌanixni. 
Tachꞌajaxꞌalh junta ixtanajun ni 
cachaꞌanaꞌ ju Jesús. 14

 Pus ju Jesús 
acsni tacutcha lacabarco laktsꞌilh ni 
na lhu ixtatakꞌaixtokta ju lapanacni. 
Pus na amapaini ju yuꞌunch chai 
acꞌuchꞌulh ju ixtalactakꞌankꞌai sia 
lhiyuꞌunch. 15

 Para acsni tokꞌoxalh 
pus talakꞌalh ju ixꞌamamakaꞌui chai 
tajuni:
―Ju ani slivasalh ni na aseknicꞌa 

chai tapasalh ju hora acsni vencan. 
Amalakꞌachꞌatꞌi ju lapanacni. 
Chach taꞌancha ju lakꞌachakꞌanixni 
tamonin ixvaitiꞌan.

16
 Para ju Jesús chani alacjuni:

―Jantu tasqꞌuini ni cataꞌalh. 
Axtꞌaknitꞌit ju uxijnan ju vaiti.

17
 Chai ju yuꞌunch tajuni:

―Para va xaman akxquis vati chai 
lakatꞌui pamata ju icmamatau ju 
ani.

18
 Chai ju Jesús alacjuni:

―Aquilalhiminiuch.
19

 Pus ju acsnich ju Jesús ajuni ju 
lapanacni ni catatavi lacaꞌatsꞌinan. 
Chai ju yuchi chꞌapalh ju anuꞌ 
akxquis vati chai ju lakatꞌui pamata. 
Chai talakstꞌalh ju lactꞌiyan chai 
xtaklh lakꞌailaktsꞌiuch ixlacata 
ju vaiti. Astan chꞌekꞌelh ju vati 
chai ju pamata. Chai axtaknilh ju 
ixꞌamamakaꞌui. Chai ju yuꞌunch 
tatsuculh lhilaksakꞌonin ju 
lapanacni. 20

 Pus taꞌokꞌolh ixchuxꞌan 
chai talhilalh. Chai tasacchokolh 
ju xajcha ju jantu xataꞌokꞌojui 
chai talaktsama lakacautꞌui 
tankꞌalin. 21

 Pus ju anuch ju tavailh 
ixtachaꞌanta lakaquis milh jokꞌatni. 
Jantu aputꞌekꞌecalh ju chakolun nin 
ju askꞌatꞌan.

Ju Jesús alhtanalh 
laꞌixꞌucxni ju atantsꞌin

22
 Pus ju acsnich ju Jesús lana 

pꞌas alacjuni ju ixꞌamamakaꞌui 
ni catataju lacabarco 
chai catapꞌulhꞌanchalh ju 
lhimakꞌantacutni ju atantsꞌin. 
Pus ju yuchi tavilhcaꞌ ni laich 
caꞌamalakachachokoyaꞌ ju 
lapanacni laꞌixchakaꞌan. 23

 Chai 
acsni taꞌankꞌo ju lapanacni pus ju 
Jesús alh junta akstijun ixjunita. 
Alh tꞌachiviniꞌ ju Dios va isꞌakstu. 
Chai acsni tokꞌoxalh pus va isꞌakstu 
ixvi ju Jesús ju anch. 24

 Pus ju 
barco laꞌixlacaitat ju atantsꞌin 
ixchaꞌanta. Para ni na pꞌas ixlai ju 
un chai na ixnekꞌespꞌit ju xcan pus 
jantu lai ixtamalhtanai ju barco. 
25

 Para acsni ixtꞌajun tuncuntilanaꞌ 
pus alakꞌalh ju Jesús. Alhtanaꞌalh 
laꞌixꞌucxni xcan. 26

 Para ju 

ixꞌamamakaꞌui acsni talaktsꞌilh ni 
alhtanaꞌantachalh laꞌixꞌucxni xcan 
lana na tatalhanalh. Talaclajunich:
―Ca yuchi ju macxcai un.
Chai na talactꞌasalh ni na 

ixtatalhanan.
27

 Para ju Jesús lana axakꞌala. 
Chani alacjuni:
―Quitꞌin. Jantu atꞌalhanantꞌit. 

Akꞌachꞌantꞌit.
28

 Pus ju acsnich ju Pitaluꞌ xakꞌala 
ju Jesús chai juni:
―Quiꞌucxtin ni vasalh uxintꞌiꞌat 

pus yauch aqꞌuiꞌun ni acꞌanchan 
pakxtoknun. Acꞌalhtanaꞌanchalh 
laꞌixꞌucxni xcan.

29
 Chai ju Jesús juni:

―Asokꞌoch.
Pus ju Pitaluꞌ lana tacutlh ju 

lacabarco. Alhtanalh laꞌixꞌucxni 
xcan ni ixꞌamputun pakxtoknuꞌ 
ju Jesús. 30

 Para acsni laktsꞌilh 
ni na pꞌas ixtꞌajun ju un pus lana 
talhanalh chai ixnitajuputun 
lacxcan. Pus pꞌas tꞌasalh. Naulh:
―Quiꞌucxtin aqꞌuimakꞌalhtꞌaxtꞌuch.
31

 Pus ju Jesús lana xtaknilh 
ixmacaꞌ. Macchꞌapacha chai chani 
juni:
―Tis va yuchach ji lapanac ni 

jantuch quilhilacꞌapꞌin. Tas ni va 
xaqꞌuincꞌapꞌach.

32
 Chai acsni tatajuchokolh ju 

yuꞌunch ju lacabarco pus lana 
sek va ju un. 33

 Pus ju acsnich 
ju ixtatanumanalh lacabarco 
talakꞌayalh. Tajunich:
―Slivasalh ni istsꞌalhꞌat Dios.

Ju Jesús acꞌuchꞌu ju 
amachakꞌan Genesaret

34
 Acsni tachaꞌalh ju 

lhimakꞌantacutni ju atantsꞌin ju 

Jesús chai ju ixꞌamamakaꞌui pus 
tachaꞌalh ju xalacatꞌun Genesaret. 
35

 Chai ju amachakꞌan anch 
acsni tamispa ju Jesús pus lana 
tamalakachalh chivinti tachi chun 
ju lakꞌachakꞌanixni ju vanin ixvi. 
Pus ju lapanacni talhiminilh ju 
Jesús tachi chun ju takꞌankꞌanin. 
36

 Chai tatapaininilh ni laich 
catalakchaꞌanilh mas va lacatsꞌunin 
ixquilhtuꞌ ixpumpuꞌ. Pus ju Jesús 
alakꞌaꞌinilh. Chai tachi chun ju 
talakchaꞌanilh ju ixpumpuꞌ palaich 
tava.

Ju Jesús alacjuni ju lapanacni tuchi 
ju amalhquiliqui ju lapanacni

15  Ju acsnich talakmilh 
ju Jesús ju aliꞌin 

fariseonin chai ju lapanacni 
ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin amachakꞌan 
Jerusalén. Chai tasacmilh ju Jesús. 
Tajuni:

2
 ―Ju mintamamakaꞌun 

tajuch ni jantu tuꞌuꞌ talhiulai ju 
ixlhamapꞌaksinꞌan ju papaninch ni 
jantu chunch tamakchꞌakꞌai acsni 
tavajin tachi ju iclhilanitau ju 
quijnan.

3
 Para ju Jesús chani akꞌalhtailh:

―Pus ju uxijnan tajuch ni 
jantu navipꞌalatꞌit tachi ju najun 
laꞌixlhamapꞌaksin ju Dios. Alai 
va naviyatꞌit ju miꞌatalanintiꞌan 
miꞌakstuꞌan. 4 Pus ju Dios chani 
naulh: “Atꞌalhonitꞌit ju mimpaiꞌan 
chai ju minatiꞌan”. Vachuꞌ naulh 
ni camaknicalh va tichi chavaich 
ju cajunaꞌ macxcai chivinti ju 
ixpai u ixnati. 5 Para ju uxijnan 
lakꞌaꞌinitꞌit ni chani cajunilh ju 

ixpai u ixnati ju tam lapanac: “Ju 
quitꞌin jantu lai actilaꞌaktaiju va 
ixlacaꞌatalh ni iclhikꞌailaktsꞌilh ju 
Dios ju tumin ju xaclapuꞌaktaiju 
ju uxijnan”. 6 Pus ju uxijnan 
lakꞌaꞌiyatꞌit ni jantu caꞌaktaiju ju 
ixpai u ixnati va tichi chavaich ju 
chunch canaulh. Chai ni chunch 
ju layatꞌit pus samakꞌantꞌatꞌit 
ju ixlhamapꞌaksin Dios va 
ixlacaꞌatalh ni navipꞌutꞌunatꞌit ju 
miꞌatalanintiꞌan miꞌakstuꞌan. 7 Ju 
uxijnan va aꞌokxchokꞌonin untꞌatꞌit 
acsni chunch ju layatꞌit. Pus 
slivasalh tachi ju naulh ju Isaías ju 
milacataꞌan acsni chani xatsꞌokꞌulai 
laꞌixchivinti Dios:
 8 Ju ani lapanacni va 

laꞌixquilhniꞌan quintalakꞌayai.
Para ju laꞌixꞌalhunutꞌan tam 

tapastꞌacꞌa ju quilacata quitꞌin.
 9 Jantu lhitapalai ni 

quintalakꞌayai
ni taꞌamalanininch va 

ixlhamapꞌaksinꞌan ju 
ixtꞌalapanacniꞌan.

10
 Acsni nonkꞌolh ju chunch ju 

Jesús pus atꞌasanilh ju ixtalhavat 
lapanacni chai chani alacjuni:
―Aquilakꞌasmatniu chai 

amachꞌakxatꞌit ju aclajunau. 
11

 Jantiyuꞌ ju ui tam lapanac ju 
malhquiliquini ju isꞌatsucunti. 
Alai yuchi ju chivinti ju 
taxtui laꞌixquilhni. Yuchach ju 
malhquiliquini isꞌatsucunti ju tam 
lapanac.

12
 Pus ju acsnich talakmilh ju 

Jesús ju ixꞌamamakaꞌui chai chani 
tajuni:
―Ja cꞌatsꞌaich ni talhitalhkꞌamalh 

ju fariseonin ju tuchꞌi xaꞌaꞌuni.
13

 Para ju Jesús chani alacjuni:

―Tachi chun ju lapanacni ju jantu 
talacaꞌiputun ixchivinti ju quimpai 
ju vilhcha lactꞌiyan cataꞌaclayaꞌ. 
Chunch ju caꞌaꞌulhtucanaꞌ tachi 
acsni tipulhucan ju tuꞌuꞌ qꞌuiu. 
14

 Pus amacꞌaꞌuntꞌit ju yuꞌunch 
ni chunch tajunita tachi ju tuꞌuꞌ 
alakꞌachꞌixnin chai taꞌapꞌulhniputun 
ju ixtꞌaꞌalakꞌachꞌixnin. Pus ju 
tam alakꞌachꞌix ni capꞌulhnilh ju 
ixtꞌaꞌalakꞌachꞌix pus ixtꞌiyunꞌan 
catintaꞌanaꞌ junta puculhucnicꞌa.

15
 Pus ju acsnich ju Pitaluꞌ chani 

juni ju Jesús:
―Aquilamavasalaniuch ju chivinti 

ju xaꞌaꞌuni ju ixtalhavat lapanacni.
16

 Chai ju Jesús ajuni:
―Ja vachuꞌ jantu lai 

amachꞌakxanantꞌit ju uxijnan. 17
 Ja 

va jantu machꞌakxayatꞌit ni va 
lamimpajanꞌan ju tajui tachi chun 
ju qꞌuilhtꞌanuyatꞌit. Chai astan va 
makꞌancanch. 18

 Para tachi chun ju 
macxcai chivinti ju qꞌuilhtꞌaxtꞌuyatꞌit 
pus lamiꞌalhunutꞌan ju minacha. Chai 
yuchach ju tamalhquiliquiniyan ju 
miꞌatsucuntiꞌan. 19

 Pus lacaꞌalhunut 
ju taxtui ju macxcai atalacpastꞌacꞌat 
chai ju amakninti chai ju ixpuxcajuca 
apumatam chakoꞌulh u apumatam 
jokꞌat. Vachuꞌ lacaꞌalhunut ju 
taxtui ju ixkꞌachanica ni va lacati 
tsucucan chai ju akꞌalhaꞌunti chai ju 
taꞌaklhtamat chai ju macxcai chivinti. 
20

 Yuchach ju ani ju malhquiliquini 
isꞌatsucunti ju tam lapanac. Jantiyuꞌ 
ni va jantu chun camakchꞌakꞌalh acsni 
cavenaꞌ tachi ju talhilanita ju aliꞌin.

Pumatam chakoꞌulh 
lhilacaꞌalh ju Jesús

21
 Pus ju acsnich ju Jesús taxtucha 

ju anch. Alh ju xalacatꞌun junta 

ixꞌalin ju lakꞌachakꞌanixni Tiro chai 
Sidón. 22

 Chai pumatam chakoꞌulh 
amachakaꞌ Canaán lakꞌalh ju Jesús 
chai va tsa tsa tapaininilh. Chai na 
pꞌas ixchivinin acsni chani ixjuni:
―Quiꞌucxtin. Istsꞌalhꞌat David. 

Lamapainin aqꞌuiꞌaktꞌaiꞌutꞌich. 
Alin ju lhacaticuru laꞌixlacatuna 
ju quintsiꞌ chai slivasalh na 
makꞌalhkꞌajnan.

23
 Chunch ju ixjuni ju Jesús 

para ju yuchi jantu tsꞌi junilh. Pus 
ju acsnich talakmilh ju Jesús ju 
ixꞌamamakaꞌui chai tatapaininilh. 
Tajunich:
―Anavininch ju tuchi sqꞌuiniyan 

ni laich caꞌanchokolh laꞌixchakaꞌ ni 
na jeks quintamavayan.

24
 Pus ju acsnich ju Jesús chani 

naulh:
―Ju Dios quimalakachatachilh 

ni va yuꞌunch acꞌaꞌaktaijuyaꞌ 
ju quintꞌaꞌisraelitanin ju 
catamakꞌalhkꞌajnankꞌalhi ni 
catatailhiꞌalh ixꞌalactuꞌuntiꞌan.

25
 Para ju anuꞌ chakoꞌulh palai 

vanin milh junta ixya ju Jesús. 
Taꞌaktsokotanilh. Chai chani juni:
―Quiꞌucxtin aqꞌuiꞌaktꞌaiꞌutꞌich.
26

 Para ju Jesús juni:
―Jantu lhijun ni acꞌaktaijun 

ju uxintꞌi. Ni chunch aclalh 
pus va ixtꞌachun cava tachi ju 
va acꞌaquictaiꞌi ju ixvaitiꞌan 
ju quintꞌaꞌamachivinti chai 
acꞌaxtaknilh ju scꞌuyun.

27
 Para ju anuꞌ chakoꞌulh chani 

juni:
―Vasalh ji quiꞌucxtin. Para mas 

yuꞌunch ju scꞌuyun tasacꞌui ju 
xataquicpuchin ju patajui lacamixa 
junta tavajin ju ixꞌucxtinꞌan.

28
 Pus ju acsnich ju Jesús juni:

―Chakoꞌulh slivasalh na 
qꞌuilhilaksich. Anavinicꞌanaꞌich ju 
tuchꞌi xaqꞌuisqꞌuinich.

Pus lana palai va ju istsiꞌ ju anuꞌ 
pantsꞌiquis.

Ju Jesús acꞌuchꞌu na lhu takꞌankꞌanin
29

 Chai ju Jesús taxtucha 
chai milh vanin laxaꞌatantsꞌin 
Galilea. Chai astan alh lakatam 
akstijun chai tolhcha ju anch. 
30

 Chai na lhu talakchaꞌalh ju 
lapanacni. Alaclhichaꞌanicalh ju 
jantu lai ixtaꞌalhtanan chai ju 
alakꞌachꞌixnin chai ju nunuꞌ chai 
ju macmututu chai ju alich na lhu 
takꞌankꞌanin. Vaninch amamacalh 
junta ixchꞌantai ju Jesús chai ju 
yuchi palai anavikꞌo. 31

 Pus ju 
lapanacni na talhamakꞌaninilh 
acsni talaktsꞌilh ni ixtachivinin 
ju nunuꞌ ixtajunita. Chai ju 
macmututu ixjunita palai tajunlh. 
Chai ju va chꞌanlhkꞌavilh ixtajunita 
laich sok ixtaꞌalhtanan. Chai ju 
alakꞌachꞌixnin ixtajunita laich 
ixtaꞌalacꞌavanan. Pus chux ju 
lapanacni na talhamakꞌaninilh. 
Chai na talakꞌayalh ju isDiosꞌan ju 
israelitanin.

Ju Jesús amava lakatꞌatꞌi 
milh jokꞌatni

32
 Ju acsnich ju Jesús alactꞌasanilh 

ju ixꞌamamakaꞌui chai chani ajuni:
―Painiꞌitnich ju ani tavilanalh 

lapanacni ni lakatꞌutu avilhchan 
xaquintatꞌatolan chai ju chavai 
matich ju tuchi cataꞌulh. Chai jantu 
icꞌamalakachaputun laꞌixchakaꞌan 
ni va catachavaꞌalh. Jantu xcai 
ni va catataꞌaktalh ju lacati 
ixchavanꞌan.

33
 Pus ju ixꞌamamakaꞌui tajuni:

―Para ju ani jantu xamatiꞌ 
tꞌajun. Tas anchach ju lai acꞌiyau 
ju quijnan ju lhu vaiti ni laich 
acꞌamalhilanikꞌoju ju ixtalhavat 
lapanacni.

34
 Chai ju Jesús asacmilh. 

Alacjuni:
―Tas akxchux vati ju chꞌapꞌatꞌatꞌit.
Chai ju yuꞌunch tajuni:
―Va akxtujun vati chai lacatsꞌunin 

lactꞌicstꞌi pamata.
35

 Pus ju acsnich ju Jesús ajuni 
ixtalhavat lapanacni ni catatavilhcaꞌ 
lacaꞌatsꞌinan. 36

 Chai ju yuchi 
chꞌapalh ju akxtujun vati chai ju 
pamata. Xtaknilh lhakꞌailaktsꞌin ju 
Dios. Chai astan lacchꞌekꞌelh chai 
axtaknilh ju ixꞌamamakaꞌui. Chai 
ju yuꞌunch taꞌalhilaktsakꞌo tachi 
chun ju lapanacni. 37

 Pus tavenkꞌo 
ixchuxꞌan chai talhilalh. Chai 
astan tasacchokolh ju jantu taꞌokꞌo. 
Chaꞌalh lakatujun tankꞌalin. 38

 Pus 
ju anuch ju tavailh ixchaꞌanta 
lakatꞌatꞌi milh jokꞌatni. Ju chakolun 
chai ju askꞌatꞌan jantu aputekꞌecalh. 
39

 Pus ju Jesús amacꞌami ju 
lapanacni. Taju lacabarco chai alh 
vanin ju lakꞌachakꞌan Magdala.

Ju Jesús tapaininicalh ni 
canavilh lakatam lhamakꞌan

16  Ju fariseonin chai ju 
saduceonin talakmilh ju 

Jesús. Chai ni va ixtapuxconiputun 
ixtalakꞌalhin pus tatapaininilh ni 
canavilh lakatam lhamakꞌan ta 
yu laich catapucꞌatsayaꞌ ni vasalh 
Dios ju camalakachachilh. 2 Para ju 
yuchi chani alhikꞌalhtailh:
―Ju tokꞌoxai acsni slapulh tasui 

ju lactꞌiyan pus ju uxijnan nonatꞌit 

ni kꞌoxich caꞌavananaꞌ ju ani 
laquintꞌunꞌan. 3 Chai ju vatsꞌisin 
acsni na slapulh tasui ju ataputsꞌi 
pus ju uxijnan nonatꞌit ni calayach 
ju xcan ju ani laquintꞌunꞌan. Pus 
ju uxijnan lai machꞌakxayatꞌit ta 
yu avanan ju lactꞌiyan. Para va 
acxpꞌutꞌiyununatꞌit ni nonatꞌit 
ni jantu lai machꞌakxayatꞌit 
tuchi nomputun ju lhamakꞌan ju 
icnavitꞌajun ju chavai. 4 Pus ju 
lapanacni ju tatꞌajun ju chavai 
na kꞌai tajunita chai tamacajunta 
ju Dios. Chai yuꞌunchach ju 
tasqꞌuin tuꞌuꞌ lhamakꞌan. Para 
jantu catiꞌaxtaknicalh tuꞌuꞌ 
atumpa. Va yuchi tachi ju tapasalh 
laꞌisꞌatsucunti ju Jonás.

Chai acsni naulh ju chunch ju 
Jesús pus lana amacaulh. Alh.

Ju ixlevaduraꞌan ju fariseonin
5

 Pus ju ixꞌamamakaꞌui ju Jesús 
tatapasalh ju lhimakꞌantacutni ju 
atantsꞌin chai acsnicaꞌ ju tapastacli 
ni va ixtacapta ju ixkapavatiꞌan. 
6

 Pus ju acsnich ju Jesús alacjuni:
―Alaccꞌatsꞌanantꞌit ixlacata ju 

ixlevaduraꞌan ju fariseonin chai ju 
saduceonin.

7
 Pus ju ixꞌamamakaꞌui talaclajuni 

sia yuꞌunch:
―Quintajunan chunch ni jantu 

lhimintau ju tuꞌuꞌ xkapavati.
8

 Para ju Jesús cꞌatsa ni chunch 
ixtalajuni isꞌakstuꞌan chai alacjuni:
―Tajuch ni va lhamakꞌanininatꞌit 

ni jantu lhitꞌantꞌatꞌit ju tuꞌuꞌ 
xkapavati. Na lacatsꞌunin ju 
quilalhilaksiyau. 9 Ja va jantucaꞌ 
machꞌakxayatꞌit tuchi nomputun 
ju lhamakꞌan ju icnavita. Ja va 
jantu pꞌastꞌactꞌit ju anuꞌ akxquis 

vati ju taꞌulh ju lakaquis milh 
jokꞌatni. Ja va jantu pꞌastꞌactꞌit ta 
lakachux tankꞌalin ju sacchꞌokꞌotꞌit. 
10

 Chai ja va jantu pꞌastꞌactꞌit ju 
akxtujun vati ju taꞌulh ju lakatꞌatꞌi 
milh jokꞌatni. Chai ja va jantu 
pꞌastꞌactꞌit ta lakachux tankꞌalin 
ju sacchꞌokꞌotꞌit. 11

 Tajuch ni 
jantu lai machꞌakxayatꞌit ni jantu 
xaclhichivinin ju tuꞌuꞌ xkapavati 
acsni iclajunau ni alhicꞌatsꞌanantꞌit 
ixlacata ju ixlevaduraꞌan ju 
fariseonin chai ju saduceonin.

12
 Pus acsnicaꞌ ju tamachakxa ni 

jantu va xalevadura ju xkapavati 
ju lhichivincalh. Alai ajuni 
ni calaccꞌatsanalh ixlacata ju 
ixꞌamalaninti ju fariseonin chai ju 
saduceonin.

Ju Pitaluꞌ mavasalai ni 
yuchi ju Cristo ju Jesús

13
 Ju Jesús acsni milh vanin 

ju lakꞌachakꞌan Cesarea Filipo 
pus asacmilh ju ixꞌamamakaꞌui. 
Alacjuni:

―Tas tanajun ju lapanacni. Tis 
chavaich quintalhiulai ju quitꞌin 
ju quimalakachatachilh Dios ni 
lapanac actsucuyaꞌ ju ani.

14
 Chai ju yuꞌunch tajuni:

―Pus ju aliꞌin tanajun ni ma 
Xivanꞌat ju ixꞌamakpaxanan. Chai 
ju aliꞌin tanajun ni ma Elíasꞌat. Chai 
ju aliꞌin tanajun ni ma Jeremíasꞌat u 
akꞌantam makꞌaniya lapanac unitꞌa 
ju ixnajun ixchivinti Dios.

15
 Pus ju acsnich ju Jesús 

ajunchokopa:
―Chai ju uxijnan tꞌas nonatꞌit. 

Tis chavaich ju quilalhiulayau ju 
quitꞌin.

16
 Pus ju Simón Pitaluꞌ naulh:

―Uxintꞌich ju Cristoꞌat ju 
ixnoncan camalakachatachilh ju 
Dios. Istsꞌalhꞌat ju Dios ju lakꞌajunta.

17
 Chai ju Jesús juni:

―Va paxcatchꞌat ji Simón 
istsꞌalh Jonás. Jantu va xamatiꞌ 
mintꞌalapanac ju xamasuniyan 
ju chunch. Va isꞌakstu 
quimpai ju vilhcha lactꞌiyan ju 
xamavasalaniyan chunch. 18

 Chai ju 
quitꞌin icjunan ni lhijunch ni Pitaluꞌ 
uncꞌan ni vasalh chunch unitꞌa 
tachi ju tuꞌuꞌ chiux chai chunch 
ju nomputun ju mintapakaꞌut. Pus 
jantu va tam tam naꞌun ju uxintꞌi. 
Chai vachuꞌ chux ju quilapanacni 
catalacaꞌiyaꞌ ju chivinti ju xanaꞌun 
ju quilacata. Chai nin yuchi ju 
Satanás jantu lai catiꞌamacꞌapꞌani ju 
quilacata quitꞌin mas na tachapun 
junita ju yuchi. 19

 Chai acxtakniyan 
ju uxintꞌi ju mintachaput ni xakꞌai 
aꞌunaꞌ sia yuꞌunch ju talakꞌaꞌita ni 
calhinaulh ju Dios laꞌisꞌatsucuntiꞌan. 
Chai tachi chun ju jantu alakꞌaꞌiyaꞌ 
ju uxintꞌi ni catanavi ju yuꞌunch 
pus vachuꞌ jantu calakꞌaꞌiyaꞌ ju Dios 
ju vilhcha lactꞌiyan. Chai tachi 
chun ju alakꞌaꞌiyaꞌ ni catanavi pus 
vachuꞌ chunch calakꞌaꞌiyaꞌ ju Dios ju 
vilhcha lactꞌiyan.

20
 Pus ju acsnich ju Jesús 

alhimapꞌaksilh ju ixꞌamamakaꞌui 
ni jantu xamatiꞌ catamacꞌatsani ni 
yuchach ju Cristo junita. Yuchi ju 
ixnoncan camalakachatachilh ju 
Dios.

Ju Jesús ajuni ju ixꞌamamakaꞌui 
ni camaknicanaꞌ

21
 Pus tus acsni ju Jesús taiꞌula 

ixꞌajunica ju ixꞌamamakaꞌui ni 
tasqꞌuini ni caꞌalh ju lakꞌachakꞌan 

Jerusalén. Chai ju anch ma 
slivasalh na catamamakꞌalhkꞌajniyaꞌ 
ju papaninch chai ju xalackꞌajin 
palijni chai ju na talhatalanininta 
ju ixlhamapꞌaksinꞌan ju 
istꞌaꞌisraelitanin. Chai ju anch 
ma camaknicanaꞌ. Para ma 
calokꞌonchokoyaꞌ ixlhilakatꞌutu 
avilhchan. 22

 Pus ju acsnich ju 
Pitaluꞌ tꞌasanilh va isꞌakstu ju Jesús. 
Lhiꞌalh alacatam chai tsuculh 
mapꞌaksiniꞌ. Chani ju juncan ju 
Jesús:
―Ju Dios caꞌaktaijuyan 

lacaꞌamapaininti chai jantu tavanan 
chunch atꞌapꞌasayaꞌ ju uxintꞌi.

23
 Para ju Jesús talakaspꞌitlh chai 

chani ju junilh ju Pitaluꞌ:
―Akꞌostꞌich ju laquiꞌucxlacapuꞌ 

ji lhacaticuru. Ju uxintꞌi va 
quimakꞌalhkꞌosupꞌutꞌun. Ju uxintꞌi 
jantu chun alacpꞌastꞌacnan tachi ju 
Dios. Ju uxintꞌi va alacpꞌastꞌacnan 
tachi ju mintꞌalapanacni.

24
 Ju acsnich ju Jesús alacjuni 

ixchuxꞌan ixꞌamamakaꞌui:
―Ni xamatiꞌ quinchꞌakꞌokꞌaputun 

pus jantu lai canavilh ixkꞌachat 
isꞌakstu. Chai cachꞌixaꞌ ju 
makꞌalhkꞌajnat ju caꞌalinaꞌ va 
ixlacaꞌatalh ni quinchꞌakꞌokꞌai ju 
quitꞌin. Chai aquinchꞌakꞌokꞌakꞌalhi. 
25

 Pus va tichi chavaich ju najun 
ni jantu quinchꞌakꞌokꞌaputun va 
ixlacaꞌatalh ni va lai maknicalh 
pus ju yuchi camakꞌatsꞌankꞌayaꞌ ju 
xaꞌatsucunti ju lactꞌiyan. Para va 
tichi chavaich ju camakꞌatsꞌankꞌayaꞌ 
ju isꞌatsucunti va ixlacaꞌatalh 
ni quinchꞌakꞌokꞌai ju quitꞌin pus 
caꞌalinaꞌ ju isꞌatsucunti ju lactꞌiyan. 
26

 Pus jantu tuꞌuꞌ lhajai tam lapanac 
mas calhajakꞌo chux ju xataxtokni 

ju alin ju ani lacamunutpaꞌ para ni 
va calhimakꞌatsꞌankꞌa ju isꞌatsucunti 
ju caꞌixꞌalilh ju lactꞌiyan. Pus ni 
va chunch ju calalh pus jantu lai 
catiꞌalh ju anch mas camapalalh 
lacatumin. 27

 Pus vasalh chani ju 
catapasayaꞌ ni acminchokoyaꞌ ju 
quitꞌin ju quimalakachatachilh 
Dios ni lapanac actsucuyaꞌ ju 
ani. Acminaꞌ laꞌixtachaput ju 
quimpai. Chai acꞌalactꞌaminaꞌ ju 
quiꞌanquilhnin. Chai ju acsnich 
acꞌaxtakniyaꞌ ju pumatamin tachi 
ju lhijunch ixlacata tuchi tanavita 
laꞌisꞌatsucuntiꞌan. 28

 Slivasalh ju 
iclajunau. Alin ju lamilhiꞌuxijnan 
ju ani vilatꞌit ju jantu cataniyaꞌ 
tus acsni aquilalaktsꞌinau ju 
quitꞌin acsni acminchokoyaꞌ 
chai aclhinonaꞌ. Quitꞌin ju 
quimalakachatachilh Dios ni 
lapanac actsucuyaꞌ ju ani.

Ju Jesús tamch atalacasunilh 
ju ixꞌamamakaꞌui

17  Pus ixlhilakachaxan 
avilhchan astan pus ju Jesús 

atꞌasanilh ju Pitaluꞌ chai ju Jacobo 
chai ju Xivan. Ispꞌisekꞌe ju Jacobo. 
Alhiꞌalh va isꞌakstuꞌan ju lactalhpa 
junta na putankꞌai ixjunita. 2 Chai ju 
anch na tamch ju atalacasunilh ju 
yuꞌunch. Pus ju ixꞌucxpuꞌ slapꞌapꞌa 
ixmaktaji tachi ju avilhchan. Chai 
ju ixpumpuꞌ lana na xnapapa va 
tachi ju tuꞌuꞌ atuncunuꞌ. 3 Chai 
vachuꞌ talacasucha ju Moisés chai 
ju Elías ju makꞌanchich ixtatꞌajun. 
Ixtatꞌachivininch ju Jesús. 4 Pus ju 
acsnich chani juni ju Pitaluꞌ ju Jesús:
―Quiꞌucxtin slivasalh na kꞌox ni 

ani vilau. Ni lacꞌasqꞌuinch acyoyau 
akꞌatꞌutu pacꞌatsꞌa. Akꞌatam ju 

miꞌanuꞌ. Akꞌatam ixꞌanu ju Moisés. 
Chai ju akꞌatam ixꞌanuꞌ ju Elías.

5
 Pus acsni ixtꞌajuncaꞌ chiviniꞌ 

ju Pitaluꞌ lana tamacatalh ju 
ataputsꞌi ju kꞌai slamnicꞌa ixjunita. 
Aꞌakxtakmakꞌo ju yuꞌunch. Chai 
takꞌasmatlh lakatam chivinti ju 
xaminacha lacaꞌataputsꞌi chai chani 
xanajun:
―Ju ani ya yuchi ju quintsꞌalh 

chai na icmapaini. Slivasalh na 
iclhikꞌachan ju yuchi. Yuchach ju 
akꞌasmatnitꞌit.

6
 Pus acsni takꞌasmatlich ju 

ixꞌamamakaꞌui ju Jesús pus lana 
tataquilhputalh ni na ixtatalhanan. 
7

 Pus ju acsnich ju Jesús lana 
alakꞌalh. Apicla chai chani alacjuni:
―Akꞌostꞌolatꞌit. Jantu 

atꞌalhanantꞌit.
8

 Pus ju yuꞌunch acsni 
taꞌalacꞌavanalh jantu xamatiꞌ 
talaktsꞌilh. Va isꞌakstu ju Jesús.

9
 Chai acsni ixtatꞌajun 

takꞌalhtajunin ju anuꞌ lactalhpa 
pus ju Jesús alhimapꞌaksilh ju 
ixꞌamamakaꞌui. Chani ajuni:
―Tun xamatiꞌ tꞌiꞌunitꞌit ju tuchꞌi 

xalaktsꞌinatꞌit. Va acsnich ju lai 
anonaꞌitꞌit acsni aclokꞌonchokoyaꞌ 
junta acmacnucanaꞌ. Quitꞌin ju 
quimalakachatachilh ju Dios ni 
lapanac actsucuyaꞌ ju ani.

10
 Pus ju acsnich ju ixꞌamamakaꞌui 

tasacmi ju Jesús. Tajuni:
―Ju yuꞌunch ju na 

talhatalanininta ju 
quilhamapꞌaksinꞌan tajuch ni va 
tanajun ni tasqꞌuini ni pꞌulhnan 
camilh ju Elías. Astan ju yuchi ju 
camalakachayachilh ju Dios.

11
 Chai ju Jesús alacjuni:

―Slivasalh tachi ju tanajun 
ni pꞌulhnan caminaꞌ ju Elías 
chai calakꞌoxikꞌoyaꞌ tachi chun 
ju taxtokni. 12

 Para iclajunau ni 
quilachilh ju Elías chai ju lapanacni 
jantu ixtamispai. Alai va tanavilh 
tachi ju talacasqꞌuilh. Chai vachuꞌ 
ju quitꞌin aquintamamakꞌalhkꞌajniyaꞌ 
ju yuꞌunch. Quitꞌin ju 
quimalakachatachilh ju Dios ni 
lapanac actsucuyaꞌ ju ani.

13
 Pus ju acsnich ju ixꞌamamakaꞌui 

tamachakxalh ni yuchi ju Xivan 
ju amakpaxanaꞌ ju ixꞌalhixakꞌalai 
tachi ju va Elías ixjunita.

Ju Jesús cꞌuchꞌu pumatam 
tsꞌalh ju ilhtucuni

14
 Pus acsni tachaꞌalh ju Jesús 

chai ixpumatꞌutuꞌan ixꞌamamakaꞌui 
junta ixtayanancha ixtalhavat 
lapanacni pus lana lakmilh ju Jesús 
pumatam lapanac. Taꞌaktsokotanilh 
chai junich:

15
 ―Ji quiꞌucxtin lamapainin 

aꞌaktꞌaiꞌutꞌich ju quintsꞌalh. Ju 
yuchi va lhtucuni chai na 
makꞌalhkꞌajnan. Na paklhu ju 
xataꞌaktai ju lacajipi chai lacxcan. 
16

 Icꞌalhiminita ju mintamamakaꞌun 
para ju yuꞌunch jantu lai palai 
tanavi.

17
 Chai ju Jesús akꞌalhtayanalh. 

Ajunich:
―Tis va yuchach ji lapanacni ni 

lana jantu lai lacꞌaꞌiyatꞌit. Lana 
jantu sok pꞌinatꞌit. Ja tasqꞌuini 
ni lana na makꞌan aclatꞌatolau 
tus acsni amachꞌakxayaꞌitꞌit. Ja 
tasqꞌuini ni lana na makꞌan 
aclachꞌixniu tus acsni alacꞌaꞌiyaꞌitꞌit. 
Aquilalhiminiuch ju anuꞌ tsꞌalh.

18
 Chai acsni talhiminilh pus 

ju Jesús kꞌailh ju lhacaticuru ju 
ixtanun laꞌixlacatuna ju tsꞌalh chai 
lana taxtulh. Pus ju tsꞌalh palai va 
ju acs pantsꞌiquis.

19
 Ju astan ju ixtamamakaꞌun 

talakꞌalh ju Jesús va isꞌakstuꞌan 
chai tajuni:
―Tajuch ni jantu lai xacxcoxtuyau 

ju lhacaticuru laꞌixlacatuna ju anuꞌ 
tsꞌalh.

20
 Chai ju Jesús alacjuni:

―Ju uxijnan jantu lai 
xaxcꞌoxtꞌuyatꞌit ju lhacaticuru 
laꞌixlacatuna ni jantu vasalh 
quilalhilaksiyau. Slivasalh ju 
iclajunau. Ni aquilalhilaksiyau mas 
va lacatsꞌunin pus laich aꞌunaꞌitꞌit 
ju ani talhpa ni cakꞌoslh. Caꞌalh 
alacatam. Chai chunch ju catapasayaꞌ. 
Ni vasalh aquilalhilaksiyau 
pus va tuchi ixtalakxtuch ju 
aquilasqꞌuiniyau pus anavinicꞌanaꞌitꞌit. 
21

 Para ju lhacaticurulhni tachi ju 
ixtanun laꞌixlacatuna ju anuꞌ tsꞌalh 
va acsni ju catataxtuyaꞌ acsni 
atꞌapꞌaininiyaꞌitꞌit ju Dios ju ixlacata 
chai atꞌascꞌaꞌayaꞌitꞌit.

Ju Jesús aktam nonchokopalai 
ni camaknicanaꞌ

22
 Acsni ixꞌalactꞌaꞌucxuntꞌajun 

ju Jesús ju ixꞌamamakaꞌui ju 
xaꞌestado Galilea pus ju Jesús 
ajunchokopa ni camakꞌaxtakcanaꞌ 
laꞌixmacaꞌan ju lapanacni. Yuchi ju 
malakachatachilh Dios ni lapanac 
catsucuyaꞌ ju ani. 23

 Vachuꞌ ajunilh 
ni catamakniyaꞌ para ixlhilakatꞌutu 
avilhchan calokꞌonchokoyaꞌ. Pus 
ju ixꞌamamakaꞌui slivasalh na 
taꞌamakꞌaninilh acsni takꞌasmatnilh 
ixchivinti ju Jesús.

Ju Jesús mapalalh ixlacata 
ixpujitatꞌan ju istꞌaꞌisraelitanin

24
 Acsni alactꞌachaꞌalh ju Jesús 

ju ixꞌamamakaꞌui ju lakꞌachakꞌan 
Capernaum pus talakꞌalh ju Pitaluꞌ 
ju lapanacni ju ixtapusacꞌa ju 
tumin ixlacata ju ixpujitatꞌan ju 
istꞌaꞌisraelitanin. Tajuni:
―Ju miꞌamamakaꞌunuꞌ ja amapalanan 

ju tamin cꞌata ixlacata ju quimpujitatꞌan.
25

 Pus ju Pitaluꞌ junilh ni aktsꞌiya 
amapalanan. Pus ju yuchi tanulh 
lacachakaꞌ chai ju Jesús lana 
xakꞌala. Juni:
―Tꞌas naꞌunch ju uxintꞌi ji Simón. 

Ju xalackꞌajin ju ani lacamunutpaꞌ 
tis chavaich ju tachꞌi junta 
astꞌanancan. Ja amachakꞌan anch u 
yuꞌunch ju alacatam tamintacha.

26
 Chai ju Pitaluꞌ juni:

―Pus yuꞌunch ju alacatam 
tamintacha.

Pus ju acsnich ju Jesús juni:
―Pus ju chunch jantu tasqꞌuini 

ni catiꞌamapalanalh ju amachakꞌan 
anch. 27

 Para chani alatꞌi ni jantu 
catatalhkꞌamalh ju lapanacni chai 
catanaulh ni jantu tuꞌuꞌ lhiulayau ju 
quimpujitatꞌan. Inchich lacaꞌatantsꞌin. 
Amuyaꞌich ju mimpaklavaꞌin. Chai 
amacꞌutꞌuch ju pamata ju pꞌulhnan 
caquilhtanuyaꞌ ju mimpaklavaꞌin. 
Amakꞌalhkꞌayaꞌich chai alhitꞌaꞌuyaꞌich 
ju tumin. Achꞌapꞌach. Alhimapꞌalaꞌich 
ju quilacata chai ju milacata.

Ju Jesús najun tichi 
chavaich ju palai xakꞌai

18  Ju acs avilhchan 
talakchaꞌalh ju Jesús 

ixchuxꞌan ju ixꞌamamakaꞌui chai 
tajuni:

―Tis chavaich ju palai xakꞌai 
cajunaꞌ acsni calhinonaꞌ ju Dios.

2
 Pus ju acsnich ju Jesús 

tꞌasanilh pumatam askꞌatꞌa. Yaulh 
laꞌixlacaitatꞌan. 3 Chai alacjuni:
―Slivasalh ju iclajunau. Ni jantu 

amapꞌaxayaꞌitꞌit ju miꞌatsucuntiꞌan 
chai ni jantu ixlhichux ju 
miꞌalhunutꞌan aꞌuntꞌit tachi ju 
tam askꞌatꞌa ju jantu lhitakꞌayai 
ju tuꞌuꞌ pus jantu tavanan lai 
atꞌitꞌanutꞌit junta lhinajun ju Dios. 
4

 Pus va tichi chavaich ju jantu tuꞌuꞌ 
calhitakꞌayayaꞌ tachi ju lai ju ani ya 
askꞌatꞌa pus yuchach ju palai xakꞌai 
cajunaꞌ junta lhinajun ju Dios ju 
lactꞌiyan. 5 Chai va tichi chavaich 
ju lhikꞌach caꞌamaklhtayananaꞌ 
ju tam quilapanac ju jantu tuꞌuꞌ 
lhitakꞌayai tachi ju lai ju ani ya 
askꞌatꞌa pus tachi ju va jun quitꞌin 
ju quiꞌamaklhtayanan.

Jantu xcai ni alactuꞌununcan
6

 Va tichi chavaich ju 
camakꞌalhkꞌosuyaꞌ tam xamatiꞌ 
ju jantucaꞌ kꞌox quilhilaksi 
pus palai kꞌox caꞌixva ni 
caꞌixpixtuchꞌimucꞌacalh 
ju tsasnatpuchꞌipi chai 
caꞌixmacaꞌancalh junta palai 
talhman lacaꞌalama acsni tucaꞌ 
ixmakꞌalhkꞌosui tam xamatiꞌ. 
7

 Painiꞌitnich ju lapanacni ju 
tatꞌajun ju ani lacamunutpaꞌ ni 
aktsꞌiya na alin ju pukꞌalhkꞌoscan. 
Para painich ju anuꞌ lapanac ju 
camakꞌalhkꞌosu apumatam.

8
 Pus ni pꞌalactꞌuꞌunumpꞌutꞌunatꞌit 

ju mimacaꞌan pus jantu anavitꞌit. 
U ni anch ju pꞌimpꞌutꞌunatꞌit 
junta akꞌalhkꞌosaꞌitꞌit pus jantu 
apꞌitꞌit ju anch. Alai alatꞌit tachi 

ju va chꞌakxpꞌuxtꞌatꞌit chai 
makꞌantꞌatꞌit ju mimacaꞌan u 
minchꞌajaꞌan. Pus palai kꞌox cava 
ni atꞌanuyaꞌitꞌit ju lactꞌiyan mas 
va lakatamch ju mimacaꞌan u 
minchꞌajaꞌan. Palai jantu kꞌox 
cava ni apꞌacxantꞌit chux lakatꞌui 
mimacaꞌan u minchꞌajaꞌan para 
va apꞌumacꞌapꞌincꞌantꞌit ju lacajipi. 
9

 U ni yuchi ju laktsꞌimpꞌutꞌunatꞌit 
ju tamalactuꞌuniyan pus jantu 
alaktsꞌintꞌit. Alai alatꞌit tachi ju va 
maxtꞌutꞌatꞌit chai makꞌantꞌatꞌit ju 
milakchulhꞌan. Pus palai kꞌox cava 
ni atꞌanuyaꞌitꞌit ju lactꞌiyan mas va 
lakatamch ju milakchulhꞌan. Palai 
jantu kꞌox cava ni caꞌalilh chux 
lakatꞌui ju milakchulhꞌan para va 
apꞌumacꞌapꞌincꞌantꞌit ju lacajipi.

Ju borrego ju istsꞌankꞌata
10

 Jantu tavanan ju va jantu 
tuꞌuꞌ alhiulatꞌit ju uxijnan tam 
xamatiꞌ ju jantu tuꞌuꞌ lhiulacan 
ju ani lacamunutpaꞌ. Iclajunau 
chunch ni va tachi tayanancha 
lactꞌiyan ju anquilhnin ju 
taꞌalhistꞌacꞌa ju yuꞌunch. Vanin 
tayanalh junta vi ju quimpai. 
11

 Chai ju quitꞌin yuchi iclhimilh 
ju ani ni laich acꞌamakꞌalhtaxtuyaꞌ 
ju istatsꞌankꞌata. Quitꞌin ju 
quimalakachatachilh ju Dios ni 
lapanac actsucuyaꞌ ju ani.

12
 Pus tꞌas nonatꞌit. Ju tam 

xamatiꞌ ni capacxalh tachi tam 
cientos ixborregojni chai ni 
camakꞌatsꞌankꞌa lactalhpa lakatam 
ja jantu camacaulh ju noventa 
y nueve chai caꞌalh puxconaꞌ ju 
istsꞌankꞌata. 13

 Pus slivasalh ju 
iclajunau. Acsni calhitajuyach 
ju yuchi ju istsꞌankꞌata pus palai 

na calhikꞌachanaꞌ ju yuchi. Palai 
jantu ju noventa y nueve ju jantu 
istatsꞌankꞌata. 14

 Pus vana va chun 
ju mimpaiꞌan ju vilhcha lactꞌiyan. 
Ju yuchi jantu lacasqꞌuin ni 
catsꞌankꞌa nin tachi pumatam ju sia 
yuꞌunch ju jantu tuꞌuꞌ lhiulacan ju 
ani lacamunutpaꞌ.

Amacꞌacxanitꞌit ju miꞌalakꞌavin
15

 Ju tam milhilakꞌau ni 
calactuꞌuyan pus inchich juniniꞌ va 
isꞌakstu. Chai ni calhilatolaꞌ chai 
catapaininiyan ni amacꞌacxaniyaꞌ 
pus aktꞌaiꞌutꞌach ju milakꞌau chai 
jantu camamakꞌalhkꞌajnicanaꞌ 
ixlacata ju anuꞌ xanavi. 16

 Para ni 
jantu lhilatolai pus akꞌailhipꞌi tachi 
pumatam u pumatꞌui. Ju chunch 
caꞌalinaꞌ pumatꞌui u pumatꞌutu 
ju catakꞌasmatniyaꞌ ju ixchivinti. 
17

 Para ni jantu calhilatolaꞌ 
laꞌixꞌucxlacapuꞌan ju yuꞌunch pus 
aꞌunch chux ju tatakꞌaixtꞌokꞌa ni 
talakꞌayai ju Dios. Para ni jantu 
calhilatolaꞌ laꞌixꞌucxlacapuꞌan ju 
yuꞌunch pus alhimispꞌatꞌich tachi 
tam xamatiꞌ ju jantu mispai ju Dios.

18
 Slivasalh ju iclajunau ju uxijnan 

ju quilapanacni untꞌatꞌit. Tachi chun 
ju jantu alakꞌaꞌiyaꞌitꞌit ni catanavi ju 
yuꞌunch ju quintalhilaksi pus vachuꞌ 
jantu calakꞌaꞌiyaꞌ ju Dios. Chai tachi 
chun ju alakꞌaꞌiyaꞌitꞌit ni catanavi ju 
yuꞌunch ju quintalhilaksi pus vachuꞌ 
calakꞌaꞌiyaꞌ ju Dios.

19
 Vachuꞌ iclajunau ju ani. Ni 

alin ixtꞌiyunꞌan ju milhiꞌuxijnan 
ju va lakatam catanaviyaꞌ 
ixꞌatalacpastꞌacꞌatꞌan ixlacata ju 
tuchi tasqꞌuiniputun ju Dios pus 
caꞌanaviniyaꞌ ju quimpai ju vilhcha 
lactꞌiyan. 20

 Pus caꞌanavinicanaꞌ ni 

quitꞌin ju icꞌalactꞌavi ixpumatꞌui u 
ixpumatꞌutuꞌan ju tatakꞌaixtokta ni 
quintalakꞌayai.

21
 Pus ju acsnich ju Pitaluꞌ lakꞌalh 

ju Jesús chai juni:
―Ta pakchux ju acmacꞌacxaniyaꞌ 

tam quilakꞌau ju quinavinitꞌajun 
tuꞌuꞌ macxcai. Ja paktujun.

22
 Para ju Jesús junich:

―Jantu icjunan ni va paktujun. 
Para tus va ta pakchux.

Pumatam lapanac jantu 
ixmacꞌacxaniputun ixtꞌalapanac

23
 Iclajunau ni alamacꞌacxayaꞌitꞌit 

ni tamacꞌacxanitan ju Dios. Pus 
chani tapasai junta lhinajun ju Dios 
tachi ju tapasalh laꞌisꞌatsucunti 
pumatam kꞌai ucxtin ju atꞌanavilh ju 
aputꞌekꞌenti ju ixtalhiꞌanich. 24

 Pus 
acsni taiꞌulalh ju aputꞌekꞌenti pus 
lhiminicalh pumatam ju ixlhiꞌanich 
lakacau milh oro tumin. 25

 Para 
ju yuchi ni jantu lai jintaꞌ ixꞌi ju 
ixlhimapalhcan pus ju ixꞌucxtin 
lhinaulh istꞌaca ju yuchi chai ju 
ixꞌamachakaꞌ chai isꞌaskꞌatꞌan 
chai tachi chun ju ixtaxtokni. 
Chai caxtaknicanaꞌ ju ucxtin mas 
va yuchi ixtapalh tachi chun ju 
yuꞌunch. 26

 Pus ju acsnich ju anuꞌ 
lapanac taꞌaktsokotanilh ju ixꞌucxtin 
chai tapaininilh. Junich: “Quiꞌucxtin 
aqꞌuimpꞌacxacaꞌ lacatsꞌunin 
chai acmapalhnikꞌoyan chux”. 
27

 Pus ju anuꞌ ucxtin mapainilh 
ju anuꞌ ixlapanac chai xacanilh 
ju ixꞌalhiꞌaninti chai junilh ni 
laich caꞌanchokolh laꞌixchakaꞌ. 
28

 Para ju yuchi acsni taxtulh 
lana tꞌalapakxtoklh apumatam ju 
vachuꞌ ixlapanac ixjunita ju kꞌai 
ucxtin. Chai ju yuchi ixlhiꞌani 

ixtꞌaxalapanac tam cientos oro 
tumin. Pus lana chꞌapalh chai 
tsuculh pixtupalhitni. Juni: 

“Aqꞌuixtꞌaknin ju qꞌuilhipꞌini”. 
29

 Pus ju acsnich ju ixtꞌaxalapanac 
taꞌaktsokotanilh vanin laꞌixchꞌajaꞌ 
chai tapaininilh. Junich: 

“Aqꞌuimpꞌacxacaꞌ lacatsꞌunin chai 
acmapalhnikꞌoyan chux”. 30

 Para 
ju yuchi jantu ixpacxamputun. 
Alai alh chivimakꞌanaꞌ chai 
lhinaulh ixtꞌalhnuca tus 
camapalach ixꞌalhiꞌaninti. 31

 Pus 
ju ixtꞌaxalapanacni talaktsꞌilh 
tuchi ixnavican chai lana na 
taꞌamakꞌaninilh. Pus taꞌalh juninin 
ju ixꞌucxtinꞌan tachi chun ju 
ixtalaktsꞌinta. 32

 Pus ju acsnich 
ju ixꞌucxtin tꞌasanilh chai junilh: 

“Tis va yuchach ji lapanac ni na 
va kꞌai unitꞌa. Tachi chun ju anuꞌ 
ju xaqꞌuilhipꞌini icxacakꞌo acsni 
qꞌuintꞌapꞌainininch. 33

 Ja jantu 
vachuꞌ ixlhijun ni ixꞌamapꞌainitꞌi ju 
mintꞌaxalapanac tachi ju icmapainin 
ju uxintꞌi ju quitꞌin”. 34

 Pus ju acsnich 
ju ixꞌucxtin slivasalh na talhkꞌamalh. 
Chai makꞌaxtaknilh ju lapanacni ju 
tamamakꞌalhkꞌajni tus acsni jantu 
mapalhkꞌojui ju ixꞌalhiꞌaninti.

35
 Chai ju Jesús tailhiꞌalh 

ixchivinti. Alacjuni ju lapanacni:
―Pus chunchach vachuꞌ ju uxijnan. 

Ju quimpai ju vilhcha lactꞌiyan vana 
va chunch catanaviyan ju uxijnan 
ni jantu amacꞌacxaniyaꞌ ixlhichux 
miꞌalhunutꞌan ju tam milhilakꞌau ni 
tuꞌuꞌ catanaviniyan.

Jesús mavasalai ixlacata 
ju alamaconanta

19  Pus ju Jesús acsni nonkꞌo 
junima chivinti pus 

taxtulh ju xaꞌestado Galilea. Alh ju 
xaꞌestado Judea lhimakꞌantacutni 
ju kꞌai xcan Jordán. 2 Chai na 
lhu lapanacni tachꞌakꞌokꞌalh 
chai ju Jesús palai anavicha ju 
takꞌankꞌanin.

3
 Chai vachuꞌ talakchincha 

ju aliꞌin fariseonin. Va 
ixtapuxconiputun ixtalakꞌalhin chai 
yuchi chani talhisacmilh:
―Ja lhijun ju lhamapꞌaksin ni 

calhimacaulh ju ixꞌamachakaꞌ 
tam lapanac va ixlacaꞌatalh tuꞌuꞌ 
lacatsꞌunin ju jantu kꞌox lhiulai.

4
 Chai ju Jesús chani akꞌalhtailh:

―Ja va jantu laktsꞌintꞌatꞌit 
laꞌixchivinti Dios ju tsꞌokcanta junta 
najun ni yuchi ju Dios ju anavilh 
ju pꞌulhnan lapanacni. Chai navilh 
pumatam tsꞌalh chai pumatam atsiꞌ.

5
 Chai ju Jesús vachuꞌ alacjuni 

ni alacatam laꞌixchivinti Dios 
ju tsꞌokcanta najun ni yuchi 
calhimaconach ju tam lapanac 
ju ixpai chai ixnati chai 
catꞌatsucuyach ju ixꞌamachakaꞌ. 
Chai ju anuꞌ ixpumatꞌuiꞌan tachi 
ju va pumatam catajunaꞌ. 6 Chai 
tailhiꞌalh ixchivinti ju Jesús. 
Alacjuni:

―Pus jantuch vana pumatꞌui 
lapanacni tajunita. Alai tachi va 
pumatam lapanac tajunita. Pus 
ju malakxtokta ju Dios jantu 
catitalaclhvaklh ju lapanacni.

7
 Pus ju acsnich chani tajuni ju 

fariseonin:
―Pus ni chunch ju lhilhcata ju 

Dios tajuch ni va naulh ju Moisés ni 
caxtaknicalh pumatam chakoꞌulh 
lakatam alhiqui ju pulamacau chai 
camacaulh.

8
 Chai ju Jesús alacjuni:

―Va ixlacata ni na pꞌas ju 
miꞌalhunutꞌan yuchi lhinaulh 
ju Moisés ni laich amacꞌaꞌuntꞌit 
ju miꞌamachakaꞌan. Para ju 
laꞌixputaiꞌulacan ju lacamunutpaꞌ 
jantu chun ixjunita. 9 Chai iclajunau 
ni va acsnich ju lai macꞌonatꞌit ju 
miꞌamachakaꞌan ni va tꞌatꞌajun 
apumatam jokꞌat. Para ni va kꞌaya 
macꞌonatꞌit ju miꞌamachakaꞌan 
chai tꞌatsꞌucꞌuchꞌokꞌoyaꞌitꞌit 
apumatam pus alactuꞌunti ju 
naviyatꞌit. Chai va tichi chavaich ju 
catꞌatsucuchokolh ju va maconcanta 
vachuꞌ alactuꞌununch.

10
 Pus ju acsnich ju ixꞌamamakaꞌui 

tajuni:
―Pus ni chunchach lhiꞌucxꞌanta 

ixlacata ju jokꞌat chai ixꞌamachakaꞌ 
pus ca palai kꞌox ni jantu tavanan 
catamakꞌaxtoklh ju jokꞌat.

11
 Para ju Jesús alacjuni:

―Para jantu si lai catitamuctaxtulh 
tachi ju xanonatꞌit. Va yuꞌunch ju 
axtaknita ixtachaputꞌan ju Dios ni lai 
catamuctaxtulh. 12

 Pus alin lapanacni 
ju takꞌalhinita ixlacatunaꞌan tus 
laꞌixpulakꞌauꞌan chai yuchi jantu 
lai catalhitamakꞌaxtꞌokꞌaꞌ. Chai 
alin lapanacni ju alakꞌalhinita 
ixlacatunaꞌan ixtꞌalapanac ni jantu 
lai catitamakꞌaxtoklh. Chai alin 
lapanacni ju va isꞌakstuꞌan tanajun 
ni jantu catamakꞌaxtꞌokꞌaꞌ ni va jantu 
talacasqꞌuin ni tuꞌuꞌ caꞌasastuclh 
acsni taꞌajuni ju lapanacni ixlacata ju 
Jesús. Pus ju laich camuctaxtulh ju 
chunch pus chach navi.

Ju Jesús sqꞌuinlh kꞌox 
isꞌatsucuntiꞌan ju askꞌatꞌan

13
 Ju acsnich alhiminicalh ju 

Jesús ju askꞌatꞌan ni caꞌamokslanilh 

ixmacaꞌ laꞌixlacatunaꞌan chai 
catapaininilh ju Dios ixlacataꞌan 
ni laich kꞌox catatsucuyaꞌ. Para 
ju ixꞌamamakaꞌui ju Jesús 
taꞌalackꞌaima ju ixtalhichaꞌan 
isꞌaskꞌatꞌan. 14

 Para ju Jesús alacjuni:
―Amacꞌaꞌuntꞌit ju askꞌatꞌan. Chach 

quintalakmilh. Jantu asaspꞌitꞌit ni 
quintalhilaksich ju yuꞌunch. Chai 
va tichi chavaich ju aquilhilaksiyaꞌ 
tachi ju quintalhilaksi ju ani 
tayanalh askꞌatꞌan yuchi ju laich 
catanuyanta ju lactꞌiyan.

15
 Pus ju acsnich ju Jesús 

amokslanilh ixmacaꞌ 
laꞌixlacatunaꞌan ju askꞌatꞌan. Astan 
taxtuchokolh ju anch.

Pumatam makꞌaliꞌ 
tꞌachivinilh ju Jesús

16
 Chai chincha pumatam tsꞌalh 

chai chani juni ju Jesús:
―Amamakaꞌunuꞌ ju uxintꞌi na kꞌox 

lapanacꞌat. Aqꞌuiꞌunch. Tamalhch 
ju kꞌoxich ju acnavi ni caꞌalilh ju 
quiꞌatsucunti ju conkꞌalhiyanta ju 
lactꞌiyan.

17
 Chai ju Jesús juni:

―Ju uxintꞌi ni naꞌun ni va 
iclapanac pus tajuch ni qꞌuiꞌunich 
ni ickꞌox. Jantu xamatiꞌ ju kꞌox 
cava. Va yuchi ju Dios. Para ni 
pꞌacxampꞌutꞌun ju miꞌatsucunti 
ju conkꞌalhiyanta lactꞌiyan pus 
amuctꞌaxtꞌutꞌi tachi ju najun 
lacalhamapꞌaksin.

18
 Chai ju anuꞌ tsꞌalh juni:

―Tamalhch.
Chai ju Jesús juni:
―Jantu amaknitꞌi xamatiꞌ. Jantu 

atꞌatsꞌucꞌu ju jantu miꞌamachakaꞌ. 
Jantu akꞌalhaun. Jantu anauch 
taꞌaklhtamat chivinti ixlacata 

apumatam. 19
 Atꞌalhonin ju mimpai 

chai minatich. Chai amapꞌainitꞌi 
ju mintꞌalapanac tachi ju va jun 
miꞌakstu ju mapꞌainichꞌokꞌocꞌan.

20
 Chai ju tsꞌalh juni:

―Tachi chun ju ani 
icmuctaxtukꞌota tus 
quilhitalacatꞌicstꞌin. Tijuch aliꞌ ju 
quincꞌacxni.

21
 Chai ju Jesús juni:

―Pus ni vasalh lacꞌasqꞌuin ni 
jantu tuꞌuꞌ camakꞌancꞌacxniyan ni 
laich amaklhtꞌayananaꞌ ju atsucunti 
ju jonkꞌalhita pus aꞌinchich. 
Astꞌachich ju miꞌalinta chai 
axtꞌakniyaꞌich ju quilhpatinin tachi 
chun ju amakꞌaixtꞌokꞌaꞌ. Ju chunch 
caꞌalinach ju mimakꞌalit ju lactꞌiyan. 
Chai acsni anavikꞌoyaꞌ ju chunch 
pus atꞌatꞌich. Aqꞌuinchꞌakꞌokꞌayaꞌich.

22
 Para ju anuꞌ tsꞌalh acsni 

kꞌasmatlh ju ani chivinti lana 
amakꞌaniniꞌalh ni na lhu ixꞌalin ju 
ixmakꞌalit.

23
 Ju acsnich ju Jesús chani 

alacjuni ju ixꞌamamakaꞌui:
―Slivasalh ju iclajunau. Na kꞌox 

lhixcai ni lai catanu ju lactꞌiyan 
junta lhinajun ju Dios tam makꞌaliꞌ. 
24

 Aktam iclajunchokopalau ni na 
xcai ni lai catanu lactꞌiyan tam 
makꞌaliꞌ. Tachi ju tuꞌuꞌ camello 
ni jantu lai catitapasalh junta 
tilhucucu ju macscat pus vana va 
chun ju tam makꞌaliꞌ. Ju yuchi jantu 
lai catiꞌalh ju lactꞌiyan.

25
 Pus ju ixꞌamamakaꞌui acsni 

takꞌasmatlh ju ani chivinti slivasalh 
na talhamakꞌaninilh. Chai tanaulh:
―Pus tis chavaich ju lai 

catakꞌalhtaxtulh.
26

 Para ju Jesús alaktsꞌilh chai 
alacjuni:

―Pus ju va lapanac aktsꞌiya 
palai tuꞌuꞌ lhiulai ju ixmakꞌalit. 
Palai jantu ixtaxtokni ju Dios. 
Para ju Dios jantu tuꞌuꞌ xcai 
lhiulai. Ju yuchi lai mapaxani 
ixꞌatalacpastꞌacꞌat tam lapanac.

27
 Pus ju acsnich ju Pitaluꞌ chani 

juni ju Jesús:
―Pus ju quijnan icmaconkꞌotauch 

chux quintaxtokni quincꞌan chai 
iclachꞌakꞌokꞌatauch. Ju chavai tijuch 
ju aclhajayau ju quijnan.

28
 Chai ju Jesús juni:

―Pus acsni catasastꞌichokoyaꞌ 
chux ju lacamunutpaꞌ pus actolaꞌ 
laquimpuꞌucxtin ju slivasalh 
na kꞌox cajunaꞌ. Quitꞌin ju 
quimalakachatachilh Dios ni 
lapanac actsucuyaꞌ ju ani. Chai ju 
uxijnan ni quilachꞌakꞌokꞌayauch 
ju chavai pus ju acsnich vachuꞌ 
atꞌolaꞌitꞌit lacalakacautꞌui 
puꞌucxtin. Chai alhiꞌunaꞌitꞌit 
ju ixquilhmaccautꞌuiꞌan ju 
mintꞌaꞌisraelitanin. 29

 Pus va tichi 
chavaich ju calhimacaulh ju 
ixchakaꞌ u tam ixlakꞌau tsꞌalh u 
tam ixlakꞌau atsiꞌ u tam ixpai u 
tam ixnati u tam ixꞌamachakaꞌ u 
isꞌaskꞌatꞌan u ixlacatꞌun va ixlacata 
ni quinchꞌakꞌokꞌai pus palai lhu 
caxtaknicanaꞌ. Jantu chun tachi 
ju macaulh ju quilacata. Chai 
vachuꞌ caꞌalinaꞌ isꞌatsucunti ju 
conkꞌalhiyanta ju lactꞌiyan. 30

 Para 
ju lactꞌiyan caꞌalinaꞌ lapanacni ju 
makꞌanch xaquintalhilaksi. Para 
jantu lai actinaulh ni va ixlhiyuchi 
palai kꞌox caꞌalhilhiulacalh. 
Palai jantu ju aliꞌin. Chai vachuꞌ 
cataꞌalinaꞌ lapanacni ju jantucaꞌ 
makꞌan xaquintalhilaksi. Para jantu 
lai actinaulh ni va ixlhiyuchi palai 

jantu kꞌox caꞌalhilhiulacalh. Palai 
kꞌox caꞌalhiulacalh ju aliꞌin.

Ju Jesús apumalani ju lapanacni 
ju tamakchꞌalhcatnan

20  Ju Jesús vachuꞌ chani 
alacjuni ju lapanacni:

―Junta lhinajun ju Dios chunch 
ju tapasai tachi ju tapasalh 
laꞌisꞌatsucunti pumatam lapanac 
ju ixꞌalin ixpuꞌuvas. Pus ju 
yuchi vatsꞌisin alh apuxconaꞌ ju 
catapꞌuxnilh ju ixꞌuvas. 2 Chai acsni 
atꞌatakꞌoxilh ju makchꞌalhcatnin ni 
caꞌamapalhniyaꞌ tachi ju aktsꞌiya 
talhajai ju tamin avilhchan pus 
amalakachalh laꞌixlhichꞌalhcat. 
3

 Pus ju amatꞌun taxtuchokolh 
tachi lakanajatsi hora vatsꞌisin 
chai alaktsꞌinchokolh ju aliꞌin ju 
va ixtavilanancha laclhitamau. 
Matiꞌ ixjunita ixlhichꞌalhcatꞌan. 
4

 Chai alacjuni: “Apꞌitꞌit vachuꞌ ju 
uxijnan laquilhichꞌalhcat. Chai 
aclamapalauch tachi ju kꞌoxich 
cava”. Pus ju yuꞌunch taꞌalh. 
5

 Chai ju anuꞌ amatꞌun aktam 
taxtuchokolh tachi ju kꞌatuncuj 
chai aktam tachi ju lakatꞌutu 
hora atokꞌoxanaꞌ. Chai vana va 
chun amalakachalh ju lapanacni 
laꞌixlhichꞌalhcat. 6 Chai acsni 
taxtuchokopa tachi ju lakaquis hora 
atokꞌoxanaꞌ pus alhitajuchokopa 
ju aliꞌin ju matiꞌ ixjunita ju 
ixlhichꞌalhcatꞌan. Chai alacjuni: 

“Tajuch ni va anich ju vilatꞌit ju 
tontacuj ni jantu tuꞌuꞌ ju naviyatꞌit”. 
7

 Chai ju yuꞌunch tajuni: “Pus 
jantu xamatiꞌ quintaxtaknitan ju 
lhichꞌalhcat”. Pus ju acsnich ju 
anuꞌ amatꞌun alacjuni: “Apꞌitꞌit 
vachuꞌ ju uxijnan laquilhichꞌalhcat. 

Chai aclamapalau tachi ju kꞌox 
cava”. 8 Pus taꞌalh. Chai astan 
acsni tokꞌoxalh pus ju amanavin 
lhichꞌalhcat chani junilh ju 
ixlapanac ju ixꞌamapalai ju 
ixtachꞌalhcatnan: “Atꞌasaninch 
ju makchꞌalhcatni lapanacni. 
Amapꞌalhtꞌich ixꞌavilhchanꞌan. 
Apꞌutꞌaiꞌulatꞌi ju astan tachaꞌalh. 
Apꞌumaclayaꞌich ju pꞌulhnan 
xatachaꞌan”. 9 Pus ju acsnich 
tachincha ju ixtachaꞌanta ju 
lakaquis hora atokꞌoxanaꞌ chai 
axtaknicalh tachi ju aktsꞌiya 
lhajacan acsni chꞌalhcatnancan 
tam avilhchan. 10

 Chai astan acsni 
tamilh ju pꞌulhnan ixtachaꞌanta 
pus ju yuꞌunch ixtanajun ni ca 
palai laklhu camapalhcanaꞌ. 
Para vana va chun axtaknicalh 
tachi ju aktsꞌiya lhajacan ju 
tamin avilhchan. 11

 Pus acsni 
taꞌamaklhtayanalh ixtalhajaꞌan pus 
tatalhkꞌamnilh ju anuꞌ amanavin 
lhichꞌalhcat. 12

 Tajuni: “Ju ani ju 
astan xatachinacha va tam hora 
xatachꞌalhcatnan para ni vana va 
chun ju xaꞌamapꞌalhpꞌalai tachi 
ju xaquilamapalau ju quijnan 
ju tontacuj xacchꞌalhcatnanau 
chai xaquitanekꞌan ju ascꞌunuꞌ”. 
13

 Para ju amanavin lhichꞌalhcat 
chani junilh pumatam sia 
lhiyuꞌunchach. “Amigo. Jantu 
talakꞌalhin ju icnaviyan. Ja jantu 
chun iclalhitꞌakꞌoxiu ni alhaꞌayaꞌ 
tachi ju aktsꞌiya lhajacan ju 
tamin avilhchan. 14

 Achꞌapꞌach 
ju mintalhaja chai apꞌinchich. 
Vachuꞌ chun icmapalhputun 
ju astan xatachinacha tachi ju 
xacmapalanch ju uxintꞌi. 15

 Ja 
jantu lai acpunavi ju quiꞌanuꞌ 

tachi ju iclacasqꞌuinch. Pus ju 
uxintꞌi ca va lhacchꞌipꞌin ju aliꞌin 
ni kꞌox xacꞌamapalai”. Chunch 
ju junilh ju amatꞌun. 16

 Pus vana 
va chunch cajunaꞌ ju lactꞌiyan. 
Caꞌalinaꞌ lapanacni ju makꞌanch 
quintalhilaksita. Para jantu lai 
actinaulh ni ixlhiyuchi palai kꞌox 
caꞌalhilhiulacanaꞌ. Chai caꞌalinaꞌ 
lapanacni ju jantucaꞌ makꞌan 
quintalhilaksita. Para jantu lai 
actinaulh ni ixlhiyuchi palai jantu 
kꞌox caꞌalhilhiulacanaꞌ. Pus tachi 
chun ju atꞌasanilh ju Dios ni laich 
catatakꞌalhtaxtuyaꞌ na lacatsꞌunin 
sia yuꞌunch ju asacxtucalh ni 
xalackꞌajin catajunaꞌ ju anch.

Ju Jesús aktam nonchokopalai 
ni camaknicanaꞌ

17
 Ju Jesús acsni ixꞌanta ju xati ju 

lakꞌachakꞌan Jerusalén pus na lhu 
lapanacni ju ixtatꞌaꞌanta. Para ju 
Jesús atꞌasanilh ixpumacautꞌuiꞌan 
ju ixꞌamamakaꞌui chai akꞌailhiꞌalh 
alacatam. Chai chani ju ajuni:

18
 ―Alaktsꞌintꞌit. Ju chavai 

cachaꞌanau ju Jerusalén. Chai 
ju anch acmakꞌaxtakcanaꞌ 
laꞌixmacaꞌan ju xalackꞌajin 
palijni chai ju yuꞌunch 
ju na talhatalanininta ju 
milhamapꞌaksinꞌan. Quitꞌin ju 
quimalakachatachilh Dios ni 
lapanac actsucuyaꞌ ju ani. Chai 
ju yuꞌunch aquintalhinonaꞌ 
quimaknica. 19

 Chai ju yuꞌunch 
aquintamakꞌaxtꞌakꞌaꞌ laꞌixmacaꞌan 
ju jantu quintꞌaꞌisraelitanin tajunita. 
Chai ju yuꞌunch aquintalhitsꞌiꞌinaꞌ. 
Chai aquintalakanekmayaꞌ. Chai 
aquintamaquilhtayaꞌ. Para 

ju ixlhilakatꞌutu avilhchan 
aclokꞌonchokoyaꞌ.

Ju ixnatiꞌan ju Jacobo chai ju Xivan 
sqꞌuinilh lamapainin ju Jesús

20
 Ju acsnich lakchincha ju Jesús 

ixnatiꞌan ju istsꞌalan ju Zebedeo. 
Yuꞌunch ju Jacobo chai ju Xivan. 
Alactꞌachaꞌalh ju istsꞌalan. Chai ju 
ixnatiꞌan taꞌaktsokotanilh ju Jesús 
chai tapaininilh. 21

 Chai ju Jesús 
junich:
―Tijuch ju lacꞌasqꞌuin.
Chai ju yuchi juni:
―Acsni alhinonaꞌ ju uxintꞌi 

anauch ni catatavi vachuꞌ anch 
ju ani ixtꞌiyunꞌan quiꞌaskꞌatꞌan. 
Ju pumatam catolaꞌ lamilhicana 
chai ju pumatam lamilhimacx. 
Ju chunch ni cacꞌatsacanaꞌ ni 
xalackꞌajin tajunita.

22
 Para ju Jesús alacjuni:

―Ju uxijnan jantu cꞌatsꞌayatꞌit 
tuchꞌi quilasqꞌuiniyau. Ja lai 
amakꞌalhkꞌajnanaꞌitꞌit tachi ju 
acmakꞌalhkꞌajnanaꞌ ju quitꞌin.

Pus ju yuꞌunch tajuni ni calayach. 
23

 Chai ju Jesús alacjuni:
―Slivasalh chunch ju 

amakꞌalhkꞌajnanaꞌitꞌit tachi ju 
acmakꞌalhkꞌajnanaꞌ ju quitꞌin. 
Para jantu quitꞌin ju acnonaꞌ tichi 
chavaich ju catolaꞌ laquilhicana 
chai laquilhimacx. Yuꞌunch ju 
catatolaꞌ anch ju asacxtuta ju 
quimpai.

24
 Pus ju ixpumacauꞌan 

ixꞌamamakaꞌui ju Jesús acsni 
takꞌasmatlh tuchi ixtajunita ju 
Jesús ju ixtꞌiyunꞌan alakꞌavin pus na 
talhitalhkꞌamalh. 25

 Para ju Jesús 
alactꞌasanilh chai alacjuni:

―Ju uxijnan cꞌatsꞌayatꞌit ni 
slivasalh na pꞌas talhinajun ju 
xaꞌucxtin lakatamin kꞌai lacatꞌun. 
Chai vachuꞌ na alhimakchapui 
ju lapanacni ju salactꞌicstꞌi 
ucxtinin ju amalakachacan. 
26-27

 Para jantu chun ju alatꞌit 
ju uxijnan. Alai yuchi ju palai 
xakꞌai jumputun lamilhiꞌuxijnan 
tasqꞌuini ni calhitalacasu tachi 
ju tam xalapanac. 28

 Chunch ju 
alatꞌit tachi ju iclai ju quitꞌin ju 
quimalakachatachilh Dios ni 
lapanac actsucuyaꞌ ju ani. Ju 
quitꞌin jantiyuꞌ iclhiminta ni 
va aquintachꞌalhcatnanilh ju 
lapanacni. Alai iclhiminta ni laich 
acꞌalacchꞌalhcatnaniyaꞌ ju lapanacni 
chai laich acxtꞌakꞌaꞌ ju quiꞌatsucunti 
ixꞌamalakxtuca lhu ju lapanacni.

Ju Jesús acꞌuchꞌu ixtꞌiyunꞌan 
alakꞌachꞌixnin

29
 Acsni alactꞌataxtucha ju 

Jesús ju lakꞌachakꞌan Jericó 
ju ixꞌamamakaꞌui pus na lhu 
lapanacni tachꞌakꞌokꞌalh vachuꞌ. 
30

 Chai ixtavilanalh laꞌixquilhtuꞌ 
ti ixtꞌiyunꞌan alakꞌachꞌixnin. Chai 
ju yuꞌunch acsni takꞌasmatlich ni 
antachalh ju Jesús pus lana pꞌas 
tachivinilh. Tajuni:
―Jesús. Istsꞌalhꞌat ju kꞌai ucxtin 

David. Aquilaꞌaktaijuch lamapainin.
31

 Para ju lapanacni ju 
ixtatꞌaminta ju Jesús ju lacati 
takꞌailh. Tajunilh ni va sek catatavi. 
Para va apalai pꞌas ixtalacchivinin 
ju yuꞌunch. Tajuni ju Jesús:
―Jesús. Istsꞌalhꞌat ju kꞌai ucxtin 

David. Aquilaꞌaktaijuch lamapainin.
32

 Pus ju acsnich ju Jesús 
taya chai alactꞌasanilh ju anuꞌ 

ixtꞌiyunꞌan alakꞌachꞌixnin chai 
alacjuni:
―Tijuch ju lacꞌasqꞌuinatꞌit ju 

aclanaviniu ju uxijnan.
33

 Chai ju yuꞌunch tajuni:
―Quiꞌucxtin chach icꞌalacꞌavanau.
34

 Pus ju acsnich ju Jesús 
amapaini ju yuꞌunch. Chai 
alacchꞌapanilh ixlakchulhꞌan. 
Pus lana tapuꞌalacꞌavanalh chai 
tachꞌakꞌokꞌalh ju Jesús.

Ju Jesús tanu ju lakꞌachakꞌan Jerusalén

21  Vanin ju lakꞌachakꞌan 
Jerusalén ixꞌalin lakatam 

lakꞌachakꞌan ju Betfagé ixjuncan. 
Chai ju anch ixvi ju akstijun junta 
na lhu ixlacya ju xaqꞌuiu olivos. 
Pus ju Jesús acsni alactꞌachaꞌalh 
ju anch ju ixtalhavat lapanacni 
amalakachalh ixtꞌiyunꞌan 
ixꞌamamakaꞌui. 2 Chai alacjuni:
―Aꞌinchitꞌit ju anuꞌ tasui 

lakꞌachakꞌan. Chai acsni 
atꞌanutꞌachitꞌit pus alhitꞌaꞌuyaꞌitꞌit 
lakatam xanati puru chꞌiyocanta. 
Chai vachuꞌ anch ya ju isꞌaskꞌatꞌa. 
Axkꞌotꞌayaꞌitꞌit chai alhitꞌanaꞌitꞌit. 
3

 Chai ni xamatiꞌ catalhikꞌaiputunan 
va aꞌunaꞌitꞌit ni ma maktasqꞌuini 
ju miꞌucxtinꞌan chai ma vatsꞌalhti 
camalakachachokotachilh.

4
 Pus chunch ju navilh ju Jesús 

ni lai caꞌuctaxtuyaꞌ ju chivinti ju 
xanajun ju makꞌaniya lapanac ju 
ixnajun ixchivinti Dios. Ju yuchi 
ma chani xanajun:
 5 Chani aꞌunaꞌitꞌit ju amachakꞌan 

Jerusalén:
“Alaktsꞌintꞌit. Talakmintan ju 

miꞌucxtinꞌan.
Ju yuchi jantu makꞌaliꞌ junita. 

Va puminta lakatam puru”.

Chunch ju ixnajunta ju makꞌaniya 
lapanac.

6
 Pus ju ixꞌamamakaꞌui ju 

Jesús taꞌalh. Chai chunch ju 
tanavilh tachi ju ixꞌajunita 
ju Jesús. 7 Talhimilh ju xanati 
puru chai ju saꞌaskꞌatꞌa chai 
taꞌakxchꞌamucꞌalh ixcutunꞌan. 
Chai lana putocꞌalh ju Jesús ju 
saꞌaskꞌatꞌa. Chai alh. 8 Chai ju 
ixtamakachꞌakꞌokꞌananta na ilhuꞌan 
ixtajunita. Pus ixtamamalhiꞌanta 
ixpumpuꞌan ju lacati junta 
capuminaꞌ ju Jesús. Chai ju aliꞌin 
ixtatꞌekꞌeꞌich ju ixꞌacatan qꞌuiu 
chai ixtamamalhiꞌanta ju lacati. 
9

 Chai ju lapanacni ju ixtapꞌulanan 
chai ju ixtakꞌaixunun na pꞌas 
ixtalacchivinin. Ixtanajun:
―Chach lakꞌayacalh ju ani istsꞌalh 

ju kꞌai ucxtin David. Paxcat ju 
ani minta ju malakachatachilh ju 
Dios. Chach lakꞌayacalh ju Dios 
ju vilhcha talaclhman. ―Chunch 
ixtanajun ixtalhavat lapanacni.

10
 Chai acsni tanucha ju Jesús ju 

lakꞌachakꞌan Jerusalén pus chux ju 
lapanacni tꞌilhi tꞌilhi ixtalaich. Chai 
ixtalaclajuni:
―Tis nuꞌ chavaich ju xachin.
11

 Chai ju lapanacni ju ixtatꞌaꞌanta 
ju Jesús alacjuni:
―Ju ani yuchi ju Jesús ju najun 

ixchivinti Dios. Yuchi ju amachakaꞌ 
Nazaret laxaꞌestado Galilea.

Axcauxtulh ju lapanacni ju lacpujitat
12

 Chai astan ju Jesús 
tanucha lacakꞌai ixpujitatꞌan ju 
istꞌaꞌisraelitanin. Chai atixcoxtukꞌo 
tachi chun ju ixtaꞌulata ixlhistꞌatꞌan 
chai ju ixtaꞌatamonan ju anch. 
Chai amatistanilh ju ixmixaꞌan 

ju ixmapaxanin tumin chai 
ju ixputolanꞌan ju istastꞌai ju 
lakꞌaxkꞌavan. 13

 Chai alacjuni:
―Ju laꞌixchivinti Dios chani 

ju tsꞌokcanta: “Ju quinchakaꞌ 
calhimispacanaꞌ ni anch ju 
tꞌachivincan ju Dios”. Chunch 
ju najun laꞌixchivinti Dios. Para 
ju uxijnan va tachi ixchakaꞌ ju 
akꞌalhaunin lhimalacxtꞌutꞌatꞌit.

14
 Chai ju anch lacpujitat 

tachincha ju alakꞌachꞌixnin 
chai ju jantu lai ixtaꞌalhtanan. 
Chai ju Jesús palai anavikꞌo. 
15

 Para na tatalhkꞌamalh ju 
xalackꞌajin palijni chai ju 
yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin acsni talaktsꞌilh 
ju lhamakꞌan ju ixnavi ju Jesús 
chai acsni takꞌasmatlh ni na pꞌas 
ixtachivinin ju tsꞌalan ju anch 
lacpujitat chai ixtalakꞌayai ju Jesús 
istsꞌalh ju kꞌai ucxtin David. 16

 Chai 
tajunilh ju Jesús:
―Ja va jantu kꞌasmatꞌa tuchi 

tanajun ju yuꞌunch.
Chai ju Jesús alacjuni:
―Ickꞌasmatꞌa. Para ju uxijnan 

chunch ju layatꞌit tachi ju jantu 
tavanan laktsꞌintꞌatꞌit ixchivinti 
Dios junta chani juncan ju Dios:

Ju uxintꞌi lacꞌasqꞌuin ji Dios ni 
lakꞌayacꞌan laꞌixchivintiꞌan ju 
askꞌatꞌan chai ju va tatsꞌiquicaꞌ.

Chai ju yuꞌunch talakꞌayayan 
tachi ju lhijun ni alakꞌayacꞌa 
ju uxintꞌi.

17
 Chai acsni nonkꞌo ju chunch 

ju Jesús pus lana alacmacaulh. 
Taxtulh ju lakꞌachakꞌan Jerusalén. 
Alh ju lakꞌachakꞌan Betania chai 
anch ju lakacujcha.

MATEO 21



58

Ju Jesús maxixi akꞌatam xaqꞌuiu higo
18

 Chai ju vatsꞌisin acsni 
anchokolh ju Jesús ju lakꞌachakꞌan 
Jerusalén pus na chavanilh. 19

 Chai 
laktsꞌilh akꞌatam higo ju ixya vanin 
lacati. Pus ju Jesús lakꞌalh para 
jantu tuꞌuꞌ lhitajunilh xalhiꞌut. Va si 
xaxkꞌoi ixꞌalinta. Pus chani juni:
―Jantu tavanan lai 

atꞌixtꞌakchꞌokꞌo ju milhiꞌut.
Pus lana xixlh ju anuꞌ higo. 20

 Pus 
ju ixꞌamamakaꞌui ju Jesús acsni 
talaktsꞌilh na talhamakꞌaninilh. 
Chai tajuni:
―Tas laich va tsꞌalhti xalhixix ju 

higo.
21

 Chai ju Jesús alackꞌalhtailh. 
Alacjuni:
―Slivasalh ju iclajunau. Ni 

vasalh quilalhilaksiyau chai ni 
jantu va tam tam nonatꞌit pus 
laich anaviyaꞌitꞌit vachuꞌ tachi ju 
xacꞌulhtui ju anuꞌ xaqꞌuiu higo. 
Para jantu va yuchi. Vachuꞌ lai 
aꞌunitꞌit ju ani talhpa: “Akꞌostꞌich. 
Apꞌinchich lacaꞌalama”. Chai 
ni chunch ju aꞌunitꞌit pus 
chunch ju calalh. 22

 Pus tachi 
chun ju asqꞌuiniyaꞌitꞌit ju Dios 
acsni atꞌachꞌivininaꞌitꞌit pus 
amaklhtꞌayananaꞌitꞌit. Va yuchi ni 
slivasalh alhilacꞌapꞌitꞌit ju yuchi.

Alin ixtachaput ju Jesús
23

 Chai astan ju Jesús 
tanucha lacakꞌai ixpujitatꞌan ju 
istꞌaꞌisraelitanin chai tsuculh 
amalaniniꞌ ju lapanacni. Pus ju 
acsnich talakmilh ju xalackꞌajin 
palijni chai ju papaninch chai tajuni:
―Tis chavaich ju xajunan ni laich 

anaviyaꞌ ju ani taxtokni.

24
 Chai ju Jesús chani 

alhikꞌalhtailh:
―Ju quitꞌin vachuꞌ aclasacmiyau 

lakatam chivinti. Chai ni 
aquilajunau pus ju acsnich 
vachuꞌ aclajunau tichi chavaich 
ju xaquijuni ni acnaviyaꞌ ju ani 
taxtokni. 25

 Pus tis chavaich ju 
xamalakachayachilh ju Xivan 
amakpaxanaꞌ. Ja yuchi ju Dios u 
yuꞌunch ju lapanacni.

Pus ju acsnich ju anuch lapanacni 
talaclajuni ixlhiꞌakstuꞌan:
―Pus ni canaju ni Dios ju 

xamalakachayachilh pus laich 
aquintajunin tajuch ni jantu 
xalacaꞌiniyau. 26

 Chai jantu lai 
catinaju ni yuꞌunch ju lapanacni 
ju xatamalakachayachilh ni 
na atalhoniyau ju lapanacni ni 
ixchuxꞌan talhimispai ju Xivan ni 
ixnajun ixchivinti Dios.

27
 Pus yuchi chani talhijuni ju 

Jesús:
―Jantu iccꞌatsayau.
Pus ju acsnich ju Jesús alacjuni:

―Pus nin quitꞌin jantu actilajuniu 
tichi chavaich ju xaquijuni ni 
acnavi tachi chun ju ani taxtokni.

Ixtꞌiyunꞌan tsꞌalan 
axakꞌalai ju ixpaiꞌan

28
 Chai ju Jesús vachuꞌ alacjuni:

―Tꞌas nonatꞌit. Ju pumatam 
lapanac ixꞌalin ixtꞌiyunꞌan istsꞌalan. 
Pus ju yuchi lakꞌalh ju xakꞌai 
istsꞌalh chai juni: “Quintsꞌalh. 
Apꞌinchich ju chavai chꞌalhcatnaꞌ 
laquimpuꞌuvas”. 29

 Para ju anuꞌ 
tsꞌalh juni ni jantu catiꞌalh. Para 
astan tamch xapastꞌacꞌa chai alh. 
30

 Chai astan ju xapai lakꞌalh ju 
salacatꞌicstꞌi chai vana va chun ju 

juni ju yuchi. Chai ju yuchi junilh 
ju ixpai ni canach. Para jantu 
alh. 31

 Pus aquilajunau. Ju anuꞌ 
ixtꞌiyunꞌan tsꞌalan tis chavaich ju 
xanavini ixkꞌachat ju ixpai.

Pus ju xalackꞌajin palijni chai ju 
papanin tajuni:
―Yuchi ju xakꞌai.
Pus ju acsnich ju Jesús alacjuni:

―Slivasalh ju iclajunau. Ju 
achꞌinin chai ju tꞌacunin ju va lacati 
ixtatꞌajun palai lai catatanuyaꞌ 
junta lhinajun ju Dios. Palai jantu 
ju uxijnan. 32

 Iclajunau chunch ni 
quilachilh ju Xivan amakpaxanaꞌ. 
Chai ju yuchi naulh ta yu laich 
sok catatsuculh ju lapanacni 
para jantu xaqꞌuiclacꞌaꞌiyatꞌit 
ju uxijnan. Alai yuꞌunch ju 
talacaꞌinilh ju achꞌinin chai ju 
tꞌacunin ju va lacati ixtatꞌajun. 
Chai ju uxijnan laktsꞌintꞌatꞌit ni 
tam xajun isꞌatsucuntiꞌan para 
ixlaquilhtu jantu xamacꞌonatꞌit ju 
miꞌalactuꞌuntiꞌan ni laich ixlacꞌaꞌitꞌit 
vachuꞌ.

Ju Jesús puꞌamalani ju lapanacni 
ju makchꞌalhcatni lapanacni

33
 Akꞌasmatꞌit vachuꞌ ju ani 

chivinti ju iclajumputunau. Ixꞌalin 
pumatam lapanac ju ixꞌalin 
ixlacatꞌun. Chai ju yuchi chꞌanlh 
ju xaqꞌuiu uvas. Chai coralhnu 
lacakꞌex. Chai pokꞌajꞌula junta 
camaxtunicanaꞌ ju xaxcan uvas. 
Chai yaulh lakatam chakaꞌ ju na 
putankꞌai ni laich capulhistaccalh 
ju ixpuꞌuvas.

Chai acsni navikꞌolh pus 
amachꞌixtaknilh ju makchꞌalhcatnin. 
Chai ju yuchi alh makat. 34

 Chai 
acsni chaꞌalh ju avilhchan ni 

chalh ju uvas pus ju anuꞌ amatꞌun 
amalakachanilh ju ixlapanacni ju 
anuꞌ makchꞌalhcatnin ni cataꞌalh 
amaklhtayanin ju xalhiꞌut tachi 
ju ixꞌalhitꞌatakꞌoxitach. 35

 Para ju 
anuch makchꞌalhcatnin tachꞌapalh 
ju xalapanacni. Ju pumatam 
talakanekma. Ju apumatam 
tamakni. Chai ju apumatam 
talacatꞌalhma. 36

 Chai aktam ju 
amatꞌun amalakachachokopa ju 
aliꞌin. Palai ilhuꞌan. Para vana va 
chun ju tatꞌalapa.

37
 Chai ju ixpuꞌaclanch 

malakachalhch ju istsꞌalh. Va 
ixnajun ni catatalhoniyaꞌ ju istsꞌalh. 
38

 Para ju anuch makchꞌalhcatnin 
acsni talaktsꞌilh ju istsꞌalh ju 
amatꞌun talaclajuni sia yuꞌunch: 

“Yuchach ju ani ju amanavin cajunaꞌ 
acsni caniyaꞌ ju ixpai. Atꞌatꞌitch. 
Camakniuch chai quiꞌanuchꞌan 
cajunaꞌ ju ani puꞌachꞌananti”. 39

 Pus 
tachꞌapalh. Tatantamacxtulh 
lacapuꞌuvas. Chai tamaknilh.

40
 Chai ju Jesús acsni nonkꞌo 

ju ani chivinti chani ajuni ju 
xalackꞌajin palijni chai ju papanin:
―Tꞌas nonatꞌit. Acsni caminchokoyaꞌ 

isꞌakstu ju amatꞌun tas catꞌalayach ju 
anuch makchꞌalhcatnin.

41
 Chai ju yuꞌunch tajuni ju Jesús:

―Pus nin lacatsꞌunin 
jantu catiꞌamapaini. Alai 
caꞌamaknikꞌoyaꞌ chai aliꞌin ju 
caꞌamachꞌixtaknichokoyaꞌ ju anuꞌ 
puꞌuvas. Caꞌamachꞌixtakniyaꞌ ju 
lapanacni ju cataxtakniyaꞌ ju 
xalhiꞌut tachi ju caꞌalhitꞌatakꞌoxiyach.

42
 Pus ju acsnich ju Jesús alacjuni:

―Ja va jantu tavanan laktsꞌintꞌatꞌit 
ixchivinti Dios ju tsꞌokcanta junta 
ma chani najun:

Ju anuꞌ chiux ju tasacmakꞌalh ju 
ixyonin chakaꞌ

yuchach ju valhch ju chiux ju 
makꞌastumucꞌacanta chakaꞌ 
junta tsꞌokcanta tuchi cꞌatach 
ju yocanta.

Yuchi ju Dios ju navilh ju 
chunch.

Chai acsni iclaktsꞌinau pus na 
kꞌai lhamakꞌan iclhiulayau.

Chun ju najun laꞌixchivinti Dios.
43

 Chai ju uxijnan ni 
quilasamakꞌantauch tachi ju talalh 
ju anuꞌ akꞌexinin pus yuchi jantu 
lai vana catilhilhinaulh ju Dios 
lamilhiꞌuxijnan. Alai caꞌalhijunaꞌ ju 
aliꞌin lapanacni ju vasalh catasuyaꞌ 
laꞌisꞌatsucuntiꞌan ni talhilaksi ju 
Dios. 44

 Acsni quintasamakꞌan 
ju lapanacni pus va ixtꞌachunch 
junita tachi acsni pukꞌalhkꞌoscan 
ju tuꞌuꞌ chiux chai tacꞌatsanican. 
Chai acsni icꞌaꞌulani ju lapanacni ju 
ixtalakꞌalhinꞌan pus va ixtꞌachunch 
junita tachi acsni catantꞌalhma ju 
tuꞌuꞌ kꞌai chiux chai jantu tavanan 
lai kꞌostolai.

45
 Pus ju xalackꞌajin palijni chai 

ju fariseonin acsni takꞌasmatlh 
ju ani ixchivinti ju Jesús pus 
lana tamachakxalh ni yuꞌunch 
ju alhichivincanch. 46

 Chai 
lana ixtachꞌapaputun. Para va 
tatalhonilh ju ixtalhavatꞌan 
lapanacni ni ixtalhimispai ju Jesús 
ju lapanac ju ixnajun ixchivinti 
Dios.

Ju Jesús apumalani ju 
lapanacni ju tamakꞌaxtꞌokꞌat

22  Ju Jesús aktam 
puxcaulh ta yu laich 

caꞌapumavasalanilh ju lapanacni ju 

tuchi ixꞌamalaniputun. Pus chani 
alacjuni:

2
 ―Junta lhinajun ju Dios 

lai chunch tapasai tachi 
ju tapasalh laꞌisꞌatsucunti 
pumatam kꞌai ucxtin. Ju yuchi 
ixlhicꞌataniputun pumatam 
istsꞌalh ni catamakꞌaxtꞌokꞌaꞌ. 
3

 Pus amalakachalh ixlapanacni 
ni cataꞌalh alactꞌasaninin 
ju ixꞌamacꞌatsanicanta ni 
caꞌalinaꞌ ju lacvaiti. Para jantu 
xamatiꞌ mimputulh. 4 Pus 
amalakachachokopa ju aliꞌin 
ixlapanacni chai alacjuni: 

“Aꞌinchitꞌit ajuninin ju catalacvenach 
ni ma alin ju vaiti ni iclhinaulh 
ixmaknica ju quivacax chai ju 
aliꞌ atapacxat ju na ixtalackꞌonta. 
Chai takꞌoxikꞌotach ju chavai. Ma 
atꞌatꞌit makvenin”. Chunch ju 
xaꞌajuni ju ixlapanacni. 5 Pus taꞌalh. 
Para ju lapanacni mas chunch 
ixꞌajuncan jantu tuꞌuꞌ talhiula. 
Alai alh pumatam laꞌixcuxtu. 
Apumatam alh astꞌanaꞌ. 6 Chai ju 
aliꞌin tachꞌapalh ju anuꞌ alhtanin. 
Tamamakꞌalhkꞌajni tus tamakni. 
7

 Pus ju anuꞌ kꞌai ucxtin acsni 
kꞌasmatlich ta ixtalai ju anuch 
lapanacni pus na talhkꞌamalh. 
Lana amalakacha ju ixtaropajni. 
Amaknikꞌo ju anuꞌ amakninin. Chai 
ju laꞌixlakꞌachakꞌanꞌan manulh jipi. 
8

 Chai astan alacjuni ju ixlapanacni: 
“Takꞌoxikꞌota ju vaiti para jantu 
ixlhijun ni lai ixtamilh venin ju 
pꞌulhnan ixꞌaquitꞌasanican ni va kꞌai 
ixtajunita. 9 Palai kꞌox cajunaꞌ ni 
va apꞌitꞌit lacatijixni junta tapumin 
ju lapanacni ju lakꞌachakꞌan chai 
akꞌailhitꞌanaꞌitꞌit ju lacvaiti va tichi 
alhitꞌaꞌuyaꞌitꞌit”. 10

 Pus tataxtulh ju 

anuꞌ xalapanacni. Taꞌalhtanatsuculh 
ju lacatijixni. Chai tachi chun ju 
talhitajulh takꞌailhiminkꞌolh. Chux 
ju lackꞌoxin lapanacni chai ju 
kꞌai tajunita. Chai ju chunch na 
aktsamcalh ju anuꞌ lacvaiti.

11
 Pus ju acsnich tanucha ju 

kꞌai ucxtin. Va ixlaktsꞌimputun 
ju makvenin. Pus laktsꞌilh 
pumatam lapanac ju jantu 
ixlhimalakchꞌinin ixlacata ju 
lacvaiti. Jantu ixlakchꞌita ju 
pumpuꞌ ju ixtaknicanta. 12

 Pus juni: 
“Quiꞌamigo. Tꞌas xalhitꞌanch ju ani 
ni jantu lhimalakchꞌininta ixlacata 
ju lacvaiti”. Pus ju yuchi jantu tuꞌuꞌ 
lai kꞌalhtailh. 13

 Pus ju acsnich ju 
kꞌai ucxtin ajunich ju ixlapanacni 
ju ixtaxtꞌakꞌa vaiti: “Achꞌanchꞌitꞌit 
chai amakchꞌitꞌit chai amacꞌapꞌitꞌit 
junta putsꞌis lhimakspaꞌ. Ju 
anch lackꞌalhuncan chai 
laclamatantsacacan ju istatsalatꞌan 
ni na tamakꞌalhkꞌajnan”.

14
 Pus ju acsnich ju Jesús tailhiꞌalh 

ixchivinti. Alacjuni ju lapanacni:
―Na lhu atꞌasanicanta ni cataꞌalh 

ju lactꞌiyan. Para na lacatsꞌunin ju 
vasalh catachaꞌanaꞌ.

Ju Jesús mavasalai ixlacata 
ju amapalanti

15
 Pus ju acsnich taꞌalh ju 

fariseonin. Tapastaclh ta yu 
laich catapuxcolakxtunilh ju 
tuꞌuꞌ chivinti ju Jesús ni laich 
catapumucꞌanilh ixtalakꞌalhin. 
16

 Pus ni tanaulh ta yu catalayaꞌ 
pus tamalakachalh ju aliꞌin 
ixꞌamamakaꞌui ju fariseonin. 
Alactꞌaꞌalh ju aliꞌin ju ixtachꞌakꞌokꞌai 
ju gobernador Herodes. Talakꞌalh ju 
Jesús chai tajuni:

―Amamakaꞌunuꞌ iccꞌatsayau ni 
naꞌun ju stavasalanti ju uxintꞌi. 
Chai sok masui ju ixti ju Dios. Chai 
jantu xamatiꞌ tꞌalhoni ni vaklhtam 
chun ju alaktsꞌin ju lapanacni. 
17

 Pus aquilajuniuch. Tꞌas naꞌunch ju 
uxintꞌi. Ja lhijun ni acꞌamapalanau 
laꞌixmacni ju xaꞌucxtin ju 
romanonin u jantu.

18
 Para ju Jesús lana 

amachakxanilh ni va 
ixtaꞌokxchokꞌoputun. Chai chani 
alacjuni:
―Tajuch ni va quilapuxconiyau 

ju talakꞌalhin. Ju uxijnan 
va acxpꞌutꞌiyununatꞌit. 
19

 Aquilamasuniu ju tumin ju 
lhiꞌamapꞌalananatꞌit.

Pus ju yuꞌunch tamalacasunilh 
ju anuꞌ sentau. 20

 Pus ju Jesús acsni 
laktsꞌilh alacsacmi:
―Tis ixꞌucxpuꞌ ju ani okslai. Tis 

ixtapakaꞌut ju tsꞌokcanta ju ani.
21

 Pus ju yuꞌunch tajuni ni 
ixꞌanuch ju César. Yuchi ju xakꞌai 
tucan ju ixlhinonkꞌojui chux ju 
xalacatꞌun Roma. Pus ju acsnich ju 
Jesús alacjuni:
―Pus axtꞌaknitꞌit ju César ju 

ixꞌanuch. Chai axtꞌaknitꞌit ju Dios ju 
ixꞌanuch Dios.

22
 Pus ju yuꞌunch acsni 

takꞌasmatlh ju ixchivinti ju Jesús 
na talhamakꞌaninilh ni na kꞌox 
xalhakꞌalhtayanan. Pus tamacaulich 
chai taꞌalh.

Ju Jesús sacmican ta yu cajunaꞌ 
acsni catalokꞌonchokoyaꞌ ju tanita
23

 Pus vana ju acs avilhchan 
talakchimpalhcha ju saduceonin 
junta ixvi ju Jesús. Pus ju yuꞌunch 
tanajun ni jantu lai lokꞌonchokocan 

acsni va nicanch. Pus yuchi chani 
talhijuni ju Jesús:

24
 ―Amamakaꞌunuꞌ ju Moisés 

naulh ni canilh tam lapanac chai 
camacontilalh ixꞌamachakaꞌ para 
ni jantu catꞌamacontilalh tam 
isꞌaskꞌatꞌa pus ju ispꞌisekꞌe ju anuꞌ 
xani ma catꞌatsucuchokolh ju 
ixꞌamachakaꞌ ixjunita ju xani. Chai 
acsni caꞌalilh tam istsꞌalh pus ju 
yuchi ma casacnilh ixtapakaꞌut 
ju anuꞌ xani. 25

 Pus sia lhiquijnan 
ixꞌalin pumatujun lhiꞌalakꞌavin. 
Chai ju xakꞌai tamakꞌaxtoklich 
para astan nilh. Chai ni jantu tuꞌuꞌ 
macontilalh isꞌaskꞌatꞌa pus maconilh 
ju ispꞌisekꞌe ju ixꞌamachakaꞌ 
ixjunita. Para vachuꞌ nipa chai 
vana jantu tuꞌuꞌ macontilalh 
isꞌaskꞌatꞌa. 26

 Pus vana va chun 
tapasapa ju ixlhipumatꞌuich chai 
ju ixlhipumatꞌutuch. Tus talaktsa 
ixlhipumatujunꞌan lhiꞌalakꞌavin. 
27

 Chai astanch pus nilh vachuꞌ 
ju anuꞌ chakoꞌulh. 28

 Pus acsni 
catalokꞌonchokoyanta ju tanita pus 
tis chavaich ju ixpumatujunꞌan 
lhiꞌalakꞌavin ju lai canaulh ni 
yuchi ixꞌamachakach junita ni 
ixpumatujunꞌan atꞌatsucukꞌo ju anuꞌ 
chakoꞌulh.

29
 Chai ju Jesús alacjuni:

―Ju uxijnan jantu sok 
alacpꞌastꞌacnanatꞌit. Ju uxijnan 
jantu machꞌakxayatꞌit ni na lacalhu 
ju tsꞌokcanta laꞌixchivinti Dios 
junta najun ni calokꞌonchokoyaꞌ ju 
tanita. Vachuꞌ jantu cꞌatsꞌayatꞌit 
tuchi lai navi ju Dios. 30

 Pus 
acsni calokꞌonchokoyaꞌ jantu 
catamakꞌaxtokcanaꞌ nin 
calaꞌicalh. Va ixtꞌachunch 
catatsucuyaꞌ tachi ju anquilhnin 

ju tavilanancha lactꞌiyan. 31
 Chai 

ni va asacmininatꞌit ni laich 
catalokꞌonchokoyaꞌ ju tanita pus 
ja lana jantu pꞌastꞌacꞌatꞌit tuchi 
naulh ju Dios ixlacata ju tanita ni 
catalokꞌonchokoyaꞌ. Pus ju yuchi 
ma chani naulh: 32

 Ju yuchi ma 
isDiosꞌan junita ju Abraham chai 
ju Isaac chai ju Jacob. Chunch 
ma naulh ju Dios. Pus ju yuchi ni 
isDios junita ju lapanacni ju tatꞌajun 
pus nomputun ni tatꞌajun ju anuch 
lapanacni mas noncan ni makꞌanch 
tanita.

33
 Pus ixtalhavat lapanacni acsni 

takꞌasmatli ixchivinti ju Jesús 
slivasalh na talhamakꞌaninilh ju 
ixꞌatalaninti ni na kꞌox xachivinin.

Ju Jesús naulh tamalhch 
ju lhamapꞌaksin ju palai 
tasqꞌuini ni canavicalh

34
 Ju saduceonin ni jantu lai 

tuꞌuꞌ talhikꞌalhtailh ju Jesús 
pus tacꞌatsa ju fariseonin. Pus 
a yuꞌunch talakmimpa ju Jesús. 
35

 Chai sia yuꞌunch ixꞌalin 
pumatam ju na ixlhatalanininta 
ju ixlhamapꞌaksinꞌan ju 
istꞌaꞌisraelitanin. Chai ju yuchi 
sacmilh ju Jesús lakatam chivinti. 
Va ixpupuxconiputun ixtalakꞌalhin. 
Chai chani ju junilh:

36
 ―Amamakaꞌunuꞌ tachi chun 

ju ixlhamapꞌaksin ju Moisés 
tas malhch ju palai tasqꞌuini ni 
canavicalh.

37
 Chai ju Jesús juni:

―Amapꞌainitꞌich ju miꞌucxtin 
Dios laꞌixlhichux miꞌalhunut 
chai laꞌixlhichux ju miꞌatsucunti 
chai laꞌixlhichux ju mintacꞌatsan. 
38

 Yuchach ju lhamapꞌaksin ju palai 

tasqꞌuini ni canavicalh. 39
 Chai ju 

ixlhilakatꞌui va ixtꞌachunch junita. Ju 
yuchi najun ni amapꞌainitꞌi ju vanin 
alactꞌavilhtꞌi tachi ju va jun miꞌakstu ju 
mapꞌainichꞌokꞌocꞌan. 40

 Pus tachi chun 
ju tsꞌoklh ju Moisés chai tachi chun ju 
tatsꞌoklh ju makꞌaniya ixlapanacni Dios 
vaklhtam chun tanomputun. Tanajun 
ta yu acpumapainilh ju Dios chai ta yu 
acpumapaini ju quintꞌalapanac.

Tis istsꞌalh ju Cristo
41

 Acsni ixtavilanalhcaꞌ ju 
fariseonin pus ju Jesús alacsacmi:

42
 ―Tꞌas nonatꞌit ju uxijnan. Tis 

istsꞌalh lhiulayatꞌit ju Cristo ju 
ixnoncan camalakachatachilh ju Dios.

Chai ju yuꞌunch tajuni:
―Pus istsꞌalh ju kꞌai ucxtin David.
43

 Pus ju acsnich ju Jesús 
asacmichokolh. Alacjuni:
―Pus ju David yuchi ju Spiritu Santu 

ju mapastꞌacꞌani ni lhixakꞌala ixꞌucxtin 
ju Cristo. Pus tꞌas lhimachꞌakxayatꞌit ni 
lai chunch lalh. Pus ju yuchi ju David 
ma chani naulh:
 44 Ju ucxtin Dios junilh ju quiꞌucxtin

ni vanin catavi tus acsni 
catꞌalalhajayaꞌ ju ixtꞌalaxcai.

Chunch ma naulh ju David.
45

 Chai ni isꞌakstu ju naulh ju David 
ni ixꞌucxtin junita pus ju chunch va 
nomputun ni jantu va istsꞌalh junita.

46
 Pus ju acsnich jantu lai xamatiꞌ 

tuꞌuꞌ ixlhikꞌalhtaji. Chai tus acsnich 
avilhchan jantu lana xamatiꞌ 
isacmiputun tuꞌuꞌ ju Jesús.

Ju Jesús aꞌulani ixtalakꞌalhinꞌan 
ju xalackꞌajin sia yuꞌunch 

ju israelitanin

23  Pus ju acsnich ju Jesús 
axakꞌala ju ixtalhavat 

lapanacni chai ju ixꞌamamakaꞌui. 
Chai chani ajuni:

2
 ―Ju fariseonin chai ju 

lapanacni ju na talhatalanininta 
ju milhamapꞌaksinꞌan tanajun 
ni va yuꞌunch ju lai tamavasalai 
ixlhamapꞌaksin ju Moisés. 3 Pus 
aqꞌuiclacꞌaꞌitꞌit tachi chun ju 
tajunan. Para tun tꞌinavitꞌit tachi ju 
tanavi ju yuꞌunch. Pus ju yuꞌunch 
sok taꞌamalaninin para jantu 
tamuctaxtui ju taꞌamalaninin. 
4

 Pus ju yuꞌunch na talalhavata 
ju ixlhamapꞌaksin ju Moisés 
tus chunch junita tachi ju tuꞌuꞌ 
tacꞌucꞌat ju na tsꞌinqꞌui. Ju jantu 
lai lana malhtanacan. Chai ju 
yuꞌunch chunch ju tamucꞌanita 
ju lapanacni para isꞌakstuꞌan nin 
lacatsꞌunin jantu tamuctaxtui. 
5

 Pus ju yuꞌunch acsni tanavi 
tuꞌuꞌ pus yuchi talhinavi ni laich 
catalaktsꞌinaꞌ ju lapanacni chai 
catanaulh ni slivasalh tamuctaxtui 
laꞌixlhamapꞌaksin ju Dios. Pus 
palai akxakꞌai tanavi ju pumpuꞌ 
ju tachꞌimucꞌai laꞌismuntsanꞌan 
chai laꞌixmacaꞌan junta tamakꞌai 
lacatsꞌunin ixchivinti Dios ju 
tsꞌokcanta. Chai palai lhman tanavi 
ju islistonꞌan ju taquilhtumucꞌai 
laꞌixtuchꞌitꞌan. Palai jantu na chun 
talai ju aliꞌin quintꞌalapanacniꞌan. 
6

 Chai na takꞌachani ju putolan 
lacapuvai chai lacpujitat junta 
tatolai ju xalackꞌajin. 7 Chai na 
talacasqꞌuin ni caxakꞌalacalh 
laclhitamau tachi tam xakꞌai chai 
caꞌajunicalh ni amamakaꞌunin 
tajunita.

8
 Para ju uxijnan tun 

alacꞌasqꞌuintꞌit ni aꞌuncꞌantꞌit 
amamakaꞌunuꞌ ni va pumatam ju 

MATEO 22 ,  23



64

miꞌamamakaꞌunuꞌan. Va quitꞌin. 
Chai minchuxꞌan ju uxijnan va 
lhiꞌalakꞌavin untꞌatꞌit. 9 Chai jantu 
alhixakꞌalatꞌit mimpaiꞌan tam 
xakꞌai ju ani lacamunutpaꞌ ni 
va pumatam mimpaiꞌan. Yuchi 
ju Dios ju vilhcha lactꞌiyan. 
10

 Chai tun tꞌilakꞌaꞌitꞌit ni xamatiꞌ 
catalhilaksiyan ni va uxijnan ju 
cataquiclacaꞌiyan. Jantu chun alatꞌit 
ni va pumatam ju lhinajun. Va 
quitꞌin. 11

 Chai ju lamilhiꞌuxijnan 
yuchach ju xakꞌai ju achꞌalhcatnani 
ju aliꞌin. 12

 Pus va tichi chavaich 
ju calakꞌayachokocalh isꞌakstu 
camalacatꞌicstꞌicanaꞌ. Para va tichi 
chavaich ju va lacatꞌicstꞌi cacꞌatsa 
pus yuchi ju calakꞌayacanaꞌ.

13
 Painiꞌitnich ju uxijnan ji 

lapanacni ju na lhatꞌalaninintꞌatꞌit 
ju milhamapꞌaksinꞌan ju 
israelitanin untꞌatꞌit chai ju 
uxijnan ju fariseonin untꞌatꞌit. Ju 
uxijnan na va acxpꞌutꞌiyununatꞌit. 
Pus ju uxijnan apꞌusastꞌucꞌatꞌit 
lamilhamapꞌaksinꞌan ju lapanacni 
ju tatanuputun ju lactꞌiyan junta 
lhinajun ju Dios. Pus ju uxijnan 
jantu tꞌanupꞌutꞌunatꞌit chai jantu 
alacꞌasqꞌuiniyatꞌit ni catatanu ju 
tatanuputunch.

14
 Painiꞌitnich ju uxijnan ji 

lapanacni ju na lhatꞌalaninintꞌatꞌit 
ju milhamapꞌaksinꞌan ju israelitanin 
untꞌatꞌit chai ju uxijnan ju 
fariseonin untꞌatꞌit. Ju uxijnan 
na va acxpꞌutꞌiyununatꞌit. Pus 
ju uxijnan alactꞌaiꞌiniyatꞌit ju 
ixlacchakaꞌan ju chakolun ju 
animacontilacanta. Chai astan 
lapꞌalatꞌit tachi ju na va kꞌox 
panicni ju tꞌachꞌivinatꞌit ju Dios 
ni lai apꞌuꞌokxchꞌokꞌoyaꞌitꞌit 

ju lapanacni ni catanaulh ni 
na tꞌalhoniyatꞌit ju Dios. Pus 
ixlhiyuchi palai kꞌai cajunaꞌ ju 
mimakꞌalhkꞌajnatꞌan. Palai jantu ju 
aliꞌin lapanacni.

15
 Painiꞌitnich ju uxijnan ji 

lapanacni ju na lhatꞌalaninintꞌatꞌit 
ju milhamapꞌaksinꞌan ju 
israelitanin untꞌatꞌit chai ju 
uxijnan ju fariseonin untꞌatꞌit. Ju 
uxijnan na va acxpꞌutꞌiyununatꞌit. 
Slivasalh malacꞌaꞌinipꞌutꞌunatꞌit 
mas anicꞌach va pumatam ju 
miꞌatalanintiꞌan. Chai acsni 
malacꞌaꞌiniyatꞌit pus aktꞌaiꞌuyatꞌit 
ni palaich na caꞌalactuꞌunulh 
tus slivasalh na takꞌalhinita ju 
isꞌatsucunti. Chai palai lhijun ni 
camamakꞌalhkꞌajnicalh ju yuchi 
ju lacajipi. Palai jantu na chun ju 
uxijnan.

16
 Painiꞌitnich ju uxijnan. Chunch 

untꞌatꞌit tachi ju tam xamatiꞌ ju 
apꞌulanan para va alakꞌachꞌix junita. 
Pus ju uxijnan nonatꞌit ni jantu tuꞌuꞌ 
nomputun acsni lhipastaccan ju 
lacpujitat ju ixpumavasalaca tuꞌuꞌ 
chivinti. Para va tichi chavaich 
ju calhipastꞌacꞌaꞌ ju xaꞌoro ju alin 
lacpujitat ni capumavasalaputunaꞌ 
ju ixchivinti pus ma tapꞌastu 
camuctaxtuyaꞌ ixchivinti. 17

 Ju 
uxijnan na tontojni untꞌatꞌit. Va 
alakꞌachꞌixnin untꞌatꞌit. Jantiyuꞌ 
ju oro ju palai tuꞌuꞌ junita. Alai 
yuchi ju pujitat ju palai tuꞌuꞌ junita 
ni ixchakaꞌ Dios junita. Chai 
ixlhiyuchi vachuꞌ ixꞌanuꞌ Dios 
junita ju oro ju tanun ju anch. 
18

 Chai vachuꞌ nonatꞌit ni jantu tuꞌuꞌ 
nomputun acsni xamatiꞌ lhipastꞌacꞌa 
junta makninican ju Dios ju tuꞌuꞌ 
atapacxat va ixpumavasalaca ju 

ixchivinti. Para va tichi chavaich ju 
calhipastꞌacꞌaꞌ ju anuꞌ atapacxat ju 
mokslacanta anch pus ma tapꞌastu 
camuctaxtuyaꞌ ju ixchivinti. 19

 Na 
tontojni untꞌatꞌit. Va alakꞌachꞌixnin 
untꞌatꞌit. Jantiyuꞌ ju atapacxat ju 
mokslacanta anch ju palai tuꞌuꞌ 
junita. Alai anch junta mokslacanta. 
Yuchach ju palai tuꞌuꞌ junita. Pus 
tachi chun ju mokslacanta anch 
ixꞌanuꞌ Dios junita va ixlacaꞌatalh 
ni okslai ju anch. 20

 Pus va tichi 
chavaich ju lhipastꞌacꞌa junta 
makninican ju Dios ju atapacxat 
pus tapꞌastu lhipastꞌacꞌa vachuꞌ 
tachi chun ju okslai laꞌixꞌucxni. 
21

 Chai va tichi chavaich ju 
lhipastꞌacꞌa ju pujitat pus tapꞌastu 
lhipastꞌacꞌa vachuꞌ ju Dios ju tꞌajun 
ju anch. 22

 Chai ju lhipastꞌacꞌa ju 
lactꞌiyan va ixpumavasalaca ju 
ixchivinti pus tapꞌastu lhipastꞌacꞌa 
ju Dios ni yuchach ju lhinajun ju 
anch.

23
 Ju Jesús tailhiꞌalh ju ixchivinti 

chai naulh:
―Painiꞌitnich ju uxijnan ji 

lapanacni ju na lhatꞌalaninintꞌatꞌit 
ju milhamapꞌaksinꞌan ju israelitanin 
untꞌatꞌit chai ju uxijnan ju 
fariseonin untꞌatꞌit. Ju uxijnan 
na va acxpꞌutꞌiyununatꞌit. Ju 
uxijnan vasalh muctꞌaxtꞌuyatꞌit ju 
lhamapꞌaksin acsni xtꞌakniyatꞌit 
ju palijni lactsꞌunin ju 
miꞌalhmujinuꞌan ju chꞌantꞌatꞌit 
chai lactsꞌunin ju miꞌanisꞌan 
chai lactsꞌunin ju mincominoꞌan 
ju chꞌantꞌatꞌit. Para jantu sok ju 
tsꞌucꞌuyatꞌit. Jantu aktꞌaiꞌuyatꞌit 
xamatiꞌ lacaꞌamapaininti. Chai 
jantu lhilacꞌapꞌinatꞌit ju Dios. Jantu 
chun ju layatꞌit mas yuchi ju palai 

tasqꞌuini ni anavitꞌit tachi chun ju 
najun laꞌixlhamapꞌaksin ju Moisés 
mas vachuꞌ atꞌailhipꞌitꞌit ixtaknica 
ju lactsꞌunin ju tuꞌuꞌ achꞌitin. 24

 Ju 
uxijnan chunch untꞌatꞌit tachi 
tam xamatiꞌ ju apꞌulanan para 
va alakꞌachꞌix junita. Ju uxijnan 
slivasalh muctꞌaxtꞌupꞌutꞌunatꞌit ju 
lhamapꞌaksin ju palai jantu tuꞌuꞌ 
lhitapalai. Para ju lhamapꞌaksin ju 
na tasqꞌuini ni anavitꞌit alai jantu 
naviyatꞌit cuenta.

25
 Painiꞌitnich ju uxijnan 

ju na lhatꞌalaninintꞌatꞌit ju 
milhamapꞌaksinꞌan ju israelitanin 
untꞌatꞌit chai ju uxijnan ju 
fariseonin untꞌatꞌit. Ju uxijnan va 
acxpꞌutꞌiyununatꞌit. Ju uxijnan 
jantu vasalh lackꞌoxin lapanacni 
untꞌatꞌit. Va lhitꞌalacꞌasuyatꞌit tachi 
ju na kꞌox lapanacni untꞌatꞌit para ju 
lamiꞌalhunutꞌan va pꞌastꞌactꞌonatꞌit 
ju miꞌakꞌalhajuntiꞌan. Chai 
va lhimucꞌuntꞌonatꞌit ju 
miꞌalhacchaꞌantiꞌan. 26

 Ju uxijnan 
ji fariseonin va alakꞌachꞌixnin 
untꞌatꞌit. Pꞌulhnan salaka atsꞌucꞌutꞌit. 
Jantu vana alackꞌalhaꞌutꞌit tuꞌuꞌ 
u alhacchꞌipꞌitꞌit tuꞌuꞌ. Chai ju 
chunch vasalh ni salaka cajunaꞌ ju 
miꞌatsucuntiꞌan.

27
 Painiꞌitnich ju uxijnan 

ju na lhatꞌalaninintꞌatꞌit ju 
milhamapꞌaksinꞌan ju israelitanin 
untꞌatꞌit chai ju uxijnan ju 
fariseonin untꞌatꞌit. Ju uxijnan va 
acxpꞌutꞌiyununatꞌit. Ju uxijnan 
chunch untꞌatꞌit tachi ju tuꞌuꞌ 
panteon ju na xnapapa lakꞌoxicanta. 
Ju laꞌixmacan islivasalh na 
cꞌusich tasui. Para laꞌixpulacni 
na lhuch tanun ju xapꞌuchꞌin 
alucutni chai na lhquiliqui. 28

 Pus 

vana va chun ju uxijnan. Na 
soknicꞌa ju lhitꞌalacꞌasuniyatꞌit 
ju mintꞌalapanacniꞌan para ju 
lamiꞌalhunutꞌan na aktsamanta 
ju miꞌaꞌokxchokꞌontiꞌan chai aliꞌ 
miꞌalactuꞌuntiꞌan.

29
 Painiꞌitnich ju uxijnan 

ju na lhatꞌalaninintꞌatꞌit ju 
milhamapꞌaksinꞌan ju israelitanin 
untꞌatꞌit chai ju uxijnan ju 
fariseonin untꞌatꞌit. Ju uxijnan 
na va acxpꞌutꞌiyununatꞌit. Ju 
uxijnan naviyatꞌit ju ixpanteonꞌan 
ju makꞌaniya lapanacni ju 
ixtanajun ixchivinti Dios. Chai na 
maxantꞌilayatꞌit ju ixpanteonꞌan 
ju anuꞌ soknicꞌa lapanacni ju 
makꞌanch ixtatꞌajun. 30

 Chai nonatꞌit 
ni laich acs cava istsꞌucꞌuchitꞌit 
acsni ixtatꞌajun ju makꞌaniya 
milacpaꞌitniꞌan pus jantu 
ixmaktꞌanutꞌit ju ixꞌamaknicaꞌan ju 
ixlapanacni Dios. 31

 Pus ni nonatꞌit 
ni mimpaiꞌan ixtajunita pus va 
nomputun ni vana va chun ju 
miꞌalhunutꞌan tachi ju yuꞌunch ju 
tamaknilh ju lapanacni ju ixtanajun 
ixchivinti Dios. 32

 Pus alaktsꞌamatꞌit 
ju uxijnan ixtalakꞌalhinꞌan ju 
makꞌaniya milacpaꞌitniꞌan.

33
 Ju uxijnan chunch untꞌatꞌit 

tachi ju tuꞌuꞌ lu ju makni ju tam 
lapanac. Ju uxijnan amalaniyatꞌit 
ju lapanacni ju chivinti ju jantu 
soknicꞌa. Chai ni talacaꞌiniyan 
pus cataꞌanaꞌ junta jonkꞌalhita 
makꞌalhkꞌajnat. Chai ju uxijnan 
vachuꞌ jantu lai atꞌitꞌakꞌalhtꞌaxtꞌutꞌit 
lacamakꞌalhkꞌajnat ju 
jonkꞌalhita. 34

 Pus ju quitꞌin 
aclamalakachanitachiu ju lapanacni 
ju tanajun ixchivinti Dios chai ju 
lapanacni ju na taꞌacꞌatsananta 

chai ju lapanacni ju na lai 
taꞌamalaninin ixchivinti Dios. Pus 
ju aliꞌin sia yuꞌunch amakniyaꞌitꞌit 
chai amaqꞌuilhtꞌayaꞌitꞌit lacacurus. 
Ju aliꞌin alakꞌanekmayaꞌitꞌit 
lamilacpujitatꞌan chai 
achꞌakꞌokꞌaxmayaꞌitꞌit acsni 
cataꞌatsꞌalhniyan ju lakatamin 
lakꞌachakꞌan. 35

 Pus ju chunch 
caꞌalinach ju mintalakꞌalhinꞌan 
ju uxijnan ixlacata ixꞌacꞌalhniꞌan 
tachi chun ju lackꞌoxin lapanacni 
ju amaknicalh tus acsni 
maknicanchalh ju Abel tus acsni 
maknicanchalh ju Zacarías istsꞌalh 
ju Berequías. Pus ju Abel na 
soknicꞌa lapanac ixjunita chai yuchi 
ju pꞌulhnan tucan maknicalh. Chai 
ju Zacarías xaꞌastan va tachi chun 
ju lhitsꞌokcanta laꞌixchivinti Dios. 
Ju yuchi maknicalh laꞌixputsin 
pujitat junta ixtꞌalakxtokya 
junta ixmaknican ju atapacxat 
ju ixlhikꞌailaktsꞌincan ju Dios. 
36

 Slivasalh ju iclajunau. Tachi 
chun ju ani taxtokni si yuꞌ ju 
alhimakꞌalhkꞌajnanaꞌitꞌit ju uxijnan 
ju chavai tꞌonatꞌit.

Ju Jesús kꞌalhulh ni apastaclh 
ju amachakꞌan Jerusalén

37
 Ji amachakꞌan Jerusalén. 

Ju uxijnan makniyatꞌit ju 
lapanacni ju tajunan ixchivinti 
Dios chai lacꞌatꞌalhmatꞌit ju 
tamalakachanichin ju Dios. Na 
paklhu xaclanaviputunau ju 
uxijnan tachi ju navi isꞌaskꞌatꞌan 
ju tuꞌuꞌ chilaꞌ acsni amakꞌatai 
laꞌixpakꞌachu ni laich caꞌalhistꞌacꞌaꞌ. 
Vachuꞌ xaclamakꞌaixtokputunau 
ju uxijnan tachi ju quiꞌaskꞌatꞌan ni 
laich xaclalhistacvi vachuꞌ. Para 

ju uxijnan jantu xalacꞌasqꞌuinatꞌit. 
38

 Pus ju chavai ju Dios 
macoꞌulata ju milakꞌachakꞌan. 
39

 Chai iclajunau ni jantu lai 
aquintilalaktsꞌinchoko ju chavai. 
Va acsni ju aquilalaktsꞌinchokoyau 
acsni cachinaꞌ ju avilhchan 
ni acminchokoyaꞌ chai chani 
aquilajunau: “Paxcat ju ani minta 
laꞌixtapakaꞌut ju Dios”.

Ju Jesús naulh ni calakꞌalhikꞌocanaꞌ 
ju kꞌai ixpujitatꞌan ju israelitanin

24  Pus ju Jesús taxtulh ju 
lacpujitat. Chai acsni 

ixꞌamputun ju lacati pus ju 
ixꞌamamakaꞌui talakmilh chai 
tamalacasunilh ju kꞌai pujitat ni na 
cꞌus ixjunita. 2 Para ju Jesús ajunich:
―Alaktsꞌintꞌit ju ani ya kꞌexi 

chakaꞌ. Slivasalh ju iclajunau. Jantu 
tuꞌuꞌ catilaꞌucxtavi ju chiux ju 
ixtꞌachiux. Si calakꞌalhikꞌocanaꞌ.

Chani ju lai pucꞌatsacan tavanan 
caꞌaclayaꞌ ju lacamunutpaꞌ

3
 Astan ju Jesús chai 

ixꞌamamakaꞌui taꞌalh ju xaꞌakstijun 
junta ixlacya ju xaqꞌuiu olivos. Chai 
acsni tolhcha ju Jesús pus vanin 
talakchilh ju ixꞌamamakaꞌui junta 
va isꞌakstuꞌan laich catalacchivinilh. 
Chai tajuni ju Jesús:
―Aquilajuniuch. Tas vananch 

ju catapasayaꞌ tachi ju xanaꞌun. 
Chai tijuch ju catapasayaꞌ ju 
lai acpucꞌatsayau ni vanin 
atꞌampꞌutꞌunaꞌ chai caꞌaclayaꞌ ju 
lacamunutpaꞌ.

4
 Pus ju acsnich ju Jesús chani 

alacjuni:
―Alaktsꞌintꞌit ni jantu xamatiꞌ 

cataꞌokxchokꞌon.

5
 Pus na lhu cataminaꞌ chai 

catanonach ni yuꞌunch ju Cristo 
ju ixnoncan camalakachatachilh 
ju Dios. Chai na pumalhu 
ju cataꞌokxchokꞌoyaꞌ. 6 Chai 
akꞌasmatꞌaꞌitꞌit ni alin ju lhilucut 
chai ni cakꞌostayachokochalh 
aliꞌ lhilucut alacatam. Para tun 
tꞌilactꞌalhanantꞌit. Pus aktsꞌiya 
tasqꞌuini ni catapasayaꞌ tachi chun 
ju ani taxtokni. Para jantiyuꞌ ju 
ixꞌaclanti ju lacamunutpaꞌ. 7 Pus ju 
amachakꞌan lakatam kꞌai lacatꞌun 
catꞌalasachokoyaꞌ ju amachakꞌan 
alakatam kꞌai lacatꞌun. Chai ju 
lapanacni ju tachꞌakꞌokꞌai tam kꞌai 
ucxtin catatꞌalasayaꞌ ju ixlapanacni 
ju apumatam kꞌai ucxtin. Chai 
caꞌalinaꞌ ju kꞌai chavanti chai 
na lacalhu catataclhaꞌ ju tꞌun. 
8

 Para chux ju ani taxtokni va 
ixputaiꞌulacan ju makꞌalhkꞌajnat.

9
 Ju acsnich amakꞌaxtꞌakcꞌanaꞌitꞌit 

ni amamakꞌalhkꞌajnicꞌanaꞌitꞌit. 
Chai catamakniyan ju aliꞌin 
lamilhiꞌuxijnan. Chai ju 
amachakꞌan tachi chun ju lacatꞌun 
cataxcayan va ixlacaꞌatalh ni 
quilachꞌakꞌokꞌayau. 10

 Chai na lhu 
ju quintalhilaksita catacꞌapꞌach. 
Chai catalaxcayaꞌ. Chai ju 
yuꞌunch catamakꞌaxtꞌakꞌach ju 
vanach quintalhilaksi. 11

 Chai 
na lhu caꞌalinaꞌ ju lapanacni 
ju aꞌokxchokꞌonin. Ju yuꞌunch 
catalhitalacasuyach tachi ju 
lapanacni ju tanajun ixchivinti 
Dios mas jantu. Chai na lhu 
cataꞌokxchokꞌoyaꞌ. 12

 Chai ni na 
lhu catalhavayaꞌ ju alactuꞌunti 
pus na lhu lapanacni jantu vasalh 
catalamapainiyaꞌ. 13

 Para va tichi 
chavaich ju aquilhilaksiyach tus 

laꞌixꞌaninti mas mamakꞌalhkꞌajnican 
pus ju yuchi catakꞌalhtaxtuyaꞌ chai 
laich caꞌanaꞌ ju lactꞌiyan. 14

 Chai ju 
chivinti junta najun ni lhinomputun 
ju Dios laꞌixꞌalhunutꞌan ju lapanacni 
canonkꞌocanaꞌ ixlhilacaputsꞌun ju 
lacamunutpaꞌ ni laich catacꞌatsayaꞌ 
tachi chun ju lapanacni. Chai 
acsnich ju caminach ixꞌaclanti ju 
lacamunutpaꞌ.

15
 Pus ju makꞌaniya lapanac ju 

Daniel ixjuncan tsꞌokꞌula junta 
naulh ni caꞌalinaꞌ lamimpujitatꞌan 
ju tuꞌuꞌ ju na tsꞌisi ju Dios. Chai 
ixlhiyuchi jantu xamatiꞌ ju 
milhiꞌuxijnan catanuyaꞌ ju anch. 
Pus ju laktsꞌin ju ani chivinti chach 
machakxa tuchi nomputun. 16

 Pus 
ju uxijnan acsni alaktsꞌinaꞌitꞌit ni 
uctaxtulh ju anuꞌ ju lhichivinilh 
ju Daniel pus tachi chun ju 
tavilanancha ju laxaꞌestado Judea 
chach taꞌatsꞌalalh. Cataꞌalh ju 
lactalhpa. 17

 Chai ju caꞌakstitavi 
lacasotea chakaꞌ va tsꞌalhti 
catakꞌalhtaju chai caꞌatsꞌalalh. Para 
jantu catiꞌalilh ju ispantsꞌiquis ni 
lai catanu laꞌixchakaꞌ ni camaxtulh 
ju tuꞌuꞌ. 18

 Chai ju chꞌalhcatnan 
laꞌixcuxtu vachuꞌ caꞌatsꞌalalh chai 
jantu catiꞌalilh ju ispantsꞌiquis ni 
lai catanuchokolh ju lakꞌachakꞌan 
va ixꞌica ju ixpumpuꞌ. 19

 Chai 
painiꞌitnich catajunaꞌ ju yuꞌunch 
ju va takꞌakꞌainanta chai ju 
taꞌamatsꞌiquinin ju acsnich 
avilhchan. 20

 Atꞌapꞌaininitꞌit ju Dios 
ni jantu chunch catapasayaꞌ va 
lacalhicꞌasnin nin lacaꞌavilhchan 
paꞌastacni acsni lhikꞌalhtsajui ju 
ixlhamapꞌaksin ju Moisés ni makat 
caꞌalhtanalh xamatiꞌ. 21

 Iclajunau 
ni chunch ju alayaꞌitꞌit ni palai kꞌai 

caꞌalinaꞌ ju acsni ju makꞌalhkꞌajnat 
tachi ju jantu tavanan alinta tus 
laꞌixputaiꞌulacan ju lacamunutpaꞌ 
tus chavai. Chai jantu tavanan 
caꞌalinchokoyaꞌ ju chunch. 22

 Pus 
ju Dios ni jantu caꞌixnaulh ni 
palai va lacatsꞌunin caꞌixnavi 
ju anuch avilhchan pus jantu 
xamatiꞌ caꞌixtakꞌalhtaxtulh. Para 
ni na amapaini ju lapanacni ju 
ixꞌalacsacxtuta ju Dios pus yuchi 
va lacatsꞌunin lhinavilh ju anuꞌ 
avilhchan.

23
 Pus ju acsni avilhchan 

ni xamatiꞌ catajunan ni 
anich vi ju yuchi ju ixnoncan 
camalakachatachilh ju Dios u anuꞌ 
vilhcha pus jantu alacꞌaꞌitꞌit. 24

 Pus 
ju acsnich na lhu cataꞌalinaꞌ ju 
okxchokꞌoni lapanacni ju catanonaꞌ 
ni yuꞌunch ju Cristo ju ixnoncan 
camalakachatachilh ju Dios. Chai 
vachuꞌ cataꞌalinaꞌ ju aꞌokxchokꞌonin 
ju catalhitalacasuyaꞌ tachi ju 
lapanacni ju tanajun ixchivinti 
Dios. Chai ju yuꞌunch catanaviyaꞌ 
ju kꞌai lhamakꞌan chai ju tuꞌuꞌ 
ju catapumavasalaniputunaꞌ ju 
lapanacni ni vasalh ixlapanacni 
Dios tajunita mas jantu. Chunch 
catanaviyaꞌ ni va laich calalh 
catapuꞌokxchokꞌolh ju asacxtuta ju 
Dios. 25

 Pus iclajuntau ni chunch ju 
catapasayaꞌ mas jantucaꞌ tapasai. 
26

 Pus ni xamatiꞌ catajunan ni anuꞌ 
vilhcha ju Cristo junta aseknicꞌa 
pus jantu apꞌitꞌit. U ni catajunan 
ni anuꞌ sek tanun lacachakaꞌ pus 
jantu alacꞌaꞌitꞌit. 27

 Pus ju uxijnan 
cꞌatsꞌayatꞌit ni vanta anchach tasui 
ju makꞌalipniꞌ. Pus vana va chunch 
cajunaꞌ acsni acminchokoyaꞌ ju 
quitꞌin ju quimalakachatachilh Dios 

ni lapanac actsucuyaꞌ ju ani. Pus 
lana va tam pantsꞌiquis acminaꞌ 
chai lana aquintalaktsꞌinkꞌoyaꞌ 
tachi chun ju lapanacni. 28

 Pus 
acsni na lhu caꞌalinaꞌ ju alactuꞌunti 
pus acsnich ju caꞌalinaꞌ ju 
ixmakꞌalhkꞌajnatꞌan ju lapanacni.

Chani ju capuminaꞌ ju Jesús
29

 Ju Jesús tailhiꞌalh ju ixchivinti 
chai naulh:
―Pus acsni catapasayach ju 

anuꞌ avilhchan acsni na lhu 
caꞌalinaꞌ ju makꞌalhkꞌajnat pus 
ju avilhchan chai ju malhquiyuꞌ 
jantu catamapulhcuyaꞌ chai ju 
stꞌacu catapatajuyaꞌ ju lactꞌiyan. 
Chai tachi chun ju ani taxtokni 
catalaclucununach. 30

 Chai ju 
acsnich catalacasuyach ju tuꞌuꞌ 
ju lactꞌiyan ju catapucꞌatsayaꞌ 
ju lapanacni ni acminaꞌ ju 
quitꞌin ju quimalakachatachilh 
ju Dios ni lapanac actsucuyaꞌ 
ju ani lacamunutpaꞌ. Chai 
catalackꞌalhunach ju 
lapanacni ju ani lacatꞌun. Chai 
aquintalaktsꞌinach ju quitꞌin ju 
quimalakachatachilh ju Dios ni 
lapanac actsucuyaꞌ ju ani. Acminaꞌ 
laxaꞌataputsꞌi ju lactꞌiyan chai 
catacꞌatsayaꞌ ju lapanacni ni na alin 
ju quintachaput chai ni icxakꞌai. 
31

 Chai na pꞌas catꞌasayaꞌ ju skꞌolh. 
Chai ju quitꞌin acmalakachayach 
ju quiꞌanquilhnin chai ju yuꞌunch 
catamakꞌaixtꞌokꞌach ju icsacxtuta 
ixlhilacaputsꞌun ju lacamunutpaꞌ 
mas palai makat amachakꞌan 
catava.

32
 Alaktsꞌintꞌit tachi ju takꞌayai 

ju tuꞌuꞌ xaqꞌuiu higuera. Acsni 
catsucutachilh xajnichiniꞌ ju sastꞌi 

xaxkꞌoi pus pꞌucꞌatsꞌayatꞌit ni 
vaninch minta ju lacapꞌasni. 33

 Pus 
vana va chun acsni alaktsꞌinaꞌitꞌit ni 
tꞌajun tapasanaꞌ tachi chun ju ani 
ju iclajuntau pus apꞌucꞌatsꞌayaꞌitꞌit 
ni vaninch minta ju ixꞌaclanti 
ju lacamunutpaꞌ. 34

 Slivasalh ju 
iclajunau. Jantucaꞌ catitanikꞌo ju 
chavai tatꞌajun lapanacni acsni tucaꞌ 
tapasakꞌojui chux ju ani taxtokni. 
35

 Pus ju lactꞌiyan chai ju lacatꞌun 
catalaclakꞌoyaꞌ. Para ju quinchivinti 
aktsꞌiya caꞌuctaxtuyaꞌ.

36
 Para jantu xamatiꞌ cꞌatsai 

tavanan cachinaꞌ ju anuꞌ avilhchan 
chai ju anuꞌ hora. Nin yuꞌunch 
ju anquilhnin ju tavilanancha ju 
lactꞌiyan nin quitꞌin ju istsꞌalh Dios 
icjunita. Va yuchi ju quimpai. Va 
isꞌakstu cꞌatsai.

37
 Pus tachi ju ixjunita ju 

isꞌatsucuntiꞌan ju lapanacni acsni 
ixtꞌajun ju Noé pus vana va chun ju 
cajunaꞌ isꞌatsucuntiꞌan ju lapanacni 
ju catatsucuyaꞌ acsni acminchokoyaꞌ 
ju quitꞌin ju quimalakachatachilh 
ju Dios ni lapanac actsucuyaꞌ ju ani. 
38

 Pus ju anuꞌ avilhchan acsni tucaꞌ 
ixꞌakmuxtucan pus ju lapanacni 
ixtavajin chai ixtaꞌakꞌotnun 
chai ixtatamakꞌaxtꞌokꞌach chai 
ixlaꞌican. Va chunch ju tatailhiꞌalh 
tachi ju aktsꞌiya ixtalai tus ju 
anuꞌ avilhchan acsni tanulh 
ju Noé lacabarco. 39

 Chai lana 
jantu talacaꞌilh tus acsni milh 
ju akmuxtut chai tamuxtukꞌo 
ixchuxꞌan. Pus vana va chun 
cajunaꞌ acsni acminchokoyaꞌ ju 
quitꞌin ju quimalakachatachilh ju 
Dios ni lapanac actsucuyaꞌ ju ani. 
40

 Ju acsnich caꞌalinach ixtꞌiyunꞌan 
ju kꞌaixtam catachꞌalhcatnanaꞌ 

lacacuxtu. Chai ju pumatam 
calhiꞌancanaꞌ ju lactꞌiyan. Chai 
ju pumatam catamaconach ju 
ani lacamunutpaꞌ. 41

 Caꞌalinaꞌ 
ixtꞌiyunꞌan chakolun ju kꞌaixtam 
catasquitiyach. Ju pumatam 
calhiꞌancanaꞌ ju lactꞌiyan. Chai ju 
pumatam catamaconach ju ani 
lacamunutpaꞌ.

42
 Pus skꞌala atsꞌucꞌutꞌit ni 

jantu cꞌatsꞌayatꞌit tavanan ju 
acminchokoyaꞌ. Quitꞌin ju 
miꞌucxtinꞌan icjunita. 43

 Pus 
acꞌatsꞌatꞌit ju ani. Ju tam lapanac ni 
va cacꞌatsa cava tavanan ju caminaꞌ 
ju akꞌalhonaꞌ pus calhistaclh ju 
ixchakaꞌ. Jantu catilacasqꞌuinilh 
ni catanu ni cakꞌalhaunilh 
tuꞌuꞌ. 44

 Pus chunchach vachuꞌ ju 
uxijnan. Alhistꞌaccꞌantꞌit. Chunch 
ju alayaꞌitꞌit ni acsnich ju acminaꞌ 
acsni jantu pꞌastꞌacꞌatꞌit ni laich 
acmilh ju acs pantsꞌiquis. Quitꞌin 
ju quimalakachatachilh Dios ni 
lapanac actsucuyaꞌ ju ani.

Tijtꞌui alin ju xalapanacni
45

 Akꞌasmatꞌit ju ani chivinti. 
Ixꞌalin pumatam xalapanac 
ju lai ixlhilaksican chai ju na 
ixꞌacꞌatsananta. Chai ju ixꞌucxtin 
ula ju laꞌixchakaꞌ ni caꞌaxtakniyach 
ixvaitiꞌan ju aliꞌin acsni chaꞌan ju 
hora. 46

 Pus acsni caminchokoyaꞌ 
ju ixꞌucxtin pus na cakꞌachanach 
ju anuꞌ xalapanac ni calhitajucanaꞌ 
ni chunch ju tꞌajun naviniꞌ. 
47

 Pus slivasalh ju iclajunau. Ni 
camuctaxtuyaꞌ ju anuꞌ xalapanac 
pus ju ixꞌucxtin lana calhilaksiyaꞌ 
ni laich calhistacniyaꞌ tachi 
chun ju ixꞌalinta. 48

 Para ju anuꞌ 
xalapanac ni va kꞌai junita cajunlh 

pus laich canaulh laꞌixꞌalhunut 
ni ca jantu sai catiminchokolh 
ju ixꞌucxtin. 49

 Chai catsucuyach 
lhimakchapunuꞌ ju ixtꞌaxalapanacni 
chai va catꞌavenaꞌ chai catꞌakꞌotꞌach 
ju tꞌakꞌapꞌanin. 50

 Chai ni chunch 
ju calalh pus ju ixꞌucxtin ju anuꞌ 
xalapanac laich acs cachilh acsni 
jantu pacxantaji ju yuchi. Cachilh 
acsni ixnajunta ni jantu catimilh ju 
acs pantsꞌiquis. 51

 Pus ju ixꞌucxtin 
lana camamakꞌalhkꞌajniyaꞌ. 
Caxtakniyaꞌ ju makꞌalhkꞌajnat ju 
caꞌaxtaknicanaꞌ ju aꞌokxchokꞌonin. 
Chai ju anch junta camacaꞌancanaꞌ 
na lackꞌalhuncan chai na 
mapakꞌatsican ju istatsalatꞌan ni na 
tamakꞌalhkꞌajnan.

Chani talalh ju ixpumacauꞌan atsiꞌin

25  Ju Jesús tailhiꞌalh ju 
ixchivinti chai naulh:

―Junta lhinajun ju Dios chunch 
ju tapasai tachi ju tapasalh 
laꞌisꞌatsucuntiꞌan ixpumacauꞌan 
atsiꞌin. Ju yuꞌunch tachꞌapalh ju 
ixmaclhcuꞌan chai taꞌalh pakxtoknin 
ju tsꞌalh ju catamakꞌaxtꞌokꞌaꞌ ni 
vachuꞌ va ixtamakꞌamputun. 2 Pus 
ixpumaquisꞌan ju yuꞌunch na 
ixtanavi cuenta tuchi ixtanavi. 
Chai ju ixpumaquisꞌan jantu. 
3

 Pus ju yuꞌunch ju jantu ixtanavi 
cuenta ju tuchi ixtanavi pus 
tamujulh ju ixmaclhcuꞌan para 
jantu talhiꞌalh aliꞌ ju xapumaclhcu. 
4

 Para ju na ixtanavi cuenta 
tuchi ixtanavi pus talhiꞌalh 
ixmaclhcuꞌan para vachuꞌ talhiꞌalh 
aliꞌ ixpumaclhcuꞌan laꞌixlumetiꞌan. 
5

 Pus ni jantu sai ixchinacha ju 
tsꞌalh ju catamakꞌaxtꞌokꞌaꞌ pus 
na ixtalaclhtataputun ixchuxꞌan 

MATEO 24 ,  25



71

ixpumacauꞌan chai talaclhtatatavilh. 
6

 Para acsni chaꞌalh paitat tsꞌis 
takꞌasmatnilh ixchivinti ju 
pumatam ju pꞌas naulh: “Mintach 
ju tsꞌalh ju catamakꞌaxtꞌokꞌaꞌ. 
Aꞌinchitꞌit pakxtoknin”. 7 Pus ju 
acsnich tachi chun ju anuꞌ atsiꞌin 
tataya. Tatsuculh lakꞌoxinin ju 
ixmaclhcuꞌan. 8 Chai ju yuꞌunch 
ju jantu ixtanavi cuenta tuchi 
ixtanavi chani tajuni ju yuꞌunch ju 
ixtalhiminta ju ixpumaclhcuꞌan: 

“Aquilamachꞌixtakniucaꞌ 
lacatsꞌunin ju mimpumaclhcuꞌan. 
Ju quimaclhcu quincꞌan ni va 
mixputun”. 9 Para ju yuꞌunch ju 
ixtanavi cuenta tuchi ixtanavi 
taꞌakꞌalhtayanalh. Tajunich: “Jantu. 
Ca jantu catilhiva ju quilhichuxꞌan. 
Alai inchitꞌit tamonin junta stꞌacan. 
Atꞌamaꞌutꞌit vachuꞌ ju miꞌanuꞌan 
ju uxijnan”. 10

 Para acsni ixtaꞌanta 
tamonin ju ixpumaclhcuꞌan ju anuꞌ 
ixpumaquisꞌan atsiꞌin pus lana 
chincha ju tsꞌalh ju catamakꞌaxtꞌokꞌaꞌ. 
Pus ju ixpumaquisꞌan ju na 
ixtalakasivilanalh vachuꞌ 
maktanulh junta xatanui ju 
tsꞌalh ju calhimacꞌatanicanaꞌ ni 
catamakꞌaxtꞌokꞌaꞌ. Chai lana 
malacchaucalh. 11

 Astan tachinchalh 
vachuꞌ ju aliꞌin atsiꞌin. Chai tajuni: 

“Quiꞌamigo aquilamalhtekꞌaniuch”. 
12

 Para ju anuꞌ tsꞌalh akꞌalhtayanalh. 
Alacjuni: “Slivasalh ju iclajunau. 
Jantu iclamispayau ju uxijnan”.

13
 Pus acsni nonkꞌolh ju Jesús ju 

ani chivinti astan alacjuni ju anch 
ixtavilanalh:
―Vachuꞌ chunch alatꞌit tachi 

ju talalh ju anuch atsiꞌin ju 
ixtalakasivilanalh. Vachuꞌ 
alakꞌasitsꞌucꞌutꞌit ni jantu 

cꞌatsꞌayatꞌit tuchi avilhchan u tuchi 
hora ju acminchokoyaꞌ. Quitꞌin 
ju quimalakachatachilh Dios ni 
lapanac actsucuyaꞌ ju ani.

Pumatam makꞌaliꞌ amachꞌixtakni 
ixꞌalinta ju ixlapanacni

14
 Alakꞌasitsꞌucꞌutꞌit ni chunch 

ju tapasai junta lhinajun ju Dios 
tachi ju tapasalh laꞌisꞌatsucuntiꞌan 
ixlapanacni pumatam makꞌaliꞌ. 
Pus ju anuꞌ lapanac ixꞌamputun 
makat. Chai acsni jantucaꞌ an 
pus atꞌasanilh ju ixlapanacni chai 
amachꞌixtaknilh tachi chun ju 
ixꞌalinta.

15
 Pus ju pumatam xtaknilh 

lakaquis milh. Ju apumatam 
lakatꞌui milh. Chai ju apumatam 
tam milh. Xtaknilh pumatamin 
tachi ju laich catapuchꞌalhcatnalh. 
Chai astan ju yuchi alh makat. 
16

 Pus ju anuꞌ xalapanac ju 
ixmachꞌixtaknita lakaquis milh alh 
puchꞌalhcatnaꞌ chai lhajachokolh 
alakaquis milh. 17

 Vachuꞌ chunch 
lalh ju ixmachꞌixtaknita lakatꞌui 
milh. Ju yuchi puchꞌalhcatnalh ju 
lakatꞌui chai lhajachokolh alakatꞌui 
milh. 18

 Para ju anuꞌ xalapanac 
ju machꞌixtaknicalh va tam milh 
lhiꞌalh ju tumin chai quimacnulh ju 
lacatꞌun ni jantu catsꞌankꞌalh.

19
 Chai acsni na makꞌanch va 

pus minchokolh ju ixꞌucxtinꞌan ju 
anuꞌ xalapanacni. Chai ju yuchi 
tsuculh alactꞌaputꞌekꞌeniꞌ. 20

 Pus 
ju anuꞌ ju ixmachꞌixtaknicanta 
lakaquis milh lakmilh ju 
ixꞌucxtin. Vachuꞌ lhiminilh ju 
alakaquis milh ju ixlhajatach. 
Chai juni: “Quiꞌucxtin ju uxintꞌi 
qꞌuimachꞌixtꞌaknitꞌa lakaquis 

milh. Pus ju chavai acxtakniyan 
ju alakaquis milh ju icpulhajalh”. 
21

 Chai ju ixꞌucxtin juni: “Na kꞌox 
xanavi. Ju uxintꞌi na kꞌox lapanac 
unitꞌa chai na lai lhilaksicꞌan. Laich 
xalhistꞌacꞌa lacatsꞌunin. Pus ju 
chavai palai lhu acxtakniyan ju 
alhistꞌacꞌaꞌ. Atꞌanutꞌich junta icvi 
ni laich kꞌaixtam cakꞌachanau”. 
22

 Chai astan chinchalh ju 
ixmachꞌixtaknicanta ju lakatꞌui 
milh. Chai ju yuchi junilh ju 
ixꞌucxtin: “Ju uxintꞌi lakatꞌui 
milh xaqꞌuimachꞌixtꞌaknitꞌa. Pus 
ju chavai iclhiminitan vachuꞌ 
alakatꞌui milh ju iclhajata”. 23

 Chai 
ju ixꞌucxtin juni: “Na kꞌox xanavi. 
Ju uxintꞌi na kꞌox lapanac unitꞌa 
chai na lai lhilaksicꞌan. Laich 
xalhistꞌacꞌa lacatsꞌunin. Pus ju 
chavai palai lhu acxtakniyan ju 
alhistꞌacꞌaꞌ. Atꞌanutꞌich junta icvi 
ni laich kꞌaixtam cakꞌachanau”. 
24

 Chai vachuꞌ chinchalh ju 
ixmachꞌixtaknicanta ju tam milh. 
Chai ju yuchi junilh ju ixꞌucxtin: 

“Xaccꞌatsai ni na pꞌas ju miꞌalhunut 
ju uxintꞌi. Pus alaktsꞌich. Yuꞌunch 
ju milapanacni ju tachꞌalhcatnan 
ni laich na lhu cajunaꞌ ju micebada. 
Chai yuꞌunch ju talacsununiyan 
ju micebada ni laich lhu 
amakꞌaixtꞌokꞌaꞌ ju uxintꞌi mas 
jantuch tuꞌuꞌ talhajai ju yuꞌunch. 
25

 Pus yuchi na xaclhitalhoniyan 
chai jantu xacpuchꞌalhcatnamputun 
ju mintumin. Pus icꞌalh. Icmacnulh 
ju mintumin lacatꞌun. Anich 
iclhiminichokotan ju miꞌanuch”. 
26

 Pus ju acsnich ju ixꞌucxtin chani 
juni: “Ju uxintꞌi na alactꞌuꞌunun 
chai na malheknin. Naꞌunch ni 
cꞌatsꞌaich ni aliꞌin ju tachꞌalhcatnan 

ni laich lhu caꞌalilh ju quicebada. 
Chai aliꞌin ju quintalacsununi 
ju quicebada ni laich lhu 
acmakꞌaixtꞌokꞌaꞌ. Chai jantu tuꞌuꞌ 
icꞌaxtakni ju yuꞌunch. 27

 Pus ni 
vasalh chunch qꞌuilaktsꞌin pus 
palai kꞌox ixva ni ixtꞌaknin ju 
quintumin ju lai tapuchꞌalhcatnan 
tumin. Ju chunch acsni xacmilh 
xacꞌamaklhtayananchokolh ju 
quintumin chai chux ju isꞌaskꞌatꞌa”. 
28

 Pus ju acsnich ju yuchi ajunilh ju 
aliꞌin ju ixtayanancha: “Atꞌaiꞌinitꞌit 
ju tam milh. Chai axtꞌaknitꞌit ju 
pacxanta lakacau milh. 29

 Chunch 
ju alatꞌit ni palai lhu caxtaknicanaꞌ 
ju pacxanta tuꞌuꞌ. Chai ju chunch 
palai lhu caꞌalinaꞌ ju ixꞌalinta. Para 
ju matiꞌ tuꞌuꞌ pus cataiꞌinicanaꞌ ju 
tuchi najun ni pacxanta. 30

 Chai 
ju ani lapanac ju jantu tuꞌuꞌ 
ixtapalhni junita amacꞌapꞌitꞌit 
lacaꞌatatsꞌisni lhimakspaꞌ. Ju 
anch na lackꞌalhuncan chai na 
malatankꞌatsican ju istatsalatꞌan ni 
na tamakꞌalhkꞌajnan”.

Caꞌamakꞌosaspitcanaꞌ tachi 
chun ju amachakꞌan 

ixlhilacaputsꞌun ju ani lacatꞌun
31

 Ju Jesús tailhiꞌalh ju ixchivinti 
chai naulh:
―Ju quitꞌin quimalakachatachilh 

ju Dios ni lapanac actsucuyaꞌ ju 
ani. Chai acsni acminchokoyaꞌ 
laquintachaput acꞌalactꞌaminaꞌ 
tachi chun ju quiꞌanquilhnin chai 
ju acsnich acꞌamaklhtayananaꞌ ju 
quimpuꞌucxtin chai slivasalh xakꞌai 
acjunaꞌ. 32

 Chai catakꞌaixtꞌokꞌach 
laquiꞌucxlacapuꞌ tachi chun ju 
amachakꞌan ixlhilacaputsꞌun 
ju ani lacatꞌun. Chai ju quitꞌin 

acꞌalhvakpitsiyaꞌ ju yuꞌunch tachi 
ju navi tam alhistacnaꞌ acsni 
alhvakpitsi ju ixborregojni chai 
ju ixchivojni. 33

 Pus ju lapanacni 
ju soknicꞌa alaktsꞌin ju Dios 
catatayayaꞌ laquilhicana. Chai ju 
lapanacni ju alactuꞌunun catatayayaꞌ 
laquilhimacx. 34

 Chai ju acsnich ni 
kꞌai ucxtin acjunaꞌ pus acꞌalacjunaꞌ 
ju yuꞌunch ju tayanalh laquilhicana: 

“Atꞌatꞌit ju uxijnan ju taxtaknitan 
ju kꞌox miꞌatsucuntiꞌan ju quimpai. 
Atꞌanutꞌit ju lactꞌiyan junta lhinajun 
ju yuchi ni anch ju talakꞌoxinitan 
tus acsni tavanan navicantacha ju 
lacamunutpaꞌ. 35

 Pus iclajunau ni 
apꞌinaꞌitꞌit ju anch ni quilaxtakniu 
ju quivaiti acsni na xacchavanita. 
Chai quilaxtakniu ju ickꞌotlh 
acsni na xacquicxixta. Chai 
quilaxtakniu junta ictavi acsni 
makat xacmintacha. 36

 Chai acsni 
matiꞌ ixjunita ju quimpumpuꞌ 
pus quilaxtakniu. Chai acsni na 
xactakꞌankꞌai pus quilaquilaktsꞌiu. 
Chai acsni xactꞌalhnucanta 
quilaquilaktsꞌiu”. 37

 Pus ju acsnich 
ju yuꞌunch ju alaktsꞌincan ni 
soknicꞌa isꞌatsucuntiꞌan catajunach: 

“Para ji quiꞌucxtin tas vananch 
ju iclalaktsꞌiu ni va ixchꞌavanitꞌa 
chai iclaxtakniu ju mivaiti. U ni 
ixqꞌuicxixtꞌa chai iclaxtakniu ju 
xakꞌotꞌa. 38

 Tas vananch ju makat 
ixtꞌantꞌachiꞌ chai iclaxtakniu junta 
xatolai. U va matiꞌ ixjunita ju 
mimpumpuꞌ chai iclaxtakniu. 39

 Tas 
vananch ju icquilalaktsꞌiu acsni 
va ixtꞌakꞌankꞌai u ixtꞌalhnucꞌantꞌa”. 
40

 Pus ju acsnich ju quitꞌin ju kꞌai 
ucxtin acjunaꞌ chani acꞌalacjunach: 

“Slivasalh ju iclajunau. Ni chunch ju 
xanaviniyatꞌit ju tam quilhilakꞌau 

mas yuchi ju noncan ni jantu tuꞌuꞌ 
ixtapalhni pus va jun quitꞌinch ju 
chunch xaquilanaviyau”.

41
 Chai ju acsnich ni kꞌai ucxtin 

acjunaꞌ pus acꞌalacjunaꞌ ju 
yuꞌunch ju tayanalh laquilhimacx: 

“Akꞌostꞌit laquimacni ju uxijnan ju 
ulanicꞌantꞌatꞌit ju mintalakꞌalhinꞌan. 
Aꞌinchitꞌit ju lacajipi ju jantu 
tavanan mix. Anch junta 
lakꞌoxinicanta ju lhacaticuru 
chai ju ixꞌanquilhnin. 42

 Pus ju 
quitꞌin acsni na xacchavanita 
jantu xaquilaxtakniyau ju quivaiti. 
Chai acsni na xacquicxixta jantu 
xaquilaxtakniyau ju ackꞌotlh. 43

 Chai 
acsni na makat ju xacminacha 
jantu xaquilaxtakniyau junta lai 
actavi. Chai acsni matiꞌ ixjunita ju 
quimpumpuꞌ jantu xaquilaxtakniyau. 
Chai acsni na xactakꞌankꞌai chai 
acsni xactꞌalhnucanta jantu 
xaquilaquilaktsꞌinau”. 44

 Pus 
ju acsnich ju yuꞌunch chani 
aquintajunaꞌ: “Ucxtin tas vananch 
iclalaktsꞌiu ni na ixchꞌavanitꞌa u 
ixqꞌuicxixtꞌa u makat ixtꞌantꞌachiꞌ u 
matiꞌ ixjunita ju mimpumpuꞌ u va 
ixtꞌakꞌankꞌai u ixtꞌalhnucꞌantꞌa chai 
jantu tuꞌuꞌ xaclanaviniyau”. 45

 Chai 
ju quitꞌin ju kꞌai ucxtin acjunaꞌ 
pus chani acꞌajunaꞌ: “Slivasalh ju 
iclajunau. Ni jantu xanaviniyatꞌit 
tuꞌuꞌ lamapainin ju ani ju 
quintalhilaksi ni va ixnonatꞌit ni 
jantu tuꞌuꞌ ixtapalhniꞌan ju yuꞌunch 
pus tachi ju va jun quitꞌin ju jantu 
tuꞌuꞌ xaquilanaviniyau”. 46

 Pus 
ju acsnich ju yuꞌunch cataꞌanach 
lacamakꞌalhkꞌajnat ju jonkꞌalhita. 
Para ju alaktsꞌincan ni soknicꞌa ju 
isꞌatsucuntiꞌan cataꞌanaꞌ junta alin ju 
atsucunti ju jonkꞌalhita.

Lhilacchivinincalh ni 
camaknicanach ju Jesús

26  Pus ju Jesús acsni nonkꞌo 
chux ju ani chivinti pus 

chani ajuni ju ixꞌamamakaꞌui:
2

 ―Ju uxijnan cꞌatsꞌayatꞌit ni 
va lakatꞌui avilhchan ticꞌacx 
tus caꞌalinach ju cꞌatan ju 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju istsꞌalan ju makꞌaniya 
milacpaꞌitniꞌan. Pus ju acsni 
cꞌatan acmakꞌaxtakcanaꞌ ni laich 
acmaquilhtacanaꞌ ju lacacurus. 
Quitꞌin ju quimalakachatachilh 
Dios ni lapanac actsucuyaꞌ ju ani.

3
 Pus lana acsni avilhchan vachuꞌ 

tatakꞌaixtoklich ju xalackꞌajin 
palijni chai ju xapapaninch 
ju anuꞌ lakꞌachakꞌan chai ju 
yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin. Tatakꞌaixtoklich 
ixpulacni kꞌex junta 
ixlakachakꞌaxnucanta ju ixchakaꞌ 
ju xakꞌai pali ju Caifás ixjuncan. 
4

 Tatsuculh lhilacchivinin ta yu 
laich catapuꞌokxchokꞌochꞌapayaꞌ ju 
Jesús chai catamakniyach. 5 Para 
ixtalaclajuni:
―Para jantu cachꞌapayau ju 

lacacꞌatan ni va lai tatalhkꞌamalh ju 
lapanacni.

Pumatam chakoꞌulh 
lakxtixtꞌekꞌemucꞌalh ju 
Jesús ju na cꞌus acamin

6
 Ju Jesús ixvilhcha lakꞌachakꞌan 

Betania laꞌixchakaꞌ ju Simón ju 
ixlacatsꞌitsꞌita para palaich ixnavita 
ju Jesús. 7 Chai pumatam chakoꞌulh 
lakmilh ju Jesús. Ixlhiminta 

lakatam lumeti ju ixpumujuta ju 
perfume ju na laklhu ixtapalh 
ixjunita. Chai ju yuchi tsuculh 
lacpaxtꞌekꞌemucꞌanaꞌ ju Jesús 
acsni ixvi lacamixa. 8 Para ju 
ixꞌamamakaꞌui ju Jesús acsni 
talaktsꞌilh na tatalhkꞌamalh. 
Talaclajunich:
―Tajuch ni va xalhakꞌamanan 

ju ani. 9 Ju ani perfume lai laklhu 
ixlhistꞌacalh chai ju ixtapalh laich 
ixlhikꞌailaktsꞌilh ju quilhpatinin.

10
 Para ju Jesús acsni machakxa 

tuchi ixtalaclajuni pus chani 
alacjuni:
―Tajuch ni va lhixcꞌayatꞌit ju ani 

ya chakoꞌulh. Slivasalh na kꞌox 
ju xaquinavi ju yuchi. 11

 Pus ju 
quilhpatinin aktsꞌiya caꞌalinach 
junta vilatꞌit. Para ju quitꞌin jantu 
actilatꞌaꞌalhtanankꞌalhiu. 12

 Chai ju 
ani perfume ju xaquixtꞌekꞌemucꞌani 
laquilacatuna quixtꞌekꞌemucꞌanilh 
ni chunch ju lhilanicantau ni 
xamatiꞌ taꞌacnui. 13

 Slivasalh ju 
iclajunau. Vanta lhiꞌanchach ju ani 
lacamunutpaꞌ junta canoncanaꞌ ju 
chivinti ju quilacata pus vachuꞌ 
canoncanaꞌ tuchi xanavich ju ani 
chakoꞌulh. Ju chunch jantu tavanan 
cacapcanach ju yuchi.

Ju Judas makꞌaxtaklh ju Jesús
14

 Ju acsnich pumatam 
ju ixlhipumacautꞌuiꞌan ju 
ixꞌamamakaꞌui ju Jesús alakꞌalh 
ju xalackꞌajin palijni. Pus ju yuchi 
Judas Iscariote ixjuncan. 15

 Chai 
chani alacjuni:
―Tas chunchach ju aquilaxtakniyau 

ni aclamakꞌaxtakniyau ju Jesús.
Pus ju yuꞌunch talhitꞌatakꞌoxilh 

lakpꞌuxamcau plata tumin. Chai 

amaklhtayanalh ju Judas. 16
 Chai 

tus acsni ju Judas puxcaulh ta yu 
laich capumakꞌaxtꞌakꞌaꞌ ju Jesús.

Ju Jesús alactꞌavailh ju 
ixpumacautꞌuiꞌan ixꞌamamakaꞌui

17
 Ju xapꞌulhnan avilhchan ju 

anuꞌ cꞌatan acsni jantu ixtalhiyajui 
ju xatꞌin ju ixkapavatiꞌan 
pus talakmilh ju Jesús ju 
ixꞌamamakaꞌui. Chai tajuni:
―Tas anchach ju lacꞌasqꞌuin ni 

aclakꞌoxiu junta caꞌuyau ju borrego.
18

 Pus ju Jesús alacjuni:
―Aꞌinchitꞌit ju lakꞌachakꞌan 

laꞌixchakaꞌ ju pumatam quiꞌamigo. 
Chai chani aꞌunaꞌitꞌit: “Ju 
amamakaꞌunuꞌ najun ni ma 
chinta ju ixꞌavilhchan chai ma 
laminchakach ju catꞌaꞌuyaꞌ ju 
borrego ju ixꞌamamakaꞌui”. Chunch 
ju aꞌunaꞌitꞌit.

19
 Pus ju ixꞌamamakaꞌui ju Jesús 

taꞌalh chai tanavilh tachi ju 
ixꞌajunita ju Jesús. Chai talakꞌoxilh 
ju ixpucꞌatanitꞌan.

20
 Chai ju anuꞌ avilhchan acsni 

tokꞌoxalh pus ju Jesús alactꞌatavilh 
lacamixa ixpumacautꞌuiꞌan ju 
ixꞌamamakaꞌui. 21

 Chai acsni 
ixtatꞌajun venin pus ju Jesús chani 
alacjuni:
―Slivasalh ju iclajunau. Pumatam 

ju milhiꞌuxijnan aquimakꞌaxtꞌakꞌach.
22

 Pus ju acsnich na 
taꞌamakꞌaninilh ju yuꞌunch. Chai 
kꞌantam kꞌantam tasacmich. 
Tajunich:
―Para ja quitꞌin ji quiꞌucxtin.
23

 Chai ju Jesús akꞌalhtailh. 
Alacjuni:

―Yuchi ju va kꞌaixtam 
quintꞌatamackꞌoi laquincꞌaꞌulh. 

Yuchi ju aquimakꞌaxtꞌakꞌach. 24
 Pus 

aktsꞌiya acniyaꞌ tachi ju tsꞌokcanta 
laꞌixchivinti Dios ju quilacata. 
Quitꞌin ju quimalakachatachilh 
Dios ni lapanac actsucuyaꞌ ju ani. 
Para painich ju anuꞌ lapanac ju 
aquimakꞌaxtꞌakꞌaꞌ. Palai kꞌox caꞌixva 
ni jantu caꞌistsuculh ju anuꞌ jokꞌat.

25
 Pus ju acsnich chivinilh ju 

Judas. Yuchi ju camakꞌaxtꞌakꞌaꞌ. 
Junich:
―Para ja quitꞌin ji amamakaꞌunuꞌ.
Chai ju Jesús juni:
―Uxintꞌi.
26

 Chai acsni ixtatꞌajun venin 
pus ju Jesús chꞌapalh ju xkapavati 
chai xtaknilh lakꞌailaktsꞌiuch ju 
Dios. Chai astan lacchꞌekꞌelh. Chai 
axtaknilh ju ixꞌamamakaꞌui. Chai 
ajuni:
―Aꞌutꞌitch. Ju ani yuchach ju 

quilacatuna.
27

 Chai astan chꞌapalh tam vaso 
ju vino. Xtaknilh lakꞌailaktsꞌiuch 
ju Dios. Chai axtaknilh ju yuꞌunch. 
Chai ajuni:
―Akꞌotꞌit minchuxꞌan. 28

 Ju yuchi 
quiꞌacꞌalhni. Chai acsni cataxtuyaꞌ 
ju yuchi pus capumavasalayaꞌ ju 
sastꞌi chivinti ju caꞌalactꞌatakꞌoxiyaꞌ 
ju Dios ju lapanacni ni laich 
caꞌamacꞌacxaniyaꞌ ixꞌalactuꞌuntiꞌan 
na lhu lapanacni. 29

 Para iclajunau 
ni jantu actikꞌotchokolh ju vino tus 
acsni cachinaꞌ ju avilhchan acsni 
aclatꞌakꞌotchokoyau ju uxijnan 
ju sasastꞌi vino junta lhinajun ju 
quimpai.

Ju Jesús juni ju Pitaluꞌ ni canonaꞌ 
ni jantu mispai ju yuchi

30
 Acsni nonkꞌo ju chunch ju Jesús 

pus tamilhpa lakatam milhpat. 

Tataxtulh. Taꞌalh laxaꞌakstijun 
junta ixya ju xaqꞌuiu olivos. 31

 Chai 
acsni ixtaꞌanta ju lacati pus ju Jesús 
alacjuni ju ixꞌamamakaꞌui:
―Chux ju uxijnan 

aquilamacoꞌulayau ju chavai atatsꞌisni. 
Iccꞌatsai ni chunch ju catapasayaꞌ ni 
chunch ju tsꞌokcanta laꞌixchivinti 
Dios junta chani najun ju yuchi: 

“Acmakniyaꞌ ju xaꞌalhistacnaꞌ chai 
ju ixborregojni catataꞌakpitsiyach”. 
Chunch ju najun laꞌixchivinti Dios. 
32

 Para aclokꞌonchokoyach chai quitꞌin 
ju pꞌulhnan acchaꞌanaꞌ ju laxaꞌestado 
Galilea. Astan achꞌipꞌinaꞌitꞌit ju 
uxijnan.

33
 Pus ju acsnich ju Pitaluꞌ chani 

juni ju Jesús:
―Mas chux ju aliꞌin catatalhananaꞌ 

ju milacata para ju quitꞌin jantu 
tavanan actitalhanalh.

34
 Para ju Jesús juni:

―Slivasalh ju icjunan. Acsni 
tucaꞌ tꞌasai ju puyux acsni tꞌajunch 
tuncuntilanaꞌ pus ju uxintꞌi paktꞌutu 
naꞌuntꞌa ni jantu qꞌuimispꞌaich.

35
 Para ju Pitaluꞌ naulh:

―Mas tus actꞌaninch jantu 
lai tavanan actinaulh ni jantu 
icmispayan.

Chai vana va chun tanaulh chux 
ju aliꞌin ixꞌamamakaꞌui.

Ju Jesús tꞌachivinilh ju 
Dios ju Getsemaní

36
 Pus ju acsnich ju Jesús 

alactꞌachaꞌalh ju ixꞌamamakaꞌui 
junta Getsemaní juncan. Chai 
alacjuni ju yuꞌunch:
―Atꞌolatꞌitcaꞌ ju ani. 

Chactiquitꞌachivinin ju Dios.
37

 Chai akꞌailhiꞌalh ju Pitaluꞌ chai 
ixtꞌiyunꞌan istsꞌalan Zebedeo. Chai 

tsuculh amakꞌaniniꞌ chai na xcanilh 
ju ixꞌalhunut. 38

 Pus ju acsnich 
alacjuni ju ixpumatꞌutuꞌan:
―Slivasalh na icꞌamakꞌaninin. 

Tachi ju va ictꞌajun niniꞌ ju 
chavai. Atꞌolatꞌitcaꞌ ju ani. 
Aquilatꞌakꞌalhcujvich lacatsꞌunin.

39
 Pus ju acsnich ju Jesús 

alhtanampa lacatsꞌunin. Chai 
lana taquilhputalh chai tsuculh 
tꞌachiviniꞌ ju Dios. Junich:
―Quimpai chach jantu alilh ju 

makꞌalhkꞌajnat ju qꞌuilhcꞌanitꞌa. 
Para jantu anavitꞌi tachi ju 
iclacasqꞌuinch ju quitꞌin. Alai 
anavitꞌi chunch tachi ju 
lacꞌasqꞌuinch ju uxintꞌi.

40
 Pus acsni nonkꞌo ju chunch 

ju Jesús pus alakchinchokolh ju 
ixpumatꞌutuꞌan ixꞌamamakaꞌui. 
Chai alhitajulh ni na ixtalhtatanan. 
Pus ju Jesús junilh ju Pitaluꞌ:
―Ja va jantu lai quilatꞌakꞌalhcujau 

mas va pantsꞌiquis. 41
 Akꞌalhcꞌujtꞌit 

chai atꞌachꞌivinintꞌit ju Dios. Ju 
chunch jantu cataꞌokxchokꞌoyan ju 
lhacaticuru. Pus ju lamiꞌalhunutꞌan 
vasalh navipꞌutꞌunatꞌit ju kꞌox. 
Para ju va lamiꞌakstuꞌan jantu lai 
naviyatꞌit.

42
 Pus aktam anchokopa ju 

ixlhipaktꞌuich tꞌachiviniꞌ ju Dios. 
Chai chani juni ju ixpai:
―Quimpai ni jantu lai 

aqꞌuintꞌimakꞌosunin ju ani kꞌai 
makꞌalhkꞌajnat pus anavitꞌich tuchꞌi 
lacꞌasqꞌuin ju uxintꞌi.

43
 Pus acsni nonkꞌo ju ani 

chivinti pus taspꞌitchokocha 
chai aktam alhitajuchokopa 
ju ixpumatꞌutuꞌan ni aktam 
na ixtalhtatananchokopalai ni 
slivasalh na ixtalhtataputunch. 

44
 Pus amaconchokolh chai 

anchokopa aktam tꞌachiviniꞌ ju 
ixpai ixlhipaktꞌutuch. Chai vana 
va yuꞌ ju junchokopa. 45

 Ju acsnich 
alakminchokopa ju ixpumatꞌutuꞌan 
chai alacjuni:
―Ja lana va alhtꞌatꞌakꞌalhiyaꞌitꞌit 

chai astꞌacnankꞌalhiyaꞌitꞌit. Chilh 
ju hora chai acmakꞌaxtakcanaꞌ 
laꞌixmacaꞌan ju alactuꞌunin. 
Quitꞌin ju quimalakachatachilh 
Dios ni lapanac actsucuyaꞌ ju ani. 
46

 Akꞌostꞌolatꞌit. Caꞌauch apakxtoknin. 
Anich minta ju aquimakꞌaxtꞌakꞌach.

Tachꞌin lhiꞌancalh ju Jesús
47

 Ju Jesús tucaꞌ ixchivinkꞌojui 
acsni chincha ju Judas ju 
ixlhipumacautꞌuiꞌan ixjunita. Chai 
alactꞌamilh ixtalhavat lapanacni 
ju ixꞌamalakachata ju xalackꞌajin 
palijni chai ju xapapaninch ju 
anuch lakꞌachakꞌan. Ixtalhiminta 
ixmachitaꞌan chai ixqꞌuiuꞌan. 48

 Pus 
ju Judas ju amakꞌaxtaknaꞌ ixꞌajunita 
ju aliꞌin ta yu catapumispayach. 
Ixꞌajunita:
―Ju acmacchꞌuchꞌuyach yuchach. 

Achꞌapꞌayaꞌitꞌit.
49

 Pus ju acsnich ju Judas lana 
lakchaꞌalh ju Jesús chai juni:
―Xanchi quiꞌamamakaꞌunuꞌ.
Chai lana macchꞌuchꞌulh. 50

 Pus ju 
Jesús juni:
―Quiꞌamigo tijuch ju laktꞌantꞌa.
Pus ju acsnich lana tachincha 

ju aliꞌin. Tachꞌapalh ju Jesús chai 
tachꞌin tanavi.

51
 Para ju pumatam 

ixꞌamamakaꞌui ju Jesús maxtulh 
ju ixmachita chai chakxpꞌuxnilh 
ju ixꞌakꞌaxkꞌolh ixlapanac ju xakꞌai 
pali. 52

 Pus ju acsnich ju Jesús juni:

―Amakꞌachꞌokꞌoch ju mimachita 
laxapajina. Icjunan chunch ni tachi 
chun ju catapulasayaꞌ lacamachita 
pus lacamachita caꞌamaknicanach. 
53

 Ja va jantu cꞌatsꞌai ni lai 
actitapaininilh ju quimpai chai ju 
yuchi lai aquixtaknilh ixtalhavatꞌan 
ju anquilhnin. 54

 Para ni chunch 
ju aclalh tas laich calhiꞌuctaxtulh 
tachi chun ju tsꞌokcanta 
laꞌixchivinti Dios ju quilacata.

55
 Pus ju acsnich ju Jesús alacjuni 

ju ixtalhavatꞌan lapanacni:
―Tajuch ni va quilanaviyau 

tachi ju tam akꞌalhonaꞌ ju 
chꞌapꞌapꞌutꞌunatꞌit ni lhitꞌantꞌatꞌit 
ju mimachitaꞌan chai ju 
minqꞌuiuꞌan. Pus chux avilhchan 
xaclatꞌavilau ju uxijnan acsni 
xacꞌamalaninin ju lacpujitat chai 
jantu xaquilachꞌapayau ju acsnich. 
56

 Para chunch ju tꞌajun tapasanaꞌ 
ni laich capuꞌuctaxtuyaꞌ tachi chun 
ju tatsꞌoklh laꞌixchivinti Dios ju 
ixlapanacni ju quilacata.

Pus acsni nonkꞌo ju chunch 
ju Jesús pus tachi chun ju 
ixꞌamamakaꞌui taꞌatsꞌalalh. 
Tamacoyaulh isꞌakstu ju Jesús.

Ju Jesús lhiꞌancalh 
laꞌixpuꞌucxtinꞌan ju israelitanin

57
 Pus ju yuꞌunch ju taquichꞌapalh 

ju Jesús talhiꞌanilh ju Caifás ju 
xakꞌai pali ixjunita. Chai vachuꞌ 
anch tatakꞌaixtoklh ju papaninch 
chai ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin. 58

 Pus ju Pitaluꞌ 
va ixlhimakat ixꞌachꞌakꞌokꞌata 
ju yuꞌunch. Jantu va kꞌaixtam 
xaꞌalactꞌatanui acsni talhichaꞌalh 
ju Jesús laꞌixpulacni ta 

ixlakachakꞌaxnucanta ju ixchakaꞌ ju 
xakꞌai pali. Tus astan tanulh vachuꞌ 
ju Pitaluꞌ pulacni chai alactꞌatavi ju 
xapulasiyajni. Va ixlaktsꞌimputun 
tuchi catapasayach.

59
 Pus ju xalackꞌajin palijni chai ju 

papaninch chai chux ju xalackꞌajin 
na ixtapuxcajui tichi chavaich ju 
laich canaulh tuꞌuꞌ taꞌaklhtamat ta 
yu laich catapulhinaulh ixmaknica 
ju Jesús. 60

 Para jantu tavanan 
talhitajunilh tuꞌuꞌ talakꞌalhin mas 
na lhuch lapanacni ixtanajun 
taꞌaklhtamat chivinti. Para astan 
xcayama talhitajulh ixtꞌiyunꞌan ju 
vaklhtam chun ixtanajun lakatam 
taꞌaklhtamat chivinti. 61

 Tanaulh:
―Ju ani ya lapanac naulh ni ma 

lai calakꞌalhiyaꞌ ju ixpujitat Dios 
chai ma va lakatꞌutu avilhchan ma 
capunavichokoyaꞌ.

62
 Pus tayalh ju xakꞌai pali chai 

junilh ju Jesús:
―Ja jantu tuꞌuꞌ akꞌalhtꞌayananaꞌ. 

Tijuch ju talhichivimakꞌanan ju ani.
63

 Para ju Jesús jantu tuꞌuꞌ 
lhikꞌalhtailh. Pus ju acsnich ju 
xakꞌai pali juni:
―Alhipꞌastꞌactꞌi ju Dios ju tꞌajun 

chai aquilajuniu ni vasalh Cristoꞌat 
ju ixnoncan camalakachatachilh ju 
Dios. Ja vasalh istsꞌalhꞌat.

64
 Chai ju Jesús juni:

―Vasalh tachi ju naꞌun. Chai 
vachuꞌ aclajunau ni astan 
aquilalaktsꞌinau acsni actolaꞌ 
vanin junta vi ju Dios chai acminaꞌ 
laxaꞌataputsꞌi lactꞌiyan. Quitꞌin 
ju quimalakachatachilh Dios ni 
lapanac actsucuyaꞌ ju ani.

65
 Pus ju acsnich ju xakꞌai pali 

lana lhtꞌit kꞌexlh ju ixpumpuꞌ ju va 
ixtalhkꞌamtich. Chai ajuni ju aliꞌin:

―Na macxcai chivinti xanajun ni 
tachi ju Dios ju jumputun. Tis aliꞌ 
asacminti tasqꞌuini ni canaviu ju 
chavai ni kꞌasmatniyatꞌit ju macxcai 
ixchivinti. 66

 Tꞌas nonatꞌit ju uxijnan.
Pus ju yuꞌunch tanaulh:

―Na kaꞌi ixtalakꞌalhin. Tasqꞌuini 
ni canilh.

67
 Chai ju acsnich talacpuchujva. 

Chai talacpusama. Chai talakpuchꞌi. 
Chai ju aliꞌin taquincatisamalh. 
68

 Tajuni:
―Ju uxintꞌi ni sala Cristoꞌat pus 

aquilajuniuch tichi chavaich ju 
xaꞌulaniyan.

Ju Pitaluꞌ naulh ni jantu 
mispai ju Jesús

69
 Pus ju Pitaluꞌ lhimakspaꞌ 

ixvilhcha. Laꞌixpulacni kꞌex. Chai 
lakmilh pumatam atsiꞌ chai juni:
―Ju uxintꞌi vachuꞌ 

ixtꞌaꞌucxuntꞌaꞌun ju Jesús amachakaꞌ 
xaꞌestado Galilea.

70
 Para ju Pitaluꞌ naulh 

laꞌixꞌucxlacapuꞌan ju ixtavilanalh 
anch ni jantu mispai ju Jesús. 
Junich ju atsiꞌ:
―Jantu iccꞌatsai tuchꞌi naꞌun.
71

 Pus ju Pitaluꞌ taxtulh. Chai acsni 
talacxtutaya pus apumatam atsiꞌ 
laktsꞌimpa chai ajuni ju ixtavilanalh:
―Ju ani vachuꞌ ixtꞌaꞌucxuntꞌajun 

ju Jesús amachakaꞌ Nazaret.
72

 Chai ju Pitaluꞌ nonchokopa 
aktam ni jantu mispai. Tus 
lhipastackꞌo ju Dios acsni chani 
alacjuni:
―Jantu lana icmispai ju anuꞌ 

lapanac.
73

 Chai ni pantsꞌiquis jumpa pus 
talakꞌampa ju Pitaluꞌ ju lapanacni 
ju ixtavilanalh anch. Chai tajuni:

―Slivasalh vachuꞌ makꞌuxintꞌi ni 
vachuꞌ chunch ju chꞌivinin.

74
 Pus ju acsnich ju Pitaluꞌ 

tsuculh nonaꞌ macxcai chivinti 
chai lhipastacchokolh ju Dios chai 
alacjuni:
―Jantu icmispai ju anuꞌ lapanac.
Pus lana tꞌasalh ju puyux ju acs 

pantsꞌiquis. 75
 Chai lana pastaclh 

ju Pitaluꞌ ju chivinti ju ixjunita ju 
Jesús acsni junilh ni ma paktꞌutu 
canonaꞌ ni jantu mispai ju yuchi. 
Chai ma chunch canonaꞌ acsni 
tucaꞌ tꞌasai ju puyux acsni tꞌajun 
tuncuntilanaꞌ. Chai acsni pastaclich 
ju chunch ju Pitaluꞌ pus lana 
taxtulh makspaꞌ. Chai slivasalh na 
kꞌalhulh.

Ju Jesús lhiꞌanicalh ju Pilato

27  Pus acsni tunculh chux 
ju xalackꞌajin palijni chai 

ju xapapaninch ju israelitanin 
va kꞌaixtam tanaulh ni aktsꞌiya 
catalhinonaꞌ ixmaknica ju 
Jesús. 2 Pus tachꞌilhiꞌalh chai 
taquimakꞌaxtaknilh ju Pilato. Pus ju 
yuchi ixgobernadorꞌan ixjunita ju 
romanonin.

Nilh ju Judas
3

 Pus ju Judas ju 
ixꞌamakꞌaxtaknanta acsni 
cꞌatsalh ni tanaulh ju xalackꞌajin 
ni camaknicanaꞌ ju Jesús pus 
tam xapastacchokoi. Chai 
alhiminichokolh ju lakpꞌuxamcau 
tumin ju xalackꞌajin palijni chai ju 
xapapaninch. 4 Chai alacjuni:
―Icnavilh alactuꞌunti ni 

iclamakꞌaxtaknitau ju lapanac ju 
matiꞌ ixtalakꞌalhin.

Para ju yuꞌunch tajuni:

―Ju yuchi jantu quincuenta 
quincꞌan. Mincuenta miꞌakstu ju 
uxintꞌi.

5
 Pus ju Judas makꞌalh ju anuꞌ 

tumin laꞌixpulacni lacpujitat 
chai taxtulh. Alh. Chai 
pixtuchꞌimaknichokocalh isꞌakstu.

6
 Pus ju xalackꞌajin palijni tasaclh 

ju anuꞌ tumin chai talaclajuni:
―Jantu lhijun ni laich va 

calalhiyochoko ju ani tumin junta 
makꞌatau ju ixtalhavat tumin ju 
xtakcan lacpujitat. Jantu lai chunch 
catilau ni ixtapalhch lapanac ju ani 
tumin.

7
 Pus ixchuxꞌan tanaulh ni 

catalhitamoyaꞌ ju anuꞌ tumin 
lakatam lacatꞌun. Chai anchach 
ju catataꞌacnuyach ju amachakꞌan 
makat ju tani ju anch lakꞌachakꞌan. 
8

 Pus yuchi lhijunicalh ju anuꞌ 
lacatꞌun ni xalacatꞌun ixtapalh 
lapanac. Chai jonkꞌalhitach chun 
tus chavai. 9 Chai ni chunch ju 
talalh pus uctaxtulh tachi ju 
ixnajunta ju makꞌaniya ixlapanac 
Dios ju Jeremías ixjuncan. Ju yuchi 
ma chani naulh: “Ju israelitanin ma 
tachꞌapalh ju lakpꞌuxamcau tumin 
tachi ju ixtalhcaich ixtapalhch 
cava ju anuꞌ lapanac. 10

 Chai ma 
talhitamaulh ju lacatꞌun junta 
catataꞌacnuyach ju amachakꞌan 
makat. Ma tanavilh ju yuꞌunch 
tachi ju xaquijuni ju Dios ni 
catanaviyaꞌ”. Chunch ju naulh ju 
makꞌaniya ixlapanac Dios.

Ju Jesús ya laꞌixpuꞌucxtin Pilato
11

 Pus ju Jesús ixya laꞌixꞌucxlacapuꞌ 
ju ixgobernadorꞌan ju romanonin. 
Chai ju yuchi sacmilh ju Jesús. 
Junich:

―Ju uxintꞌi ja ixꞌucxtinꞌat ju 
israelitanin.

Chai ju Jesús juni:
―Chunch tachi ju naꞌun.
12

 Chai acsni ixtachivimakꞌan ju 
yuchi ju xalackꞌajin palijni chai ju 
papaninch pus ju Jesús jantu tuꞌuꞌ 
akꞌalhtayanalh. 13

 Pus ju acsnich ju 
gobernador Pilato junilh:
―Ja va jantu kꞌasmatꞌi tachi chun 

ju tachivimakꞌanan ju uxintꞌi.
14

 Para ju Jesús jantu tuꞌuꞌ 
lhikꞌalhtailh nin tachi lakatam 
chivinti. Pus ixlhiyuchi na 
lhamakꞌaninilh ju gobernador.

Ju Jesús makꞌaxtakcalh laꞌixꞌaninti
15

 Pus ju israelitanin 
ixtalhismanita ni chux cꞌata 
ixꞌamaconi tam tachꞌin ju 
gobernador acsni ixchin ju ani 
cꞌatan. Ixꞌamaconican va tichi 
chavaich ixtalacasqꞌuin. 16

 Pus ju 
acsnich ixtꞌalhnucanta pumatam 
tachꞌin ju ismispakꞌocanta ni na kꞌai 
ixjunita. Chai ju yuchi Barrabás 
ixjuncan. 17

 Pus ju Pilato acsni 
amakꞌaixtoklh ju xalackꞌajin sia 
yuꞌunch ju israelitanin pus ajuni:
―Tis chavaich ju lacꞌasqꞌuinatꞌit 

ni aclamaconiyau. Ja yuchi ju 
Barrabás u yuchi ju Jesús ju vachuꞌ 
Cristo juncan.

18
 Pus ju Pilato ajuni chunch ni 

iscꞌatsai ni va ixtalhacchaꞌani ju 
Jesús. Yuchi talhimakꞌaxtaklh.

19
 Pus acsni ixvi ju Pilato 

lacapuꞌucxtin pus ixꞌamachakaꞌ 
malakachanilh chivinti. Juni: “Tun 
tuꞌuꞌ anavitꞌi ju ani soknicꞌa lapanac 
ni na lhu xacmakꞌalhkꞌajnan ju 
lhiyaxch tsꞌis ni icmacꞌatsanicalh 

ni kꞌai talakꞌalhin cava ni tuꞌuꞌ 
anaviyaꞌ ju yuchi”.

20
 Para ju xalackꞌajin palijni 

chai ju papaninch tamalacaꞌini 
ju ixtalhavat lapanacni ni 
catasqꞌuinlich ni Barrabás ju 
camacajuncalh. Chai yuchach ju 
camaknicalh ju Jesús. 21

 Pus ju 
gobernador ajunchokopalai aktam 
ju lapanacni:
―Ju anuꞌ ixtꞌiyunꞌan tis chavaich 

ju lacꞌasqꞌuinatꞌit ni aclamacaulh.
Chai ju yuꞌunch tajuni ni yuchi ju 

Barrabás. 22
 Pus ju Pilato ajuni:

―Pus tas actꞌalayach ju Jesús ju 
vachuꞌ Cristo juncan.

Chai ju ixtalhavat lapanacni 
tanaulh:
―Alhinauch ixmaquilhtaca ju 

lacacurus.
23

 Pus ju acsnich ju Pilato alacjuni:
―Para tajuch ni jantu tuꞌuꞌ 

talakꞌalhin ju xanavi.
Para va apalai talhilactꞌasalh. 

Ixtanajun:
―Alhinauch ixmaquilhtaca ju 

lacacurus.
24

 Pus ju Pilato laktsꞌilh ni jantu 
lai tuꞌuꞌ xanavi. Alai va palai 
ixtalhilactꞌasai. Pus lhinaulh ixꞌica 
ju xcan. Chai tsuculh makchꞌakꞌanaꞌ 
laꞌixꞌucxlacapuꞌan ju lapanacni. 
Chai alacjuni:
―Ju quitꞌin jantu actimaktanu 

laꞌixmaknica ju ani lapanac 
ju vasalh soknicꞌa junita. Ni 
alhinonaꞌitꞌit ixmaknica pus 
mincuentaꞌan ju uxijnan.

25
 Pus chux ju lapanacni tanaulh:

―Kꞌoxich. Ju quijnan chai 
ju quiꞌaskꞌatꞌan accꞌucꞌayau ju 
talakꞌalhin ixlacata ju ixmaknica.

26
 Pus ju acsnich ju Pilato lhinaulh 

ixmaxtuca ju Barrabás. Astan 
lhinaulh ixkꞌainekmaca ju Jesús. 
Chai makꞌaxtaknilh ju taropajni ni 
catamaquilhta lacacurus.

27
 Pus ju acsnich ju ixtaropajni 

ju gobernador talhiꞌalh ju Jesús 
junta lakachakꞌaxnucanta 
lacapuꞌucxtin. Chai amakꞌaixtokkꞌo 
chux ju aliꞌin ixtꞌataropajni. 
28

 Chai tamalakaxtuni ju Jesús. 
Tamalakchꞌinilh slapulh pumpuꞌ 
tachi ju ixtamalakchꞌinin ju 
lackꞌai ucxtinin. 29

 Chai tanavilh 
lakatam corona si alhtucunuꞌ chai 
tamaktanulh. Vachuꞌ machꞌapacalh 
ju snivenkꞌe qꞌuiu laꞌixlhicana ni 
catasu tachi tam xakꞌai. Chai ju 
acsni tataꞌaktsokotani. Para va 
ixtalhitsꞌiꞌin. Ixtajunich:
―Atsꞌucꞌukꞌalhitꞌi ji xaꞌucxtin ju 

israelitanin.
30

 Vachuꞌ talakachujva. Chai 
tataiꞌinilh ju snivenkꞌe qꞌuiu 
chai tatsuculh pulakpaneknin. 
31

 Astan acsni talhitsꞌiꞌinkꞌo pus 
tamaxtunichokolh ju slapulh 
pumpuꞌ. Chai tamalakchꞌinichokolh 
ju aktsꞌiya ixpumpuꞌ. Chai talhiꞌalh. 
Taꞌalh maquilhtanin lacacurus.

Maknicalh ju Jesús
32

 Chai acsni ixtatꞌajun taxtunin 
ju lakꞌachakꞌan pus tapakxtoklh 
pumatam lapanac amachakaꞌ 
Cirene. Ju yuchi Simón ixjuncan. 
Pus ju taropajni tapꞌastu 
tamakxkꞌokꞌalh ju yuchi ju iscurus 
ju Jesús.

33
 Chai tachaꞌalh junta Gólgota 

juncan. Pus ju chunch va nomputun 
ni chunch istasui tachi lakatam 
aktsulh. 34

 Acsni tachaꞌalh ju anch 

ixtaxtakniputun ju Jesús ju pinquin 
ju ixlhiya ju tuꞌuꞌ ju na sun ni va 
catalhimatontolanilh ju ixlacatuna. 
Para ju Jesús acsni quilhcꞌatsa jantu 
kꞌotlh.

35
 Chai acsni tamaquilhtakꞌo ju 

Jesús pus ju taropajni talhilaslajlh 
ju ixpumpuꞌ ju Jesús ni laich 
catacꞌatsa tamalhch ju calhiꞌalh 
kꞌantam kꞌantam. Chai acsni 
chunch ju talalh pus puꞌuctaxtulh 
tuchi ixnajunta ju makꞌaniya 
ixlapanac Dios. Pus ju yuchi ma 
chani naulh: “Catalhilaslajaꞌ ju 
quimpumpuꞌ ni catasuyaꞌ tichi 
chavaich ju catalhiꞌanaꞌ”. Chunch 
ju naulh ju makꞌaniya ixlapanac 
Dios. 36

 Chai astan tatavi ju anch 
ju taropajni ni laich catalhistꞌacꞌaꞌ. 
37

 Pus ju laꞌisꞌaktsulh ju iscurus ju 
Jesús taꞌulanilh lakatam atsꞌoknut 
junta ixnajun tuchi talakꞌalhin 
ixtamucꞌanita. Pus chani ixnajun: 

“Ju ani yuchi ju Jesús. Ixꞌucxtinꞌan 
ju israelitanin”.

38
 Vachuꞌ atꞌamaquilhtacalh 

ixtꞌiyunꞌan akꞌalhonin. Ju 
pumatam maquilhtacalh laꞌiscurus 
laꞌixlhicana iscurus ju Jesús. Ju 
apumatam laꞌixlhimacx. 39

 Chai 
tachi chun ju ixtatapasai 
ixtajuni macxcai chivinti. Chai 
ixtamamaxani. 40

 Ixtajuni:
―Uxintꞌi ju lai maktꞌai ju pujitat 

chai va ixlhilakatꞌutu avilhchan 
yochꞌokꞌoi. Amakꞌalhtꞌaxtꞌucꞌach 
miꞌakstu. Pus ni vasalh istsꞌalhꞌat 
Dios pus atꞌakꞌalhtꞌaꞌutꞌich ju 
lacacurus.

41
 Chai vana va chun 

ixtalhitsꞌiꞌin ju xalackꞌajin 
palijni chai ju papaninch 
chai ju na ixtalhatalanininta 

MATEO 27



82

ju ixlhamapꞌaksinꞌan ju 
istꞌaꞌisraelitanin. Ixtanajun:

42
 ―Ju yuchi ixꞌamakꞌalhtaxtui 

ju aliꞌin para jantu lai 
makꞌalhtaxtuchokocan isꞌakstu. 
Ni vasalh ixꞌucxtin ju israelitanin 
junita pus chach takꞌalhtaju 
lacacurus chai acsnich ju 
aclhilacaꞌanauch ju quijnan. 43

 Ju 
yuchi lhilaksi ju Dios. Pus ni 
vasalh tuꞌuꞌ lhiulai pus chach 
makꞌalhtaxtulh ju chavai. Ju yuchi 
ni naulh ni istsꞌalh Dios junita.

44
 Chai mas yuꞌunch ju akꞌalhonin 

ju ixꞌatꞌamaquilhtacanta vachuꞌ 
macxcai chivinti tajunilh ju Jesús.

Nilh ju Jesús
45

 Pus acsni kꞌatunculh pus lana 
tsꞌislh tachi ixlhilacaputsꞌun ju 
lacamunutpaꞌ. Tus lakatꞌutu hora 
atokꞌoxanaꞌ na istsꞌista. 46

 Chai tachi 
ju lakatꞌutu hora atokꞌoxanaꞌ pus ju 
Jesús tsꞌau tꞌasalh. Naulh:
―Elí, Elí, lama sabactani.
Ju chunch va nomputun: QuiDios 

tajuch ni va xaqꞌuimacꞌaꞌun. 47
 Pus 

ju aliꞌin ju anch ixtayanalh acsni 
takꞌasmatlh tuchi ixnajun ju Jesús 
talaclajuni:
―Elías ju tꞌasani. Yuchi ju 

ixlapanac Dios ixjunita ju 
makꞌanchich.

48
 Pus lana atsꞌalaꞌalh pumatam 

sia lhiyuꞌunch ju taropajni. 
Chꞌapalh ju tuꞌuꞌ pꞌuchꞌulh tachi 
panimac. Chai malaktanunilh ju 
suniya pinquin. Mucꞌanilh ixꞌacatan 
qꞌuiu. Chai lhiꞌanilh ju laꞌixquilhni 
ju Jesús. Va ixmavaputun. 49

 Para ju 
aliꞌin tajuni:
―Amacꞌauch. Calaktsꞌinauch ni 

vasalh camilh ju Elías pꞌuxnuꞌ.

50
 Pus ju Jesús aktam tsꞌau 

tꞌasachokopa chai lana nilh. 51
 Pus 

ju acsni pantsꞌiquis ju xapumpuꞌ 
lacpujitat lana pumakatꞌui va. Yuchi 
ju pumpuꞌ ju ixpulhvakpitsicanta 
ju ixlhipulactꞌui junta ixlhiꞌanican 
ju Dios ju acꞌalhni paktamin 
tamin cꞌata. Pus takꞌexcha tus 
talaclhman tus lacatꞌun. Chai 
vachuꞌ tataclh ju lacatꞌun. Chai ju 
aliꞌ kꞌai chiux tapꞌakxlh. 52

 Chai 
tapꞌakxlh ju aliꞌ panteonin. Chai na 
lhu ju ixtalhilacaꞌanta ju Dios acsni 
ixtatꞌajuncaꞌ pus talokꞌonchokolh. 
53

 Pus tataxtulh junta ixtaꞌacnunun. 
Chai astan acsni lokꞌonchokolh ju 
Jesús pus tatanulh ju lakꞌachakꞌan 
Jerusalén. Chai ju anch na lhu ju 
atalacꞌasunilh.

54
 Pus ju xacapitán taropajni chai 

ju aliꞌin ixtꞌataropajni ju ixtatꞌajun 
lhistacnin ju Jesús acsni talaktsꞌilh 
ni tataclh ju lacatꞌun chai ju 
aliꞌ taxtokni ju tapasalh pus na 
tatalhanalh chai talaclajuni:
―Ju ani lapanac islivasalh istsꞌalh 

Dios ixjunita.
55

 Vachuꞌ na lhu ixtayanalh ju 
chakolun. Va ixtalaktsꞌin ju Jesús 
ixlhimakat. Ju yuꞌunch aktsꞌiya 
ixtatꞌaꞌucxuntꞌajun ju Jesús acsni 
ixvilhcha ju xaꞌestado Galilea 
chai tatꞌamilh acsni milh ju yuchi 
ju Jerusalén. Chai ju yuꞌunch 
ixtaꞌaktaijui ju Jesús lacatumin. 56

 Ju 
aliꞌin sia yuꞌunch yuchi ju Malia 
amachakaꞌ Magdala. Chai ju Malia 
ixnatiꞌan ju Jacobo chai ju José. 
Chai ixnati ju istsꞌalan ju Zebedeo.

Macnucalh ju Jesús
57

 Acsni tokꞌoxalh pus milh 
pumatam makꞌaliꞌ amachakaꞌ 

Arimatea. Ju yuchi José ixjuncan. 
Chai vachuꞌ ixlhilaksi ju Jesús. 
58

 Pus ju yuchi lakꞌalh ju Pilato chai 
sqꞌuinilh ixlacatuna ju lijunto Jesús. 
Chai ju Pilato lhinaulh ixtaknica. 
59

 Chai ju José lhiꞌalh ixlacatuna 
ju lijunto. Pachꞌi lacasnakꞌankꞌa 
pumpuꞌ. 60

 Chai quimacnulh junta 
ixlhucucunicanta lactalhpa junta 
jantucaꞌ tavanan xamatiꞌ ixtaꞌacnui. 
Astan lhimalacchonilh kꞌai chiux ju 
laxamalhtich junta tamacnu. Chai 
lana anchokolh ju José. 61

 Vachuꞌ 
taquilalh anch ju Malia amachakaꞌ 
Magdala chai ju akꞌantam Malia. 
Tatavilh pantsꞌiquis vanin junta 
macnucalh.

Talhistacni junta taꞌacnu ju Jesús
62

 Ni viernes ixjunita pus ju 
lapanacni ixtalakꞌoxikꞌota ju 
ixvaitiꞌan ixlacata ju kꞌai cꞌatan. 
Chunch ixtalai ni jantu lai 
catitachꞌalhcatnalh ni catuncunaꞌ. 
Pus ni tuncunchokolh mas na kꞌai 
cꞌatan ixjunita para tatakꞌaixtokli ju 
xalackꞌajin palijni chai ju fariseonin. 
Talakꞌalh ju Pilato. 63

 Chai tajuni:
―Ji quiꞌucxtin icpastacvi ni 

ixnajun ju anuꞌ aꞌokxchokꞌonuꞌ acsni 
ixtꞌajuncaꞌ ni ixlhilakatꞌutu avilhchan 
ma calokꞌonchokoyaꞌ. 64

 Pus 
lamapainin alhinauch ixlhistꞌacꞌa 
tachi lakatꞌutu avilhchan junta acnui. 
Jantu xcai ni va catamilh tsꞌis ju 
ixꞌamamakaꞌui chai catakꞌalhaulh 
ju ixlacatuna chai catajunilh 
ju lapanacni ni lokꞌonchokolh 
laꞌixꞌaninti ju ixꞌamamakaꞌunuꞌan. 
Chai ni chunch ju catalalh pus palai 
cataꞌokxchokꞌolh ju lapanacni. Palai 
jantu na chun tachi acsni ixtꞌajuncaꞌ 
ju yuchi.

65
 Chai ju Pilato alacjuni:

―Alhipꞌinchitꞌit ju taropajni. 
Kꞌoxich alakꞌoxitꞌit junta acnuich 
tachi ju anicꞌach lai catilalh ni 
jantu lai cataxtulh.

66
 Pus taꞌalh ju yuꞌunch. Chai 

talakꞌoxilh junta acnuich ju Jesús. 
Tachꞌilh ju chiux ju xamalhtich 
ixnavicanta chai tatꞌalamlakxtoklh 
ju talhpa. Vachuꞌ taꞌula ju taropajni 
ju catalhistaclich ju malhtich.

Ju Jesús lokꞌonchokolh

28  Pus acsni tapasalh ju 
anuꞌ avilhchan paꞌastacni 

chai ixtꞌajun tuncuntilanaꞌ ju 
lhitumincu pus ju Malia amachakaꞌ 
Magdala chai ju kꞌantam Malia 
taꞌalh laktsꞌinin junta ixmacnucanta 
ju Jesús. 2 Pus na pꞌas tataclh ju 
lacatꞌun. Chai ixꞌanquilh ju Dios 
mincha lactꞌiyan chai makꞌosulh ju 
chiux ju xamalhtich ixjunita junta 
ixꞌacnui ju Jesús. Chai ucxtavilh ju 
chiux. 3 Pus chunch istasui tachi ju 
tuꞌuꞌ makꞌalipniꞌ. Chai ju ixpumpuꞌ 
slivasalh xnapapa ixjunita tachi ju 
tuꞌuꞌ miqui. 4 Chai ju taropajni acsni 
talaktsꞌilh slivasalh na tatalhanalh 
tus taꞌaxqꞌuipꞌipꞌitnikꞌo. Chai lana 
tatatistꞌalh tachi ju va tanilh. 5 Pus 
ju acsnich ju anquilh axakꞌala ju 
chakolun chai alacjuni:
―Jantu atꞌalhanantꞌit ju uxijnan. 

Iccꞌatsai ni Jesús ju pꞌuxcꞌoyatꞌit 
ju maquilhtacalh lacacurus. 6 Para 
jantu ani vi. Lokꞌonchokotach tachi 
ju ixnajun. Atꞌatꞌit. Alaktsꞌintꞌit 
junta ixmacnucanta ju ixlacatuna. 
7

 Chai ju chavai ni cꞌatsꞌayatꞌit ni 
vasalh lokꞌonchokota pus vatsꞌalhti 
aꞌinchitꞌit ajuninin ju ixꞌamamakaꞌui 
ni lokꞌonchokotach ju yuchi mas 

ixnita. Vachuꞌ aꞌunaꞌitꞌit ni pꞌulhnan 
caꞌananta ju xaꞌestado Galilea ju 
Jesús. Anchach ju catapacxantachan 
tus achꞌipꞌinaꞌitꞌit vachuꞌ. Anchach 
ju alaktsꞌintꞌachitꞌit. Yuchach ju 
iclajunau.

8
 Pus ju acsnich ju anuꞌ 

chakolun tataspꞌitchokocha 
junta ixmacnucanta ju Jesús. Na 
ixtatalhananta ni ixtalaktsꞌinta ju 
anquilhnin. Para na ixtakꞌachanch 
ni tacꞌatsa ni lokꞌonchokotach 
ju Jesús. Pus taꞌatsꞌalaꞌalh 
ajuninin ixꞌamamakaꞌui ju Jesús 
ni lokꞌonchokota ju yuchi. 9 Para 
acsni ixtaꞌantacaꞌ ju lacati pus ju 
Jesús alacpakxtoklh. Amacꞌami. 
Pus ju yuꞌunch lana talakꞌalh chai 
tachꞌanlakatanu. Talakꞌaya. 10

 Chai 
ju Jesús alacjuni:
―Jantu atꞌalhanantꞌit. Aꞌinchitꞌit 

ajuninin ju quiꞌalakꞌavin ni chach 
taꞌancha ju xaꞌestado Galilea chai 
anchach ju aquintalaktsꞌinanta.

Ju taropajni tanaulh ju 
taꞌaklhtamat ixlacata ju Jesús

11
 Chai acsni ixtaꞌanchokota ju 

lakꞌachakꞌan ju chakolun pus ju 
aliꞌin sia yuꞌunch ju taropajni ju 
ixtalhistacni junta ixꞌacnui ju Jesús 
taꞌalh vachuꞌ ju lakꞌachakꞌan. Lana 
taquimacꞌatsani ju xalackꞌajin 
palijni tachi chun ju taxtokni ju 
ixtalaktsꞌinta. 12

 Pus ju yuꞌunch lana 
tamakꞌaixtokli chux ju xapapanin 
israelitanin. Chai yuꞌunchach ju 
tatꞌatakꞌoxilh ju chivinti ju taropajni. 
Chai na laklhu ju axtaknicalh ju 
taropajni. 13

 Chai chani ajunicalh:
―Anaꞌuntꞌit ni va taquilalh ju 

tsꞌis ju ixꞌamamakaꞌui ju Jesús 
chai taquikꞌalhaulh ju ixlacatuna 

acsni na ilhtꞌatꞌayatꞌit ju uxijnan. 
14

 Chai ni va catamucꞌaniputunan 
ju mintalakꞌalhinꞌan ju gobernador 
ni va ilhtꞌatꞌayatꞌit pus ju quijnan 
actꞌachivinau ju yuchi chai jantu 
tuꞌuꞌ catanaviyan.

15
 Pus ju taropajni 

taꞌamaklhtayanalh ju tumin chai 
chunch ju tajunilh ju lapanacni 
tachi ju ixꞌalhimapꞌaksicanta. Chai 
tus chavai ju israelitanin tanajun ni 
vasalh chunch ju tapasalh.

Ju Jesús amalakacha 
ju ixꞌamamakaꞌui

16
 Pus ju ixpumacautamꞌan 

ixꞌamamakaꞌui ju Jesús taꞌalh ju 
xaꞌestado Galilea. Taꞌalh ju anuꞌ 
akstijun junta ixꞌalhimapꞌaksita 
ju Jesús ni catachaꞌalh. 17

 Chai 
anchach ju atalacꞌasunilh ju Jesús. 
Chai ju yuꞌunch acsni talaktsꞌilh 
talakꞌaya. Para ju aliꞌin jantu lai 
ixtalacaꞌi ni vasalh yuchi cava. 
18

 Pus ju acsnich ju Jesús alakmilh 
chai axakꞌala. Alacjuni:
―Iclhinajun ju quitꞌin ju 

lactꞌiyan chai ju ani lacatꞌun. 
19

 Pus yuchi iclalhijunau ni apꞌitꞌit 
ajuninin tachi chun ju lapanacni 
ixlhilacaputsꞌun ju lacamunutpaꞌ ju 
chivinti ju quilacata. Chach vachuꞌ 
quintachꞌakꞌokꞌalh ju yuꞌunch. Chai 
amakpꞌaxayaꞌitꞌit laꞌixtapakaꞌut ju 
quimpai chai laquintapakaꞌut ju 
istsꞌalh icjunita chai laꞌixtapakaꞌut ju 
Spiritu Santu. 20

 Chai amasuniyaꞌitꞌit 
ni catamuctaxtuyaꞌ tachi chun ju 
chivinti ju iclajuntau ju uxijnan. 
Chai ju quitꞌin iclatꞌavilau ju uxijnan 
chux avilhchan tus laꞌixꞌaclanti ju 
lacamunutpaꞌ. Slivasalh chun tachi 
ju iclajunau. 

MATEO 28



85

Ju Xivan ju amakpaxanaꞌ ixꞌamalani 
ju lapanacni ju lacamacni

1  Chani ju xataiꞌulai ju 
amalaninti ixlacata ju 

Jesucristo istsꞌalh Dios.
2

 Pus ju Isaías ju anuꞌ makꞌaniya 
lapanac ju ixnajun ixchivinti Dios 
chani ju tsꞌoklh ixlacata ju Jesús:

Ju Dios ma najun ni acsni 
tucaꞌ min ju yuchi ju ani 
lacamunutpaꞌ pus isꞌakstu ju 
Dios ma camalakachatachilh 
ju ixlapanac.

Chai ju yuchi ma caꞌalacjunach 
ju lapanacni ni catalakꞌoxilh 
ju ixꞌatalacpastꞌacꞌatꞌan ni 
caminaꞌ ju ixꞌucxtinꞌan.

 3 Chai ju anuꞌ ixlapanac ma pꞌas 
cachivinaꞌ ju makat lacamacni.

Ma caꞌalacjunaꞌ ju lapanacni 
ni catalakꞌoxilh ju 
ixꞌatalacpastꞌacꞌatꞌan ni 
caminaꞌ ju ixꞌucxtinꞌan.

Ma chach salaka va ju 
ixꞌalhunutꞌan.

4
 Pus yuchi lhimilh ju Xivan. 

Yuchi ju anuꞌ ixlapanac Dios ju 
lhichivinilh ju Isaías. Chai ju yuchi 
ixꞌamakpaxanan ju lacamacni chai 
ixꞌalacjuni ju lapanacni:

―Amacꞌaꞌuntꞌit ju 
miꞌalactuꞌuntiꞌan chai aꞌakpꞌaxtꞌit. 
Ju chunch catamacꞌacxaniyan ju 
miꞌalactuꞌuntiꞌan ju Dios. ―Chunch 
ixꞌajuni ju lapanacni.

5
 Pus ju amachakꞌan ju xaꞌestado 

Judea chai ju amachakꞌan ju 
lakꞌachakꞌan Jerusalén ixtalakꞌan 
ju Xivan ni ixtakꞌasmatniputun 
ju ixchivinti. Chai ju Xivan 
amakpaxakꞌo ju anuch kꞌai 
xcan Jordán acsni ixtanajun ni 
catamaconaꞌ ju ixꞌalactuꞌuntiꞌan.

6
 Ju ixpumpuꞌ ju Xivan 

ispaksiucanta ixꞌapamat camello. Chai 
lakatam takꞌaixtꞌakꞌan ixtankꞌaijucalh. 
Chai ixꞌui ju tuꞌuꞌ tachi ju silek chai ju 
xatꞌaxcat lacaqꞌuivin. 7 Ju yuchi chani 
ixꞌalacjuni ju lapanacni:
―Mintacha astan ju palai xakꞌai. 

Palai jantu ju quitꞌin. Ju quitꞌin jantu 
tuꞌuꞌ ju quintapalhni. Jantu laich 
actichꞌanxkꞌotlh nin mas va yuchi 
ju samusni ixchꞌanxtꞌakꞌan. 8 Pus ju 
quitꞌin lacaxcan ju iclamakpaxau. 
Para ju yuchi cataxtakniyan ju Spiritu 
Santu ju catsucuyach lamiꞌalhunutꞌan.

Ju Jesús makpaxacalh
9

 Pus ju acsnich ju Jesús mincha 
lakꞌachakꞌan Nazaret laxaꞌestado 

Galilea chai ju Xivan vachuꞌ makpaxa 
ju yuchi lacakꞌai xcan Jordán. 10

 Chai 
ju Jesús acsni tacutlh ju lacxcan lana 
laktsꞌilh ju lactꞌiyan ni talhtekꞌa. Chai 
laktsꞌilh ni milh ju Spiritu Santu tachi 
ju tuꞌuꞌ lakꞌaxkꞌavan. Chai lakmilh ju 
yuchi. 11

 Chai lana chivincancha ju 
lactꞌiyan chai kꞌasmatcalh ju lacatꞌun 
junta ixya ju Jesús. Chai chani 
junicalh ju Jesús:
―Ju uxintꞌi quintsꞌalhꞌat. Slivasalh 

na icmapainiyan. Na iclhikꞌachananch.

Ju lhacaticuru 
ixꞌamalactuꞌuniputun ju Jesús

12
 Pus ju Spiritu Santu lana 

kꞌai lhiꞌalh ju Jesús lacamacni. 
13

 Tꞌupꞌuxam avilhchan tolhcha 
lacamacni ju Jesús. Chai ju anch na 
ixꞌalin ju maktilin. Chai ju lhacaticuru 
navilh ju talacmaskꞌatinti ni tsꞌa ma 
laich caꞌixmalactuꞌuni ju Jesús. Chai 
ju astan ju anquilhnin talhiminilh ju 
ixvaiti ju Jesús.

Ju Jesús taiꞌula ixlhichꞌalhcat 
ju xaꞌestado Galilea

14
 Acsni tꞌalhnucalh ju Xivan 

pus astan ju Jesús alh ju xaꞌestado 
Galilea. Ixꞌalacjuni ju lapanacni ni 
lhinomputun ju Dios laꞌisꞌatsucuntiꞌan. 
15

 Chani ixꞌalacjuni:
―Vaninch minta ju avilhchan 

acsni calhinonaꞌ ju Dios. Tamch 
alacpꞌastꞌactꞌit lamiꞌalhunutꞌan chai 
alacꞌaꞌitꞌit ju chivinti junta najun ta 
yu laich apꞌutꞌakꞌalhtꞌaxtꞌuyaꞌitꞌit. ―
Chunch ixꞌalacjuni.

Ju Jesús atꞌasanilh ixpumatꞌatꞌiꞌan 
ju ixchꞌapanin pamata ixtajunita

16
 Chai ju Jesús ixꞌalhtanan 

laꞌixquilhtuꞌ ju xaꞌatantsꞌin Galilea 

acsni alaktsꞌilh ju Simón ju vachuꞌ 
ixjuncan Pitaluꞌ chai ispꞌisekꞌe 
ju Tilix ixjuncan. Va ixtatꞌajun 
munin ixchꞌokxniꞌan lacaꞌatantsꞌin 
ni ixchꞌapanin pamata ixtajunita. 
17

 Chai ju Jesús alacjuni:
―Aquilachꞌakꞌokꞌauch. Chai tachi 

ju ixmakꞌaixtꞌokꞌatꞌit ju pamata 
pus vana va chun aclaxtakniyau ju 
lhichꞌalhcat ni amakꞌaixtꞌokꞌaꞌitꞌit ju 
lapanacni ju aquintalhilacaꞌanaꞌ. ―
Chunch ju alacjuni.

18
 Pus lana tamacaulh 

ixchꞌokxniꞌan chai tachꞌakꞌokꞌalh ju 
yuchi.

19
 Chai ni alhtanampa alacatsꞌunin 

ju Jesús pus alaktsꞌilh ju Jacobo 
chai ispꞌisekꞌe ju Xivan ixjuncan. 
Istsꞌalan ju Zebedeo. Ju yuꞌunch 
ixtatajumanalh laꞌixbarcoꞌan. Va 
ixtatꞌajun lacyonin ixchꞌokxniꞌan. 
20

 Pus lana alactꞌasanilh ju Jesús. 
Chai ju yuꞌunch tamacaulh ju 
ixpaiꞌan ju Zebedeo ixjuncan. 
Tatꞌamacaulh ju ixlapanacni ju 
lacabarco. Chai ju Jacobo chai ju 
Xivan tachꞌakꞌokꞌalh ju Jesús.

Ju lhacaticuru ixtanun 
laꞌixlacatuna pumatam lapanac

21
 Astan ju Jesús chai ju 

ixlapanacni tatanucha ju 
lakꞌachakꞌan Capernaum. Chai 
chaꞌalh ju avilhchan paꞌastacni 
acsni lhikꞌalhtsꞌaulh ju 
lhamapꞌaksin ni catachꞌalhcatnalh 
ju lapanacni. Pus ju acsnich 
ju Jesús alh laꞌixpujitatꞌan ju 
istꞌaꞌisraelitanin. Alh amamakaꞌunuꞌ. 
22

 Pus ju lapanacni ju ixtavilanalh 
va talhamakꞌaninilh ta yu 
xaꞌamalaninin ni ixꞌalacmapꞌaksinin 
tachi tam xakꞌai. Jantu chun tachi 

ju ixtaꞌamalaninin ju yuꞌunch 
ju na ixtalhatalanininta ju 
ixlhamapꞌaksinꞌan. 23

 Pus ju anuꞌ 
laꞌixpujitatꞌan ixꞌalin pumatam 
lapanac ju ixtanun ju lhacaticuru 
laꞌixlacatuna. Pus ju anuꞌ lapanac 
lana tsꞌau tꞌasalh acsni laktsꞌilh 
ju Jesús. 24

 Chai ju lhacaticuru 
puchivinilh ixquilhni ju lapanac 
acsni chani naulh:
―Tijuch ju quilamintau 

lhilaktsꞌinin ji Jesús amachakaꞌ 
Nazaret. Ja va quilamintauch 
macaꞌanin lacajipi. Iccꞌatsai tichi 
chavaichꞌat. Ju uxintꞌi salaka 
istsꞌalh Diosꞌat chai yuchi ju 
malakachachan ju ani.

25
 Pus ju Jesús kꞌailh ju 

lhacaticuru. Junich:
―Va sekch ju uxintꞌi. Atꞌaxtꞌuch ju 

laꞌixlacatuna ju lapanac. ―Chunch 
ju juni.

26
 Chai ju anuꞌ lhacaticuru lana 

tin lhineklh ju lapanac. Lhtucu 
lhtucu ucxuntama. Tsꞌau tꞌasalh 
chai taxtulh lana. 27

 Pus tachi chun 
ju lapanacni va talhamakꞌaninilh 
chai talasacmilh sia yuꞌunch. 
Talaclajunich:
―Tijuch nuꞌ ju ani. Tis sastꞌi 

atalaninti nuꞌ ju ani. Ju ani 
ya lapanac alin ixtachaput ni 
lai lhijuni ju lhacaticurulhni 
chai taquiclacaꞌi. ―Chunch ju 
talaclajuni.

28
 Pus lana cꞌatsakꞌocalh ixlacata ju 

Jesús tachi chun ju lakꞌachakꞌanixni 
ju alin ju xaꞌestado Galilea.

Ju Jesús cꞌuchꞌu 
ixputꞌichakoꞌulh ju Pitaluꞌ

29
 Pus ju Jesús chai ju 

ixꞌamamakaꞌui tataxtucha ju 

laꞌixpujitatꞌan ju istꞌaꞌisraelitanin. 
Tachaꞌalh laꞌixchakaꞌan ju Simón 
chai Tilix. Ixtaꞌankꞌota vachuꞌ 
ju Tiyacu chai ju Xivan. 30

 Pus 
ixputꞌichakoꞌulh ju Simón ixma 
laꞌixputaman. Na ixchꞌapata 
ju iscacat. Pus lana tajunilh ju 
Jesús ni na ixtakꞌankꞌai. 31

 Pus ju 
Jesús lana lakꞌalh junta ixma ju 
takꞌankꞌan. Chꞌapanilh ju ixmacaꞌ 
chai makꞌostola. Lana macaulh 
ju iscacat chai lana taya chai 
tsuculh alacmavanaꞌ ju Jesús chai 
ixꞌamamakaꞌui.

Na lhu lapanacni palaich 
anavi ju Jesús

32
 Chai acsni tokꞌoxalhch 

lacatsꞌunin acsni ancha ju 
avilhchan pus tachi chun ju 
takꞌankꞌanin alhimincalh junta ixvi 
ju Jesús. Vachuꞌ alhiminicalh tachi 
chun ju ixtanun ju lhacaticuru 
laꞌixlacatunaꞌan. 33

 Pus tachi chun 
ju lapanacni tatakꞌaixtoktayakꞌo 
laxamalhtich ju ixchakaꞌ ju Simón. 
34

 Chai ju Jesús na lhu palaich 
anavi ju takꞌankꞌanin mas na tijlhu 
takꞌankꞌat ixtapacxanta. Vachuꞌ 
akꞌailh ju lhacaticurulhni. Ajunilh 
ni catataxtulh laꞌixlacatunaꞌan lhu 
ju lapanacni. Chai tataxtulh. Para 
ju Jesús jantu xaꞌalacasqꞌuini ni 
catachivinilh ju lhacaticurulhni 
va ixlacata ni istamispai ju Jesús. 
Chai ju yuchi va jantu ixlacasqꞌuin 
ni catajunilh ju lapanacni tichi 
chavaich ju yuchi.

Ju Jesús amalaninilh ju 
xaꞌestado Galilea

35
 Na vatsꞌisin kꞌostavi ju Jesús. 

Istsꞌistacaꞌ acsni taxtulh va 

isꞌakstu. Alh ju lacamacni. Anch 
ju tꞌachivincha ju Dios. 36

 Pus ni 
tunculh ju Simón chaich ju aliꞌin 
taꞌalh puxconin. 37

 Chai acsni 
talhitajucha ju Jesús tajuni:
―Chux ju lapanacni tapuxcoyan.
38

 Para ju Jesús alacjuni:
―Caꞌauch ju lakꞌachakꞌanixni ju 

vanin vi ni laich camasunitachau 
vachuꞌ ixchivinti Dios ni yuchi ju 
iclhiminta ju quitꞌin.

39
 Pus ju Jesús ixlacꞌaktanutꞌajun 

ixlhilakapokꞌai ju xaꞌestado Galilea. 
Ixꞌamalaninin laꞌixlacpujitatꞌan 
ju xalapanacni anch. Chai 
ixꞌalacxcoxtuni ju lhacaticurulhni 
laꞌixlacatunaꞌan lhu ju lapanacni.

Ju Jesús cꞌuchꞌu pumatam lapanac 
ju ixpacxanta ju jantu kꞌoxiya tsꞌitsꞌi

40
 Pus pumatam lapanac 

ixpacxanta ju macxcai tsꞌitsꞌi ju 
ixpuchꞌiꞌan. Chai ju yuchi lakmilh 
ju Jesús. Taꞌaktsokotanilh. Juni:
―Ni va xaqꞌuincꞌuchꞌupꞌutꞌuch 

cava pus laich xaqꞌuincꞌuchꞌutꞌi.
41

 Pus ju Jesús na mapainilh 
ju takꞌankꞌan. Lana mokslanilh 
ixmacaꞌ laꞌixlacatuna ju takꞌankꞌan 
chai junilh:
―Iclacasqꞌuinch. Palaichꞌat ju 

chavai.
42

 Chai acsni naulh ju chunch 
ju Jesús pus lana vatsꞌalhti 
lacmacaxnilh ju istsꞌitsꞌi ju anuꞌ 
lapanac. 43

 Chai ju Jesús na 
mapꞌaksi chai malakachalhch 
laꞌixlacpujitatꞌan ju istꞌaꞌisraelitanin. 
Junich:

44
 ―Akꞌasmatꞌich ju icjunan. 

Tun xamatiꞌ tꞌiꞌun tuꞌuꞌ. Inchich 
talacasuniniꞌ ju pali. Chai 
axtꞌakchich ju milhakꞌailaktsꞌin 

tachi ju najunta ju Moisés 
lacalhamapꞌaksin. Ju chunch 
catacꞌatsayach ju lapanacni ni 
salaka ju milacatuna. ―Chunch ju 
junicalh ju takꞌankꞌan ixjunita.

45
 Para ju anuꞌ takꞌankꞌan ixjunita 

acsni taxtucha ju laꞌixꞌucxlacapuꞌ ju 
Jesús lana lacquilhuntsuculh tuchi 
ixtapasata. Chai ni xatacꞌatsakꞌojui 
ju lapanacni pus ju Jesús jantu lai 
ixtanui ju tuꞌuꞌ lakꞌachakꞌan va 
laꞌixꞌucxlacapuꞌan ju lapanacni. Va 
lacamacni ixtolacha. Chai ju anch 
na lhu lapanacni ixtalakchaꞌan ju 
vaklhun ixtamintacha.

Ju Jesús cꞌuchꞌu pumatam 
ju va ixlacalhtuculunta

2  Astan acsni tapasalh lakatam 
lakatꞌui avilhchan pus ju 

Jesús anchokopa ju lakꞌachakꞌan 
Capernaum. Chai tacꞌatsapa ju 
lapanacni ni anch vilhchokochalhch 
ju Jesús laꞌixchakaꞌ. 2 Pus lana 
talhitakꞌaixtokpa ju lapanacni ju 
laꞌixchakaꞌ ju Jesús. Chai ni na 
va ilhuꞌan ixtajunita pus jantuch 
lai ixtalhijun ju lacachakaꞌ. 
Pus ixchaꞌantach ju lapanacni 
lacamalhtich acsni ixꞌalacmasuni 
ju ixchivinti Dios ju Jesús. 
3

 Pus lhimincancha pumatam 
takꞌankꞌan ju va ixlacalhtuculunta. 
Ixlhipumatꞌatꞌiꞌan lapanacni 
tachꞌixlhichaꞌalh ju lacachakaꞌ 
junta ixvi ju Jesús. 4 Para jantu 
jintaꞌ talhitaju junta laich 
catapumanu lacachakaꞌ junta ixvi 
ju Jesús ni na isꞌaktsamcanta. Pus 
tatocꞌalh laꞌixꞌucxni chakaꞌ chai 
taꞌucxmakꞌalh junta ixlhivi ju 
Jesús. Chai anch ju tapumakꞌalhtaju 
lacalona ju anuꞌ takꞌankꞌan. 

5
 Chai ju Jesús ni cꞌatsa ni na 

ixtalhilacaꞌanta ju yuchi ju anuch 
ixpumatꞌatꞌiꞌan lapanacni pus 
junich ju takꞌankꞌan:
―Quintsꞌalh 

macꞌacxanikꞌocantach ju 
mintalakꞌalhin.

6
 Pus ixtavilanalh vachuꞌ 

ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin. Chai ju yuꞌunch 
chani istapastacta laꞌixꞌalhunutꞌan: 
7

 “Tas ni va ta chivimpalai ju ani 
ya lapanac. Na macxcai chivinti 
ju najun ni tachi ju va Dios ju 
jumputun. Jantu xamatiꞌ lai 
macꞌacxai ju talakꞌalhin. Va yuchi 
ju Dios”. 8 Para ju Jesús lana 
cꞌatsa tuchi istapastꞌacꞌa ju anuch 
lapanacni. Chai alacjuni:
―Tajuch ni va chunch ju 

pꞌastꞌacꞌatꞌit lamiꞌalhunutꞌan. 
9

 Ni acjunilh ni macꞌacxanicalh 
ju ixꞌalactuꞌunti pus jantu lai 
apꞌucꞌatsꞌayaꞌitꞌit ni vasalh alin 
ju quintachaput u jantu. Para 
ni acjunilh ni cakꞌostavi chai 
caꞌalhtanalh pus ju chunch 
lai apꞌucꞌatsꞌayaꞌitꞌit ni alin ju 
quintachaput. 10

 Pus alaktsꞌintꞌit 
ju ani ju acnaviyaꞌ chai laich 
apꞌucꞌatsꞌayaꞌitꞌit ni alinch ju 
quintachaput ju ani lacamunutpaꞌ 
ni lai icmacꞌacxani ju talakꞌalhin. 
Quitꞌin ju quimalakachatachilh 
Dios ni lapanac actsucuyaꞌ ju ani.

Chai ju acsnich ju Jesús junich ju 
takꞌankꞌan:

11
 ―Uxintꞌi ju icjunan. 

Akꞌostꞌaꞌulh. Asactꞌich ju 
mimputaman. Aꞌinchich ju 
laminchakaꞌ.

12
 Pus ju anuꞌ takꞌankꞌan ixjunita 

taya. Saclh ju ixputaman. Chai 
taxtulh laꞌixꞌalacꞌavantiꞌan chux 
ju lapanacni. Chai ju yuꞌunch na 
talhamakꞌaninilh. Talakꞌaya ju Dios. 
Chai talaclajuni:
―Jantu tavanan laktsꞌintau tuꞌuꞌ 

ju chunch.

Ju Jesús tꞌasani ju Leví
13

 Pus aktam taxtuchokopa 
ju Jesús. Alh laꞌixquilhtuꞌ ju 
atantsꞌin. Pus chux ju lapanacni 
talakchaꞌankꞌochokopa chai ju 
yuchi ixꞌalacmalani. 14

 Chai acsni 
tavanan anchokolh ju Jesús ju 
lakꞌachakꞌan pus laktsꞌilh pumatam 
achꞌiniꞌ ju Leví ixjuncan. Istsꞌalh 
ju Alfeo. Ju yuchi ixvi junta 
amapalanancan. Chai ju Jesús juni:
―Aqꞌuinchꞌakꞌokꞌach.
Pus lana taya ju Leví. Chꞌakꞌokꞌalh 

ju Jesús.
15

 Pus ju aktam ju Jesús ixtꞌajun 
venaꞌ laꞌixchakaꞌ ju Leví. Chai 
vachuꞌ na lhu tachaꞌalh ju 
achꞌinin chai vachuꞌ ju aliꞌin 
alactuꞌunu lapanacni. Chai va 
kꞌaixtam tatꞌatavi ju Jesús chai 
ju ixꞌalacmamakaꞌuich lacamixa 
ni na lhu ixtachꞌakꞌokꞌai ju Jesús. 
16

 Pus ju na ixtalhatalaninintach ju 
ixlhamapꞌaksin ju istꞌaꞌisraelitanin 
chaich ju ixtalhilacaꞌan ju 
ixlhamapꞌaksinꞌan ju fariseonin 
talaktsꞌilh ju Jesús ni ixꞌalactꞌavajin 
ju taꞌachꞌinin chai ju alactuꞌunin. 
Pus ju yuꞌunch tajunilh ju 
ixꞌalacmamakaꞌui ju Jesús:
―Ju miꞌamamakaꞌunuꞌan tajuch ni 

va kꞌaixtam alactꞌavajin ju achꞌinin 
chai ju alactuꞌunin.

17
 Pus ju Jesús acsni kꞌasmatlh ju 

tuchi ixtanajun chani alacjuni:
―Ju kꞌox tatꞌajun jantu 

tamaktasqꞌuini ju acꞌuchꞌunuꞌ. 
Va yuꞌunch ju talactakꞌankꞌai ju 
tamaktasqꞌuini ju acꞌuchꞌunuꞌ. 
Pus ju quitꞌin jantiyuꞌ iclhiminta 
ni acꞌalactꞌasanilh ju laquimacni 
ju tanajun ni na soknicꞌa ju 
isꞌatsucuntiꞌan. Alai icminta 
alactꞌasaniniꞌ ju alactuꞌunin.

Sacmican ju Jesús 
ixlacata ju tascajat

18
 Pus ju ixꞌalacmamakaꞌui ju 

Xivan chai ju fariseonin jantu 
ixtavajin ju anuꞌ avilhchan ni 
chunch ju ixtalhilanita. Pus 
ju acsnich ju aliꞌin lapanacni 
talakmilh ju Jesús chai tajuni:
―Tajuch ni va tatascajai ju 

ixꞌalacmamakaꞌui ju Xivan chai 
ixꞌalacmamakaꞌui ju fariseonin. 
Para ju mintamamakaꞌun ju uxintꞌi 
jantu tatascajai.

19
 Pus ju Jesús alackꞌalhtailh. 

Alacjuni:
―Tachi chun ju 

tamakꞌachꞌakꞌokꞌanan junta alin ju 
tamakꞌaxtꞌokꞌat ja lai jantu catavailh 
ni alinch ju kꞌachat ni vilhcaꞌ ju 
anuꞌ tsꞌalh ju catamakꞌaxtꞌokꞌaꞌ. 
Acsni vilhcaꞌ ju anuꞌ tsꞌalh ju 
catamakꞌaxtꞌokꞌaꞌ pus jantu lai 
tatascajai ju ixꞌamigojni. 20

 Pus vana 
va chun ju quintamamakaꞌun. Jantu 
tatascajai ju chavai ni icꞌalactꞌavi. 
Para cachinaꞌ avilhchan acsni 
acmakꞌosucanaꞌ ju ani lacamunutpaꞌ. 
Chai acsnich ju catatascajayaꞌ ni na 
aquintalhamakꞌanininach.

21
 Jantu xamatiꞌ lai lhalakyavanan 

ju pumpuꞌ ju jantu amakpanti 

chai lai va chunch camucꞌalh ju 
lacakꞌatꞌili pumpuꞌ. Pus ni chunch 
ju calalh pus va palai makat 
cakꞌexlh acsni talakatumi ju 
sastꞌi pumpuꞌ. 22

 Nin yuchi ni lai 
acpumuju ju sastꞌi vino lacakꞌatꞌili 
axtꞌakꞌan ni na kꞌalhpꞌasnicaꞌ. Ni 
chunch ju acnavi pus va cakꞌexlh 
ju axtꞌakꞌan chai capuꞌankꞌo ju vino 
chai ju axtꞌakꞌan catsꞌankꞌalh. Alai 
pumucan ju sastꞌi vino lacasastꞌi 
axtꞌakꞌan.

Chunch ju ajuni ju 
Jesús ju lapanacni ni va 
ixꞌamamachakxaniputun ni jantu 
lai catilhiyaulh ju makꞌaniya 
ixlhamapꞌaksin ju Moisés ju 
ixlhamapꞌaksin ju yuchi.

Ju ixꞌalacmamakaꞌui ju Jesús 
tapꞌuxlh ju xatocꞌat trigo

23
 Lakatam avilhchan paꞌastacni 

ju Jesús tapasalh junta ixchꞌancanta 
ju trigo. Chai ixꞌalacmamakaꞌui 
ixtapꞌuxlhiꞌanta ju trigo chai 
ixtaꞌuich. 24

 Pus ju acsnich ju 
fariseonin tajunich ju Jesús:
―Alaktsꞌich. Tajuch ni va chunch 

tanavi ju miꞌamamakaꞌui ni jantu 
lai chꞌalhcatnancan ju chavai ni 
avilhchan paꞌastacni.

25
 Para ju Jesús alacjuni:

―Ja lana jantu pꞌastꞌacꞌatꞌit 
tuchi navilh ju David acsni 
ixꞌalin ixmaktasqꞌuinit chai 
acsni chavanilh ju yuchi chai 
ju ixtatꞌaꞌanta. 26

 Ja lana jantu 
pꞌastꞌacꞌatꞌit ni tanulh ju yuchi 
junta ixlakꞌayacan ju Dios acsni 
xakꞌai pali ixjunita ju Abiatar. Chai 
ulh ju xkapavati ju ismokslanicanta 
ju Dios. Pus ju anuꞌ xkapavati jantu 
lai va kꞌaya ixꞌucan. Va yuꞌunch ju 

palijnin ju lai ixtaꞌui. Para ju David 
ni upa chai vachuꞌ alacxtaknipa ju 
ixꞌalactꞌaꞌanta.

27
 Ju Jesús vachuꞌ alacjuni:

―Ju Dios lhcaꞌula ju avilhchan 
paꞌastacni ixlacata ju lapanacni. 
Jantiyuꞌ lhinavilh ju lapanacni ni 
va catamuctaxtulh ju lhamapꞌaksin 
ju navilh ju Dios ixlacata ju 
anuꞌ avilhchan. 28

 Pus quitꞌin ju 
lai icnajun tuchi lai navican ju 
avilhchan paꞌastacni. Quitꞌin 
ju quimalakachatachilh Dios ni 
lapanac actsucuyaꞌ ju ani.

Pumatam lapanac ixꞌalin 
ixmacaꞌ ju va ixixnita

3  Ju Jesús aktam 
tanuchokopa laꞌixpujitatꞌan 

ju istꞌaꞌisraelitanin. Chai 
ixtanumacha pumatam lapanac 
ju va ixixnita lakatam ixmacaꞌ. 
2

 Chai vachuꞌ ixꞌalin ju anch ju 
lapanacni ju ixtalhistactꞌajun 
ju Jesús. Va ixtalaktsꞌimputun 
ni caꞌacꞌuchꞌunulh ju avilhchan 
paꞌastacni u jantu. Va ixtapuxconi 
ta yu laich catapumucꞌani 
ixtalakꞌalhin. 3 Pus ju Jesús junilh 
ju anuꞌ lapanac ju va ixixnita ju 
ixmacaꞌ:
―Akꞌostꞌaꞌulh. Atꞌaich ju ani junta 

laich catalaktsꞌinan ju lapanacni.
4

 Chai alacjunich ju lapanacni:
―Tꞌas nonatꞌit. Ja lhijun ni 

acnavi ju kꞌox ju avilhchan 
paꞌastacni u acnavi ju talakꞌalhin 
ni jantu acꞌaktaiju tam xamatiꞌ. 
Ja lhijun ni acmakꞌalhtaxtulh ju 
atsucunti ju avilhchan paꞌastacni u 
aclaktsꞌimakni.

Pus ju lapanacni va sekch tataya. 
5

 Pus ju acsnich ju Jesús alaktsꞌilh 

ju lapanacni ju ixtalakachoko. 
Talhkꞌamalh. Chai na amakꞌaninilh 
ni na pꞌas ixjunita ixꞌalhunutꞌan. 
Pus junich ju takꞌankꞌan:
―Alhitꞌach ju mimacaꞌ.
Pus ju anuꞌ lapanac xtaknilh ju 

ixmacaꞌ. Chai lana tachapunch va. 
6

 Pus lana tataxtucha ju fariseonin. 
Taꞌalh junta ixtavilanancha ju 
ixtachꞌakꞌokꞌai ju gobernador 
Herodes. Taꞌalh machꞌanxtaminin 
ju chivinti ixlacata ju Jesús ta yu 
laich catapumakniyaꞌ.

Tatakꞌaixtoklh lhu ju lapanacni 
laꞌixquilhtuꞌ atantsꞌin

7
 Pus ju Jesús alh laꞌixquilhtuꞌ 

atantsꞌin. Alactꞌaꞌalh ju 
ixꞌalacmamakaꞌui. Chai na lhu 
tachꞌakꞌokꞌalh ju amachakꞌan 
xaꞌestado Galilea chai ju 
amachakꞌan ju xaꞌestado 
Judea. 8 Vachuꞌ ju amachakꞌan 
lakꞌachakꞌan Jerusalén chai 
ju amachakꞌan ju xalacatꞌun 
Idumea. Chai ju lapanacni ju 
ixtatꞌajun lhimakꞌantacutni lacxcan 
Jordán chai ixtalakachoko ju 
lakꞌachakꞌanixni Tiro chai Sidón. 
Na lhu lapanacni takꞌasmatlh ni 
na kꞌai lhamakꞌan xanavi ju Jesús 
chai talakmilh ju yuchi. 9 Pus ju 
Jesús alacjuni ju ixꞌalacmamakaꞌui 
ni catalakasipuxcaulh lacatꞌicstꞌi 
barco ni laich cataju anch ni na 
ixtatankꞌasi ju lapanacni ni na 
ilhuꞌan. 10

 Pus ni na lhu ixꞌacꞌuchꞌui 
ju lapanacni ju Jesús pus ju aliꞌin 
ju ixtapacxanta ixtakꞌankꞌatꞌan 
va kꞌasi kꞌasi ixtalakꞌan ju Jesús. 
11

 Chai vachuꞌ ixꞌalin ju lapanacni 
ju ixtanun ju lhacaticurulhni 
laꞌixlacatunaꞌan. Chai ju anuꞌ 

lhacaticurulhni ixtamispai ju Jesús. 
Pus ju lapanacni ju ixtapacxanta 
ju lhacaticurulhni taꞌaktsokotanilh 
laꞌixꞌucxlacapuꞌ ju Jesús chai ju 
lhacaticurulhni tapuchivinilh 
ixquilhniꞌan ju anuch lapanacni. Na 
pꞌas tachivinilh. Tajunich ju Jesús:
―Ju uxintꞌi istsꞌalhꞌat Dios.
12

 Para ju Jesús pꞌas alhimapꞌaksi 
ni jantu catajunilh ju lapanacni 
tichi lapanac ju yuchi.

Ju Jesús asacxtulh ju 
ixpumacautꞌuiꞌan ixlapanacni

13
 Chai ju Jesús ampa junta 

ixvilhcha lakatam akstijun chai 
alactꞌasanilh ju isꞌasacxtuputun. 
Chai ju yuꞌunch talakmilh. 
14

 Pus asacxtulh pumacautꞌui 
ixꞌalacmamakaꞌui ni laich 
caꞌalactꞌaꞌalhtanatsuculh ju yuchi 
chai ni laich caꞌalacmalakachayaꞌ 
ixnajunca ju ixchivinti Dios. 
15

 Vachuꞌ axtaknilh ixtachaputꞌan 
ni laich palai catanavi ju 
lapanacni ju ixtachꞌapata 
ixtakꞌankꞌatꞌan. Chai laich vachuꞌ 
cataxcoxtuniyaꞌ ju lhacaticurulhni 
laꞌixlacatunaꞌan ju lapanacni. 
16

 Pus sacxtucalh ju Simón. Chai ju 
yuchi xtaknichokocalh alakatam 
ixtapakaꞌut. Lhimapakaꞌucalh 
Pitaluꞌ. 17

 Chai sacxtucalh ju 
Jacobo chai ju Xivan. Pus ju Xivan 
ispꞌisekꞌe ixjunita ju Jacobo. Chai 
ju yuꞌunch istsꞌalan ju Zebedeo 
ixtajunita. Axtaknilh ixlhilakatꞌui 
ixtapakaꞌutꞌan. Alaclhixakꞌalacalh 
Boanerges. Ju chunch va nomputun 
ni na pꞌas ixtachivinin tachi acsni 
tꞌasai ju tꞌajin. 18

 Chai sacxtucalh 
ju Tilix chai ju Pilipe chai ju 
Bartolomé chai ju Mateo chai ju 

Tumax chai apumatam Jacobo 
ju istsꞌalh Alfeo ixjunita. Chai 
sacxtulh ju Tadeo chai apumatam 
Simón ju makyuꞌunch ixjunita ju 
cananistanin. 19

 Vachuꞌ sacxtucalh 
ju Judas Iscariote ju astan 
makꞌaxtaklh ju Jesús.

Tajuni ju Jesús ni laꞌixtachaput 
ju lhacaticuru ju chꞌalhcatnan

Astan ju Jesús alactꞌaꞌalh ju 
ixꞌamamakaꞌui lacachakaꞌ. 20

 Chai 
aktam tatakꞌaixtokpa ju lapanacni. 
Chai ixlhiyuchi matiꞌ ixjunita 
ju ispantsꞌiquisꞌan ju Jesús chai 
ixꞌamamakaꞌui ni laich catavailh. 
21

 Pus acsni takꞌalhakꞌasmatlh ju 
ixlhiꞌalakꞌavin ju Jesús ni chunch 
ixlai pus tamilh inin. Va ixtanajun 
ni jantu isꞌacꞌatsananta ju Jesús.

22
 Vachuꞌ ixtaꞌalin ju lapanacni 

ju ixtalhatalanininta ju 
ixlhamapꞌaksin ju istꞌaꞌisraelitanin. 
Ju yuꞌunch ixtamintacha ju 
lakꞌachakꞌan Jerusalén. Pus ju 
yuꞌunch ixtanajun ni va ixtanun ju 
Satanás laꞌixlacatuna ju Jesús. Chai 
laꞌixtachaput yuchi ju ixtixcoxtui 
ju lhacaticurulhni laꞌixlacatunaꞌan 
ju lapanacni. 23

 Pus ju acsnich 
ju Jesús alactꞌasanilh ju anuch 
lapanacni chai alacjuni ju chivinti 
ju ixꞌapumavasalaniputun tuꞌuꞌ. 
Chani ju ajuni:
―Ju Satanás jantu lai catixcoxtulh 

ixtꞌalhacaticurulhni. 24
 Tachi chun 

ju kꞌai lacatꞌun junta lhinajun ju 
tam kꞌai ucxtin ni quilhmaclhu 
cajuncalh chai catalaclasayaꞌ ju sia 
isꞌakstuꞌan pus va caꞌaclayaꞌ. 25

 Chai 
ju tatanumanalh lacachakaꞌ ni 
va catalasachokolh ixlhiꞌakstuꞌan 
pus jantu lai vana lakputam 

catatsuculh. 26
 Chai vana va chun 

ju lhacaticuru. Ni caꞌatixcoxtulh 
ju aliꞌin ixtꞌalhacaticurulhni pus 
tulai tailhiꞌan laꞌixpuꞌucxtin. Alin 
ixꞌaclanti ju ixtachaput.

27
 Ni xamatiꞌ catanuputulh 

laꞌixchakaꞌ pumatam jokꞌat ju na 
tachapun chai camaxtuniputulh 
ju ixtaxtokni tasqꞌuini ni pꞌulhnan 
camakchꞌimalh ju anuꞌ jokꞌat. 
Acsnicaꞌ ju lai camaxtunilh 
ju ixtaxtokni ni va jantu lai 
tamacyajui.

Pus chunch ju ajuni ju lapanacni 
ju Jesús ni ixꞌamamachakxaniputun 
ni yuchi ju tꞌalalhajalh ju 
lhacaticuru. Yuchi lai lhixcoxtui ju 
lhacaticurulhni laꞌixlacatunaꞌan ju 
lapanacni. Chai tailhiꞌalh ixchivinti. 
Ajuni:

28
 ―Slivasalh ju iclajunau. Tachi 

chun ju talakꞌalhin chai va tuchi 
macxcai chivinti ju tanajun ju 
lapanacni laich camacꞌacxanicanaꞌ. 
29

 Para va tichi chavaich ju 
macxcai chivinti calhichivinilh 
ju Spiritu Santu jantu tavanan 
lai catimacꞌacxanicalh ju anuꞌ 
alactuꞌunti. Va camucꞌanikꞌalhicanaꞌ 
ju ixtalakꞌalhin.

30
 Ju Jesús chunch ju ajuni 

ju lapanacni va ixlacaꞌatalh ni 
ixtanajunta ni lhacaticuru ju 
ixpuchꞌalhcatnan ju Jesús.

Ixnati chai isꞌapꞌisekꞌench 
talakmin ju Jesús

31
 Astan tachincha ju isꞌapꞌisekꞌen 

ju Jesús chaich ju ixnati. Tataya 
makspaꞌ chai talhinaulh istꞌasanica 
ju Jesús. 32

 Pus ju lapanacni ju 
ixtalakavilanalh ixtalakachokoch ju 
Jesús tajuni:

―Ju minati chai ju miꞌapꞌisekꞌen 
tapuxcoyan makspaꞌ.

33
 Para ju Jesús alackꞌalhtailh. 

Alacjuni:
―Tis chavaich ju quinati chai 

quiꞌapꞌisekꞌen.
34

 Chai acsni naulh ju chunch 
pus ju Jesús alaktsꞌilh ju 
ixtalakavilanalh ixtalakachoko ju 
yuchi chai naulh:
―Ju anich tavilanalh yuꞌunch ju 

quinati chai quiꞌapꞌisekꞌench. 35
 Va 

tichi chavaich ju canaviniyaꞌ ju 
ixkꞌachat ju Dios yuchi ju vasalh 
quimpꞌisekꞌe chai vasalh quinati.

Ju Jesús apumalaninin ju 
chivinti ixlacata ju achꞌananaꞌ

4  Ju Jesús aktam taiꞌulachokopa 
ixꞌamalaninti laꞌixquilhtuꞌ 

atantsꞌin. Chai ni na lhu 
tatakꞌaixtokpa ju lapanacni junta 
ixvi pus ju Jesús taju lacabarco 
ju ixvi laꞌixquilhtuꞌ atantsꞌin chai 
tavi ni laich caꞌamalanikꞌolh 
ixchuxꞌan. Chai tachi chun ju 
lapanacni lacatꞌun ixtayanalh 
laꞌixquilhtuꞌ atantsꞌin. 2 Chai ju 
Jesús na lhu taxtokni xaꞌamalani 
ju lapanacni lacachivinti ju 
ixtꞌalaktsꞌipaxcavaich ju tuꞌuꞌ. Chai 
acsni xaꞌalacmalani chani alacjuni:

3
 ―Akꞌasmatꞌitch ju aclajunau. 

Pumatam achꞌananaꞌ alh lhavanaꞌ 
ju ixꞌachꞌananti. 4 Chai acsni 
ixtꞌajun lhavanaꞌ ju ixꞌachꞌananti 
pus ju aliꞌ xatꞌin tama laꞌixquilhtuꞌ 
ti. Chai lana tamilh ju tsꞌokꞌo chai 
tasacꞌulh. 5 Chai ju alacatsꞌunin ju 
xatꞌin tamacha junta va lacatsꞌunin 
ixꞌalin ju tꞌun laꞌixꞌucxni ju chiux. 
Pus vatsꞌalhti pꞌunlh ju tꞌin ni jantu 
lhu ixꞌalin ju tꞌun. 6 Para acsni na 

lhiꞌichich va pus lana lacxixlh ni 
va jantu makat ixtinui istisivic. 
7

 Chai ju alacatsꞌunin ju xatꞌin 
tamacha junta vachuꞌ ixma ju xatꞌin 
alhtucunuꞌ. Pus pꞌulhnan takꞌaya ju 
alhtucunuꞌ chai akxtakma ju anuꞌ 
achꞌananti chai jantu tuꞌuꞌ xtaklh 
ju xatocꞌat. 8 Ju alacatsꞌunin xatꞌin 
tamacha lacakꞌoxi tꞌun. Pꞌunlh. 
Takꞌaya. Chai tocꞌalh ju xalhiꞌut. 
Pus talhava ju akatamin achꞌananti. 
Ju aliꞌ tocꞌalh lakapꞌuxamcau 
ju xalhiꞌut. Ju aliꞌ achꞌananti 
tocꞌalh sesenta ju xalhiꞌut. Ju aliꞌ 
achꞌananti tocꞌalh tam cientos ju 
xalhiꞌut.

9
 Ju acsnich ju Jesús alacjuni ju 

lapanacni:
―Va tichi chavaich ju alin 

ixpakꞌasmatni pus cakꞌasmatlh.

Ju Jesús alacmavasalani ju 
ixpumacautꞌuiꞌan tajuch ni va 

chunch xaꞌalacjuni ju lapanacni
10

 Astan acsni taꞌanchokolh 
laꞌixchakaꞌan ju ixtalhavat 
lapanacni pus ju ixpumacautꞌuiꞌan 
chai ju aliꞌin ixꞌalacmamakaꞌui ju 
ixtatꞌavilanalhcaꞌ ju Jesús tatsuculh 
sacminin tuchi ixnomputun ju 
chivinti ju xanajun. 11

 Chai ju Jesús 
alacjuni:
―Ju uxijnan lacꞌasqꞌuinicꞌantꞌatꞌit 

ni amachꞌakxayatꞌit ju chivinti 
ju najun ni lhinomputun ju Dios 
laꞌisꞌatsucuntiꞌan ju lapanacni. 
Para ju aliꞌin lapanacni ju jantu 
quintalhilaksiputun va amasunican 
ixtaxtokni Dios laca tuꞌuꞌ chivinti 
ju ixtꞌalaktsꞌipaxcavaich ju tuꞌuꞌ. 
12

 Ju chunch ju yuꞌunch mas va 
tachi talaktsꞌin tuchi icnavi para 
jantu catitamispa tuchi nomputun. 

Chai mas va tachi tatꞌajun 
kꞌasmatnin ju quinchivinti para 
jantu tavanan catitamachakxa. 
Ju chunch jantu lai tam cativa 
ju isꞌatsucuntiꞌan. Chai jantu 
tavanan camacꞌacxanicanaꞌ ju 
ixꞌalactuꞌuntiꞌan.

Ju Jesús mavasalai ju chivinti 
ixlacata ju achꞌananaꞌ

13
 Chai ju Jesús chani alacjuni ju 

ixꞌamamakaꞌui:
―Ni jantu lai machꞌakxayatꞌit 

ixlacata ju achꞌananaꞌ ju 
ixtꞌalaktsꞌipaxcavaich ju tuꞌuꞌ pus 
tꞌas alhimachꞌakxayaꞌitꞌit ju aliꞌ 
chivinti ju tꞌalaktsꞌipaxcavaich 
tuꞌuꞌ. 14

 Pus chani ju nomputun. 
Ju achꞌananaꞌ yuchi ju najun 
ixchivinti Dios. Tachi ju va chꞌan 
ju chivinti laꞌixꞌalhunutꞌan ju 
lapanacni. 15

 Chai ju xatꞌin ju 
tamacha vanin laꞌixquilhtuꞌ ti 
yuꞌunch ju takꞌasmatꞌa ixchivinti 
Dios para astan min ju lhacaticuru 
chai macꞌapꞌani ju chivinti ju 
ixꞌachꞌananicanta laꞌixꞌalhunutꞌan. 
16

 Chai ju xatꞌin ju tamacha 
laꞌixꞌucxni chiux yuꞌunch ju 
takꞌasmatlh ixchivinti Dios chai 
lana lhikꞌach talacaꞌi. 17

 Para 
chunch tajunita tachi ju anuꞌ xapꞌun 
laꞌixꞌucxni chiux. Ju yuꞌunch jantu 
vasalh laꞌixlhichux ixꞌalhunutꞌan 
ju takꞌachani. Va pantsꞌiquis kꞌox 
talhiulai. Para acsni min ju tuꞌuꞌ 
makꞌalhkꞌajnat u tuꞌuꞌ axcayanti va 
ixlacata ni talacaꞌinita ju ixchivinti 
Dios pus lana tamacajun ixti 
Dios. 18

 Chai ju xatꞌin ju tamacha 
junta ixꞌalin ju xatꞌin alhtucunuꞌ 
pus yuꞌunch ju takꞌasmatꞌa 
ixchivinti Dios. 19

 Para va tachi 

MARCOS 4



95

talhamakꞌaninin ju xataxtokni ju 
alin ju ani lacamunutpaꞌ. Chai va 
taputaꞌokxchokꞌoi ju tumin. Chai 
na lhu taxtokni ju tatamoputun. 
Pus tachi chun ju ani taxtokni va 
amacꞌapꞌani ju ixchivinti Dios ju 
ixꞌachꞌananicanta laꞌixꞌalhunutꞌan. 
Chai jantu tavanan tasui ixtachaput 
Dios laꞌisꞌatsucuntiꞌan. 20

 Para 
ju xatꞌin ju tamacha lacakꞌoxi 
tꞌun yuꞌunch ju takꞌasmatꞌa ju 
ixchivinti Dios chai lana talacaꞌi. 
Chai lana tasui ixtachaput ju Dios 
laꞌisꞌatsucuntiꞌan. Ju aliꞌin va 
lacatsꞌunin tasui ju ixtachaput ju 
Dios laꞌisꞌatsucuntiꞌan. Ju aliꞌin 
lapanacni palai lhu tasui ixtachaput 
Dios laꞌisꞌatsucuntiꞌan. Chai ju 
aliꞌin lapanacni na lhu lana tasui 
ixtachaput Dios laꞌisꞌatsucuntiꞌan.

Ju Jesús apumalaninin ju chivinti 
ixlacata ju tuꞌuꞌ maclhcu

21
 Ju Jesús vachuꞌ alacjuni ju 

lapanacni:
―Acsni lhimincan ju tuꞌuꞌ maclhcu 

ju lacachakaꞌ jantu va akxtakꞌulacan 
laca tuꞌuꞌ valhtila nin laxtankꞌapuꞌ 
acapuꞌ caꞌula. Alai va mucꞌacan 
talaclhman junta mucꞌacan ju 
maclhcu. 22

 Chai vana va chun ju 
quinchivinti. Mas va miꞌakstuꞌan 
xaclamavasalaniyau ju chivinti 
para astan amacꞌatsꞌaniyaꞌitꞌit ju 
lapanacni. Chai tuchi chivinti 
ju jantu amamachakxanican ju 
ixtalhavatꞌan lapanacni pus uxijnan 
ju amacꞌatsꞌaniyaꞌitꞌit. 23

 Pus ju alin 
ixpakꞌasmatni pus cakꞌasmatlh.

24
 Vachuꞌ chani alacjuni ju 

lapanacni:
―Anavitꞌit cuenta ju tuchꞌi 

kꞌasmatꞌatꞌit. Ni anaviyaꞌitꞌit cuenta 

ju tuchi iclajunau pus palai lhu 
catamakꞌasmatniyan ju Dios. Chai 
palai lhu amachꞌakxayaꞌitꞌit ju 
uxijnan ni vasalh anaviyaꞌitꞌit 
cuenta ju quinchivinti. 25

 Pus ju 
navi cuenta ju tuchi kꞌasmatꞌa pus 
palai lhu camakꞌasmatnicanaꞌ. Para 
ju jantu tuꞌuꞌ navi cuenta ju tuchi 
kꞌasmatꞌa pus camacꞌapꞌanicanaꞌ ju 
lacatsꞌunin ju makꞌata laꞌixꞌalhunut.

Ju Jesús apumalaninin ju chivinti 
ixlacata ju tuꞌuꞌ tꞌin ju takꞌayai

26
 Ju Jesús vachuꞌ chani alacjuni 

ju lapanacni:
―Acsni lhinajun ju Dios 

laꞌixꞌalhunutꞌan ju lapanacni 
chunch ju tapasai tachi ju tapasai 
acsni achꞌananan tam jokꞌat. 27

 Pus 
ju yuchi lhtatai ju tsꞌis. Chai 
vatsꞌisin kꞌostolai. Para va isꞌakstu 
pꞌun ju ixꞌachꞌananti. Takꞌayai. Para 
ju anuꞌ achꞌananaꞌ jantu machakxai 
tas lhipꞌunch. 28

 Pus va lacatꞌun ju 
pꞌun. Pꞌulhnan ju xaxkꞌoi ju pꞌun. 
Astan alinch ju xaxivic. Chai ju 
astan xacuxich ju tocꞌai. 29

 Chai 
acsni cꞌatꞌatach ju xatocꞌat pus 
lana caꞌaxkꞌanancanach ni kꞌoxich 
cꞌatꞌatach.

Ju Jesús apumalani ju 
lapanacni ju xatꞌin mostaza

30
 Ju Jesús vachuꞌ chani alacjuni 

ju lapanacni:
―Tijuch nuꞌ ju ixtꞌachunch 

jumputun tachi acsni lhinajun ju 
Dios laꞌisꞌatsucuntiꞌan ju lapanacni. 
31

 Pus acsni lhinajun ju Dios 
laꞌisꞌatsucuntiꞌan ju lapanacni 
pus na lhu talhilacaꞌan ju Dios. 
Chunch ju tapasai tachi ju tapasai 
acsni chꞌancan ju xatꞌin mostaza 

MARCOS 4



96

ju lacatꞌun. Pus ju anuꞌ tꞌin yuchi 
ju palai lactꞌicstꞌi tachi chun ju 
tꞌin ju alin ju ani lacamunutpaꞌ. 
32

 Para acsni chꞌancan takꞌayai. 
Chai palai katakꞌaich jun tachi 
chun aliꞌ achꞌitin. Chai ju tsꞌokꞌo 
lai taꞌastacnan laꞌixmakpu ju anuꞌ 
achꞌananti.

Ju Jesús jantu vas 
xaꞌamalani ju lapanacni

33
 Ju Jesús na tijlhu chivinti 

ju ixꞌajuni ju lapanacni ju 
ixtꞌalaktsꞌipaxcavai ju tuꞌuꞌ. 
Para va yuchi ixꞌajuni ju 
laich ixtamachakxai. 34

 Chai 
va tapakchux ju ixꞌamalani 
ju lapanacni aktsꞌiya 
ixpuxcajui ju chivinti ju lai 
ixtꞌalaktsꞌipaxcavai ju tuꞌuꞌ. Para 
acsni va isꞌakstu ixꞌalactꞌatolai ju 
ixꞌalacmamakaꞌui pus lana vas 
ixꞌalacmavasalanikꞌojui chux ju 
chivinti ju ixꞌajunita ixtalhavat 
lapanacni.

Ju Jesús amalacaꞌini ju 
un chai ju xcan

35
 Chai ju anuꞌ avilhchan acsni 

tokꞌoxalhch pus ju Jesús alacjuni ju 
ixꞌalacmamakaꞌui:
―Catapasauch ju lhimakꞌantacutni 

atantsꞌin.
36

 Pus talacmacaulh ju ixtalhavat 
lapanacni chai talhiꞌalh ju 
Jesús lacabarco junta ixvi acsni 
ixꞌamalani ju lapanacni. Chai 
ixꞌalin vachuꞌ ju aliꞌin lapanacni ju 
ixtatꞌaꞌan lacalacatꞌicstꞌi ixbarcoꞌan 
vachuꞌ. 37

 Pus kꞌostaya ju kꞌai un 
chai na pꞌas tanekꞌelh ju xcan. 
Chai ixquitanuich lacabarco. Pus 
ju barco va isꞌaktsamputun ju 

xcan. 38
 Para ju Jesús va ilhtatai 

laꞌixtimusni ju barco. Laꞌisꞌaktsꞌi 
ixlacpatai. Pus ju ixꞌalacmamakaꞌui 
tamaklokꞌo ju Jesús chai tajuni:
―Amamakaꞌunuꞌ ju uxintꞌi ja 

jantu tuꞌuꞌ xcaniyan ni tꞌonau ninin 
lacxcan.

39
 Pus ju Jesús kꞌostavi. Kꞌailh ju 

un. Chai juni ju xcan:
―Va sekch atꞌaꞌulh.
Pus lana va sek avanalh chai 

jantu lucunulh ju xcan. 40
 Chai ju 

Jesús alacsacmi ju ixꞌamamakaꞌui:
―Tajuch ni va tꞌalhananatꞌit. Ja 

jantu lana quilalhilacaꞌanau.
41

 Pus ju ixꞌalacmamakaꞌui lana na 
talhamakꞌaninilh. Talaclajunich sia 
yuꞌunch:
―Tis chavaich nuꞌ ju ani ni laich 

taquiclacaꞌi ju un chai ju xcan.

Ixtanun ju lhacaticurulhni 
laꞌixlacatuna pumatam 

amachakaꞌ Gadara

5  Pus ju Jesús chai 
ixꞌamamakaꞌui tachaꞌalh 

ju lhimakꞌantacutni atantsꞌin 
junta ixtꞌunꞌan ixjunita ju 
amachakꞌan Gadara. 2 Chai acsni 
tacutlh ju lacabarco ju Jesús 
pus lana xajchilh ju campusantu 
pumatam lapanac ju ixpacxanta 
ju lhacaticurulhni. Chai ju yuchi 
lana lakꞌalh ju Jesús. 3 Pus ju anuch 
lapanac ixꞌamachakꞌananta ju 
campusantu. Chai nin lacacadena 
jantu xamatiꞌ lai ixmakchꞌi. 4 Va 
ta pakchux ixtachꞌanchꞌi chai 
ixtamakchꞌi lacacadena pus ju 
yuchi va ixꞌalackꞌexkꞌojui ju 
cadena. Pus jantu xamatiꞌ lai 
ta ixnavi. 5 Chai ju tuncuj chai 
ju tsꞌis va tachi istꞌasatꞌajun 

lacatalhpan chai ju campusantu. 
Ixlacamacꞌatsanikꞌocantach isꞌakstu 
ju lacachiux. 6 Pus ju anuch lapanac 
acsni laktsꞌilh ju Jesús ixlhimakat 
lana atsꞌalalakꞌalh. Taꞌaktsokotanilh. 
7

 Chai ju lhacaticurulhni 
tapuchivinilh ixquilhni ju anuꞌ 
lapanac. Chai na pꞌas ju tachivinilh 
acsni taxakꞌala ju Jesús. Tajunich:
―Tijuch ju quilamintau 

lhilaktsꞌinin ju uxintꞌi. Pus ju 
uxintꞌi istsꞌalhꞌat Dios ju vilhcha 
lactꞌiyan. Laꞌixtapakaꞌut ju 
Dios iclatapaininiyau. Jantu 
aquilamamakꞌalhkꞌajniu.

8
 Pus ju lhacaticurulhni tapunaulh 

chunch ni Jesús ixꞌajunita ni 
catataxtulh laꞌixlacatuna ju anuꞌ 
lapanac. 9 Chai ju Jesús sacmilh ju 
lapanac tuchi juncan. Chai ju yuchi 
akꞌalhtayanalh:
―Legión icjuncan ni na quilhu 

quincꞌan.
Pus ju Legión ixtapakaꞌut junita 

lhu taropajni. 10
 Chai ju anuꞌ 

lhacaticurulhni na pꞌas tasqꞌuinilh 
lamapainin ju Jesús ni jantu 
caꞌaxcoxtulh ju anch lacatꞌun. 
11

 Pus vanin ju anuꞌ akstijun na lhu 
ixtatꞌajun ju pꞌaxnin. Va ixtatꞌajun 
kꞌexvenin. 12

 Chai ixchuxꞌan ju anuꞌ 
lhacaticurulhni kꞌasi tasqꞌuinilh 
lamapainin ju Jesús. Tajunich:
―Aquilamacaꞌauch 

laꞌixlacatunaꞌan ju pꞌaxnin. Chach 
ictanuyau ju anch.

13
 Pus ju Jesús alakꞌaꞌinilh. 

Chai ju anuch lhacaticurulhni 
acsni tataxtulh laꞌixlacatuna ju 
anuꞌ lapanac pus lana tatanu 
laꞌixlacatunaꞌan ju pꞌaxnin. Chai 
ju ixtalhavat pꞌaxnin lana tin 
taꞌalh junta vak anta. Tatajucha 

lacaꞌatantsꞌin chai anch ju 
tanitajukꞌo lacxcan. Pus ju anuch 
pꞌaxnin ixtachaꞌanta lakatꞌui milh.

14
 Pus ju ixtalhistꞌacꞌa ju pꞌaxnin 

na tatalhanalh chai taꞌatsꞌalalh. 
Taꞌalh nonin ju lakꞌachakꞌan chai ju 
lacacuxtun tuchi ixtapasata. Chai 
tataxtulh ju lapanacni amachakꞌan 
anch. Taꞌalh laktsꞌinin tuchi ixtapasata. 
15

 Talakmilh ju Jesús. Chai talaktsꞌilh 
ju anuꞌ lapanac ju ixpacxanta lhu 
ju lhacaticurulhni. Para ju chavai 
ixmalakchꞌininta junta ixvi. Chai 
ixtakꞌoxinita ju isꞌaktsulh. Pus na 
tatalhanalh ju lapanacni. 16

 Chai 
ju lapanacni ju talaktsꞌilh ju tuchi 
ixtapasata ixlacata ju anuꞌ lapanac chai 
ixlacata ju pꞌaxnin tanonkꞌo. 17

 Pus 
tachi chun ju lapanacni tatapaininilh 
ju Jesús ni cataxtulh laꞌixtꞌunꞌan.

18
 Chai acsni tanulh ju Jesús 

lacabarco pus ju anuꞌ lapanac ju 
ixtaxtunita ju lhacaticurulhni 
laꞌixlacatuna tapꞌastu 
ixchꞌakꞌokꞌaputun. 19

 Para ju Jesús 
jantu lacasqꞌuinilh. Va junich:
―Alai apꞌinchich ju laminchakaꞌ. 

Aꞌunchich ju mintꞌaꞌamachakꞌan ni 
na kꞌai lhamakꞌan ju xanaviniyan 
ju Dios lamilacatuna chai ni na 
xaꞌaktaijuyan lacaꞌamapaininti.

20
 Pus ju anuꞌ lapanac alh. 

Lacquilhuntsuculh ixlhilacaputsꞌun 
ju lacatꞌun junta ixꞌalin lakacau 
lakꞌachakꞌanixni. Ajuni ju 
lapanacni ni na kꞌai lhamakꞌan ju 
navilh ju Jesús laꞌixlacata. Pus va 
talhamakꞌaninilh chux ju lapanacni.

Nilh ju istsiꞌ pumatam 
ju Jairo ixjuncan

21
 Pus ju Jesús putapasachokopa 

aktam lacabarco 

laꞌixlhimakꞌantacutni ju atantsꞌin. 
Pus talhitakꞌaixtokpa lhu ju 
lapanacni. Chai ju Jesús taya 
laꞌixquilhtuꞌ ju atantsꞌin. 22

 Pus 
ju acsnich chincha pumatam 
lapanac ju Jairo ixjuncan. Ju 
yuchi pumatam xakꞌai ixjunita 
sia yuꞌunch ju ixtachꞌalhcatnan 
laꞌixpujitatꞌan ju istꞌaꞌisraelitanin. 
Chai acsni lakchilh ju Jesús pus 
lana taquilhputanilh ju lacatꞌun 
vanin laꞌixchꞌajaꞌ. 23

 Tapaininilh ju 
Jesús chai juni:
―Ju quintsiꞌ tꞌajun niniꞌ. 

Aqꞌuintꞌapꞌitꞌi kꞌai lamapainin. 
Amokslanitꞌachiꞌ ju mimacaꞌ 
laꞌixlacatuna ju yuchi ni palaich 
cajunaꞌ. Jantu caniyaꞌ.

24
 Pus ju Jesús tꞌaꞌalh 

ju Jairo. Chai ixtalhavat 
lapanacni tachꞌakꞌokꞌalh. Na 
ixtalatankꞌasiꞌanta. 25

 Chai 
pumatam chakoꞌulh ixmakꞌanta. 
Chai ju yuchi lakacautꞌui 
cꞌata jantu ixlakxixta. 26

 Na 
lhu ixmakꞌalhkꞌajnanta acsni 
ixtacꞌuchꞌui ju acꞌuchꞌunin. Chai 
ixmacaꞌankꞌotach tachi chun 
ju ixꞌalinta para jantu tuꞌuꞌ 
ixlhitapalai. Va apalai ixlhitapꞌasni. 
27

 Pus ju anuꞌ chakoꞌulh acsni 
kꞌasmatlh ni na lai ixꞌacꞌuchꞌunun 
ju Jesús pus lana puchincha 
laꞌixpulacan ju Jesús junta 
ixꞌalactꞌaꞌanta ixtalhavat lapanacni. 
Chai lakchaꞌanilh ixpumpuꞌ ju Jesús. 
28

 Va ixnajun laꞌixꞌalhunut ni mas va 
yuchi ni calakchaꞌanilh lacatsꞌunin 
ixpumpuꞌ pus palaich cajunaꞌ. 29

 Pus 
vasalh. Acsni lakchaꞌanilh ixpumpuꞌ 
ju Jesús pus lana vatsꞌalhti vak 
tamactalh ju ixtakꞌankꞌat. Chai 
lana ucsacꞌatsa laꞌixlacatuna ni 

palaich xajun. 30
 Pus ju Jesús 

lana cꞌatsa ni ixcꞌuchꞌuta xamatiꞌ. 
Chai talakaspꞌitlh junta ixꞌanta 
laꞌixtalhavat lapanacni chai 
alacjuni:
―Tis chavaich ju xaquilakchaꞌani 

ju quimpumpuꞌ.
31

 Para ju ixꞌalacmamakaꞌui 
tajunich:
―Laktsꞌinch ni na lhu lapanacni ju 

tatankꞌasiyan ni tꞌisacminimpꞌalai 
tis chavaich ju xalakchaꞌaniyan ju 
mimpumpuꞌ.

32
 Para ju Jesús alacꞌavanalh 

laꞌixtalhavat lapanacni ni va 
ixlaktsꞌimputun tichi chavaich 
ju ixlakchaꞌanita ju ixpumpuꞌ. 
33

 Pus ju anuꞌ chakoꞌulh na 
ixꞌaxqꞌuipꞌipꞌitninta ni na 
ixtalhananta. Para ni cꞌatsa tuchi 
ixtapasata laꞌixlacatuna pus 
lakꞌalh ju Jesús chai taꞌaktsokotalh 
laꞌixꞌucxlacapuꞌ chai jonkꞌo tuchi 
ixlacaꞌatalh ju lhilakchaꞌalh chai ni 
palaich va. 34

 Chai ju Jesús juni:
―Quintsiꞌ ni xaqꞌuilhilacꞌapꞌinch 

pus yuchi palai xalhiꞌun. Lhikꞌach 
apꞌitꞌi. Jantuch aktam apꞌacxanaꞌ ju 
ani mintakꞌankꞌat.

35
 Pus acsni ixtꞌajuncaꞌ tꞌachiviniꞌ 

ju chakoꞌulh ju Jesús pus tachincha 
ju lapanacni ju ixtataxtutachalh ju 
ixchakaꞌ ju anuꞌ xakꞌai. Tajunich ju 
yuchi:
―Ju mintsiꞌ nitach. Tajuch ni va 

jeks amavapꞌalaꞌ ju amamakaꞌunuꞌ.
36

 Para ju Jesús acsni kꞌasmatlh 
ju ixchivintiꞌan lana junilh ju anuꞌ 
xakꞌai:
―Jantu atꞌalhan. Va 

aqꞌuilhilacꞌapꞌich.
37

 Pus ju Jesús jantu lacasqꞌuilh ni 
xamatiꞌ cachꞌakꞌokꞌalh. Va yuꞌunch 

ju Pitaluꞌ chai ju Jacobo chai ju 
Xivan ispꞌisekꞌe ju Jacobo. 38

 Tamilh 
laꞌixchakaꞌ ju anuꞌ xakꞌai chai ju 
Jesús alaktsꞌilh ixtalhavat lapanacni 
ni na ixtalackꞌalhun. Na pꞌas 
ixtalactꞌasai. 39

 Chai acsni tanucha 
ju Jesús lacachakaꞌ pus alacjuni ju 
lapanacni:
―Tajuch ni na va 

lhilactꞌasayapꞌalatꞌit chai na 
lhikꞌalhumpꞌalatꞌit. Ju ani atsiꞌ 
jantu nita. Va lhtatai.

40
 Para ju lapanacni va talhitsꞌiꞌilh 

ju Jesús. Pus ju acsnich ju Jesús 
alacxcoxtokꞌo ixchuxꞌan. Va yuchi 
ixpaich ju anuꞌ atsiꞌ ju lhiꞌalh chai 
ixnatich chai ju ixꞌalactꞌaminta. Va 
yuꞌunch ju tatꞌatanu junta ixma 
ju atsiꞌ. 41

 Chai ju Jesús chꞌapanilh 
ixmacaꞌ ju atsiꞌ chai juni:
―Talita, cumi.
Ju chunch va nomputun: Atsiꞌ 

uxintꞌi ju icjunan. Akꞌostꞌaꞌulhch. 
42

 Pus ju atsiꞌ lana kꞌostavi. 
Alhtanalh. Ju yuchi lakacautꞌui 
cꞌata ixpacxanta. Pus slivasalh na 
talhamakꞌaninilh ju lapanacni ju 
anch ixtavilanalh. 43

 Para ju Jesús 
slivasalh alaclhimapꞌaksi ju ixnati 
chai ixpai ju atsiꞌ ni jantu xamatiꞌ 
catamacꞌatsani ju tuchi ixtapasata. 
Chai lana lhinaulh ixmavaca ju 
atsiꞌ.

Ju Jesús amalaninin ju 
lakꞌachakꞌan Nazaret

6  Ju Jesús taxtuchokopalhcha 
ju anch. Milh laꞌixtꞌun. 

Chai vachuꞌ tatꞌamilh ju 
ixꞌalacmamakaꞌui. 2 Chai acsni 
chaꞌalh ju avilhchan paꞌastacni 
pus ju Jesús alh laꞌixpujitatꞌan 
ju istꞌaꞌisraelitanin chai tsuculh 

amalaninin. Pus na lhu ju 
takꞌasmatlh na talhamakꞌaninilh 
ixꞌatalaninti. Ixtalaclajuni:
―Tas anchach nuꞌ ju xalani ju 

ani chivinti ju ani ya lapanac. 
Tis atalaninti ju najun ju yuchi. 
Chai tas lai lhinavipalai ju kꞌai 
lhamakꞌan. 3 Ni yuchi jumpalata ju 
axpitniꞌ. Istsꞌalh ju Malia. Ixlakꞌau 
ju Jacobo chai ju José chai ju Judas 
chai ju Simón. Chai vachuꞌ ani 
tatꞌajun ju ixꞌapꞌisekꞌench atsiꞌin.

Pus na taxcailich ju Jesús. 4 Para 
ju Jesús alacjuni:
―Ju lapanac ju najun ixchivinti 

Dios aktsꞌiya tuꞌuꞌ lhiulacan vanta 
anchach ju an. Va ixtꞌaꞌamachakꞌan 
chai ju ixtꞌaꞌamachivinti chai 
ixlhiꞌalakꞌavin ju jantu tuꞌuꞌ 
talhiulai.

5
 Pus ju Jesús jantu lai tuꞌuꞌ 

xanavi kꞌai lhamakꞌan ju anch 
laꞌixtꞌun. Va yuchi ni mama ixmacaꞌ 
laꞌixlacatunaꞌan ju takꞌankꞌanin chai 
acꞌuchꞌu. Para jantu ilhuꞌan. 6 Pus 
ju Jesús na ixꞌalaklhamakꞌaninin 
ju lapanacni ni jantu ixtalhilaksi 
ju yuchi. Pus astan ixꞌucxuꞌan 
lakꞌachakꞌanixni ju vanin ixlacvi. 
Ixꞌamasuni ju lapanacni ixchivinti 
Dios.

Ju Jesús amalakachalh 
ixpumacautꞌuiꞌan

7
 Pus alactꞌasanilh ju 

ixpumacautꞌuiꞌan chai tsuculh 
alaclhcaꞌulanaꞌ pumatꞌiyun. 
Alacmalakacha ni cataꞌalh 
nonin ju ixchivinti Dios. Chai 
axtaknilh ixtachaputꞌan ni laich 
cataxcomakꞌalh ju lhacaticurulhni 
laꞌixlacatunaꞌan ju lapanacni. 
8

 Chai alacjuni ni jantu tuꞌuꞌ 

catalhiꞌalh ju ixlacata ju lacati. 
Va yuchi ixpalicꞌan. Jantu 
catalhiꞌalh ispastiꞌan nin ixniꞌan 
nin ixtuminꞌan. 9 Catachꞌantanu 
ju ixchꞌanxtꞌakꞌanꞌan para jantu 
kꞌalhtꞌui catalhiꞌalh ju ixpumpuꞌan. 
10

 Alacjuni:
―Ni xamatiꞌ catajunan ni lai 

alakꞌacꞌujtꞌit chai lai avenatꞌit 
laꞌixchakaꞌ pus anchach 
ju atꞌolhtꞌachitꞌit tus acsni 
atꞌaxtꞌuchꞌokꞌoyaꞌitꞌit ju anuꞌ 
lakꞌachakꞌan. 11

 Para tachi chun ju 
jantu kꞌox cataꞌamaklhtayananan 
nin yuchi ni catakꞌasmatniputunan 
ju minchivintiꞌan pus acsni 
atꞌaxtꞌuyaꞌitꞌit ju anuꞌ lakꞌachakꞌan 
achꞌancꞌalhapꞌuxcꞌantꞌit ju pokxni 
laminchꞌanxtꞌakꞌan. Ju chunch 
catapucꞌatsayaꞌ ni talakꞌalhin ju 
tanavita. Slivasalh ju iclajunau. 
Ju anuꞌ avilhchan acsni 
caꞌamakꞌosaspitcanaꞌ ju lapanacni 
palai macxcai catamakꞌalhkꞌajnanaꞌ 
ju anuꞌ amachakꞌan ju jantu 
catakꞌasmatꞌaꞌ ju minchivintiꞌan. 
Palai jantu ju amachakꞌanixni ju 
makꞌaniya lakꞌachakꞌanixni Sodoma 
chai Gomorra. ―Chunch ju ajuni ju 
ixpumacautꞌuiꞌan ju Jesús.

12
 Pus ju yuꞌunch tataxtucha chai 

ajuni ju lapanacni ni catamacaulh 
ixꞌalactuꞌuntiꞌan. 13

 Vachuꞌ 
ixtaxcoxtui lhu ju lhacaticurulhni 
laꞌixlacatunaꞌan ju lapanacni. Chai 
ixtalacamucꞌai ju aceite lhu ju 
takꞌankꞌanin chai palaich ixtajun.

Maknicalh ju Xivan amakpaxanaꞌ
14

 Pus ju gobernador Herodes 
kꞌasmatlh tuchi ixnavi ju Jesús ni 
vanta anchach ispastaccanta. Chai 
naulh:

―Ju anuꞌ ju Jesús tajuni ca yuchi 
ju Xivan ju amakpaxanaꞌ. Ca va 
taꞌacxtuchokolh laꞌixꞌaninti. Yuchi 
kꞌai lhamakꞌan lhinavi.

15
 Para ju aliꞌin lapanacni 

ixtanajun:
―Jantiyuꞌ. Alai ca yuchi ju Elías 

ju caminaꞌ acsni tucaꞌ min ju 
najunta Dios ni camalakachatachilh.

Chai ju aliꞌin ixtanajun:
―Jantiyuꞌ. Alai ca yuchi ju 

lapanac ju najun ixchivinti Dios 
tachi ju ixtalai ju makꞌaniya 
lapanacni.

16
 Para ju gobernador Herodes 

acsni kꞌasmatlh tuchi ixnavi ju 
Jesús naulh:
―Ju ani yuchi ju Xivan ju 

iclhinaulh ixꞌacchꞌucꞌuca. Ca 
va taꞌacxtuchokolh junta 
ixmacnucanta.

17
 Pus acsni tucaꞌ ixmaknicanta ju 

Xivan pus ju Herodes ixlhinajunta 
ixchꞌapꞌaca ju yuchi. Chai lhinaulh 
ixmakchꞌica acsni tꞌalhnucalh. 
Chunch ju navilh ju gobernador ni 
ixnaviniputun ixkꞌachat ju Herodías. 
Pus ju Herodías ixꞌamachakaꞌ 
ixjunita ju Pilipe. Ispꞌisekꞌe ju 
Herodes. Para ixmacajunta ju Pilipe 
chai ju Herodes ixtꞌatꞌajun. 18

 Chai 
ju Xivan chani ixjunita ju Herodes:
―Jantuch lhijun ju lhamapꞌaksin 

ni va miꞌamachakaꞌ xanavi 
ju ixꞌamachakaꞌ ixjunita ju 
mimpꞌisekꞌe.

19
 Pus ju Herodías lhitꞌalaxcailh 

ju Xivan ixlacata ju ixchivinti. Chai 
ixlhinomputun ixmaknica. Para 
jantu lai ixnavi. 20

 Pus ju Herodes 
na ixtalhoni ju Xivan ni iscꞌatsai ni 
soknicꞌa ixjunita isꞌatsucunti chai 
ixlapanac Dios ixjunita. Pus yuchi 

jantu xalhilakꞌaꞌini ju Herodías 
ni tuꞌuꞌ macxcai canavi. Para ju 
Herodes mas va tam tam ixnajun 
acsni ixkꞌasmatni ju ixchivinti para 
ixlaquilhtu na ixkꞌasmatniputun 
ju Xivan. 21

 Pus lakatam avilhchan 
chilh ju pantsꞌiquis ju ixpacxan ju 
Herodías. Pus ixcꞌatan ixjunita ju 
Herodes. Chai ju yuchi anavinilh 
kꞌai lacvaiti ixtꞌaxalackꞌajin 
chai ju comandantenin chai ju 
xamakꞌalinin ju xaꞌestado Galilea. 
22

 Chai tanucha ju istsiꞌ ju Herodías 
junta ixtatꞌajun venin chai tsuculh 
atꞌiniꞌ. Pus lana kꞌachanilh ju 
ixꞌatꞌinti ju Herodes chai ju 
ixꞌalactꞌavi lacamixa. Chai ju 
Herodes junilh ju atsiꞌ:
―Aqꞌuisqꞌuininch va tuchi 

ixtalakxtuch ju lacꞌasqꞌuinch. Ju 
quitꞌin acxtakniyan.

23
 Pus ju Herodes lhipastacnilh 

Dios chai junilh ju atsiꞌ:
―Va tuchi ixtalakxtuch ju 

aqꞌuisqꞌuiniyaꞌ acxtakniyan mas 
aqꞌuisqꞌuiniyaꞌ ni alhinonaꞌ ju aliꞌ 
lakꞌachakꞌan junta iclhinajun ju 
chavai.

24
 Pus ju atsiꞌ lana taxtucha. Alh 

sacminiꞌ ju ixnati. Junich:
―Tijuch ju acsqꞌuiniyaꞌ.
Pus ju ixnati junilh ni 

casqꞌuinilh ju isꞌaktsulh ju Xivan 
ju amakpaxanaꞌ. 25

 Pus ju atsiꞌ lana 
tanuchokocha junta ixvi ju Herodes 
chai junilh:
―Iclacasqꞌuin ni chavai lana 

aqꞌuixtꞌaknin lacatuꞌuꞌ casavila 
isꞌaktsulh ju Xivan ju amakpaxanaꞌ.

26
 Pus ju acsnich ju gobernador 

lana na amakꞌaninilh. Para va 
ixlacaꞌatalh ni ixlhipastactach 
ju Dios acsni junilh ju atsiꞌ 

ni caxtakniyach va tuchi 
casqꞌuiniyach chai ni takꞌasmatlh ju 
ixꞌalactꞌavi lacamixa pus jantu lai 
naulh ni jantu. 27

 Pus ju gobernador 
lana malakachalh pumatam 
ixtaropa. Junilhch:
―Aqꞌuilhitꞌanin ju isꞌaktsulh ju 

Xivan.
28

 Pus ju taropa alh acchꞌucꞌunuꞌ 
ju Xivan lacapulachꞌin. Chai 
lhiminilh ju aktsulh lacatuꞌuꞌ 
casavila chai xtaknilh ju atsiꞌ. Pus 
ju atsiꞌ quixtaknilh ju ixnati.

29
 Chai acsni tacꞌatsa ju 

ixꞌalacmamakaꞌui ju Xivan pus 
taꞌalh. Tasaclh ju ixlacatuna. 
Taquimacnu.

Ju Jesús amava lakaquis 
milh jokꞌatni

30
 Pus tataspꞌitchokocha ju 

ixꞌalacmalakachata ju Jesús ni 
cataꞌalh pumatꞌiyun amalaninin ju 
lapanacni. Chai talakminchokolh 
ju Jesús chai tajunkꞌo chux tuchi 
ixtanavi chai tuchi ixtamasunita ju 
lapanacni. 31

 Pus ju Jesús alacjuni:
―Atꞌatꞌitch ju uxijnan lacamacni 

junta lai catolauch va quiꞌakstuꞌan. 
Junta lai caꞌastacnanau pantsꞌiquis.

Ju Jesús alhijunilh chunch 
ni na lhu lapanacni ixtamin 
ixtaꞌan junta ixꞌalactꞌavi ju Jesús 
ju ixꞌamamakaꞌui. Pus lana 
matiꞌ ixjunita ispantsꞌiquisꞌan 
ni lai catavailh. 32

 Pus tatajulh 
isꞌakstuꞌan lacabarco. Taꞌalh 
lhimakꞌantacutni atantsꞌin junta 
jantu xamatiꞌ ixtꞌajun. 33

 Para na 
pumalhu lapanacni talaktsꞌilh 
ju Jesús acsni alh. Chai tamispa. 
Chai ju amachakꞌan lakatamin 
lakꞌachakꞌan taꞌatsꞌalaꞌalh junta 

ixtaꞌamputun ju Jesús chai 
ixꞌamamakaꞌui. Va tachꞌajaxꞌalh. 
Chai pꞌulhnan tachaꞌalh ju va 
ixtachꞌajaxꞌanta. Astan tachaꞌalh 
ju Jesús chai ixꞌamamakaꞌui. 34

 Pus 
acsni tacutlh ju Jesús ju lacabarco 
pus alaktsꞌilh ju lapanacni ni 
na lhu ixtatakꞌaixtokta. Pus na 
alacmapaini ju yuꞌunch ni tachi 
ju tuꞌuꞌ borregojni ixtajunita ju 
matiꞌ ixꞌalhistacnaꞌ. Pus ju yuꞌunch 
vachuꞌ matiꞌ ixjunita xamatiꞌ ju 
ixꞌamasuni ju soknicꞌa ti. Pus lana 
tsuculh alacmasuniniꞌ chai na tijlhu 
chivinti ju xaꞌajuni. 35

 Para acsni 
tokꞌoxalh pus ju ixꞌalacmamakaꞌui 
talakꞌalh ju Jesús chai tajuni:
―Jantu xamatiꞌ tꞌajun ju ani 

chai ju chavai na tokꞌoxatach. 
36

 Amalakꞌachꞌatꞌich ju lapanacni ni 
cataꞌalh lacacuxtu junta lacyacha 
chakaꞌ chai ju lakꞌachakꞌanixni 
ju vanin lacvi. Chach taꞌancha 
tamonin ju tuchi cataꞌuyach ni matiꞌ 
tuchi cataꞌulh ju ani.

37
 Para ju Jesús akꞌalhtayanalh. 

Alacjuni:
―Amavatꞌit ju uxijnan.
Para ju ixꞌamamakaꞌui 

taꞌakꞌalhtayanalh:
―Pus ja lai acꞌanauch tamonin 

lakatꞌui cientos tumin ju vati ni 
camavayauch.

38
 Para ju Jesús alacjuni:

―Tas akxchux vati ju alin. Inchitꞌit 
laktsꞌinin.

Chai acsni tacꞌatsa tajuni:
―Alin akxquis vati chai lakatꞌui 

pamata.
39

 Chai ju Jesús alacjuni:
―Alaclhcꞌaꞌulachitꞌit ju lapanacni 

ju quilhmactamin quilhmactamin. 
Chach tatavi lacaꞌatsꞌinan.

40
 Pus alhvakpitsicalh chai tatavi 

ju lapanacni. Ju quilhmactamin 
tamin cientos alhcaꞌulacalh. Chai 
ju aquilhmactamin cincuenta 
alhcaꞌulacalh. 41

 Ju acsnich 
ju Jesús chꞌapalh ju akxquis 
vati chai ju lakatꞌuich pamata. 
Talakstꞌalh ju lactꞌiyan chai 
xtaknilh lhakꞌailaktsꞌinti ju 
Dios. Chꞌekꞌelh ju vati. Chai 
axtaknilh ju ixꞌalacmamakaꞌui 
ni cataꞌaxtakniyach ju ixtalhavat 
lapanacni. Vachuꞌ lhvakpitsikꞌo 
ju lakatꞌui pamata. 42

 Pus chux ju 
lapanacni tavailh chai talhilakꞌo. 
43

 Chai ju ixꞌamamakaꞌui ju Jesús 
tasacchokolh ju vati chai ju pamata 
ju tamaxajnicha ju jantu taꞌokꞌo. 
Lakacautꞌui tankꞌalin aktsamkꞌo. 
44

 Pus sia yuꞌunch ju tavailh 
ixchaꞌanta lakaquis milh jokꞌatni.

Ju Jesús alhtanalh laꞌixꞌucxni ju xcan
45

 Pus ju Jesús lana pꞌas 
ajuni ju ixꞌalacmamakaꞌui ni 
catatajuchokolh laꞌixbarcoꞌan. 
Catapꞌulhꞌalh ju lakꞌantacutni 
atantsꞌin junta vilhcha ju 
lakꞌachakꞌan Betsaida. Ju 
yuchi tavilhcaꞌ ju anch ni laich 
caꞌalacmalakachachokoyaꞌ 
laꞌixchakaꞌan ju ixtalhavat 
lapanacni. 46

 Chai ju Jesús acsni 
alacmalakachakꞌo ju lapanacni pus 
alh ju akstijun. Alh tꞌachiviniꞌ ju 
Dios. 47

 Chai acsni tatsꞌisi pus ju 
ixꞌamamakaꞌui va laꞌixlacaitatcaꞌ 
atantsꞌin ixtaꞌanta lacabarco. Para 
ju Jesús va isꞌakstu ixvilhchacaꞌ 
ju lacatꞌun. 48

 Chai ju yuchi 
alaktsꞌilh ju ixꞌamamakaꞌui ni na 
ixtaxkꞌoptach ni ixtaxakataiꞌanta 
ju ixbarcoꞌan. Para ni na pꞌas ixlai 

MARCOS 6



103

ju un chai na ixnekꞌespꞌitꞌa ju xcan 
pus jantu lai ixtamalhtanai ju barco. 
Pus tachi lakatꞌutu hora vatsꞌisin 
alakmilh ju ixꞌamamakaꞌui ju 
Jesús. Ixtachꞌantaꞌanta laꞌismusan 
ju xcan chai va ixꞌapuꞌiniputun ju 
yuꞌunch. 49

 Para ju yuꞌunch acsni 
talaktsꞌilh ni va alhtanaminta 
laꞌismusan xcan pus tapastaclh ni 
ca yuchi ju macxcai un ju minta. 
Chai lana tsꞌau talactꞌasalh. 50

 Pus 
ixchuxꞌan talaktsꞌilh chai slivasalh 
na tatalhanalh. Para ju Jesús lana 
soko axakꞌala. Ajuni:
―Kꞌai anavitꞌit ju miꞌalhunutꞌan. 

Quitꞌin. Jantu atꞌalhanantꞌit.
51

 Chai ju Jesús alactꞌataju ju 
lacabarco. Chai lana sek va ju un. 
Chai ju yuꞌunch na tatalhanalh 
chai na talhamakꞌaninilh. 52

 Pus ju 
yuꞌunch lana jantu ixtamachakxai 
tichi lapanac ixlhitalacasui acsni 
amava ju akxquis vati ju lapanacni. 
Na va pꞌas ixjunita ju ixꞌalhunutꞌan.

Ju Jesús acꞌuchꞌu ju takꞌankꞌanin 
ju xalacatꞌun Genesaret

53
 Acsni tachaꞌalh ju 

lhimakꞌantacutni ju atantsꞌin ju 
Jesús chai ixꞌamamakaꞌui pus 
tachaꞌalh ju xalacatꞌun Genesaret. 
Anch ju tachꞌiꞌula ju ixbarcoꞌan. 
54

 Chai acsni tatacutlh ju yuꞌunch 
ju lacabarco pus lana tamispalhch 
ju Jesús ju lapanacni. 55

 Va ani 
ani taꞌatsꞌalaꞌalh tachi chun ju 
lakꞌachakꞌanixni ju vanin ixlacvi. 
Tatsuculh lhiminin lacalona ju 
takꞌankꞌanin junta ixnoncan ixvi 
ju Jesús. 56

 Chai vanta anch ixꞌan 
ju Jesús u lacatꞌicstꞌi lakꞌachakꞌan 
u lackꞌai lakꞌachakꞌan u lacacuxtu 
pus ixꞌamamacan ju takꞌankꞌanin 

ju lacati. Ixtatapaininich ju Jesús 
ni laich catalakchaꞌanilh mas va 
lacatsꞌunin ixquilhtuꞌ ixpumpuꞌ. Pus 
ju Jesús alakꞌaꞌinilh chai tachi chun 
ju ixtalakchaꞌani ixpumpuꞌ palaich 
tava.

Alin ju taxtokni ju 
malhquiliqui ju lapanacni

7  Lakatam avilhchan ju 
fariseonin chai ju aliꞌin 

ju na ixtalhatalanininta 
ixlhamapꞌaksinꞌan ju 
istꞌaꞌisraelitanin ju ixtamintacha ju 
Jerusalén tatakꞌaixtoklh junta ixvi 
ju Jesús. 2 Chai ju yuꞌunch talaktsꞌilh 
ju aliꞌin ixꞌamamakaꞌui ju Jesús ni 
jantu chun ixtamakchꞌakꞌai acsni 
ixtavajin tachi ju ixtalhilanita ju 
istꞌaꞌisraelitanin. Pus ixlhiyuchach 
tanaulh ni jantu kꞌox tachi ju ixtalai 
ju ixꞌamamakaꞌui ju Jesús. 3 Pus ju 
fariseonin chai ixchuxꞌan ju aliꞌin 
israelitanin jantu ixtavajin ni jantu 
pꞌulhnan na paklhu catamakchꞌakꞌa. 
Pus chunch ixjunita ju 
iscostumbreꞌan ju ixꞌamacontilanita 
ju makꞌaniya ixlacpaꞌitniꞌan. 
4

 Chai acsni ixtataspꞌittacha ju 
laclhitamau pus jantu catavenaꞌ 
ni jantu catapaxaꞌ pꞌulhnan tachi 
ju ixtalhilanita. Chai na lhu aliꞌ 
costumbre ju ixtanavi tachi ju 
ixtanavi ju makꞌaniya ixlacpaꞌitniꞌan. 
Tachi acsni talakꞌataxtꞌumakꞌan 
chai na paklhu ju talakchꞌakꞌai ju 
vaso chai ju xalu chai ju tsasnat 
xalu tachi ju aktsꞌiya ixtalhilanita. 
5

 Pus ju fariseonin chai ju 
ixtalhatalanininta ju lhamapꞌaksin 
tasacmilh ju Jesús. Tajunich:
―Ju mintamamakaꞌun tajuch 

ni jantu tanavi tachi ju aktsꞌiya 

iclhilanitauch ju quijnan. Ju 
yuꞌunch ni lai tavajin mas 
jantu tamakchꞌakꞌata tachi ju 
iclhilanitauch ju quijnan.

6
 Pus ju Jesús alacmapuspitnilh ju 

chivinti chai alacjuni:
―Ju uxijnan na 

acxpꞌutꞌiyununatꞌit. Slivasalh 
uctaxtulh tachi ju naulh ju 
makꞌaniya lapanac ju Isaías 
ixjuncan. Ju yuchi naulh ni caꞌalinaꞌ 
ju lapanacni ju chunch catalayaꞌ 
tachi ju layatꞌit ju uxijnan. Ju yuchi 
tsꞌokꞌula ni ma chani naulh ju Dios:

Ma yuchi ju Dios. Para 
ju ani lapanacni ma va 
laꞌixquilhniꞌan ju tapunajun ni 
xakꞌai ju yuchi.

Para ju laꞌixꞌalhunutꞌan ma lana 
jantu tuꞌuꞌ talhiulai.

 7 Ma jantu tuꞌuꞌ nomputun ni 
tanajun ni yuchi ju xakꞌai ju 
Dios.

Ju yuꞌunch ma taꞌamalaninin 
ju tuꞌuꞌ tachi ju vasalh 
ixlhamapꞌaksin Dios mas va 
ixlhamapꞌaksin ixtꞌalapanacꞌan.

Ju Isaías naulh ni ma chunch ju 
naulh ju Dios. 8 Chai ju quitꞌin 
iclajunauch ni vasalh chunch ju 
layatꞌit tachi ixnajun ju Isaías ni 
vachuꞌ macꞌaꞌuntꞌit ju uxijnan ju 
ixlhamapꞌaksin Dios. Va yuchi ju 
lacꞌaꞌiyatꞌit ixlhamapꞌaksinꞌan ju 
mintꞌalapanacniꞌan. Tachi acsni 
lakꞌatꞌaxtꞌumakꞌanatꞌit chai na 
paklhu ju chꞌakꞌayatꞌit ju tuꞌuꞌ xalu 
chai ju tuꞌuꞌ vaso. Chai vachuꞌ alin 
palai lhu taxtokni va ixtꞌachun ju 
naviyatꞌit.

9
 Chai ju Jesús ixꞌalacjuni vachuꞌ:

―Ju uxijnan samakꞌantꞌatꞌit 
ju ixlhamapꞌaksin Dios va 

ixlacaꞌatalh ni navipꞌutꞌunatꞌit ju 
miꞌatalanintiꞌan miꞌakstuꞌan. 10

 Pus 
ju makꞌaniya lapanac ju Moisés 
ixjuncan chani naulh: “Atꞌalhonin 
ju mimpai chai ju minatich. Chai 
amakniyaꞌitꞌit va tichi chavaich ju 
va taxtokni cajunilh ju tam ixpai 
u tam ixnati”. 11

 Pus mas chunch 
ju nonatꞌit para lakꞌaꞌiyatꞌit ni 
chani cajunilh ju ixpai u ixnati 
ju tam lapanac: “Ju quitꞌin jantu 
lai actilaꞌaktaiju va ixlacaꞌatalh 
ni iclhikꞌailaktsꞌilh Dios ju anuꞌ 
tumin ju xaclapuꞌaktaiju”. 12

 Chai 
ju uxijnan nonatꞌit ni ma jantu 
tasqꞌuini ni caꞌaktaiju ju ixpai u 
ixnati ni va chunch ju canaulh tam 
lapanac. 13

 Para ni chunch ju layatꞌit 
pus va samakꞌanatꞌit ixchivinti Dios 
ni va navipꞌutꞌunatꞌit ju makꞌaniya 
miꞌatalanintiꞌan miꞌakstuꞌan. Chai 
palai lhu taxtokni ju naviyatꞌit ju 
va ixtꞌachunch. Chai vachuꞌ chun ju 
lacmasuniyatꞌit ju miꞌaskꞌatꞌanꞌan. 
―Chunch ju alacjuni ju lapanacni 
ju Jesús.

14
 Chai aktam ju Jesús 

alactꞌasanilh ju ixtalhavat 
lapanacni chai alacjuni:
―Aquilakꞌasmatniuch minchuxꞌan 

chai amachꞌakxatꞌit ju tuchi 
aclajunau. 15

 Jantiyuꞌ ju ui tam 
lapanac ju lai malhquiliquini 
isꞌatsucunti. Alai yuchi ju chivinti 
ju taxtui laꞌixꞌalhunut. Yuchi ju 
malhquiliquini isꞌatsucunti tam 
lapanac. 16

 Ju uxijnan ju alin ju 
mimpakꞌasmatniꞌan pus akꞌasmatꞌit.

17
 Pus ju acsnich ju Jesús taxtulh 

lacatalhavat. Alhtanalh. Chai 
acsni tanucha ju lacachakaꞌ pus ju 
ixꞌalacmamakaꞌui tasacmi tuchi 
ixnomputun ju anuꞌ chivinti ju 

ixꞌajunita ju lapanacni. 18
 Chai ju 

Jesús alacjuni:
―Ja vachuꞌ jantu lai 

amachꞌakxananatꞌit ju uxijnan. Ja 
va jantu machꞌakxayatꞌit ni jantu 
lai malhquiliquini isꞌatsucunti tam 
lapanac ju tuchi ui. 19

 Ju tuchi ui 
jantu tanun laꞌixꞌalhunut ju tam 
lapanac. Alai va laꞌixpajan ju tajui 
chai astan va makꞌancanch.

Pus ni catacꞌatsa ni si lai okꞌocan 
yuchi xaꞌalaclhijuni chunch ju 
Jesús. 20

 Chai vachuꞌ alacjuni:
―Tachi chun ju macxcai chivinti 

ju quilhtaxtui tam lapanac yuchi 
ju malhquiliquini ju isꞌatsucunti. 
21

 Pus laꞌixꞌalhunutꞌan ju 
lapanacni minacha ju jantu kꞌox 
atalacpastꞌacꞌat. Chai ixpuxcajuca 
apumatam chakoꞌulh u apumatam 
jokꞌat. Vachuꞌ lacaꞌalhunut 
minacha ju ixkꞌachanica ni va 
lacati tsucucan. Chai ju amakninti. 
22

 Chai ju akꞌalhaꞌunti. Chai 
ju ixmakkꞌachanica ju jantu 
ixꞌanuꞌ. Chai ixnavicach tachi 
chun ju aliꞌ alactuꞌuntich. Chai ju 
aꞌokxchokꞌonti. Chai acsni matiꞌ 
ju maxanti. Chai ju alhacchaꞌanti. 
Chai ixnajunca ju macxcai ixlacata 
apumatam. Chai ju alhitakꞌayanti. 
Chai ixkꞌachanica ju va 
lhilakachaput. 23

 Pus tachi chun ju 
ani alactuꞌunti pulacni ixꞌalhunut ju 
lapanac ju minacha. Chai yuchach 
ju malhquiliquini isꞌatsucunti.

Pumatam chakoꞌulh 
lhilaksilh ju Jesús

24
 Ju Jesús taxtulh ju anuꞌ 

lakꞌachakꞌan chai chaꞌalh ju 
xalacatꞌun junta ixꞌalin ju 
lakꞌachakꞌanixni Tiro chai Sidón. 

Chai ju Jesús anch ixtꞌajun 
laꞌixchakaꞌ pumatam amachakꞌan 
anch. Para jantu ixlacasqꞌuin 
ni xamatiꞌ cacꞌatsa. Para jantu 
lai tatankꞌanu. 25

 Pus pumatam 
chakoꞌulh ixꞌalin istsiꞌ ju ixtanun 
ju lhacaticuru laꞌixlacatuna. 
Chai acsni kꞌalhakꞌasmatlh ni 
ixvi ju Jesús pus lana lakmilh. 
Taꞌaktsokotanilh vanin laꞌixchꞌajaꞌ. 
26

 Pus ju anuꞌ chakoꞌulh ixchivinin 
ju lhigriego chai amachakaꞌ 
Sirofenicia ixjunita. Pus ju yuchi 
tapaininilh ju Jesús ni caxcoxtunilh 
ju lhacaticuru laꞌixlacatuna ju istsiꞌ. 
27

 Para ju Jesús chani juni:
―Chach pꞌulhnan actiꞌaktaiju ju 

quintꞌaꞌamachivinti. Ni jantu chun 
aclalh pus ixtꞌachunch cava tachi 
ju va acꞌaquictaiꞌinilh ixniꞌan ju 
askꞌatꞌan chai acxtaknilh ju scꞌuyun.

28
 Para ju anuꞌ chakoꞌulh 

akꞌalhtayanalh. Junich:
―Vasalh ji quiꞌucxtin. Para mas 

yuꞌunch ju scꞌuyun ju tavilanalh 
ixtankꞌapuꞌ mixa talacsacꞌui ju 
xataquicpuchin ju talacamacajun ju 
askꞌatꞌan.

29
 Pus ju acsnich ju Jesús junich:

―Slivasalh na kꞌox xaquinkꞌalhtꞌaꞌi. 
Pus apꞌinchꞌokꞌochitꞌich ju 
laminchakaꞌ. Ju lhacaticuru taxtuta 
laꞌixlacatuna ju mintsiꞌ.

30
 Pus ju chakoꞌulh alh. Chai acsni 

chaꞌalh laꞌixchakaꞌ pus laktsꞌilh ju 
istsiꞌ ni ixtaxtutach ju lhacaticuru 
laꞌixlacatuna chai va ixmalhch 
laꞌixputaman.

Ju Jesús palai navi pumatam ju 
jantu lai kꞌox ixchivinin chai kꞌatapa

31
 Ju Jesús taxtuchokocha junta 

ixvi vanin ju lakꞌachakꞌan Tiro. 

Pumilh ju lakꞌachakꞌan Sidón 
chai ju lacatꞌun junta ixꞌalin 
lakacau lakꞌachakꞌanixni. Chaꞌalh 
tus ju xaꞌatantsꞌin Galilea. 32

 Pus 
lhiminicalh ju Jesús pumatam 
lapanac ju kꞌatapa ixjunita chai ju 
jantu lai kꞌox ixchivinin. Chai ju 
lapanacni tatapaininilh ju Jesús ni 
camamanilh ixmacaꞌ laꞌixlacatuna 
ju anuꞌ takꞌankꞌan ni palaich cajunaꞌ. 
33

 Pus ju Jesús malakxtinu ju 
takꞌankꞌan. Lhiꞌalh alacatam. Chai 
manunilh ixmacaꞌ laꞌixꞌakꞌaxkꞌolh. 
Quicchujva. Tsamalh ju isimakꞌat 
ju anuꞌ takꞌankꞌan. 34

 Chai ju 
Jesús talakstꞌalh ju lactꞌiyan. 
Amakꞌaninilh. Chai junilh ju 
takꞌankꞌan:
―Epata.
Ju chunch va nomputun: 

Akꞌasmatꞌich. 35
 Pus lana laich 

akꞌasmatnalh. Chai na kꞌoxich 
ixchivinin. 36

 Pus ju Jesús 
alaclhimapꞌaksilh ju lapanacni ni 
jantu xamatiꞌ catamacꞌatsani tuchi 
ixnavita. Para mas va ta pakchux 
ixꞌajuni ju lapanacni va xaꞌapalaich 
ixtanajun tuchi ixnavich. 
37

 Slivasalh ixtalhamakꞌaninin. 
Ixtanajun:
―Tachi chun si kꞌox ju navikꞌojui. 

Ju kꞌatapa lai lakꞌoxini ixꞌakꞌaxkꞌolh. 
Chai laich makꞌasmatꞌai. Chai ju 
jantu lai tachivinin lai machivini 
kꞌox.

Ju Jesús amava lakatꞌatꞌi 
milh jokꞌatni

8  Ju acsnich na lhu 
ixtatakꞌaixtokta ju lapanacni. 

Chai matiꞌ ixjunita tuchi cataꞌulh. 
Pus ju Jesús alactꞌasanilh ju 
ixꞌalacmamakaꞌui chai alacjuni:

2
 ―Painiꞌitnich ju ani 

tayanalh lapanacni ni lakatꞌutu 
avilhchan xaquintatꞌatolan chai 
ju chavai matiꞌ tuchi cataꞌulh. 
3

 Ni aclacmalakachachokolh 
laꞌixlacchakaꞌan nin tucaꞌ tavajin 
jantu xcai ni catataꞌaktalh ju lacati 
ixchavanꞌan. Ju aliꞌin na makat 
tamintacha.

4
 Pus ju ixꞌalacmamakaꞌui 

takꞌalhtailh ju Jesús. Tajuni:
―Para tas anchach ju lai 

camalhilaniyau tachi tantsꞌun ju 
lapanacni ju ani junta jantu xamatiꞌ 
tꞌajun.

5
 Chai ju Jesús asacmipa:

―Tas akxchux vati ju 
chꞌapꞌatꞌatꞌit.

Chai ju yuꞌunch tajunilh ni 
akxtujun. 6 Pus ju Jesús alacjuni 
ju ixtalhavat lapanacni ni 
catatavi lacaꞌatsꞌinan. Chai ju 
yuchi chꞌapalh ju akxtujun vati. 
Pꞌulhnan xtaknilh lhakꞌailaktsꞌinti 
ju Dios chai astan chꞌekꞌelh ju 
vati. Xtaknilh ju ixꞌalacmamakaꞌui. 
Chai ju yuꞌunch taꞌalhilaktsakꞌo ju 
ixtalhavat. 7

 Vachuꞌ ixtachꞌapata 
lacatsꞌunin pamata. Pus ju Jesús 
xtaknilh lhakꞌailaktsꞌinti ju Dios 
chai ajunich ju ixꞌamamakaꞌui ni 
cataꞌaxtaknilh vachuꞌ ju ixtalhavat 
lapanacni. 8 Pus taxtaknilh. 
Taꞌulh chai talhilalhch. Chai 
astan ju ixꞌamamakaꞌui ju Jesús 
tasacchokolh ju tamaxajnicha. 
Talaktsama lakatujun tankꞌalin. 
9

 Pus ju lapanacni ju tavailh 
ixchaꞌanta lakatꞌatꞌi milh jokꞌatni. 
Pus ju Jesús alacmacꞌami. 10

 Chai 
lana alactꞌatajuchokolh lacabarco 
ju ixꞌalacmamakaꞌui. Taꞌalh ju 
xalacatꞌun Dalmanuta.

Ju fariseonin tatapaini ju Jesús 
ni canavi lakatam lhamakꞌan

11
 Pus ju acsnich talakmilh ju 

Jesús ju fariseonin. Tatsuculh 
tꞌalakꞌainin ju yuchi. Pꞌas 
istasqꞌuini ni canavilh ju tuꞌuꞌ ju 
catapucꞌatsayaꞌ ni vasalh yuchi ju 
ixnoncan camalakachatachilh ju 
Dios. Para va ixtalaktsꞌintanuputun. 
12

 Pus ju Jesús amakꞌaninilh chai 
alacjuni:
―Ju uxijnan ju chavai tꞌonatꞌit 

tajuch ni va quilamakpuxcoyau tuchi 
laich icnavi ni nonatꞌit ni chunch 
laich apꞌucꞌatsꞌayaꞌitꞌit ni vasalh 
icCristo. Slivasalh ju iclajunau. Jantu 
tuꞌuꞌ amasunicꞌanaꞌitꞌit ju uxijnan ju 
chavai tꞌonatꞌit.

13
 Chai ju acsnich ju Jesús lana 

alacmacoyaulh ju fariseonin. 
Tajuchokolh lacabarco. Anchokolh 
makꞌantacutni ju atantsꞌin.

Ixlevaduraꞌan ju fariseonin
14

 Pus ju ixꞌamamakaꞌui ju Jesús 
ixtacaptach ixlhiꞌanca ju tuꞌuꞌ 
xkapavati. Lacanix va lakatam 
xkapavati ixlhiꞌanta pumatam 
lacabarco. 15

 Pus ju Jesús alacjuni:
―Alaccꞌatsꞌanantꞌit ixlacata 

ixlevaduraꞌan ju fariseonin chai ju 
ixlevadura ju Herodes.

16
 Chai ju ixꞌalacmamakaꞌui ju 

Jesús talaclajunich sia yuꞌunch:
―Ni jantu iclhimintau tuꞌuꞌ 

xkapavati ca yuchi quintalhijunan 
chunch.

17
 Pus ju Jesús lana cꞌatsa tuchi 

ixtalaclajuni sia yuꞌunch. Chai 
alacjuni:
―Tajuch ni va lhamakꞌanininatꞌit 

ni jantu lhitꞌantꞌatꞌit tuꞌuꞌ xkapavati. 

Ja va jantucaꞌ machꞌakxayatꞌit 
ju uxijnan tuchi ju nomputun 
ju lhamakꞌan ju icnavita. Ja 
lana na va oktanpꞌas untꞌatꞌit. 
18

 Alinch ju milakchulhꞌan. Ja 
va jantu laktsꞌinatꞌit tuꞌuꞌ. Alin 
ju miꞌakꞌaxkꞌolhꞌan. Ja jantu 
lai pꞌakꞌasmatnanatꞌit. Ja jantu 
lai pꞌastꞌacꞌatꞌit tuꞌuꞌ. 19

 Ja lana 
jantu pꞌastꞌacꞌatꞌit acsni tavanan 
icchꞌekꞌelh akxquis vati chai 
talhilakꞌo lakaquis milh jokꞌatni. 
Apꞌastꞌactꞌit. Tas lakachux 
tankꞌalin ju xalaktsꞌamayatꞌit ju 
xasacchꞌokꞌoyatꞌit ju vati.

Pus ju yuꞌunch tajunilh ni 
lakacautꞌui. 20

 Chai aktam 
ajunichokopa ju Jesús:
―Chai acsni icchꞌekꞌelh ju 

akxtujun vati chai tavailh lakatꞌatꞌi 
milh lapanacni tas lakachux 
tankꞌalin ju xalaktsꞌamayatꞌit ju 
xasacchꞌokꞌoyatꞌit ju xajcha.

Chai takꞌalhtayanalh ni lakatujun. 
21

 Chai ju Jesús alacjunich ju 
chavai:
―Ja ixlaquilhtu jantu lai 

machꞌakxayatꞌit.

Ju Jesús palai navi 
pumatam alakꞌachꞌix

22
 Ju astan ju Jesús chai 

ixꞌamamakaꞌui tamilh ju 
lakꞌachakꞌan Betsaida. Chai ju 
lapanacni talhiminilh ju yuchi 
pumatam alakꞌachꞌix. Chai 
tatapaininilh ni calaktsꞌilh. 23

 Pus 
ju Jesús lana makchꞌapalh ju anuꞌ 
alakꞌachꞌix. Maxtulh ju takꞌankꞌan. 
Lhiꞌalh tus lacamacni. Chai 
lakpuchujva laꞌixlakchulh. Chai 
mokslanilh ixmacaꞌ laꞌixꞌucxni 
ixlakchulh chai sacmi:

―Ja laich alacꞌavanan lacatsꞌunin.
24

 Chai ju anuꞌ alakꞌachꞌix ixjunita 
ni alacꞌavanalh naulh:
―Pus ju lapanacni icꞌalaktsꞌin 

ni taꞌalhtanan. Para jantu kꞌox 
icꞌalaktsꞌin. Tachi ju va qꞌuiu 
icꞌalaktsꞌin.

25
 Pus ju Jesús lana 

mokslanichokolh ixmacaꞌ laꞌixꞌucxni 
ixlakchulh ju anuꞌ alakꞌachꞌix 
chai ju yuchi alacꞌavananchokolh. 
Pus takꞌoxinikꞌo ixlakchulh. Kꞌox 
alacꞌavanalh. 26

 Pus ju acsnich ju 
Jesús malakachachokolh laꞌixchakaꞌ 
ju va lacamacni ixyacha. Chai juni:
―Tun tꞌitꞌanutꞌicaꞌ ju lakꞌachakꞌan. 

Chai tun tꞌiꞌaꞌun tuꞌuꞌ ju 
amachakꞌan anch.

Ju Pitaluꞌ naulh ni yuchi 
ju Cristo ju Jesús

27
 Astan ju Jesús alactꞌataxtulh ju 

ixꞌalacmamakaꞌui. Va ixtaꞌamputun ju 
lakꞌachakꞌanixni ju ixtalhilacaꞌanita 
ju lakꞌachakꞌan Cesarea Filipo. 
Chai ju lacati ju Jesús asacmilh ju 
ixꞌalacmamakaꞌui. Alacjuni:
―Tis chavaich ju quintalhiulai ju 

quitꞌin ju lapanacni.
28

 Pus ju yuꞌunch takꞌalhtayanalh. 
Tajuni:
―Pus ju aliꞌin lapanacni tanajun 

ni ma uxintꞌich ju Xivanꞌat ju 
ixꞌamakpaxanan. Ju aliꞌin tanajun 
ni ma Elíasꞌat. Ju aliꞌin tanajun ni 
ma uxintꞌich pumatam makꞌaniya 
lapanac ju ixnajun ixchivinti Dios.

29
 Pus ju acsnich ju Jesús 

alacsacmipa ju yuꞌunch. Ajuni:
―Para ju uxijnan tis chavaich ju 

quilalhiulayau ju quitꞌin.
Chai akꞌalhtayanalh ju Pitaluꞌ. 

Juni:

―Uxintꞌi ju Cristoꞌat ju ixnoncan 
camalakachatachilh ju Dios.

30
 Pus ju Jesús lana 

alaclhimapꞌaksi ni jantu xamatiꞌ 
catamacꞌatsani tichi chavaich ju 
yuchi.

Ju Jesús alacjuni ju ixꞌamamakaꞌui 
ni camaknicanaꞌ

31
 Ju acsnich ju Jesús tsuculh 

alacmalaniniꞌ ju ixꞌalacmamakaꞌui. 
Ajuni:

―Aktsꞌiya tasqꞌuini ni na lhu 
acmakꞌalhkꞌajnanaꞌ ju quitꞌin 
ju quimalakachatachilh Dios 
ni lapanac actsucuyaꞌ ju ani. 
Chai ju xalackꞌajin lapanacni 
chai ju xalackꞌajin palijni 
chai ju na talhatalanininta 
ju milhamapꞌaksinꞌan jantu 
tuꞌuꞌ aquintalhiulayaꞌ. Chai 
aquintamakniyaꞌ. Para 
actaꞌacxtuchokoyaꞌ junta 
acmacnucanaꞌ ixlhilakatꞌutu 
avilhchan.

32
 Ju Jesús lana vas ajuni ju ani 

chivinti. Chai ju acsnich ju Pitaluꞌ 
lhiꞌalh alacatam ju Jesús chai 
tsuculh amapꞌaksiniꞌ. 33

 Para ju 
Jesús talakaspꞌitlh. Alaktsꞌilh ju 
aliꞌin ixꞌalacmamakaꞌui. Chai kꞌailh 
ju Pitaluꞌ. Junich:
―Akꞌostꞌi ju laquiꞌucxlacapuꞌ 

ji Satanás. Ju uxintꞌi jantu 
alacpꞌastꞌacnan tachi ju 
alacpastacnan ju Dios. Ju uxintꞌi 
va alacpꞌastꞌacnan tachi ju 
taꞌalacpastacnan ju lapanacni.

34
 Ju acsnich ju Jesús 

alactꞌasanikꞌo ju ixꞌalacmamakaꞌui 
chai chux ju lapanacni. Alacjuni:
―Va tichi chavaich ju 

aquinchꞌakꞌokꞌaputulh ju quitꞌin pus 

jantu lai catinavi ixkꞌachat isꞌakstu. Chai 
cachꞌixaꞌ ju ixmakꞌalhkꞌajnat ju caꞌalinaꞌ 
va ixlacaꞌatalh ni quinchꞌakꞌokꞌai ju 
quitꞌin. Chai aquinchꞌakꞌokꞌakꞌalhi. 
35

 Pus va tichi chavaich ju najun 
ni jantu quinchꞌakꞌokꞌaputun va 
ixlacaꞌatalh ni va lai maknicalh pus 
camakꞌatsꞌankꞌayaꞌ ju isꞌatsucunti 
ju caꞌixꞌalilh ju lactꞌiyan. Para va 
tichi chavaich ju camakꞌatsꞌankꞌayaꞌ 
ju isꞌatsucunti va ixlacaꞌatalh ni 
quinchꞌakꞌokꞌai ju quitꞌin chai va 
ixlacata ni lacaꞌita ju chivinti ju najun 
ta yu lai takꞌalhtaxtucan pus caꞌalinaꞌ 
isꞌatsucunti ju lactꞌiyan. 36

 Pus jantu 
tuꞌuꞌ lhajai tam lapanac mas calhajakꞌo 
chux ju xataxtokni ju alin ju ani 
lacamunutpaꞌ ni va calhimakꞌatsꞌankꞌa 
ju isꞌatsucunti ju caꞌixꞌalilh ju lactꞌiyan. 
37

 Chai ni va chunch ju calalh pus jantu 
laich catiꞌalh ju anch mas camapalalh 
lacatumin. 38

 Ju lapanacni ju tatꞌajun 
ju chavai na tamacajunta ju Dios 
chai na taꞌalactuꞌunun. Pus ni xamatiꞌ 
aquintꞌamaxanalh chai catꞌamaxanalh 
ju quinchivinti laꞌixꞌucxlacapuꞌan ju 
yuꞌunch pus vachuꞌ actꞌamaxananaꞌ ju 
yuchi acsni acminchokoyaꞌ laꞌixtachaput 
ju quimpai acsni acꞌalactꞌaminaꞌ ju 
ixꞌanquilhnin.

9  Vachuꞌ ajunilh ju lapanacni ju 
Jesús:

―Slivasalh ju iclajunau. Alin 
ju lamilhiꞌuxijnan ju ani vilatꞌit 
ju jantu cataniyaꞌ tus acsni 
catalaktsꞌinaꞌ ta yu tasui acsni vi ju 
Dios laꞌixpuꞌucxtin. Chai catasuyaꞌ 
ni vasalh na tachapun ju yuchi.

Ju Jesús tamch atalacasunilh 
ju ixlapanacni

2
 Pus ju ixlhilakachaxan 

avilhchan astan ju Jesús 

alactꞌasanilh ju Pitaluꞌ chai ju 
Jacobo chai ju Xivan. Alhiꞌalh va 
isꞌakstuꞌan ju lactalhpa junta na 
putankꞌai ixjunita. Chai ju Jesús na 
tamch ju atalacasunilh ju yuꞌunch. 
3

 Ju ixpumpuꞌ ju Jesús lana va 
lamnicꞌa va. Lana na xnapapa va 
tachi ju tuꞌuꞌ miqui. Pus tachi chun 
ju amakpanin ju ani lacatꞌun jantu 
lai xamatiꞌ chunch snakꞌankꞌa 
catinavi. 4 Chai vachuꞌ talacasuch ju 
Elías chai ju Moisés ju makꞌanchich 
ixtatꞌajun. Va ixtatꞌachivinin ju 
Jesús. 5 Pus ju acsnich ju Pitaluꞌ 
junilh ju Jesús:
―Quiꞌamamakaꞌunuꞌ na kꞌoxich 

ni ani vilau. Acyoyau akꞌatꞌutu 
pacꞌatsꞌa. Akꞌatamch ju miꞌanuꞌ. 
Akꞌatam ixꞌanuꞌ ju Moisés. Chai ju 
akꞌatamch ixꞌanuꞌ ju Elías.

6
 Pus ju Pitaluꞌ jantu iscꞌatsai 

tuchi ixnajun ni na ixtalhanan. 
Ixchuxꞌan na ixtatalhanan. 7 Pus 
lana tamacatalh ju ataputsꞌi. 
Aꞌakxtakmakꞌo ju yuꞌunch. Chai 
takꞌasmatlh lakatam chivinti ju 
xaminacha lacaꞌataputsꞌi. Chai 
chani ixnajun:
―Ju ani ya yuchi ju quintsꞌalh 

chai na icmapaini. Yuchach ju 
akꞌasmatnitꞌit.

8
 Chai lana taꞌalacꞌavanalh para 

jantu xamatiꞌ talaktsꞌilh. Va yuchi 
ju Jesús.

9
 Chai acsni ixtatꞌajun 

takꞌalhtajunin ju anuꞌ lactalhpa 
pus ju Jesús alaclhimapꞌaksi ju 
ixpumatꞌutuꞌan ixꞌamamakaꞌui. 
Ajuni:

―Tun xamatiꞌ tꞌiꞌunitꞌit ju 
tuchꞌi xalaktsꞌinatꞌit. Va acsnich 
ju lai anonaꞌitꞌit acsni va 
actaꞌacxtuchokotachilh junta 

acmacnucanaꞌ ju quitꞌin ju 
quimalakachatachilh Dios ni 
lapanac actsucuyaꞌ ju ani.

10
 Pus jantu xamatiꞌ tajunilh. Para 

ixtalasacmi sia yuꞌunch. Ixtanajun:
―Tijuch nuꞌ ju nomputun 

ju yuchi ni va nompalai ni 
cataꞌacxtuchokoyaꞌ junta 
camacnucanaꞌ.

11
 Pus ju acsnich tasacmilh ju 

Jesús. Tajunich:
―Tajuch ni va tanajun 

ju na talhatalanininta ju 
quilhamapꞌaksinꞌan ni tasqꞌuini 
ni pꞌulhnan camilh ju Elías. 
Astan ju yuchi ju noncan 
camalakachatachilh ju Dios.

12
 Chai ju Jesús akꞌalhtailh. Ajuni:

―Slivasalh ni pꞌulhnan caminaꞌ 
ju Elías. Chai calakꞌoxikꞌoyaꞌ tachi 
chun ju taxtokni. Chai vachuꞌ 
laꞌixchivinti Dios ju tsꞌokcanta 
najun tuchi actapasayach ju quitꞌin 
ju quimalakachatachilh Dios ni 
lapanac actsucuyaꞌ ju ani. Ju anch 
najun ni na lhu acmakꞌalhkꞌajnanaꞌ 
chai jantu tuꞌuꞌ aclhiulacanaꞌ. 
13

 Para iclajunau ni quilachilh ju 
Elías chai ju lapanacni tanavilh 
chux tachi ju talacasqꞌuilh. Chai 
ni chunch ju talalh pus uctaxtulh 
tachi ju lhitsꞌokcanta ju yuchi.

Ju Jesús cꞌuchꞌu pumatam tsꞌalh ju 
ixtanun ju lhacaticuru laꞌixlacatuna

14
 Ju astan ju Jesús 

atꞌaminchokolh ju ixpumatꞌutuꞌan 
junta ixtayanalh ju aliꞌin 
ixꞌalacmamakaꞌui. Chai 
alaktsꞌilh ni na lhu lapanacni 
ixkꞌaixtokcan ixtalakachokoꞌan 
ju yuꞌunch. Chai ju lapanacni 
ju na ixtalhatalanininta ju 

ixlhamapꞌaksin ju istꞌaꞌisraelitanin 
ixtatꞌajun tꞌalakꞌainin ju 
ixꞌamamakaꞌui ju Jesús. 15

 Para 
ju lapanacni acsni talaktsꞌistuclh 
ju Jesús pus ixchuxꞌan lana na 
talhamakꞌaninilh. Taꞌatsꞌalaꞌalh 
pakxtoknin. Tamacꞌami. 16

 Chai ju 
Jesús asacmi:
―Tijuch ju laꞌunatꞌit.
17

 Pus akꞌalhtayanalh pumatam ju 
ixmakminta. Junich:
―Amamakaꞌunuꞌ. Iclhiminin ju 

quintsꞌalh. Va tanun ju lhacaticuru 
laꞌixlacatuna chai ixlhiyuchi 
jantu lai chivinin. 18

 Chai vanta 
anchach ju chꞌapai ju lhacaticuru 
pus tin lhinek. Akpupuich. Va 
latantsꞌacai ju istatsalat. Pus va 
tꞌajun xixniꞌ. Chai icꞌatapaininilh ju 
miꞌamamakaꞌui ni cataxcoxtulh ju 
lhacaticuru laꞌixlacatuna para jantu 
lai tanavi.

19
 Chai akꞌalhtayanalh ju Jesús. 

Alacjuni:
―Tis va yuchach ji lapanacni 

ni lana jantu lai lacꞌaꞌiyatꞌit. Ja 
tasqꞌuini ni lana na makꞌan 
aclatꞌatolau tus acsni laich 
amachꞌakxayaꞌitꞌit. Ja tasqꞌuini 
ni lana na makꞌan aclachꞌixniu 
tus acsni alacꞌaꞌiyaꞌitꞌit. 
Aquilalhiminiuch ju anuꞌ tsꞌalh.

20
 Pus lhiminicalh ju Jesús chai 

ju lhacaticuru acsni laktsꞌilh ju 
Jesús pus lana tin lhineklh ju 
anuꞌ tsꞌalh. Tin taꞌaktalh. Pꞌiliclh 
pꞌiliclh ucxuntama lacatꞌun. 
Akpuputamalhch. 21

 Pus ju acsnich 
ju Jesús sacmi ju ixpai ju anuꞌ 
takꞌankꞌan. Junich:
―Ja makꞌanch xaꞌaktaji ju 

ixtakꞌankꞌat.
Chai ju xapai junilh ju Jesús:

―Tus ixlhitalacatꞌicstꞌin. 22
 Chai ju 

lhacaticuru na paklhu ju macaꞌanta 
ju lacajipi chai lacxcan ni va 
makniputun. Pus ni laich navi 
tuꞌuꞌ ju uxintꞌi aquilaꞌaktaijuch. 
Aquilamapainiuch ju quijnan.

23
 Chai ju Jesús junich:

―Ni laich lhilacꞌapꞌin ju Dios 
pus sich lai canavinikꞌocanaꞌ ju 
lhilacaꞌan yuchi.

24
 Pus ju acsnich ju ixpai ju tsꞌalh 

lana pꞌas chivinilh acsni chani ju 
junilh ju Jesús:
―Iclhilacaꞌan ju Dios. Para 

ni quincꞌacxni lacatsꞌunin pus 
aqꞌuiꞌaktꞌaiꞌutꞌich.

25
 Pus ju Jesús acsni alaktsꞌilh 

ju ixtalhavat lapanacni ni 
ixtalacꞌatsꞌalaminta pus kꞌailh ju 
lhacaticuru. Junich:
―Ji lhacaticuru ju jantu lakꞌaꞌi 

ni cachivinilh nin cakꞌasmatlh 
ju ani ya tsꞌalh quitꞌin ju icjunan 
ni atꞌaxtꞌuch laꞌixlacatuna chai 
jantuch tavanan atꞌanuchꞌokꞌoyaꞌ.

26
 Pus ju acsnich ju lhacaticuru tsꞌau 

tꞌasalh. Aktam tin lhineklh ju tsꞌalh. 
Chai lana taxtulh laꞌixlacatuna. Pus ju 
tsꞌalh lhtucu tama tachi ju va xaninch. 
Chai aktsꞌiya na lhu lapanacni 
ixtanajun ni va nitach. 27

 Para ju Jesús 
lana chꞌapanilh ixmacaꞌ ju tsꞌalh. 
Saꞌula. Chai ju yuchi taya.

28
 Pus ju acsnich ju Jesús tanucha 

lacachakaꞌ. Chai ju ixꞌamamakaꞌui 
acsni va isꞌakstuꞌan ixtatꞌavilanalh 
ju Jesús tasacmilh:
―Tajuch ni jantu lai xacxcoxtuyau 

ju lhacaticuru laꞌixlacatuna ju anuꞌ 
tsꞌalh.

29
 Pus ju Jesús alacjuni:

―Ju lhacaticurulhni tachi ju anuꞌ 
ixtanun laꞌixlacatuna ju anuꞌ tsꞌalh 

va acsnich ju catataxtuyaꞌ acsni 
atꞌapꞌaininiyaꞌitꞌit ju Dios ju ixlacata 
chai atꞌascꞌaꞌayaꞌitꞌit.

Ju Jesús aktam ajunchokopa 
ni camaknicanaꞌ

30
 Ju Jesús chai ju ixꞌamamakaꞌui 

acsni tataxtucha ju anch 
taputapasalh ju xaꞌestado Galilea. 
Chai ju Jesús jantu ixlacasqꞌuin 
ni xamatiꞌ cacꞌatsa ni anch ixvi. 
31

 Va isꞌakstu ixꞌatꞌatolhputun 
ju ixꞌalacmamakaꞌui ni 
ixꞌalacmalaniputun tuꞌuꞌ. 
Ixꞌalacjuni:
―Ju quitꞌin acmakꞌaxtakcanach 

laꞌixmacaꞌan ju lapanacni chai 
aquintamakniyach. Quitꞌin ju 
quimalakachatachilh Dios ni 
lapanac actsucuyaꞌ ju ani. Para 
mas acniyach actaꞌacxtuchokoyaꞌ 
junta acmacnucanaꞌ ixlhilakatꞌutu 
avilhchan.

32
 Para mas chunch ixꞌajuni 

ixlaquilhtu jantu lai ixtamachakxai 
ju yuꞌunch tuchi ixꞌajumputun. 
Chai na ixtatalhoni. Jantu 
istasacmiputun.

Ju Jesús najun tichi 
chavaich ju palai xakꞌai

33
 Pus ju Jesús chai ju 

ixꞌalacmamakaꞌui tachaꞌalh ju 
lakꞌachakꞌan Capernaum. Chai 
acsni ixtavilanalh lacachakaꞌ pus ju 
Jesús alacsacmi ju ixꞌamamakaꞌui. 
Ajunich:

―Tijuch ju ixlacqꞌuilhuntꞌonatꞌit ju 
uxijnan acsni xaminauch ju lacati.

34
 Pus ju yuꞌunch va sek tatavi 

ni vasalh va ixtalaklakꞌaiminta 
ju lacati tichi chavaich ju palai 
xakꞌai. 35

 Pus ju Jesús tavi chai 

alactꞌasanilh ixpumacautꞌuiꞌan. 
Alacjuni:

―Ni alin pumatam ju jumputun 
xakꞌai tasqꞌuini ni yuchi ju palai 
salacatꞌicstꞌi catalacasu tachi chun. 
Chai caꞌalacchꞌalhcatnanilh tachi 
chun ju aliꞌin.

36
 Chai ju Jesús 

macchꞌapaxakꞌatailh pumatam 
askꞌatꞌa. Yaulh laꞌixlacaitat ju 
ixlacmamakaꞌui. Astan chꞌixlh ju 
askꞌatꞌa chai chani alacjunich ju 
yuꞌunch:

37
 ―Ju caꞌamaklhtayananaꞌ 

tam quilapanac ju jantu tuꞌuꞌ 
lhitꞌakꞌayai tachi ju lai ju ani 
vi askꞌatꞌa pus tachi ju va jun 
quitꞌin ju quiꞌamaklhtayanan. 
Chai ju quiꞌamaklhtayanan ju 
quitꞌin pus jantu quiꞌakstu ju 
quiꞌamaklhtayanan. Para tachi ju 
va jun amaklhtayanan vachuꞌ ju 
Dios ju quimacaminta.

Ju jantu quintatꞌalasayan 
quijnanchꞌan

38
 Ju acsnich ju Xivan chani junilh 

ju Jesús:
―Quiꞌamamakaꞌunuꞌ iclaktsꞌiuch 

pumatam ju lamintapakaꞌut 
ixꞌalacxcoxtui ju lhacaticuru 
laꞌixlacatunaꞌan ju lapanacni. Para 
ickꞌajiuch ni jantu lhiquijnanꞌan.

39
 Para ju Jesús junich:

―Jantu ixkꞌaꞌitꞌit ni jantu 
quintꞌalaxcaiꞌan junita ju yuchi. 
Pus ju lai navi ju kꞌai lhamakꞌan 
laquintapakaꞌut pus quiꞌamigoch 
junita. Chai ju yuchi jantu lai astan 
macxcai aquilhichivinaꞌ. 40

 Ju jantu 
quintꞌalaxcaichꞌan pus quijnanchꞌan. 
41

 Slivasalh ju iclajunau. Va tichi 
chavaich ju cataxtakniyan mas va 

tam vaso ju xcan va ixlacaꞌatalh ni 
quilapanacni untꞌatꞌit pus Dios ju 
camapalhniyaꞌ.

Jantu xcai ni alactuꞌununcan
Ju Jesús tailhiꞌalh ju ixchivinti 

chai chani naulh:
42

 ―Va tichi chavaich ju 
camakꞌalhkꞌosuyaꞌ tam xamatiꞌ 
ju jantucaꞌ kꞌox quilhilacaꞌanta 
quitꞌin pus palai kꞌox caꞌixva ni 
caꞌixpixtuchꞌimucꞌacalh ju xvati 
chai caꞌixmacaꞌancalh lacaꞌalama 
acsni tucaꞌ ixmakꞌalhkꞌosui 
tam xamatiꞌ. 43

 Pus ni 
pꞌuꞌalactꞌuꞌununatꞌit ju mimacaꞌan 
pus jantu anavitꞌit. Alai alatꞌit 
tachi ju va chꞌakxpꞌuxcantach 
ju mimacaꞌan. Palai kꞌox cava ni 
atꞌanuyaꞌitꞌit ju lactꞌiyan mas va 
lakatamch ju mimacaꞌan. Palai 
jantu kꞌox cava ni apꞌacxantꞌit 
chux lakatꞌui ju mimacaꞌan 
para va apꞌumacꞌapꞌincꞌantꞌit 
ju lacajipi junta jantu tavanan 
mixta. 44

 Junta alin ju tsapu 
ju jantu tavanan ni chai junta 
alin ju jipi ju jantu tavanan 
mixa. 45

 Pus ni pꞌimpꞌutꞌunatꞌit 
junta akꞌalhkꞌosaꞌitꞌit pus jantu 
apꞌitꞌit ju anch. Alai alatꞌit tachi 
ju va chꞌakxpꞌuxcantach ju 
minchꞌajaꞌan. Pus palai kꞌox cava 
ni atꞌanuyaꞌitꞌit ju lactꞌiyan mas va 
lakatamch ju minchꞌajaꞌan. Palai 
jantu kꞌox cava ni apꞌacxantꞌit 
chux lakatꞌui ju minchꞌajaꞌan 
para va apꞌumacꞌapꞌincꞌantꞌit ju 
lacajipi junta jantu tavanan mixta. 
46

 Junta alin ju tsapu ju jantu 
tavanan ni. Chai junta alin ju jipi 
ju jantu tavanan mixa. 47

 Chai 
ni yuchi ju laktsꞌimpꞌutꞌunatꞌit 

ju tamalactuꞌuniyan pus jantu 
alaktsꞌintꞌit. Alai alatꞌit tachi ju va 
maxtꞌutꞌatꞌit chai makꞌantꞌatꞌit ju 
milakchulhꞌan. Pus palai kꞌox cava 
ni atꞌanuyaꞌitꞌit junta lhinajun ju 
Dios. Palai jantu kꞌox ni apꞌacxantꞌit 
chux lakatꞌui ju milakchulhꞌan para 
va apꞌumacꞌapꞌincꞌantꞌit ju lacajipi 
junta jantu tavanan mixta. 48

 Junta 
alin ju tsapu ju jantu tavanan 
ni. Chai junta alin ju jipi ju jantu 
tavanan mixa.

49
 Ju tuꞌuꞌ jipi lhcukꞌojui ju 

amacxtalh. Chai ni acmucꞌalh 
ju matsat lacatuꞌuꞌ lhivai pus 
jantu catitakꞌalhi. Pus vana va 
chun lamiꞌatsucuntiꞌan. Acsni 
makꞌalhkꞌajnanatꞌit pus palai 
macꞌonatꞌit ju amacxcai ju alin 
lamiꞌatsucuntiꞌan chai palai 
tꞌailhipꞌinatꞌit ju kꞌox ju aktsꞌiya 
naviyatꞌit. 50

 Na kꞌox ju matsat. 
Para ni jantu skꞌokꞌo cava pus 
jantu lhitapalai. Pus vana va 
chun ju uxijnan. Lhitapalai ju 
miꞌatsucuntiꞌan acsni vasalh tasui 
ni quilalhilaksiyau. Chai vachuꞌ 
iclajunau ni jantu atꞌalasatꞌit ju 
uxijnan.

Ju Jesús alacjuni ju lapanacni 
ixlacata ju alamaconanta

10  Ju Jesús taxtulh 
ju lakꞌachakꞌan 

Capernaum. Milh ju xaꞌestado 
Judea lhimakꞌantacutni ju 
kꞌai xcan Jordán. Chai aktam 
takꞌaixtokchokopa ju lapanacni 
junta ixvi ju Jesús. Chai aktam 
alacmalani tachi ju aktsꞌiya ixlai. 
2

 Chai tachincha ju aliꞌin fariseonin. 
Va ixtapuxconiputun ixtalakꞌalhin 
ju Jesús. Chai tajuni:

―Ja lhijun ju lhamapꞌaksin ni 
camacaulh ju ixꞌamachakaꞌ ju tam 
jokꞌat.

3
 Pus ju Jesús akꞌalhtayanalh. 

Alacjuni:
―Tijuch ju naulh ju Moisés 

laꞌixlhamapꞌaksin.
4

 Chai ju yuꞌunch 
taꞌakꞌalhtayanalh. Tajuni:
―Pus ju Moisés ixlakꞌaꞌi ni 

actsꞌoklh lakatam alhiqui ju 
pulamacau chai acmacaulh.

5
 Para ju Jesús alackꞌalhtailh. 

Alacjuni:
―Va ixlacaꞌatalh ni na pꞌas ju 

miꞌalhunutꞌan yuchi xalhiꞌatsꞌoknun 
junima lhamapꞌaksin ju Moisés. 
6

 Para acsni tavanan navitacha ju 
Dios ju lacamunutpaꞌ ju yuchi navilh 
pumatam tsꞌalh chai pumatam 
atsiꞌ. 7 Pus ixlhiyuchi ju tam tsꞌalh 
camaconach ju ixpai chai ixnati chai 
catꞌatsucuyaꞌ ju ixꞌamachakaꞌ. 8 Pus 
ju anuꞌ ixpumatꞌuiꞌan tachi ju va 
pumatam catajunaꞌ. Pus ju chunch 
jantuch vana pumatꞌui tajunita. Alai 
tachi va pumatam lapanac tajunita. 
9

 Pus ju malakxtokta ju Dios jantu 
catitalhvaklh ju lapanacni.

10
 Chai acsni tanuchokolh 

lacachakaꞌ ju Jesús pus 
ju ixꞌamamakaꞌui aktam 
tasacmichokopa ixlacata ju anuꞌ 
chivinti ju ixꞌajunita ju lapanacni. 
11

 Pus ju Jesús alacjuni:
―Va tichi chavaich ju 

camaconaꞌ ju ixꞌamachakaꞌ chai 
catꞌatsucuchokolh apumatam navi 
talakꞌalhin laꞌixmacni ixꞌamachakaꞌ 
ixjunita. 12

 Chai ju chakoꞌulh 
ni camacaulh ju ixpapa chai 
catꞌatsucuchokolh akꞌantam pus 
talakꞌalhin ju navi vachuꞌ.

Ju Jesús sqꞌuinlh kꞌox 
isꞌatsucuntiꞌan ju askꞌatꞌan

13
 Ju acsnich alhichaꞌanicalh ju 

Jesús ju askꞌatꞌan ni caꞌamokslanilh 
ixmacaꞌ laꞌixlacatunaꞌan ju 
yuꞌunch chai catapaininilh ju 
Dios ni kꞌox catatsuculh. Para ju 
ixꞌalacmamakaꞌui taꞌalackꞌaima 
ju ixtalhichaꞌan ju isꞌaskꞌatꞌan. 
14

 Para acsni laktsꞌilh ju Jesús tuchi 
ixtanavi ju ixꞌalacmamakaꞌui pus 
talhkꞌamalh. Alacjuni:
―Amacꞌaꞌuntꞌit ju askꞌatꞌan. Chach 

quintalakmilh. Jantu asaspꞌitꞌit ni 
quintalhilaksich ju yuꞌunch. Chai 
va tichi chavaich ju aquilhilaksiyaꞌ 
tachi ju quintalhilaksi ju ani 
tayanalh askꞌatꞌan yuchi ju laich 
catanuyanta ju lactꞌiyan. 15

 Slivasalh 
ju iclajunau. Tachi chun ju 
lapanacni ju jantu quilhilaksi ju 
quitꞌin tachi ju tam askꞌatꞌa lhilaksi 
ju ixpai pus jantu tavanan lai 
catitanu junta lhinajun ju Dios.

16
 Pus ju acsnich ju Jesús 

alacchꞌixlh ju askꞌatꞌan. 
Alacmucꞌanilh ixmacaꞌ laꞌixꞌucxni 
ixlacatunaꞌan chai sqꞌuinlh ju kꞌox 
isꞌatsucuntiꞌan.

Pumatam makꞌaliꞌ 
tꞌachivinilh ju Jesús

17
 Ju Jesús taxtuchokopa ju anch. 

Chai acsni ixꞌamputun ju lacati pus 
atsꞌalamilh pumatam tsꞌalh chai 
taꞌaktsokotanilh ju yuchi. Chai 
sacmilh:
―Amamakaꞌunuꞌ ju uxintꞌi na 

kꞌox lapanacꞌat. Tijuch ju acnaviyaꞌ 
ni caꞌalilh ju quiꞌatsucunti ju 
conkꞌalhiyanta ju lactꞌiyan.

18
 Pus ju Jesús juni:

―Ju uxintꞌi ni naꞌun ni va 
iclapanac pus tajuch ni va 
qꞌuiꞌunich ni ickꞌox. Jantu xamatiꞌ 
ju kꞌox. Va pumatam. Yuchi ju Dios. 
19

 Ju uxintꞌi mispꞌaich junta chani 
najun lamilhamapꞌaksinꞌan: “Jantu 
atꞌatsꞌucꞌu ju jantu miꞌamachakaꞌ. 
Jantu amaknitꞌi xamatiꞌ. Jantu 
akꞌalhaun. Jantu anau taꞌaklhtamat 
chivinti ixlacata apumatam. Jantu 
aꞌokxchꞌokꞌotꞌaiꞌinitꞌi tuꞌuꞌ xamatiꞌ. 
Atꞌalhonin ju mimpai chai ju 
minatich”.

20
 Pus ju anuꞌ tsꞌalh 

akꞌalhtayanalh. Junich ju Jesús:
―Amamakaꞌunuꞌ. Chux 

ju ani icmuctaxtukꞌota tus 
quilhitalacatꞌicstꞌin.

21
 Ju acsnich ju Jesús laktsꞌilh ju 

anuꞌ tsꞌalh chai na mapaini. Junich:
―Tiꞌalin lakatam taxtokni ju 

tasqꞌuini ni anavitꞌi. Inchich. 
Astꞌachich tachi chun ju miꞌalinta 
chai axtꞌaknin ju tumin ju 
amakꞌaixtꞌokꞌaꞌ ju quilhpatinin. 
Ju chunch caꞌalinaꞌ ju mimakꞌalit 
ju lactꞌiyan. Chai astan 
aqꞌuinchꞌakꞌokꞌach. Chai achꞌixtꞌich 
ju makꞌalhkꞌajnat ju caꞌalinaꞌ va 
ixlacaꞌatalh ni aquilhilaksiyaꞌ ju 
quitꞌin.

22
 Para ju anuꞌ tsꞌalh acsni 

kꞌasmatlh junima chivinti lana na 
amakꞌaninilh. Na amakꞌaniniꞌalh ni 
na makꞌaliꞌ ixjunita.

23
 Ju acsnich ju Jesús alaktsꞌilh ju 

lapanacni ju ixtayanalh ixtalakachoko 
chai alacjuni ju ixꞌalacmamakaꞌui:
―Na lhixcai ni lai catanu ju lactꞌiyan 

junta lhinajun ju Dios tam makꞌaliꞌ.
24

 Pus ju ixꞌalacmamakaꞌui Jesús 
na talhamakꞌaninilh ju ixchivinti. 
Para ju Jesús alacjunchokopa:

―Quintsꞌalan na lhixcai ni lai 
catatanu ju lactꞌiyan junta lhinajun 
ju Dios ju yuꞌunch ju na talhilaksi 
ju ixmakꞌalitꞌan. 25

 Ju tuꞌuꞌ camello 
jantu lai catitapasalh junta 
tilhucucu ju macscat. Pus vana va 
chun tam makꞌaliꞌ. Ju yuchi jantu 
lai catitanun ju lactꞌiyan junta 
lhinajun ju Dios.

26
 Pus ju ixꞌamamakaꞌui acsni 

takꞌasmatlh ju ani chivinti va palai 
talhamakꞌaninilh. Chai talaclajuni 
sia yuꞌunch.
―Pus tis chavaich ju lai 

camakꞌalhtaxtucanaꞌ.
27

 Para ju Jesús alaktsꞌilh. Ajuni:
―Ju va lapanac aktsꞌiya palai tuꞌuꞌ 

lhiulai ju ixmakꞌalit. Palai jantu 
ixtaxtokni Dios. Para ju Dios lai 
amapaxani ixꞌatalacpastꞌacꞌat tam 
lapanac. Pus tachi chun ju taxtokni 
si lai navikꞌojui ju Dios.

28
 Ju acsnich ju Pitaluꞌ junich:

―Ju quijnan icmaconkꞌotauch 
chux quintaxtokni quincꞌan chai 
iclachꞌakꞌokꞌatauch.

29
 Chai ju Jesús akꞌalhtayanalh. 

Junich:
―Slivasalh ju iclajunau. Va 

tichi chavaich ju calhimacaulh 
ju ixchakaꞌ u tam ixlakꞌau 
tsꞌalh u tam ixlakꞌau atsiꞌ u 
ixpai u ixnati u ixꞌamachakaꞌ 
u isꞌaskꞌatꞌan u ixlacatꞌun va 
ixlacaꞌatalh ni quinchꞌakꞌokꞌai ju 
quitꞌin chai va ixlacata ni laich 
caꞌajunilh ju lapanacni ta yu laich 
catatakꞌalhtaxtulh pus palai lhu 
caxtaknicanaꞌ. 30

 Ju chunch calalh 
pus caꞌalinaꞌ lhu chakaꞌ junta laich 
cachaꞌanaꞌ tachi ju va laꞌixchakaꞌ 
junita. Chai caꞌalinaꞌ lhu lapanacni 
ju tachi vasalh ixꞌalakꞌavin catajunaꞌ 

mas jantu. Chai caꞌalinaꞌ ju tachi 
vasalh ixlacnatiꞌan tajunita chai 
tachi ixlacꞌaskꞌatꞌan catajunaꞌ. 
Chai caꞌalinaꞌ lhu ju lacatꞌun 
junta lai camachꞌixtaknicanaꞌ ni 
laich cachꞌalhcatnanaꞌ tachi ju va 
ixꞌanuꞌ. Caꞌalinaꞌ tachi chun ju ani 
para vachuꞌ catamakꞌalhkꞌajnanaꞌ 
ni vachuꞌ caꞌaxcaicanaꞌ. Chai 
astan caꞌalinaꞌ isꞌatsucuntiꞌan ju 
conkꞌalhiyanta lactꞌiyan. 31

 Para 
ju lactꞌiyan caꞌalinaꞌ lapanacni ju 
makꞌanch xaquintalhilaksi. Para 
jantu lai actinaulh ni va ixlhiyuchi 
palai kꞌox caꞌalhilhiulacalh. Palai 
jantu ju aliꞌin. Chai cataꞌalinaꞌ 
lapanacni ju jantucaꞌ makꞌan 
xaquintalhilaksi. Para jantu lai 
actinaulh ni ixlhiyuchi palai jantu 
kꞌox caꞌalhilhiulacalh. Palai kꞌox 
caꞌalhiulacalh ju aliꞌin.

Aktam ju Jesús alacjuni ju 
ixlapanacni ni caniyaꞌ

32
 Pus ju Jesús chai ju aliꞌin 

ixtaꞌalhtanaꞌanta laxati ju Jerusalén. 
Chai ju Jesús ixꞌapꞌulhnita ju 
aliꞌin. Chai ju ixꞌamamakaꞌui ni 
va ixtalhamakꞌaninin ju Jesús pus 
ixtatakꞌaixui. Chai na ixtatalhanan. 
Pus ju acsnich ju Jesús alactꞌasanilh 
ixpumacautꞌuiꞌan chai va isꞌakstuꞌan 
alactꞌaꞌalhtanalh ju lacati. Chai ju 
yuchi tsuculh ajuniniꞌ ju taxtokni ju 
catapasayaꞌ laꞌisꞌatsucunti ju yuchi. 
33

 Alacjuni:
―Alaktsꞌintꞌit. Ju chavai 

cachaꞌanau ju Jerusalén. Chai 
ju quitꞌin acmakꞌaxtakcanaꞌ 
laꞌixmacaꞌan ju xalackꞌajin palijni 
chai ju na talhatalanininta ju 
milhamapꞌaksinꞌan. Quitꞌin ju 
quimalakachatachilh Dios ni 

lapanac actsucuyaꞌ ju ani. Chai 
ju yuꞌunch aquintalhinonaꞌ 
ju quimaknica. Chai 
aquintamakꞌaxtꞌakꞌaꞌ laꞌixmacaꞌan 
ju jantu quintꞌaꞌisraelitaninꞌan. 
34

 Chai ju yuꞌunch aquintalhitsꞌiꞌinaꞌ. 
Chai aquintakꞌainekmayaꞌ. 
Chai aquintaꞌacxpuchujvayaꞌ. 
Chai aquintamakniyaꞌ. Para 
ju ixlhilakatꞌutu avilhchan 
actaꞌacxtuchokoyaꞌ junta 
acmacnucanaꞌ.

Ju Jacobo chai ju Xivan 
tatapainini ju Jesús

35
 Ju acsnich ju Jacobo chai ju 

Xivan istsꞌalan ju Zebedeo talakꞌalh 
ju Jesús chai tajunich:
―Amamakaꞌunuꞌ iclacasqꞌuinau 

ni aquilanaviniu ju tuchi 
aclasqꞌuiniyau.

36
 Chai ju Jesús alacjuni:

―Tijuch ju lacꞌasqꞌuinatꞌit ju 
aclanaviniu.

37
 Chai ju yuꞌunch tajunich:

―Va iclacasqꞌuinau ni alakꞌaꞌiyaꞌ 
ju uxintꞌi ni anch actolauch ju 
pumatam lamilhicana chai ju 
pumatam lamilhimacx acsni xakꞌai 
aꞌunaꞌ.

38
 Pus ju acsnich ju Jesús alacjuni:

―Ju uxijnan jantu cꞌatsꞌayatꞌit 
tuchꞌi sqꞌuinatꞌit. Ja lai 
amakꞌalhkꞌajnanaꞌitꞌit tachi ju 
acmakꞌalhkꞌajnanaꞌ ju quitꞌin.

39
 Ju yuꞌunch taꞌakꞌalhtayanalh. 

Tajunich ni calayach. Chai ju Jesús 
alacjuni:
―Slivasalh chunch ju 

amakꞌalhkꞌajnanaꞌitꞌit tachi ju 
acmakꞌalhkꞌajnanaꞌ ju quitꞌin. 
40

 Para jantu quitꞌin ju acnonaꞌ tichi 
chavaich ju catolaꞌ laquilhicana 

chai laquilhimacx. Yuꞌunch ju 
catatolach anch ju asacxtuta.

41
 Pus ju ixpumacauꞌan 

ixꞌamamakaꞌui ju Jesús acsni 
takꞌasmatlh tuchi ixtanajunta 
ju Jacobo chai ju Xivan na 
talhitalhkꞌamalh. 42

 Para ju Jesús 
alactꞌasanilh ixchuxꞌan chai 
alacjunich:
―Ju uxijnan cꞌatsꞌayatꞌit ni 

slivasalh na pꞌas talhinajun ju 
xaꞌucxtin lakatam kꞌai lacatꞌun. 
Chai na alhimacchapui ju 
lapanacni ju salactꞌicstꞌi ucxtinin 
ju amalakachacan. 43

 Para jantu 
chun ju alatꞌit ju uxijnan. Alai va 
tichi chavaich ju lamilhiꞌuxijnan 
ju palai xakꞌai jumputun tasqꞌuini 
ni calhitalacasu tachi ju tam 
xalapanac. 44

 Chai va tichi 
chavaich ju milhiꞌuxijnan ju xakꞌai 
jumputun tasqꞌuini ni cacaplich 
ju chunch. Alai va cajunlh tachi 
ju va tam xalapanac. 45

 Chunch 
ju alatꞌit tachi ju iclai ju quitꞌin 
ju quimalakachatachilh ju Dios 
ni lapanac actsucuyaꞌ ju ani. Pus 
ju quitꞌin jantiyuꞌ iclhiminta ni 
va aquintachꞌalhcatnanilh ju 
lapanacni. Alai iclhiminta ni 
acꞌalacchꞌalhcatnaniyaꞌ ju lapanacni 
chai acxtꞌakꞌaꞌ ju quiꞌatsucunti va 
ixꞌamalakxtuca lhu ju lapanacni.

Ju Jesús malacꞌavani 
pumatam alakꞌachꞌix

46
 Ju Jesús chai ju ixꞌamamakaꞌui 

chai lhu lapanacni tamilh ju 
lakꞌachakꞌan Jericó. Chai acsni 
tataxtuchokolh ju anch pus ixvi 
laꞌixquilhtuꞌ ti ju Bartimeo. Istsꞌalh 
ju Timeo. Ju yuchi va alakꞌachꞌix 
ixjunita chai ispusacꞌa ju tumin. 

47
 Chai ju yuchi acsni kꞌasmatlh ni 

minta ju Jesús amachakaꞌ Nazaret 
pus tsuculh tꞌasaniniꞌ. Junich:
―Jesús. Istsꞌalhꞌat ju kꞌai ucxtin 

David. Aqꞌuinavininch lamapainin.
48

 Para na lhu lapanacni ju 
ixtatꞌaminta ju Jesús ju lacati 
ixtalakꞌakꞌaimai. Tajuni ni va sekch 
catavi. Para ju yuchi va apalai pꞌas 
ixchivinin. Ixnajun:
―Ji istsꞌalh ju kꞌai ucxtin David 

aqꞌuinavinin lamapainin ju quitꞌin.
49

 Pus ju acsnich ju Jesús lana 
taya. Lhinaulh istꞌasanica ju 
Bartimeo. Pus taꞌalh tꞌasaninin ju 
alakꞌachꞌix chai tajunich:
―Akꞌachꞌach. Atꞌaich. Tꞌasaniyan 

ju yuchi.
50

 Pus ju yuchi macoma ju ixcutun. 
Alhtujnutaya chai lakꞌalh ju Jesús. 
51

 Chai ju Jesús junich:
―Tijuch ju acnaviniyan.
Chai ju alakꞌachꞌix juni:
―Amamakaꞌunuꞌ 

icꞌalacꞌavamputun.
52

 Pus ju Jesús juni:
―Pus laich apꞌinaꞌ. Ni 

xaqꞌuilhilacꞌapꞌinch pus laich 
alacꞌavananaꞌ.

Pus lana alacꞌavanalh ju anuꞌ 
alakꞌachꞌix ixjunita. Chai tꞌaꞌalh ju 
Jesús ju lacati.

Ju Jesús tanucha ju 
lakꞌachakꞌan Jerusalén

11  Ju vanin ju lakꞌachakꞌan 
Jerusalén ixtaꞌalin lakatꞌui 

lactꞌicstꞌi lakꞌachakꞌanixni. Ju 
lakatam ixjuncan Betfagé chai ju 
lakatam ixjuncan Betania. Chai 
vanin ju anuꞌ lakꞌachakꞌanixni 
ixꞌalin ju akstijun junta 
ixchꞌancanta ju xaqꞌuiu ju olivos 

ixjuncan. Pus ju Jesús acsni 
alactꞌachaꞌalh ju anch ju ixtalhavat 
lapanacni pus amalakacha pumatꞌui 
ixꞌalacmamakaꞌui. 2 Alacjunich:
―Aꞌinchitꞌit ju anuꞌ tasui 

lakꞌachakꞌan. Chai acsni 
atꞌanutꞌachitꞌit alhitꞌaꞌuyaꞌitꞌit 
lakatam sastꞌi puru chꞌiyocanta. 
Tucaꞌ xamatiꞌ putocꞌai. 
Axkꞌotꞌayaꞌitꞌit. Alhitꞌanaꞌitꞌit. 3 Chai 
ni xamatiꞌ catajunan: “Tajuch 
ni va chun ju lapꞌalatꞌit”, pus va 
aꞌunaꞌitꞌit ni ma maktasqꞌuini ju 
miꞌucxtinꞌan chai ma vatsꞌalhti 
camalakachachokotachilh.

4
 Pus taꞌalh. Chai talhitajucha 

ju puru junta ixchꞌiyocanta 
lacati vanin lacamalhtich. Chai 
taxkꞌotailh. 5 Pus ju ixtayanalh anch 
tajuni:
―Tijuch ju naviyatꞌit ni va 

xkꞌotꞌayatꞌit ju puru.
6

 Chai ju ixꞌamalakachan ju 
Jesús tajunilh tachi ixꞌajuncanta. 
Chai ju acsnich yau ajunicalh 
ni catalhiꞌalh ju puru. 7 Chai 
talhimilh ju puru junta ixvi ju 
Jesús. Taꞌakxchꞌamucꞌalh ixcutunꞌan 
chai ju Jesús putocꞌalh. 8 Pus na 
lhu lapanacni ixtamamalhiꞌanta 
ixcutunꞌan ju lacati junta 
capuminaꞌ ju Jesús. Ju aliꞌin 
ixtachakxꞌi ju ixꞌacatan qꞌuiu chai 
ixtamamalhiꞌanta ju lacati.

9
 Chai ju ixtaꞌapꞌulanan chai ju 

ixtakꞌaixunun ixtalactꞌasaꞌanta ju 
lacati. Ixtanajun:
―Chach lakꞌayacalh ju ani 

minta. Paxcat ju ani ju minta ju 
malakachatachilh ju Dios. 10

 Na 
kꞌox cajunaꞌ ju ixpuꞌucxtin ju 
caꞌalinaꞌ. Chunch ju cajunaꞌ tachi 
ixjunita ixpuꞌucxtin ju makꞌaniya 

quimpaiꞌan David. Chach 
lakꞌayacalh ju Dios.

11
 Pus ju Jesús acsni tanu 

ju lakꞌachakꞌan Jerusalén 
alh ju lacakꞌai ixpujitatꞌan 
ju istꞌaꞌisraelitanin. Chai 
acsni islaktsꞌinkꞌotach tachi 
chun ju taxtokni ju anch 
pus alactꞌataxtuchokolh ju 
ixpumacautꞌuiꞌan. Chai ni na 
ixtokꞌoxatach pus alactꞌaꞌalh ju 
lakꞌachakꞌan Betania.

Ju Jesús kꞌailh akꞌatam xaqꞌuiu higo
12

 Chai acsni tuncunchokopa pus 
ju Jesús chai ju ixꞌamamakaꞌui 
tataxtuchokocha ju Betania chai 
ju Jesús chavanilh. 13

 Chai acsni 
laktsꞌilh ju ixlhimakat akꞌatam 
xaqꞌuiu higo ju na xkꞌoyu ixlatach 
pus lakꞌalh. Tsꞌa ma laich calhitaju 
tuꞌuꞌ xalhiꞌut. Para acsni quilaktsꞌilh 
jantu tuꞌuꞌ lhitaju. Va si xaxkꞌoi. 
Va tsꞌalhti ixlakapꞌunta mas tucaꞌ 
ixchaꞌanta ju avilhchan acsni 
caꞌalilh ju xatocꞌat. 14

 Pus ju acsnich 
ju Jesús junilh ju anuꞌ xaqꞌuiu higo:
―Jantu tavanan catiꞌalinchokolh 

ju miꞌatocꞌat ju lai cataꞌulh ju 
lapanacni.

Pus takꞌasmatlh ju 
ixꞌalacmamakaꞌui tuchi juni ju 
Jesús ju anuꞌ xaqꞌuiu higo.

Ju Jesús alacxcauxtulh ju 
astꞌanin lacpujitat

15
 Astan ju Jesús chai ju 

ixꞌalacmamakaꞌui tamilh ju 
Jerusalén. Chai acsni tanulh 
ju Jesús ju lacakꞌai ixpujitatꞌan 
ju istꞌaꞌisraelitanin pus tsuculh 
alactixcoxtunuꞌ ju lapanacni ju 
ixtaꞌastꞌanan chai ju ixtaꞌatamonan 

ju anch. Alakmakspuspꞌitnikꞌo 
ju ixmixaꞌan ju ixmapaxanin 
tumin chai ixputolanꞌan ju 
istꞌanin lakꞌaxkꞌavan. 16

 Chai 
jantu xalacasqꞌuin ni xamatiꞌ 
cacꞌucꞌalhiꞌalh tuꞌuꞌ ju laꞌismakspaꞌ 
kꞌai ixpujitatꞌan ju istꞌaꞌisraelitanin 
ni tachi ju va lacati cataꞌulhtulh. 
17

 Chai ixꞌalacmasuni ju lapanacni 
chai alacjuni:
―Tsꞌokcanta laꞌixchivinti Dios 

junta najun ni ixchakaꞌ ma 
calhimispacanaꞌ ni anch ju lai 
catꞌachivinaꞌ ju Dios va tichi 
chavaich. Chunch ju tsꞌokcanta para 
ju uxijnan ni va lhimalacxtꞌutꞌatꞌit 
ju tuꞌuꞌ lhucucu talhpa junta 
tatankꞌanui ju akꞌalhonin.

18
 Pus ju na ixtalhatalanininta 

ju ixlhamapꞌaksinꞌan ju 
istꞌaꞌisraelitanin chai ju xalackꞌajin 
palijni takꞌasmatlh ju tuchi 
ixnajunta ju Jesús. Chai ju acsnich 
tatsuculh puxconin ta yu laich 
catapumakniyaꞌ. Para va ixtatalhoni 
ju Jesús ni chux ju lapanacni na 
ixtalhamakꞌaninin ju ixꞌatalaninti. 
19

 Para acsni tokꞌoxapa pus ju Jesús 
taxtuchokolh ju anch lakꞌachakꞌan.

Xixlh ju xaqꞌuiu higo
20

 Chai acsni tuncunchokolh pus 
ju Jesús chai ixꞌalacmamakaꞌui 
taꞌalhtanampa ju lacati. Chai 
talaktsꞌilh ju xaqꞌuiu higo ni 
ixixtach tus laꞌistisivic. 21

 Ju 
acsnich ju Pitaluꞌ pastaclich tuchi 
ixtapasata chai junich ju Jesús:
―Amamakaꞌunuꞌ alaktsꞌich ju 

xaqꞌuiu higo ju lakꞌakꞌaimatꞌi. Na 
xixtach ju chavai.

22
 Chai ju Jesús akꞌalhtayanalh. 

Alacjuni:

―Alhilaksitꞌit ju Dios. 
23

 Slivasalh ju iclajunau. Va 
tichi chavaich ju cajunilh ju ani 
talhpa: “Akꞌostꞌich. Atꞌaꞌuchich 
ju lacaꞌalama”, pus canavinicanaꞌ. 
Para tasqꞌuini ni jantu va tam 
tam canonaꞌ laꞌixꞌalhunut. Alai 
calacaꞌiyaꞌ ni calhixajanta tuchi 
canonaꞌ. 24

 Yuchi iclalhijunau 
ni tachi chun ju asqꞌuinaꞌitꞌit 
acsni atꞌachꞌivininaꞌitꞌit ju Dios 
alacꞌaꞌitꞌit ni amaklhtꞌayananaꞌitꞌit 
chai axtꞌaknicꞌanaꞌitꞌit. 25

 Chai 
acsni atsꞌucꞌuyaꞌitꞌit tꞌachꞌivinin 
ju Dios amacꞌacxanin ni alin 
xamatiꞌ ju tꞌalakꞌaitan. Ju chunch 
ju mimpaiꞌan ju vilhcha lactꞌiyan 
catamacꞌacxaniyanch vachuꞌ ju 
uxijnan ju mintalakꞌalhinꞌan. 
26

 Para ju uxijnan ni jantu 
amacꞌacxaniyaꞌitꞌit ju 
mintꞌalaxcaiꞌan pus nin yuchi ju 
mimpaiꞌan ju vilhcha lactꞌiyan 
jantu catitamacꞌacxanin ju 
mintalakꞌalhinꞌan.

Ixtachaput ju Jesús
27

 Ju acsnich ju Jesús chai ju 
ixꞌamamakaꞌui taꞌanchokopa ju 
lakꞌachakꞌan Jerusalén. Chai ju 
Jesús ixꞌalhtanatꞌajun lacakꞌai 
ixpujitatꞌan ju istꞌaꞌisraelitanin. Pus 
talakmilh ju yuchi ju xalackꞌajin 
palijni chai ju papaninch chai 
ju na ixtalhatalaninintach 
ju ixlhamapꞌaksinꞌan ju 
istꞌaꞌisraelitanin. 28

 Tajunich:
―Tis chavaich ju xajunan ni laich 

anaviyaꞌ ju ani taxtokni.
29

 Pus ju Jesús alackꞌalhtailh. 
Alacjunich:

―Vachuꞌ aclasacmiyau ju 
uxijnan lakatam chivinti. Ni 

aquilajuniuch pus vachuꞌ aclajunau 
tichi chavaich ju xaquijuni ni 
acnavi junima taxtokni. 30

 Pus tis 
chavaich ju xamalakachayachilh 
ju Xivan amakpaxanaꞌ. Ja yuchi 
ju Dios u yuꞌunch ju lapanacni. 
Aquilajuniuch.

31
 Pus ju acsnich ju yuꞌunch 

talaclajunilh ixlhiꞌakstuꞌan:
―Ni canaju ni Dios 

xamalakachayachilh pus ju yuchi 
laich aquintajunan tajuch ni jantu 
xalacaꞌiniyau. 32

 Chai vana jantu 
lai catinaju ni ixtꞌalapanac ju 
xamalakachayachilh amakpaxanaꞌ.

Chunch ixtalaclajuni ni na 
ixtatalhoni ju lapanacni. Ju 
lapanacni si ixtanonkꞌojui ni 
slivasalh ni ixnajun ixchivinti Dios 
ju Xivan. 33

 Pus taꞌakꞌalhtayanalh 
chai tajunilh ju Jesús:
―Jantu iccꞌatsayau.
Pus ju acsnich ju Jesús 

alackꞌalhtailh. Alacjuni:
―Nin quitꞌin jantu actilajuniu 

tichi chavaich ju xaquijuni ni 
acnaviyaꞌ junima taxtokni.

Ju Jesús puꞌamalani ju lapanacni 
ju makchꞌalhcatni lapanacni

12  Ju acsnich ju Jesús tsuculh 
ajuniniꞌ ju lapanacni ju 

chivinti ju ixtꞌalaktsꞌipaxcavaich ju 
tuꞌuꞌ. Alacjuni:
―Pumatam lapanac chakxchꞌanlh 

ju xaqꞌuiu uvas laꞌixlacatꞌun. 
Coralhnu lacakꞌex. Pokꞌajꞌula junta 
catamaxtuyaꞌ ju xaxcan uvas. Yaulh 
ju chakaꞌ ju na putankꞌai ni laich 
capulhistaccalh ju ixpuꞌuvas.

Chai acsni navikꞌo pus 
amachꞌixtaknilh ixpuꞌuvas ju 
lapanacni ju makchꞌalhcatnin. 

Chai ju amatꞌun alh makat. 2 Chai 
acsni chaꞌalh ju avilhchan ni 
chalh ju uvas pus ju amatꞌun 
malakachanilh pumatam ixlapanac 
ju anuꞌ makchꞌalhcatnin ni caꞌalh 
amaklhtayanaꞌ ju xalhiꞌut tachi ju 
ixꞌalhitꞌatakꞌoxitach. 3 Para ju anuch 
makchꞌalhcatnin tachꞌapalh ju 
ixlapanac ju amatꞌun. Talakꞌanekma. 
Talhixcavatsꞌala chai va chunch 
tamalakachachokolh. 4 Pus ju 
amatꞌun amalakachanichokolh 
apumatam ixlapanac. Para ju 
anuꞌ lapanacni va talacatꞌalhma. 
Tamacꞌatsani laꞌisꞌaktsulh. Chai 
tanavi tachi ju jantu chun. 5 Pus ju 
amatꞌun aktam amalakachanichokolh 
apumatam. Chai ju yuchi tamakni. Ju 
astan na lhu amalakachanicalh. Ju 
aliꞌ tamacꞌatsani. Ju aliꞌ talamakni.

6
 Pus ixtiꞌalin pumatam ju ixtꞌavi 

ju anuꞌ amatꞌun. Yuchi ju istsꞌalh 
ju na ixmapaini. Pus malakacha ju 
yuchi vachuꞌ ju saꞌastan. Ixnajun: 

“Catatalhoniyaꞌ ju quintsꞌalh”. 
7

 Para ju anuch makchꞌalhcatnin 
talaclajunich sia yuꞌunch: “Yuchi ju 
ani ju amanavin cajunaꞌ acsni caniyaꞌ 
ju ixpai. Asokꞌotꞌitch. Camakniuch. 
Ju chunch ju ani lacatꞌun ju 
xtakniputuncan ju yuchi quiꞌanuchꞌan 
cajunaꞌ”. 8 Pus lana tachꞌapalh. 
Tamaknilh. Chai tatantamacxtunilh 
ixlacatuna lacapuꞌuvas.

9
 Pus tas canaviyach ju chavai ju 

amanavin puꞌuvas. Pus caminach 
isꞌakstu ju yuchi chai camaknikꞌoyaꞌ 
ju ixchuxꞌan ju ixtachꞌalhcatnan 
ju anch. Chai aliꞌin ju 
caꞌamachꞌixtakniyaꞌ ju ixpuꞌuvas.

10
 Ja va jantu tavanan 

laktsꞌintꞌatꞌit ixchivinti Dios ju 
tsꞌokcanta junta ma chani najun:

Ju chiux ju tasacmackꞌalh ju 
ixyonin chakaꞌ yuchach 
ju valhch ju chiux ju 
makꞌastumucꞌacanta chakaꞌ 
junta tsꞌokcanta tuchi cꞌata ju 
yocanta.

 11 Yuchi ju Dios ju navilh ju ani. 
Chai acsni iclaktsꞌinau pus na 
kꞌai lhamakꞌan iclhiulayau.

12
 Pus ju acsnich ju ixtatꞌajun 

kꞌasmatnin ju ixchivinti ju Jesús na 
ixtachꞌapaputun ni ixtamachakxai 
ni yuꞌunch ju ixꞌalhichivinin ju 
Jesús acsni xanajun ju anuꞌ chivinti 
ixlacata ju puꞌuvas. Para aktsꞌiya va 
ixtatalhoni ju ixtalhavat lapanacni. 
Pus tamacaulh. Taꞌalh.

Ju Jesús sacmican ni lhijun ni 
cataꞌamapalanalh u jantu

13
 Ju astan amalakachacalh ju 

aliꞌin fariseonin chai ju aliꞌin ju 
ixtachꞌakꞌokꞌai ju gobernador 
Herodes. Pus ju yuꞌunch 
talakmilh ju Jesús para va 
ixtapuxcolakxtuniputun ju tuꞌuꞌ 
chivinti ju laich catalhimucꞌanilh 
ixtalakꞌalhin. 14

 Pus talakꞌalh chai 
tajunich:
―Amamakaꞌunuꞌ iccꞌatsayau ni 

naꞌun ju stavasalanti ju uxintꞌi. 
Chai jantu xamatiꞌ ju tꞌalhoni 
ni vaklhtam chun ju alaktsꞌin ju 
lapanacni. Chai ju uxintꞌi aktsꞌiya 
sok masui ju ixti ju Dios. Pus ja 
lhijun ni acꞌamapalanau laꞌixmacni 
ju xaꞌucxtin ju romanonin u jantu.

15
 Para ju Jesús ixmachakxani ni 

va ixtaꞌacxputꞌiyunun ju yuꞌunch 
chai alacjuni:
―Tajuch ni va 

quilapuxconiputunau ju 
quintalakꞌalhin. Aquilalhiminiuch 

ju tumin ju lhiꞌamapꞌalananatꞌit ni 
aclaktsꞌinach.

16
 Pus ju yuꞌunch talhiminilh ju 

tumin. Chai ju Jesús acsni laktsꞌilh 
alacjunich:
―Tis ixꞌucxpuꞌ ju ani okslai. Tis 

ixtapakaꞌut ju tsꞌokcanta ju ani.
Pus ju yuꞌunch tajuni ni ixꞌanuꞌ 

ju César ixꞌucxtinꞌan ju romanonin. 
17

 Chai alackꞌalhtailh ju Jesús. 
Alacjuni:

―Pus axtꞌaknitꞌit ju César ju 
ixꞌanuch. Chai axtꞌaknitꞌit ju Dios ju 
ixꞌanuch.

Pus ju lapanacni acsni takꞌasmatlh 
tachi ju lhikꞌalhtayanalh ju Jesús 
na talhamakꞌaninilh ni na kꞌox 
xanajun.

Ju Jesús sacmican ta yu cajunaꞌ acsni 
catalokꞌonchokoyaꞌ ju lapanacni

18
 Pus ju saduceonin ixtanajun ni 

jantu lai lokꞌonchokocan acsni va 
nicanch. Pus ju aliꞌin sia yuꞌunch 
talakmilh ju Jesús chai tajuni:

19
 ―Amamakaꞌunuꞌ ju makꞌaniya 

ixlapanac Dios ju Moisés ixjuncan 
chani quintaꞌatsꞌoknunilh: “Ju 
tam lapanac ni canilh chai ma 
camacontilalh ixꞌamachakaꞌ para 
ma jantu tuꞌuꞌ catꞌamacontilalh 
isꞌaskꞌatꞌa pus ju ispꞌisekꞌe 
ma calhitsucuchokolh ju 
ixꞌamachakach ixjunita ju xani ni 
laich caꞌalilh ju istsꞌalh. Chai ju anuꞌ 
tsꞌalh ma casacnilh ju ixtapakaꞌut 
ju lijunto ixlakꞌau”. 20

 Pus ixꞌalin 
pumatujun lhiꞌalakꞌavin. Chai ju 
xakꞌai tamakꞌaxtoklh. Chai acsni 
nilh jantu tuꞌuꞌ macontilalh ju 
isꞌaskꞌatꞌa. 21

 Pus ju ixlhipumatꞌuich 
lhiꞌalakꞌavin tꞌatsucuchokolh ju 
ixꞌamachakach ixjunita ju lijunto 

ixlakꞌau. Chai astan nipa ju 
yuchi sin tuꞌuꞌ camacontilalh ju 
isꞌaskꞌatꞌa. Chai ju ixlhipumatꞌutu 
lhiꞌalakꞌavin vana va chun 
tapasapa. 22

 Pus ju anuꞌ chakoꞌulh 
tꞌatsucukꞌo ju ixpumatujunꞌan 
lhiꞌalakꞌavin chai pumatam 
pumatam tani. Para jantu xamatiꞌ 
macontilanilh isꞌaskꞌatꞌa. Chai 
acsni ixtanikꞌota ju yuꞌunch pus 
astan vachuꞌ nilh ju anuꞌ chakoꞌulh. 
23

 Pus acsni cataꞌacxtuchokoyaꞌ ju 
tanita tis ixꞌamachakaꞌ cajunaꞌ ni 
ixpumatujunꞌan atꞌatsucukꞌo ju anuꞌ 
chakoꞌulh.

24
 Pus ju acsnich ju Jesús 

akꞌalhtailh. Alacjuni:
―Ju uxijnan jantu sok 

alacpꞌastꞌacnanatꞌit ni jantu 
machꞌakxayatꞌit ni na lacalhu ju 
tsꞌokcanta laꞌixchivinti Dios junta 
najun ni catalokꞌonchokoyaꞌ ju 
tanita. Vachuꞌ jantu mispꞌayatꞌit 
tuchi lai navi ju Dios. 25

 Pus acsni 
cataꞌacxtuchokoyaꞌ ju tanita 
jantu catamakꞌaxtokcanaꞌ nin 
calaꞌicalh. Va ixtꞌachunchach 
catatsucuyaꞌ tachi ju anquilhnin 
ju tavilanancha lactꞌiyan. 26

 Chai 
ni va asacmininatꞌit ni lai 
cataꞌacxtuchokoyaꞌ ju tanita u jantu 
pus ja lana jantu laktsꞌintꞌatꞌit junta 
tsꞌoklh ju Moisés junta najun ni 
laktsꞌilh ju achꞌitin ju ixmaktajita. 
Chai ni lakꞌalh pus ju Dios xakꞌala 
chai juni ni isDiosꞌan junita ju 
Abraham chai ju Isaac chai ju Jacob. 
27

 Pus ju Dios ni isDios junita ju 
lapanacni ju tatꞌajun pus nomputun 
ni tatꞌajun ju anuch lapanacni mas 
noncan ni makꞌanch tanita. Pus ju 
uxijnan na lhu makꞌatsꞌankꞌayatꞌit 
ju miꞌatalacpastꞌacꞌatꞌan.

Ju lhamapꞌaksin ju palai 
tasqꞌuini ni canavicalh

28
 Chai pumatam ju 

na ixlhatalanininta ju 
ixlhamapꞌaksinꞌan ju 
istꞌaꞌisraelitanin vachuꞌ lakmilh ju 
Jesús. Ju yuchi iskꞌasmatach tachi 
ju ixtajuni ju Jesús ju saduceonin. 
Chai ju yuchi machakxa ni na 
kꞌoxich ju xalhakꞌalhtayanan ju 
Jesús. Pus vachuꞌ sacmilh ju Jesús. 
Junich:
―Tachi chun ju ixlhamapꞌaksin ju 

Moisés tasmalhch ju palai tasqꞌuini 
ni canavicalh.

29
 Pus ju Jesús kꞌalhtailh. Junich:

―Ju lhamapꞌaksin ju palai 
tasqꞌuini ni anavitꞌi yuchi ju ani: 

“Akꞌasmatꞌit ji israelitanin. Ju 
miꞌucxtinꞌan Dios va pumatam. 
30

 Pus amapꞌainitꞌit ju miꞌucxtinꞌan 
Dios laꞌixlhichux miꞌalhunutꞌan 
chai laꞌixlhichux miꞌatsucuntiꞌan 
chai laꞌixlhichux mintacꞌatsanꞌan. 
Amapꞌainitꞌit istavasalanti”. 
Yuchach ju ani ju lhamapꞌaksin ju 
palai tasqꞌuini ni anavitꞌi. 31

 Chai ju 
ixlhilakatꞌui va ixtꞌachunch junita. 
Ju yuchi najun ni amapꞌainitꞌi ju 
vanin alactꞌavilhtꞌi tachi ju va jun 
miꞌakstu ju mapꞌainichꞌokꞌocꞌan. 
Matiꞌ alakatam lhamapꞌaksin ju va 
palai tasqꞌuini ni anavitꞌi.

32
 Pus ju acsnich ju anuꞌ 

lapanac ju na ixlhatalanininta 
ju ixlhamapꞌaksinꞌan ju 
istꞌaꞌisraelitanin junilh ju Jesús:
―Vasalh ji amamakaꞌunuꞌ. 

Stavasalanti tachi ju naꞌun ni va 
pumatam ju Dios. Matiꞌ akꞌantam. 
33

 Chai vasalh tasqꞌuini ni 
acmapaini ju Dios laꞌixlhichux ju 

quiꞌalhunut chai laꞌixlhichux ju 
quintacꞌatsan chai laꞌixlhichux 
ju quiꞌatsucunti. Acmapaini 
istavasalanti. Chai tasqꞌuini ni 
acmapaini ju vanin quintꞌavi 
tachi ju va jun quiꞌakstu ju 
icmapainichokocan. Vasalh 
palai lhitapalai ni acnavi 
chux ju ani. Palai jantu ni va 
tuꞌuch acmakninilh ju Dios 
u ni acxavanilh ju Dios tuꞌuꞌ 
lhakꞌailaktsꞌinti.

34
 Pus ju Jesús acsni kꞌasmatlh ni 

aktsꞌiya na kꞌox ju xalhikꞌalhtaji ju 
anuꞌ lapanac pus junich:
―Ju uxintꞌi vasalh machꞌakxai 

tuchi lacasqꞌuin ju Dios. Ju 
chavai va yuchi ju cꞌacxniyan ni 
alakꞌaꞌitꞌi ni calhinonkꞌo ju Dios 
lamiꞌatsucunti.

Pus ju acsnich tachi chun ju 
lapanacni na ixtatalhoni ju Jesús. 
Jantu ixtaquilhasacmiputun tuꞌuꞌ 
aliꞌ.

Tis istsꞌalh ju Cristo
35

 Ju Jesús ixꞌalacmasuni ju 
lapanacni ju lacakꞌai ixpujitatꞌan ju 
istꞌaꞌisraelitanin. Chai ajuni:
―Ju na talhatalanininta ju 

milhamapꞌaksinꞌan tas laich 
talhinajun ni istsꞌalh David ju Cristo 
ju ixnoncan camalakachatachilh ju 
Dios. 36

 Tas laich tanajun ju chunch 
ni mapastꞌacꞌani ju Spiritu Santu ni 
chani canaulh ju David:

Ju ucxtin Dios junilh ju 
quiꞌucxtin:

“Vanin atꞌaꞌulh junta icvi tus acsni 
actꞌalalhajayaꞌ ju mintꞌalaxcai”.

37
 Pus ni isꞌakstu ju naulh ju David 

ni ixꞌucxtin junita pus ju chunch va 
nomputun ni jantu va istsꞌalh junita.

Pus ixtalhavat lapanacni va 
lhikꞌach ixtakꞌasmatni ju ixchivinti 
ju Jesús.

Ju Jesús amucꞌanilh 
ixtalakꞌalhinꞌan ju xalackꞌajin

38
 Chai ju Jesús chani alacjuni ju 

lapanacni acsni ixꞌamalaninin:
―Jantu alacꞌaꞌinikꞌotꞌit 

tuchi tanajun ju yuꞌunch 
ju na talhatalanininta ju 
milhamapꞌaksinꞌan. Ju yuꞌunch na 
tapuꞌalhtanamputun lacalhman 
ixpumpuꞌan ni xalackꞌajinch 
tatalacasuputun. Chai na kꞌoxich 
talhiulai acsni tamacꞌami ju 
lapanacni ju laclhitamau junta 
chux catakꞌasmatꞌaꞌ. 39

 Chai 
na tatolhputun junta tatolai 
ju xalackꞌajin ju lacpujitat 
chai lacapuvai. 40

 Va tataiꞌini 
ixlacchakaꞌan ju chakolun ju 
va animacontilacanta. Chai ni 
va talacasuputun tachi ju na 
va soknicꞌa ju isꞌatsucuntiꞌan 
pus talapalai tachi ju na 
panicni ju tatꞌachivinin ju Dios. 
Pus ni chunch ju talai palai 
camamakꞌalhkꞌajnicanaꞌ ju yuꞌunch. 
Palai jantu ju aliꞌin lapanacni.

Pumatam chakoꞌulh 
lhikꞌailaktsꞌilh ju Dios ixtumin

41
 Ju aktam ju Jesús ixvi 

laꞌixpujitatꞌan ju istꞌaꞌisraelitanin. 
Anch ixvi laꞌixꞌucxlacapuꞌ ju 
lacatꞌicstꞌi pꞌaklat junta ixtamujui 
ju tumin ju ixtalhakꞌailaktsꞌin 
ju Dios ju lapanacni. Pus ju 
yuchi ixꞌalaktsꞌin ju lapanacni 
acsni ixtamujui ju ixtuminꞌan ju 
lacapꞌaklat. Pus na lhu makꞌalinin 
na laklhu ixtamujui. 42

 Chai 

milh pumatam chakoꞌulh ju va 
ixnimacontilacanta. Na quilhpatiniꞌ 
ixjunita. Pus ju yuchi muju lakatꞌui 
lactꞌicstꞌi tumin ju lana jantu 
laklhu ixtapalh ixjunita. 43

 Pus ju 
acsnich ju Jesús alactꞌasanilh ju 
ixꞌamamakaꞌui chai alacjuni:
―Slivasalh ju iclajunau. Na 

kꞌox xalhiulai ju Dios ju tuchi 
xamujui ju ani ya chakoꞌulh ju 
va nimacontilacanta chai ju na 
quilhpatiniꞌ. Palai jantu chun ju 
aliꞌin ju tamujui ju ixtuminꞌan 
ju lacapꞌaklat. 44

 Ju yuꞌunch va 
tamujui ju va xatanxajni ixtuminꞌan. 
Para ju ani quilhpatiniꞌ mukꞌo 
tachi chun ju ixpacxanta. Chux ju 
caꞌixlhitamaꞌuta ju ixvaiti.

Ju Jesús naulh ni calaclakꞌoyaꞌ 
ju ixpujitatꞌan ju israelitanin

13  Ju Jesús taxtulh ju 
lacakꞌai ixpujitatꞌan ju 

istꞌaꞌisraelitanin. Chai pumatam 
ixꞌamamakaꞌui junich:
―Quiꞌamamakaꞌunuꞌ alaktsꞌich 

ju ani chiux ni na laccꞌus chai ju 
lacchakaꞌ ni na lackꞌox.

2
 Para akꞌalhtayanalh ju Jesús. 

Junich:
―Alaktsꞌintꞌit ju ani lackꞌai 

kꞌexichakaꞌ. Pus caminaꞌ avilhchan 
acsni jantu tuꞌuꞌ catilaꞌucxtavi ju 
chiux ju ixtꞌachiux. Chux lana 
calakꞌalhikꞌocanaꞌ.

Ju Jesús naulh ta yu cajunaꞌ 
acsni vanin minta ju ixꞌaclanti

3
 Pus ju Jesús chai ju 

ixꞌamamakaꞌui taꞌalh ju akstijun 
junta ixchꞌancanta ju xaqꞌuiu 
ju olivos juncan. Chai ju anch 
ixtꞌalalacaꞌanita lacakꞌai ixpujitatꞌan 

ju israelitanin. Chai acsni tavi ju 
Jesús pus ju Pitaluꞌ chai ju Jacobo 
chai ju Xivan chai ju Tilix va 
isꞌakstuꞌan taquilhasacmi. Tajuni:

4
 ―Aquilajuniuch. Tas vananch 

ju catapasayaꞌ ju anuꞌ taxtokni ju 
xaquilajunau. Tas acpucꞌatsayau 
ni chinta ju avilhchan acsni 
cataꞌuctaxtuyaꞌ chux ju ani taxtokni.

5
 Pus ju Jesús alackꞌalhtailh. 

Ajuni:
―Alhistꞌaccꞌantꞌit ni jantu 

xamatiꞌ cataꞌokxchokꞌon. 6 Pus na 
lhu cataminaꞌ chai catanonach ni 
yuꞌunchach ju Cristo ju ixnoncan 
camalakachatachilh ju Dios. Chai 
na lhu cataꞌokxchokꞌoyaꞌ.

7
 Para acsni akꞌasmatꞌaꞌitꞌit 

ni alin ju lhilucut chai ni 
cakꞌostayachokochalh aliꞌ lhilucut 
alacatam pus jantu atꞌalhananaꞌitꞌit. 
Aktsꞌiya tasqꞌuini ni chunch ju 
catapasayaꞌ. Para jantiyuꞌ ju 
ixpuꞌaclanti ju lacamunutpaꞌ. 8 Pus 
ju amachakꞌan ju kꞌai lakꞌachakꞌan 
catꞌalasayaꞌ ju amachakꞌan 
alakatam kꞌai lakꞌachakꞌan. Chai ju 
lapanacni ju tachꞌakꞌokꞌai tam kꞌai 
ucxtin catatꞌalasayaꞌ ju ixlapanacni 
ju apumatam kꞌai ucxtin. 
Catataclhaꞌ ju lacatꞌun ju vaklhun. 
Chai caꞌalinaꞌ ju kꞌai chavan chai 
makꞌalhkꞌajnat. Pus ju ani va 
ixputaiꞌulacan ju makꞌalhkꞌajnat.

9
 Para ju uxijnan alhistꞌaccꞌantꞌit 

miꞌakstuꞌan ni alhipꞌincꞌanaꞌitꞌit 
lacapuꞌucxtin. Chai ju 
laꞌixpujitatꞌan ju mintꞌaꞌisraelitanin 
akꞌainekmacꞌanaꞌitꞌit. Chai 
alhipꞌincꞌanaꞌitꞌit laꞌixꞌucxlacapuꞌan 
ju ucxtinin chai ju lacalackꞌai 
ucxtinin va ixlacata ni 
quilalhilacaꞌanau ju quitꞌin. Pus 

ju chunch laich aꞌunaꞌitꞌit ju 
yuꞌunch ju quilacata. 10

 Chai 
ni tucaꞌ chin ju ixꞌaclanti ju 
lacamunutpaꞌ pus tasqꞌuini ni 
pꞌulhnan caꞌalacjunkꞌocanaꞌ 
chux ju lapanacni ta yu lai 
puꞌancan ju lactꞌiyan. 11

 Chai 
acsni alhipꞌincꞌanaꞌitꞌit junta 
makꞌaxtꞌakcꞌanaꞌitꞌit lacapuꞌucxtin 
pus jantu alhamakꞌanininaꞌitꞌit 
tuchꞌi ju anonaꞌitꞌit ni jantucaꞌ 
chꞌipꞌinatꞌit. Nin yuchi ni 
apꞌastꞌactꞌit tuchꞌi anonaꞌitꞌit. Para 
va tuchi cataxtakniyan ju Dios 
ju lamiꞌalhunutꞌan ju acsnich 
pantsꞌiquis pus yuchach ju 
anonaꞌitꞌit. Chunch ju anonaꞌitꞌit ni 
jantu uxijnan ju achꞌivinaꞌitꞌit para 
isꞌakstu ju Spiritu Santu. 12

 Chai 
ju lapanacni catalamakꞌaxtꞌakꞌaꞌ 
va ixlacaꞌatalh ni axcaican ju 
quintalhilacaꞌanta quitꞌin. Pus ju 
lapanacni catamakꞌaxtꞌakꞌaꞌ ju 
tam ixlakꞌauꞌan laꞌixꞌaninti. Chai 
ju xalacpaꞌitni catamakꞌaxtꞌakꞌaꞌ 
ju isꞌaskꞌatꞌan laꞌixꞌanintiꞌan. Chai 
ju saꞌaskꞌatꞌan catatꞌalasayaꞌ ju 
ixpaiꞌan chai ixnatichꞌan chai 
catalhinonaꞌ ixmaknicaꞌan. 13

 Pus 
chux ju lapanacni slivasalh 
catalhixcayan va ixlacata ni 
quilalhilacaꞌanau. Para ju 
aquilhilaksiyaꞌ tus laꞌixꞌaclanti 
ju isꞌatsucunti yuchi ju 
catakꞌalhtaxtuyaꞌ chai laich caꞌanaꞌ 
ju lactꞌiyan.

14
 Ju makꞌaniya lapanac ju Daniel 

ixjuncan ixnajun ixchivinti Dios. 
Chai ju yuchi tsꞌokꞌula junta naulh 
ni ma caꞌalinaꞌ lamimpujitatꞌan 
ju tuꞌuꞌ ju na lhitsꞌisi ju Dios. 
Chai ixlhiyuchi jantu xamatiꞌ ju 
milhiꞌuxijnan catanuyaꞌ ju anch. 

Pus ju laktsꞌin ju ani chivinti chach 
machakxa tuchi ju nomputun. Chai 
acsni alaktsꞌinaꞌitꞌit ni uctaxtulh ju 
anuꞌ ju lhichivinilh ju Daniel pus 
tachi chun ju tavilanalh laxaꞌestado 
Judea chach taꞌatsꞌalalh. Cataꞌalh 
ju lactalhpa. 15

 Chai ju caꞌakstitavi 
lacasotea chakaꞌ va tsꞌalhti 
catakꞌalhtaju chai caꞌatsꞌalalh. 
Para jantu catiꞌalilh ispantsꞌiquis 
ni lai catanu ju laꞌixchakaꞌ ni 
va caꞌalh maxtunuꞌ tuꞌuꞌ ju 
ixtaxtokni. 16

 Chai ju chꞌalhcatnan 
laꞌixcuxtu vachuꞌ caꞌatsꞌalalh. 
Chai jantu cataspꞌitchokolh 
laꞌixchakaꞌ ni va caꞌalh iniꞌ ju 
ixcutun. 17

 Painiꞌitnich ju yuꞌunch 
ju jantu lacakꞌox chai ju va tatꞌajun 
matsꞌiquinin isꞌaskꞌatꞌan ju acsnich 
avilhchan. 18

 Atꞌapꞌaininitꞌit 
ju Dios ni jantu tasqꞌuini ni 
atsꞌalayaꞌitꞌit lacalhicꞌasnin. 
19

 Chunch alhisqꞌuinitꞌit ni na 
lhu catamakꞌalhkꞌajnanaꞌ ju 
lapanacni ju acs avilhchan. 
Catamakꞌalhkꞌajnanaꞌ tachi ju jantu 
tavanan makꞌalhkꞌajnancanta tus 
acsni tavanan navicantacha ju Dios 
ju lacamunutpaꞌ. Chai jantu aktam 
chun catamakꞌalhkꞌajnanchokoyaꞌ 
tavanan. 20

 Pus ju quiꞌucxtinꞌan 
Dios ni jantu caꞌixnaulh ni palai 
va lacatsꞌunin caꞌixnavi ju anuch 
avilhchan pus jantu xamatiꞌ 
caꞌixtakꞌalhtaxtulh. Ixtanikꞌota. 
Para ni na amapaini ju lapanacni 
ju ixꞌalacsacxtuta pus yuchi va 
lacatsꞌunin lhinavilh ju anuꞌ 
avilhchan.

21
 Pus ju acsnich jantu xcai ni 

xamatiꞌ chani catajunan: “Alaktsꞌich. 
Ani ya ju Cristo ju ixnoncan 
camalakachatachilh ju Dios”. U 

chani catajunan: “Alaktsꞌich anuꞌ 
ya”. Pus ni chunch ju catajunan 
xamatiꞌ jantu alacꞌaꞌitꞌit. 22

 Pus 
ju acsnich caꞌalinaꞌ ju lapanacni 
ju catanonaꞌ ni yuꞌunch ju Cristo 
ju ixnoncan camalakachatachilh 
ju Dios mas jantu. Chai caꞌalinaꞌ 
ju lapanacni ju catanonaꞌ ju 
taꞌaklhtamat chivinti. Para chunch 
catachivinaꞌ tachi ju vasalh tatꞌajun 
nonin ju ixchivinti Dios. Chai 
na lhu catanaviyaꞌ ju taxtokni ju 
catapumavasalaputunach ni vasalh 
ixlapanacni Dios tajunita mas jantu. 
Chai catanaviyaꞌ ju lhamakꞌan 
ni va laich catapuꞌokxchokꞌolh 
ju lapanacni ju asacxtuta ju Dios. 
23

 Para ju uxijnan alhistꞌaccꞌantꞌit. 
Iclajuntauch chux ju ani mas tucaꞌ 
tapasai ni laich acꞌatsꞌayaꞌitꞌit ni 
chunch ju catapasayaꞌ.

Chani cajunaꞌ acsni 
caminchokoyaꞌ ju Cristo

Ju Jesús tailhiꞌalh ixchivinti chai 
ajuni ju ixꞌamamakaꞌui:

24
 ―Ju acsni avilhchan acsni 

catapasayaꞌ ju anuꞌ makꞌalhkꞌajnat 
pus catsꞌisaꞌ ju avilhchan. Chai ju 
malhquiyuꞌ jantu camapulhcuyaꞌ. 
25

 Chai catapatajuyaꞌ ju stꞌacu. 
Chai tachi chun ju ani catataclhaꞌ. 
26

 Pus ju acsnich ju lapanacni 
aquintalaktsꞌinach ju quitꞌin 
ju quimalakachatachilh Dios 
ni lapanac actsucuyaꞌ ju ani. 
Aquintalaktsꞌinach acsni acminach 
lacaꞌataputsꞌi. Chai catacꞌatsayaꞌ 
ni na alin ju quintachaput 
chai xakꞌai icjunita. 27

 Chai ju 
acsnich acmalakachatachilh ju 
quiꞌanquilhnin. Chai ju yuꞌunch 
catamakꞌaixtꞌokꞌach ju lapanacni ju 

icꞌasacxtuta. Chai ju anuꞌ lapanacni 
cataminanta ju ixlhilacaputsꞌun ju 
lacamunutpaꞌ mas palai makat cava 
ju ani lacatꞌun u ju lactꞌiyan.

28
 Alaktsꞌintꞌit tachi ju takꞌayai ju 

tuꞌuꞌ xaqꞌuiu higo. Acsni catsucuyaꞌ 
xajchiniꞌ ju sastꞌi xaxkꞌoi pus 
pꞌucꞌatsꞌayatꞌit ni vaninch minta 
ju lacapꞌasni. 29

 Pus vana va chun 
ju ani. Acsni alaktsꞌinaꞌitꞌit ni 
catapasayaꞌ ju ani taxtokni pus 
apꞌucꞌatsꞌayaꞌitꞌit ni slivasalh jantu 
makꞌan ticꞌacx tus caꞌaclayaꞌ ju 
lacamunutpaꞌ. 30

 Slivasalh ju 
iclajunau. Jantu catanikꞌoyaꞌ ju 
lapanacni ju chavai tatꞌajun tus 
cataꞌaktsakꞌoyaꞌ tachi chun junima 
taxtokni. 31

 Ju tꞌiyan chai ju 
lacatꞌun catsꞌankꞌakꞌoyaꞌ. Para ju 
quinchivinti aktsꞌiya caꞌuctaxtuyaꞌ.

32
 Para jantu xamatiꞌ cꞌatsai 

tis avilhchan chai tuchi hora ju 
acminaꞌ ju quitꞌin. Nin yuꞌunch 
ju anquilhnin ju tavilanancha 
lactꞌiyan nin quitꞌin mas istsꞌalh 
Dios icjunita. Va isꞌakstu ju quimpai 
ju cꞌatsai.

33
 Pus skꞌalalhch atsꞌucꞌutꞌit. 

Alhistꞌaccꞌantꞌit. Atꞌachꞌivinintꞌit ju 
Dios ni jantu cꞌatsꞌayatꞌit tavananch 
ju acminaꞌ. 34

 Pus ju acsnich chunch 
cajunaꞌ tachi acsni an makat tam 
jokꞌat. Ni tucaꞌ an pus ajuni ju 
ixlapanacni ni catalhistaclh ju 
ixchakaꞌ. Chai pumatamin axtakni 
ixlhichꞌalhcat ju catanaviyaꞌ. Chai 
juncanch ju ixlhistꞌacꞌa malhtich 
ni calhistaclich. 35

 Pus vana va 
chun ju uxijnan. Alhistꞌaccꞌantꞌit ni 
vachuꞌ jantu cꞌatsꞌayatꞌit tavananch 
ju acminaꞌ quitꞌin ju miꞌucxtinꞌan 
icjunita. U tokꞌoxai. U paitat tsꞌis. 
U acsni paktꞌutu tꞌasata ju chilaꞌ. U 

acsni catuncuntilayach. 36
 Jantu 

xcai ni va tam pantsꞌiquis acmilh 
chai aclalhitajuyau ni tachi ju 
va lhtꞌatꞌayatꞌit lamiꞌatsucuntiꞌan. 
37

 Ju tuchi iclajunau ju uxijnan 
icꞌalacjuni tachi chun ju lapanacni. 
Alhistꞌaccꞌantꞌit.

Talacchivinilh ta yu laich 
catapuchꞌapayaꞌ ju Jesús

14  Pus va lakatꞌui avilhchan 
ixcꞌacx tus caꞌalinaꞌ ju 

cꞌatan ixpupastaccan ju anuꞌ 
atatsꞌisni acsni tatakꞌalhtaxtulh 
laꞌixꞌanintiꞌan ju xalackꞌajin 
istsꞌalan ju makꞌaniya israelitanin. 
Chai vachuꞌ acs ixꞌalin alakatam 
cꞌatan acsni ixtaꞌui ju xkapavati 
ju jantu ixtamacaꞌanita ju xatꞌin. 
Pus ju xalackꞌajin palijni chai ju 
lapanacni ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin tapuxcaulh ta yu 
laich caꞌixtapuꞌokxchokꞌochꞌapalh 
laꞌixchivinti ju Jesús ni laich 
catalhinonaꞌ ixmaknica. 2 Para 
ixtanajun:
―Jantu cachꞌapayau acsni va 

alin ju cꞌatan ni na aktsamcanta ju 
acsnich. Va laich catatalhkꞌamalh ju 
lapanacni.

Pumatam chakoꞌulh 
lakxtixtꞌekꞌemucꞌalh ju Jesús 

ju na saksi acamin
3

 Pus ju Jesús ixvilhcha 
lakꞌachakꞌan Betania laꞌixchakaꞌ ju 
Simón ju na ixpacxanta istsꞌitsꞌi para 
palaich ixnavita ju Jesús. Chai acsni 
ixvi ju lacamixa pus milh pumatam 
chakoꞌulh ju ixlhiminta lakatam 
lumeti ju chiux ixlhinavicanta. Para 
na stacꞌacꞌa ixjunita. Chai ju anuꞌ 

chiux alabastro juncan. Pus ju anuꞌ 
lumeti ixputajun ju tuꞌuꞌ ju na saksi 
ixꞌacamin. Chai ju yuchi nardo 
ixjuncan chai na laklhu ixtapalh 
ixjunita. Pus ju anuꞌ chakoꞌulh 
kekpꞌakxlh ju lumeti chai tsuculh 
lakxtixtꞌekꞌemucꞌanaꞌ ju Jesús ju 
ixtajun. 4 Pus ju aliꞌin ju ixtavilanalh 
ju anch talhitalhkꞌamalh. Chai 
talaclajunilh sia isꞌakstuꞌan:
―Tajuch ni va xalhakꞌamanan 

ju ani saksi acamin. 5 Ju yuchi 
jantu va lakatꞌutu cientos tumin 
ixtapalh junita. Ni caꞌistꞌacalh pus 
lai caꞌixtaknicalh ju quilhpatinin ju 
ixtapalh.

Pus lana jantu kꞌox xatalhiulai 
tuchi navilh ju anuꞌ chakoꞌulh.

6
 Para ju Jesús alacjuni:

―Amacꞌaꞌuntꞌit. Tajuch ni va 
lhixcꞌayatꞌit. Na kꞌox ju tuchi 
xaquinavinich. 7 Aktsꞌiya alin ju 
quilhpatinin junta vilatꞌit. Chai 
acsni alacꞌasqꞌuinaꞌitꞌit laich 
anaviniyaꞌitꞌit ju kꞌox. Para ju quitꞌin 
jantu actilatꞌaꞌalhtanankꞌalhiu. 8 Ju 
ani ya chakoꞌulh navilh tachi ju lai 
xanavi. Mas tucaꞌ icmacnucanta 
para ju yuchi acsni quilacamucꞌalh 
ju cꞌuchꞌu pus tachi ju va jun 
quimucꞌalh ixlacata quiꞌaninti 
ni chunch ju lhilanicantauch 
ni xamatiꞌ taꞌacnui. 9 Slivasalh 
ju iclajunau. Vanta anchach ju 
lacamunutpaꞌ junta canoncanaꞌ ta 
yu lai takꞌalhtaxtucan pus vachuꞌ 
canoncanaꞌ tuchi ju xanavi ju ani 
ya chakoꞌulh. Ju chunch jantuch 
cacapcanaꞌ ju yuchi.

Ju Judas makꞌaxtaklh ju Jesús
10

 Ju Judas Iscariote pumatam 
ixlhipumacautꞌuiꞌan ixjunita. Pus 

ju acsnich ju yuchi alakꞌalh ju 
xalackꞌajin palijni. Alh atꞌatakꞌoxiniꞌ 
ta yu laich capumakꞌaxtꞌakꞌaꞌ ju 
Jesús. 11

 Chai ju yuꞌunch acsni 
takꞌasmatlh ju ixchivinti ju Judas 
na talackꞌachalh. Tamachꞌanulh. 
Tajunilh ju Judas ni cataxtakniyaꞌ 
ju tumin. Pus ju Judas tus 
acsnich na ixpuxcajui ta yu laich 
capumakꞌaxtꞌakꞌaꞌ ju Jesús.

Ju Jesús alactꞌavailh ju 
ixpumacautꞌuiꞌan

12
 Pus ju xapꞌulhnan avilhchan 

ixjunita ju anuꞌ cꞌatan acsni 
ixtaꞌui ju xkapavati ju jantu 
ixtamacaꞌanita ju xatꞌin chai 
acsni ixtamakni ixborregoꞌan ju 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju xalackꞌajin istsꞌalan ju makꞌaniya 
israelitanin. Pus ju acsnich ju 
ixꞌalacmamakaꞌui ju Jesús tajunich:
―Tas anchach ju kꞌoxich lhiulai ju 

uxintꞌi ju acꞌanau lakꞌoxinin junta 
laich caꞌu ju borrego.

13
 Pus ju Jesús amalakachalh 

ixtꞌiyunꞌan ixꞌalacmamakaꞌui. Chai 
alacjunich:
―Apꞌinchitꞌit ju lakꞌachakꞌan. 

Chai ju anch apꞌakxtꞌokꞌaꞌitꞌit 
pumatam jokꞌat ju lhiꞌanta xcan 
lacaxalu. Pus atꞌaimalhipꞌinaꞌitꞌit 
ju yuchi. 14

 Chai junta catanuyaꞌ 
ju yuchi pus vachuꞌ atꞌanuyaꞌitꞌit. 
Chai chani ju aꞌunaꞌitꞌit ju 
amachakaꞌ: “Ju amamakaꞌunuꞌ ma 
najun ni ta ma anchach ju alin 
ju cuarto junta lai catꞌaꞌuyaꞌ ju 
borrego ju ixꞌalacmamakaꞌui”. 
15

 Chai ju anuꞌ amachakaꞌ 
catamasuniyanch ixlhitantalaktꞌui 
junta kꞌaich ixchakaꞌ. Ju anch 

lakasilakꞌoxinincantach. Pus 
anchach ju alakꞌoxiniyaꞌitꞌit ju vaiti 
quilacatachꞌan quijnanꞌan.

16
 Pus ju ixꞌamamakaꞌui taꞌalh ju 

lakꞌachakꞌan chai vasalh talhitajulh 
tachi ju ixꞌajuncantach. Chai 
anchach ju talakꞌoxinilh ju vaiti 
ixlacata ju cꞌatan.

17
 Chai acsni tokꞌoxa pus ju 

Jesús anch ju alactꞌaꞌalh ju 
ixpumacautꞌuiꞌan ixꞌamamakaꞌui. 
18

 Chai acsni tatavilh lacamixa 
chai tatsuculh venin pus ju Jesús 
alacjuni:
―Slivasalh ju iclajunau. Pumatam 

ju milhiꞌuxijnan ju quilatꞌavenau 
aquimakꞌaxtꞌakꞌaꞌ.

19
 Pus ju acsnich ju yuꞌunch na 

taꞌamakꞌaninilh. Kꞌantam kꞌantam 
tajunich:
―Para ja quitꞌin.
Chai apumatam ixnajun:
―Para ja quitꞌin.
20

 Chai ju Jesús alackꞌalhtailh. 
Alacjunich:
―Yuchi ju pumatam ju sia 

uxijnan ju mimpumacautꞌuiꞌan 
ju lakputam quintꞌatamajkꞌoi 
laquincꞌaꞌulh. 21

 Slivasalh ni acꞌanaꞌ 
laquiꞌaninti tachi ju iclhitsꞌokcanta. 
Quitꞌin ju quimalakachatachilh 
Dios ni lapanac actsucuyaꞌ ju ani. 
Para painich ju anuꞌ lapanac ju 
aquimakꞌaxtꞌakꞌaꞌ. Palai kꞌox ixva 
ni jantu tavanan istsuculh ju anuꞌ 
lapanac.

22
 Chai acsni ixtatꞌajun venin 

pus ju Jesús chꞌapalh ju xkapavati. 
Xtaknilh lhakꞌailaktsꞌiuch ju Dios. 
Acsnicaꞌ ju chꞌekꞌelh. Alacxtaknilh 
ju ixꞌamamakaꞌui chai alacjunich:
―Aꞌutꞌitch. Ju ani quilacatuna 

junita.

23
 Vachuꞌ xakatailh ju tasa 

ju ixputajun ju vino. Xtaknilh 
lhakꞌailaktsꞌiuch ju Dios chai 
axtaknilh ju ixꞌamamakaꞌui. Chai 
ju yuꞌunch takꞌotkꞌo ixchuxꞌan. 24

 Ju 
acsnich ju Jesús alacjunich:
―Ju yuchi quiꞌacꞌalhni. Chai 

acsni cataxtuyaꞌ ju yuchi pus 
camavasalayaꞌ ju sastꞌi chivinti ju 
caꞌalaclhitꞌatakꞌoxiyaꞌ ju Dios ju 
lapanacni ni laich caꞌamacꞌacxaniyaꞌ 
ixꞌalactuꞌuntiꞌan lhu lapanacni. 
25

 Slivasalh ju iclajunau. Jantuch 
tavanan actikꞌotchokolh ju vino tus 
acsnich avilhchan acsni ackꞌotꞌach ju 
sastꞌi vino junta lhinonacha ju Dios.

Ju Jesús junilh ju Pitaluꞌ ni 
canonaꞌ ni jantu mispai ju yuchi

26
 Pus acsni talakꞌaya ju Dios 

lacamilhpat pus tataxtulh ju 
lacachakaꞌ. Taꞌalh ju anuꞌ akstijun 
junta chꞌancanta ju xaqꞌuiu olivos. 
27

 Chai acsni tachaꞌalh ju anch pus 
ju Jesús alacjunich:
―Minchuxꞌan aquilamacoyokꞌoyau 

ju chavai atatsꞌisni. Iccꞌatsai ni 
chunch ju alayaꞌitꞌit ni chani najun 
ju Dios laꞌixchivinti ju tsꞌokcanta: 

“Acmakniyaꞌ ju xaꞌalhistacnaꞌ. Chai 
ju ixborregojni catataꞌakpitsiyaꞌ”. 
Chunch ma naulh ju Dios. 28

 Para 
ju astanch acsni actaꞌacxtuchokoyaꞌ 
junta acmacnucanaꞌ pus acpꞌulhꞌanaꞌ 
ju xaꞌestado Galilea. Astan 
achꞌipꞌinaꞌitꞌit ju anch ju uxijnan.

29
 Pus ju acsnich ju Pitaluꞌ junilh:

―Mas cataꞌatsꞌalhkꞌo ju aliꞌin 
para ju quitꞌin jantu tavanan 
actimacoyaꞌun.

30
 Para ju Jesús junilh ju Pitaluꞌ:

―Slivasalh ju icjunan. Ju chavai 
atatsꞌisni acsni tucaꞌ tꞌasai paktꞌui 

ju chilaꞌ ju uxintꞌi paktꞌutu naꞌuntꞌa 
ni jantu qꞌuimispꞌai.

31
 Para ju Pitaluꞌ na pꞌas ixnajun 

ni jantu tavanan catinaulh ni jantu 
mispai mas tus catꞌamaknicalh. 
Chai si chun ixtanajun ju aliꞌin 
ixꞌalacmamakaꞌui ju Jesús.

Ju Jesús tꞌachivinilh ju ixpai
32

 Pus ju astan ju Jesús chai ju 
ixꞌalacmamakaꞌui tachaꞌalh junta 
ixjuncan Getsemaní. Chai acsni 
tachaꞌalh ju anch pus ju Jesús 
alacjuni ju ixꞌalacmamakaꞌui:
―Anich atꞌolatꞌitcaꞌ pantsꞌiquis. 

Chactiquitꞌachiviniꞌ ju Dios.
33

 Pus ju Jesús alackꞌailhiꞌalh ju 
Pitaluꞌ chai ju Jacobo chai ju Xivan. 
Taꞌalh palai avinti lacatsꞌunin chai 
ju Jesús na talhanalh. Chai tsuculh 
amakꞌaninin. 34

 Chai alacjunich:
―Slivasalh na icꞌamakꞌaninin. 

Tachi ju va aquimakniyaꞌ ju 
quiꞌamakꞌanit. Aquilapacxauch ju 
ani. Jantu alhtꞌatꞌatꞌit.

35
 Ju acsnich ju Jesús palai makat 

alh lacatsꞌunin chai taꞌaktsokotavi 
chai taquilhputalh ju lacatꞌun. 
Tꞌachivinilh ju Dios. Sqꞌuinilh ni va 
laich cava jantu vana canaulh ju ixpai 
ni tasqꞌuini ni camaknicalh tachi ju 
aktsꞌiya ilhcata. 36

 Chanich ju juni:
―Quimpai ju uxintꞌi lai 

navikꞌoꞌui tachi chun ju 
taxtokni. Aqꞌuimakꞌosunin ju ani 
makꞌalhkꞌajnat ju slivasalh na 
tsꞌinqꞌui. Para jantu anavitꞌi tachi ju 
iclacasqꞌuin ju quitꞌin. Va yuchi ju 
anavitꞌi tachi ju anonaꞌ ju uxintꞌi.

37
 Chai acsni taspꞌitcha ju Jesús 

alaclhitajulh ju ixtꞌutunꞌan ni va 
ixtalhtatavilanalh. Chai ju yuchi 
junilh ju Pitaluꞌ:

―Simón ja va lhtꞌatꞌaich. Ja lana 
jantu lai ixkꞌalhcꞌujtꞌi va pantsꞌiquis. 
38

 Akꞌalhcꞌujtꞌit. Atꞌachꞌivinintꞌit 
ju Dios. Ju chunch jantu 
cataꞌokxchokꞌoyan ju lhacaticuru. 
Pus ju lamiꞌalhunutꞌan vasalh 
navipꞌutꞌunatꞌit ju kꞌox. Para ju va 
lamiꞌakstuꞌan jantu lai naviyatꞌit.

39
 Pus aktam anchokopa ju Jesús 

tꞌachiviniꞌ ju Dios. Chai vana va 
chun ju nonchokopa. 40

 Chai acsni 
taspꞌitcha aktam alaclhitajuchokopa 
ixpumatꞌutuꞌan ixꞌalacmamakaꞌui ni 
aktam ixtalhtatananchokopalai. Pus 
na tsꞌinqꞌui ixjunita ixlakchulhꞌan 
ni na ixtalaclhtataputun. Chai ju 
yuꞌunch jantu ixtacꞌatsai tuchi lai 
catajunilh ju Jesús. 41

 Pus ampa 
tꞌachiviniꞌ ju Dios chai acsni 
minchokolh ixlhipaktꞌutuch pus 
alacjunich:
―Ja lana va alhtꞌatꞌakꞌalhiyaꞌitꞌit 

chai astꞌacnankꞌalhiyaꞌitꞌit. 
Kꞌoxich ju chavai. Chilh ju 
hora acsni acmakꞌaxtakcanach 
laꞌixmacaꞌan ju alactuꞌunin. 
Quitꞌin ju quimalakachatachilh 
Dios ni lapanac actsucuyaꞌ ju 
ani. 42

 Akꞌostꞌolatꞌit. Caꞌauch 
apakxtoknin. Va anich minta ju 
aquimakꞌaxtꞌakꞌach.

Tachꞌin lhiꞌancalh ju Jesús
43

 Pus lana chincha ju Judas 
acsni ixtꞌajuncaꞌ chiviniꞌ ju Jesús. 
Yuchi ju Judas ju ixlhipumacautꞌui 
ixjunita ixꞌalacmamakaꞌui. Ju yuchi 
ixꞌakꞌailhiminta lhu ju lapanacni. 
Ixlapanacnich ixtajunita ju 
xalackꞌajin palijni chai ju papanin 
chai ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin. Ju aliꞌin 

ixtalhiminta ju ixmachitaꞌan chai 
aliꞌin ixtalhiminta ju tuꞌuꞌ qꞌuiu. 
44

 Pus ju anuꞌ ju camakꞌaxtaknanach 
ixꞌalaclhijunitach ju ixtalhavat 
lapanacni ta yu capumakꞌaxtꞌakꞌach. 
Chani ixꞌalacjunita:
―Ju acmacchꞌuchꞌuyaꞌ yuchach. 

Achꞌapꞌayaꞌitꞌit. Alhipꞌinaꞌitꞌit. Kꞌox 
alhistꞌacꞌaꞌitꞌit.

45
 Pus acsni chaꞌalh ju Judas lana 

lakꞌalh junta ixya ju Jesús. Junich:
―Amamakaꞌunuꞌ.
Chai lana macchꞌuchꞌulh. 46

 Pus 
lana soko tachꞌapalh ju aliꞌin. 
Tachꞌin tanavi.

47
 Para ju pumatam ju ixtꞌavi 

ju Jesús lana soko maxtulh 
ixmachita. Chai ulanilh ixlapanac 
ju xakꞌai pali. Lana chakxpꞌuxnilh 
ju ixꞌakꞌaxkꞌolh. 48

 Pus ju Jesús 
alacjuni ju ixtalhavat lapanacni:
―Tajuch ni va quilanaviyau 

tachi ju tam akꞌalhonaꞌ ju 
chꞌapꞌapꞌutꞌunatꞌit ni va lhitꞌantꞌatꞌit 
ju mimachitaꞌan chai ju qꞌuiu. 
49

 Chux avilhchan xaclatꞌatanuyau 
lacakꞌai mimpujitatꞌan ju uxijnan. 
Chai xaclamalaniyau. Para jantu 
xaquilachꞌapayauch ju acsnich. 
Para chunchach ju tꞌajun tapasanaꞌ 
ni caꞌuctaxtuyaꞌ tachi chun ju 
tsꞌokcanta laꞌixchivinti Dios ju 
quilacata.

50
 Ju acsnich tachi chun ju 

ixꞌalacmamakaꞌui ju Jesús 
tamacoyaulh. Taꞌatsꞌalhkꞌo 
ixchuxꞌan.

Pumatam tsꞌalh atsꞌalalh
51

 Chai pumatam tsꞌalh 
ixchꞌakꞌokꞌai ju Jesús. Chai ju 
yuchi va ixmacajucalh lakatam kꞌai 
pumpuꞌ. Va yuchach ju ixlakchꞌita. 

Pus ju ixtalhavat lapanacni 
tachꞌapalh vachuꞌ ju yuchi. 52

 Para 
ju yuchi macontilalh ju kꞌai 
ixpumpuꞌ. Va kꞌai tsasau atsꞌalaꞌalh.

Ju Jesús lhiꞌancalh 
laꞌixpuꞌucxtinꞌan ju israelitanin

53
 Pus ixtalhavat lapanacni 

talhiꞌalh ju Jesús laꞌixchakaꞌ 
ju xakꞌai pali. Chai ju anch 
talhitakꞌaixtoklh chux ju xalackꞌajin 
palijni chai ju papaninch chai 
ju na ixtalhatalanininta ju 
ixlhamapꞌaksin ju istꞌaꞌisraelitanin. 
54

 Pus ju Pitaluꞌ va ixlhimakat 
ixchꞌakꞌokꞌata ju Jesús tus 
tanu vachuꞌ pulacni ta 
ixlakachakꞌaxnucanta ju ixchakaꞌ ju 
xakꞌai pali. Chai ju anch alactꞌatavi 
ju pulasiyajni. Ju yuꞌunch 
ixtalacskꞌonvilanalh.

55
 Pus ju xalackꞌajinch palijni chai 

ixchuxꞌan ju ucxtinin ixtapuxconich 
tichi chavaich ju lai catanaulh 
tuꞌuꞌ taꞌaklhtamat chivinti ni laich 
catalhinaulh ixmaknica ju Jesús. 
Para jantu tavanan talhitajunilh 
tuꞌuꞌ talakꞌalhin. 56

 Na lhu lapanacni 
ixtanajun taꞌaklhtamat chivinti 
ixlacata ju Jesús. Para jantu va 
lakatam ixtanavi ixchivintiꞌan. 57

 Ju 
aliꞌin lapanacni tataya. Tanaulh 
taꞌaklhtamat chivinti ixlacata ju 
yuchi. Ixtanajun:

58
 ―Ju quijnan ickꞌasmatnitau 

acsni naulh ni ma calaclhmokaꞌ ju 
kꞌai pujitat ju yocanta laꞌixmacaꞌ 
lapanacni. Chai ixlhilakatꞌutu 
avilhchan ma cayochokoyaꞌ 
alakatam. Para ma jantu lapanacni 
ju catayoyaꞌ.

59
 Para nin chunch jantu lai va 

lakatam ixtanavi ixchivintiꞌan.

60
 Pus ju acsnich ju xakꞌai pali 

taya laꞌixꞌucxlacapuꞌan ixtalhavat 
lapanacni. Sacmilh ju Jesús. Junich:
―Ja jantu tuꞌuꞌ akꞌalhtꞌayananaꞌ. 

Tijuch ju talhichivimakꞌanan ju ani 
tayanalh.

61
 Para ju Jesús va sek taya. Jantu 

tuꞌuꞌ xaꞌakꞌalhtayanan. Chai ju xakꞌai 
pali aktam sacmichokopa. Junich:
―Ja uxintꞌi ju Cristoꞌat ju ixnoncan 

camalakachatachilh ju Dios. Ja 
istsꞌalhꞌat ju Dios ju lakꞌayacan.

62
 Chai ju acsnich ju Jesús 

akꞌalhtayanalh:
―Quitꞌinch. Chai astan 

aquilalaktsꞌinau acsni actolaꞌ vanin 
junta vi ju Dios ju na tachapun. 
Chai aquilalaktsꞌinau acsni acminaꞌ 
laxaꞌataputsꞌi ju lactꞌiyan. Quitꞌin 
ju quimalakachatachilh Dios ni 
lapanac actsucuyaꞌ ju ani.

63
 Pus ju acsnich ju xakꞌai pali 

lana lhtꞌit kꞌexlh ju ixpumpuꞌ ju va 
ixtalhkꞌamtich. Chai naulh:
―Tis aliꞌ chivinti maktasqꞌuiniyau. 

64
 Kꞌasmatꞌatꞌit ju macxcai chivinti 

ju xanajun ni tachi ju Dios ju 
jumputun. Tas nonatꞌit ju chavai.

Pus ju yuꞌunch tsꞌan tanonkꞌo ni 
lhijunch ni camaknicalh.

65
 Pus ju acsnich ju aliꞌin 

tatsuculh lakpuchujvanin ju Jesús. 
Talakpuchꞌilh chai taꞌulanilh chai 
tajunich:
―Anauch tichi chavaich ju 

xaꞌulaniyan.
Chai astan ju pulasiyajni 

taquincatisamalh.

Ju Pitaluꞌ naulh ni jantu 
mispai ju Jesús

66
 Pus ju Pitaluꞌ makspaꞌ ixvi 

laꞌixpulacni kꞌex. Chai xajchilh 

pumatam isquitiꞌ ju xakꞌai pali. 
67

 Chai acsni laktsꞌilh ju Pitaluꞌ 
junta ismakskꞌonvi skotutu. Junich:
―Ju uxintꞌi vachuꞌ 

ixtꞌaꞌucxuntꞌaꞌun ju Jesús amachakaꞌ 
Nazaret.

68
 Para ju Pitaluꞌ junilh:

―Jantu icmispai chai jantu 
icmachakxai tuchꞌi qꞌuiꞌumpꞌutꞌun.

Chai lana taxtulh ju Pitaluꞌ. 
Talacxtutaya. Chai lana tꞌasalh ju 
puyux. 69

 Pus ju anuch squitiꞌ ni 
laktsꞌinchokopa aktam ju Pitaluꞌ 
pus alacjunchokopa ju anuch 
ixtavilanalh:
―Ju ani vachuꞌ makyuchi.
70

 Para aktam nonchokopa ju 
Pitaluꞌ ni jantu slivasalh. Chai ni 
pantsꞌiquis jumpa pus yuꞌunch ju 
ixtavilanalh tajunchokopa ju Pitaluꞌ:
―Slivasalh ni vachuꞌ makyuchꞌat 

ni vachuꞌ amachakaꞌat Galilea ni 
vachuch chun ju chꞌivinin tachi ju 
tachivinin ju yuꞌunch.

71
 Para ju Pitaluꞌ naulh:

―Chach quimamakꞌalhkꞌajni ju 
Dios ni jantu slivasalh ju tuchi 
iclajunau. Dios cꞌatsai ni jantu 
icmispai ju anuꞌ lapanac tichi 
lhasacmininatꞌit.

72
 Chai ju puyux lana tꞌasalh 

ixlhipaktꞌuich. Chai ju Pitaluꞌ lana 
pastaclh ju ixchivinti ju Jesús ju 
ixjunita acsni junich ni paktꞌutu 
canonaꞌ ni jantu mispai acsni tucaꞌ 
paktꞌui tꞌasata ju puyux. Pus ju 
Pitaluꞌ acsni pastaclh ju chunch 
lana tsuculh kꞌalhunuꞌ.

Ju Jesús lhiꞌancalh laꞌixꞌucxlacapuꞌ 
ju gobernador Pilato

15  Acsni tunculh 
talacchivinilh ju 

xalackꞌajin palijni chai ju papanin 
chai ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin chai ju aliꞌin 
ixꞌucxtinin ju israelitanin. 
Chai talhiꞌalh ju Jesús 
tachꞌin. Taquimakꞌaxtaknilh ju 
ixgobernadorꞌan ju romanonin. 
Yuchi ju Pilato ixjuncan. 2 Chai ju 
Pilato sacmilh ju Jesús. Junich:
―Ja vasalh uxintꞌi ju xaꞌucxtinꞌat 

ju israelitanin.
Chai ju Jesús akꞌalhtayanalh. 

Junich:
―Chunch tachi ju naꞌun.
3

 Pus ju xalackꞌajin palijni na 
lhu talakꞌalhin tamucꞌanilh ju 
Jesús para ju Jesús jantu tuꞌuꞌ 
akꞌalhtayanalh. 4 Chai ju Pilato 
aktam sacmichokopa ju Jesús. 
Junich:
―Ja jantu tuꞌuꞌ akꞌalhtꞌayananaꞌ. 

Na lhu talakꞌalhin tamucꞌaniyan.
5

 Para ju Jesús jantu tavanan 
akꞌalhtayanalh tuꞌuꞌ. Chai ju Pilato 
na lhamakꞌaninilh ni jantu tuꞌuꞌ 
xanajun ju Jesús.

Jesús makꞌaxtakcalh laꞌixꞌaninti
6

 Chux cꞌata ju gobernador 
Pilato ixꞌamasmanita ju lapanacni 
ni ixmaxtui lacapulachꞌin 
pumatam tachꞌin ju acs cꞌatan. 
Ixmaxtui va tichi chavaich ju 
tasqꞌuinlich ju lapanacni. 7 Chai 
ju acsnich cꞌata ixꞌalin pumatam 
tachꞌin ju ixjuncan Barrabás. Ju 
yuchi ixꞌalactꞌatꞌalhnucanta ju 
ixtꞌaꞌamakninin. Ju yuꞌunch 
ixtamaknita ju lapanacni acsni 
tatꞌalasalh ju kꞌai ucxtin. 8 Pus ju 
ixtalhavat lapanacni talakꞌalh ju 
Pilato. Tatsuculh tapaininin ni 

chunchach caꞌanavinicalh tachi 
akchux ixtacꞌatanich. 9 Pus ju 
Pilato ixꞌanaviniputun ixkꞌachatꞌan 
ju yuꞌunch chai yuchi chani 
alaclhijunich ju israelitanin:
―Ja lacꞌasqꞌuinatꞌit ni acmacaulh 

ju ani ya miꞌucxtinꞌan ji israelitanin.
10

 Ju Pilato yuchi chunch 
alaclhijuni ni ixmachakxai 
ni va ixꞌaxcayantichꞌan ju 
ixtapumakꞌaxtakta ju Jesús ju 
xalackꞌajin palijni. 11

 Chai ju 
xalackꞌajin palijni talacmalacaꞌinilh 
ixtalhavat lapanacni ni catasqꞌuinlh 
ni alai camacajuncalh ju Barrabás. 
12

 Pus ju acsnich ju Pilato 
akꞌalhtayanalh chai alacjunchokopa 
ju israelitanin:
―Para tijuch ju lacꞌasqꞌuinatꞌit ju 

acnavi ju unatꞌit miꞌucxtinꞌan.
13

 Pus ju ixtalhavat lapanacni 
pꞌas tanaulh ni lacacurus 
camaquilhtacalh. 14

 Para ju Pilato 
alacjuni:
―Tajuch. Tis talakꞌalhin ju navita.
Para ju ixtalhavat lapanacni palai 

pꞌas ixtalacnajun:
―Amaqꞌuilhtꞌatꞌich ju lacacurus.
15

 Pus ju acsnich ju Pilato 
anavinilh ju ixkꞌachatꞌan 
ju lapanacni. Pus maxtulh 
lacapulachꞌin ju Barrabás. Chai 
lhinaulh ixlakanekmaca ju Jesús. 
Astan makꞌaxtaknilh ju taropajni ni 
camaquilhtacalh ju lacacurus.

16
 Pus ju acsnich ju ixtaropajni ju 

Pilato talhiꞌalh ju Jesús ixpulacni 
junta lakachakꞌaxnucanta 
lacapuꞌucxtin. Chai acsni tachaꞌalh 
alactꞌasanikꞌocalh chux ju 
ixtꞌataropajni. 17

 Tamalakchꞌinilh 
ju Jesús smumu pumpuꞌ tachi 
ixtalakchꞌi ju xalackꞌajin. Chai 

tanavinilh ju corona si alhtucunuꞌ 
chai tamalacpatanulh. 18

 Chai 
kꞌantam kꞌantam ixtamacꞌami 
tachi ju macꞌamican tam xakꞌai. Na 
ixtamamaxani acsni ixtajuni:
―Atsꞌucꞌukꞌalhitꞌi ji ixꞌucxtin ju 

israelitanin.
19

 Chai lacasnivenkꞌe qꞌuiu 
tatsuculh lakpanekmanin. Chai 
talakachujva ju Jesús. Chai 
tamalacasunilh tachi ju vasalh 
va ixtalakꞌayaputun mas jantu. 
20

 Chai acsni tamamaxanikꞌo pus 
tamaxtunilh ju smumu pumpuꞌ chai 
tamalakchꞌinichokolh ju aktsꞌiya 
ixpumpuch. Tamaxtulh ju anch. 
Talhiꞌalh junta catamaquilhtayaꞌ ju 
lacacurus.

Maquilhtacalh lacacurus ju Jesús
21

 Pus ixtꞌajun tapasanaꞌ pumatam 
lapanac ju Simón ixjuncan. Ju 
yuchi amachakaꞌ Cirene ixjunita. 
Ixpai ju Alejandro chai Rufo. Ju 
yuchi va ixmintacha lacacuxtu. Pus 
ju taropajni tamakxkꞌokꞌa ju Simón 
ju iscurus ju Jesús.

22
 Takꞌailhiꞌalh ju Jesús junta 

Gólgota ixjuncan. Ju anch va 
lhitapacutui chunch ni tachi ju 
va aktsulh istasui ju anuꞌ talhpa. 
23

 Ixtamakꞌotꞌuputun ju vino ju 
ixlhiya ju achꞌitin ju mirra juncan 
ni va catalhimatontolanilh ju 
ixlacatuna. Para ju Jesús jantu 
kꞌotlh. 24

 Pus taxtucmucꞌalh ju 
lacacurus. Chai ju taropajni 
talhilaslajlh ixpumpuꞌ ju Jesús 
tamalhch ju calhiꞌanaꞌ kꞌantam 
kꞌantam. Chunch ju talalhvakpitsilh 
ju ixpumpuꞌ ju Jesús.

25
 Acsni tavanan tamaquilhta 

lacacurus ju Jesús pus lakanajatsi 

hora vatsꞌisin ixjunita. 26
 Chai 

taꞌulanilh ju chivinti ju laꞌisꞌaktsulh 
iscurus ju Jesús junta naulh tuchi 
talakꞌalhin ixmucꞌanicanta. Pus 
ju anuꞌ chivinti chani naulh: 

“Ixꞌucxtinꞌan ju israelitanin”. 27
 Chai 

tatꞌamaquilhta pumatꞌui akꞌalhonin. 
Ju pumatam laꞌixlhicana ju Jesús ju 
taquilhta. Ju pumatam laꞌixlhimacx. 
28

 Pus ni chunch ju ulhtucalh 
ju Jesús va uctaxtulh tachi ju 
istsꞌokcanta junta najun: “Ju yuchi 
mispacalh ni tachi ju vachuꞌ va 
alactuꞌunuꞌ ixjunita”.

29
 Chai tachi chun ju ixtatapasai 

ju anch ixtamamaxani ju Jesús. 
Ixtalhitsꞌiꞌin chai ixtajunich:
―Ju uxintꞌi naꞌun ni lai lakꞌalhi 

ju kꞌai pujitat chai ixlhilakatꞌutu 
avilhchan laich anavichꞌokꞌoyaꞌ. 
30

 Pus ni vasalh tachapunꞌat 
amakꞌalhtꞌaxtꞌuchꞌokꞌocꞌach 
miꞌakstu. Atꞌakꞌalhtꞌaꞌutꞌich ju 
lacacurus. ―Chunch ju tajuni.

31
 Chai vana va chun 

ixtamamaxani ju xalackꞌajin palijni 
chai ju na ixtalhatalanininta ju 
ixlhamapꞌaksinꞌan ju istꞌaꞌisraelitanin. 
Ixtalajunich sia yuꞌunch:
―Ju yuchi lai ixmakꞌalhtaxtui 

ju akꞌantam. Para ju va isꞌakstu 
jantu lai makꞌalhtaxtuchokocan. 
32

 Ju yuchi ni vasalh Cristo junita 
ju noncan camalakachatachilh ju 
Dios chai ni vasalh ixꞌucxtinꞌan ju 
israelitanin pus chach takꞌalhtaju 
ju lacacurus ju chavai. Ju chunch 
aclaktsꞌinau quiꞌakstuꞌan chai 
acsnich ju aclhilacaꞌanauch vachuꞌ.

Chunch ixtanajun sia isꞌakstuꞌan. 
Para va ixtalhitsꞌiꞌin. Chai mas 
yuꞌunch ju ixꞌalactꞌajucalh 
lacacurus ixtajuni macxcai chivinti.

Nilh ju Jesús
33

 Acsni kꞌatunculh pus tsꞌislich 
ju ixlhilacaputsꞌun ju lacamunutpaꞌ 
tus lakatꞌutu hora atokꞌoxanaꞌ. 
34

 Chai acsni chaꞌalh ju lakatꞌutu 
hora pus ju Jesús tsꞌau tꞌasalh. 
Naulh:
―Eloi, Eloi, lama sabactani.
Ju chunch va nomputun: 

QuiDios. Tajuch ni va quiꞌakstu 
xaqꞌuimacꞌaꞌun. 35

 Chai takꞌasmatlh 
ju aliꞌin ju ixtayanalh anch. Chai 
talaclajunilh:
―Akꞌasmatꞌit. Tꞌasani Elías ju 

makꞌaniya ixlapanac Dios.
36

 Pus atsꞌalalh pumatam. 
Quikꞌavanilh ju tuꞌuꞌ tachi kꞌai 
pulhulh panimac laca tuꞌuꞌ tachi ju 
axvicnit. Lhiꞌanilh laꞌixquilhni ju 
Jesús lacalhman snivenkꞌa qꞌuiu. Va 
ixmakꞌotꞌuputunch. Chai alacjuni ju 
aliꞌin lapanacni ju anch ixtayanalh:
―Capacxauch. Calaktsꞌinauch 

ni va camilh ju Elías pꞌuxnuꞌ ju 
lacacurus.

37
 Pus ju acsnich tsꞌau 

tꞌasachokopa ju Jesús. Chai lana 
nilh. 38

 Ju acsnich lana lhtꞌit kꞌexlh 
laꞌixlacaitat ju kꞌai pumpuꞌ ju 
ixyocanta lacpujitat ni pulactꞌui 
ixpunavicanta. Tsuculh kꞌexniꞌ ju 
talaclhman tus lacatꞌun. 39

 Pus 
ju xacapitán taropajni ju ixya 
laꞌixꞌucxlacapuꞌ ju Jesús laktsꞌilh 
acsni tꞌasalh ju yuchi chai nilhch. 
Chai ju acsnich ju anuꞌ capitán 
naulh:
―Ju ani lapanac slivasalh istsꞌalh 

Dios ixjunita.
40

 Pus vachuꞌ ixtayanalh ju anch 
ju chakolun. Va ixtalaktsꞌinch 
ju Jesús ixlhimakat. Vachuꞌ 

ixtamakyanalh ju Malia amachakaꞌ 
Magdala chai ju Salomé chaich 
ju Malia ixnatiꞌan ju José chai ju 
putantꞌicstꞌi Jacobo. 41

 Ju anuch 
chakolun aktsꞌiya ixtachꞌakꞌokꞌata 
ju Jesús. Chai ixtalhichꞌalhcatnani 
acsni ixvilhcha ju xaꞌestado Galilea. 
Vachuꞌ ixtamakyanalh ju aliꞌin na 
ilhuꞌan chakolun ju ixtatꞌaminta 
kꞌaixtam ju Jesús ju lakꞌachakꞌan 
Jerusalén.

Macnucalh ju Jesús
42

 Ju acsnich va xavísperas cꞌatan 
ixjunita. Chai acsni tokꞌoxalh pus 
ju lapanacni talaklakasilackꞌoxilh 
ju ixvaitiꞌan ju cataꞌuyaꞌ ni 
catuncunchokoyaꞌ ni avilhchan 
paꞌastacni cajunaꞌ ju acsni. 
43

 Chai acsni tatsꞌisi pus ju José 
amachakaꞌ Arimatea caplich ju 
ixtalhanti chai lakꞌalh ju Pilato chai 
sqꞌuinlh ju ixlacatuna ju lijunto 
Jesús. Pus ju José makyuꞌunch 
ixjunita ju xalackꞌajin sia yuꞌunch 
ju israelitanin. Chai chux ju 
lapanacni ixtalhilaksi ju yuchi. 
Vachuꞌ ixpacxan ju anuꞌ avilhchan 
acsni calhinonkꞌoyaꞌ ju Dios ju 
ani lacatꞌun. 44

 Pus ju Pilato va 
lhamakꞌaninilh ni laich vatsꞌalhti 
canilh ju Jesús. Chai tꞌasanilh ju 
xacapitán chai sacmilh ni vasalh 
nita ju Jesús. 45

 Pus ju xacapitán 
ni naulh ni vasalh nita ju Jesús 
pus ju acsnich ju Pilato yau 
junilh ju José ni laich calhiꞌalh 
ixlacatuna ju lijunto. 46

 Pus ju 
José tamaulh lakatam lhman 
pumpuꞌ ju na kꞌox ixjunita. Chai 
acsni pꞌuxcalh ju ixlacatuna ju 
Jesús pus pupachꞌicalh lacalhman 
pumpuꞌ. Quimacnulh junta 

ixpulhucucucanta ju lactalhpa. 
Lhimalacchꞌaulh lacalakatam kꞌai 
lhkꞌajana chiux junta tamacnu. 
47

 Pus ju Malia amachakaꞌ Magdala 
chai ju Malia ixnatich ju José 
talaktsꞌilh junta macnucalh ju 
lijunto Jesús.

Ju Jesús taꞌacxtuchokolh

16  Acsni tapasalh ju avilhchan 
paꞌastacni pus ju Malia 

amachakaꞌ Magdala chai ju Salomé 
chai ju Malia ixnati ju Jacobo 
tatamaulh ju tuꞌuꞌ achꞌitin ju na 
cꞌus acamin. Va ixtalacamucꞌaputun 
ju ixlacatuna ju lijunto Jesús ni 
chunch ixtalhilanita. 2 Pus vatsꞌisin 
ju lhitumincu acsni ixtꞌonachilh 
xajchiniꞌ ju avilhchan ju yuꞌunch 
tachaꞌalh junta ixmacnucanta 
ju lijunto Jesús. 3 Ixtalaclajuni 
ixlhiꞌakstuꞌan acsni ixtaminta ju 
lacati:
―Tis chavaich ju 

aquintamakꞌosunin ju kꞌai chiux ju 
quicyocanta junta acnui ju lijunto.

4
 Para acsni talacaꞌalh talaktsꞌilh 

ju chiux ni makꞌosucanta. Chai ju 
anuꞌ chiux na kꞌai ixjunita. 5 Chai 
acsni tatanu junta ixmacnucanta ju 
ixlacatuna ju Jesús pus talaktsꞌilh 
pumatam tsꞌalh. Ju yuchi ixvi 
laꞌixlhicanaꞌan junta ixtayanalh 
ju chakolun. Chai ixmakꞌanchꞌita 
lhman pumpuꞌ ju na xnapapa 
ixjunita. Pus ju chakolun na 
tatalhonilh. 6 Para ju yuchi alacjuni:
―Jantu atꞌalhanantꞌit. Ju uxijnan 

pꞌuxcꞌoyatꞌit ju Jesús amachakaꞌ 
Nazaret ju maquilhtacalh lacacurus. 
Pus taꞌacxtuchokolh. Jantu ani vi. 
Alaktsꞌintꞌit junta ixmamacanta ju 
ixlacatuna. 7 Pus aꞌinchꞌokꞌochitꞌit. 

Aꞌunaꞌitꞌit ju Pitaluꞌ chai ju 
aliꞌin ixꞌalacmamakaꞌui ju 
Jesús ni capꞌulhꞌanach ju Jesús 
ju laxaꞌestado Galilea. Astan 
apꞌinaꞌitꞌit ju uxijnan chai anchach 
ju alaktsꞌintꞌachitꞌit tachi ju 
xatajunan acsni tucaꞌ ixmaknican.

8
 Pus ju yuꞌunch taꞌatsꞌalataxtulh 

junta ixmacnucanta ixlacatuna ju 
Jesús acsni tucaꞌ ixlokꞌonchokota. 
Na ixtaꞌaxqꞌuipꞌipꞌitnintach ni 
na ixtatalhanan. Chai jantu 
tuꞌuꞌ xatajuni xamatiꞌ ni va 
ixtatalhananch.

Ju Jesús talacasunilh ju 
Malia amachakaꞌ Magdala

9
 Pus ju Jesús na vatsꞌisin 

lhitumincu ju taꞌacxtuchokolh junta 
ixmakꞌacanta. Pus talacasunilh 
pꞌulhnan ju Malia amachakaꞌ 
Magdala. Yuchi ju ixmaxtunicanta 
pumatujun lhacaticurulhni 
laꞌixlacatuna. 10

 Chai ju 
yuchi alh amacꞌatsaniniꞌ ju 
ixꞌalactꞌaꞌucxuntꞌajun ju Jesús acsni 
tucaꞌ ixmaknican. Pus ju yuꞌunch 
na va ixtalacꞌamakꞌaninin chai na 
ixtalackꞌalhuvilanalh. 11

 Para mas 
takꞌasmatlh ni taꞌacxtuchokolh ju 
Jesús chai tꞌajun ju chavai chai ni 
ixlaktsꞌintach ju yuchi ju Malia 
para jantu lai ixtalacaꞌi.

Ju Jesús atalacasunilh 
ixpumatꞌuiꞌan ixꞌalacmamakaꞌui

12
 Ju astanch ju Jesús 

atalacasunilh ixtꞌiyunꞌan lapanacni 
acsni ixtaꞌalhtanaꞌanta ju lacati. 
Para jantu chun ju atalacasunilh 
ju yuꞌunch tachi ju talacasunilh 
ju Malia. 13

 Pus ju yuꞌunch 
taꞌanchokolh amacꞌatsaninin ju 

aliꞌin ixtꞌatamakaꞌui ju Jesús. Para 
nin yuꞌunch jantu aquiclacaꞌicalh.

Ju Jesús amalakachalh 
ju ixꞌalacmamakaꞌui

14
 Astan ju Jesús alactalacasunilh 

ixpumacautamꞌan acsni ixtatꞌajun 
venin. Pus alhilakꞌakꞌaima ni 
na pꞌas ixjunita ixꞌalhunutꞌan 
chai lana jantu lai ixtalhilaksita 
ju ixchivinti ju ixꞌajunita acsni 
tucaꞌ ixmaknicanta. Vachuꞌ 
alhilakꞌakꞌaima ni jantu tavanan 
ixtaquiclacaꞌita ju yuꞌunch 
ju ixtalaktsꞌinta ju Jesús 
acsni ixtaꞌacxtuchokota junta 
ixmacnucanta. 15

 Vachuꞌ alacjunich:
―Apꞌinchitꞌit ixlhilacaputsꞌun 

ju lacamunutpaꞌ. Aꞌunaꞌitꞌit 
chux ju lapanacni ta yu 
lai putakꞌalhtaxtucan ni 
jantu ancan ju lacajipi. 16

 Ju 
calacaꞌiyaꞌ chai caꞌakpaxach 
catakꞌalhtaxtuyaꞌ. Para ju jantu 
calacaꞌiyaꞌ camucꞌanikꞌalhicanaꞌ 
ju ixtalakꞌalhin. 17

 Chai ju 
catalacaꞌiyaꞌ laich catanaviyaꞌ ju 
ani taxtokni ju capucꞌatsacanaꞌ 

ni vasalh quilapanacni tajunita. 
Laquintapakaꞌut cataxcomaxtuyach 
ju lhacaticuru laꞌixlacatunaꞌan 
ju lapanacni. Chai catachivinaꞌ 
ju tumpa chivinti ju jantu 
aktam tachivininta. 18

 Chai ni 
cataꞌokspꞌalalacachꞌapalh ju lu 
u ni catakꞌotꞌaꞌ ju taxtokni ju va 
lhinican jantu tuꞌuꞌ catitapasayaꞌ. 
Chai catamucꞌayaꞌ ixmacaꞌan 
laꞌixlacatunaꞌan ju takꞌankꞌanin 
chai palaich catanaviyaꞌ.

Ju Jesús alh lactꞌiyan
19

 Astan acsni alactꞌachivinkꞌo 
ju ixꞌalacmamakaꞌui pus ju kꞌai 
ixꞌucxtinꞌan Jesús lana lhiꞌancalh 
tus lactꞌiyan chai tavi vanin junta vi 
ju Dios. 20

 Pus ju ixꞌalacmamakaꞌui 
taꞌalh vanta anchach nonin 
ta yu laich putakꞌalhtaxtucan. 
Chai isꞌakstu ixꞌucxtinꞌan Jesús 
ixꞌalactꞌachꞌalhcatnan. Ju yuchi 
ixmavasalai ju chivinti ju ixtanajun 
ju ixꞌalacmamakaꞌui. Ixpumavasalai 
lacakꞌai lhamakꞌan ju ixtanavi ju 
ixꞌalacmamakaꞌui. Chunch vasalh 
ixlai. 

Ju Lucas najun tajuch ni va 
xatsꞌokꞌulai ju ani alhiqui

1  Na lhu lapanacni tatsꞌokꞌulata 
tijtamin taxtokni ju cꞌatsacan 

ni vasalh tapasata junta tꞌonau ju 
quijnanꞌan ju lhilacaꞌantauch ju 
Jesús. 2 Chai ju yuꞌunch chai ju 
quitꞌin ictsꞌokꞌulatauch tachi ju 
quintajunin ju yuꞌunch ju talaktsꞌilh 
tuchi tapasalh chai ju yuꞌunch ju 
tamasulh ju chivinti ixlacata ju 
Jesús. 3 Pus vachuꞌ na kꞌox iclhiula 
ju quitꞌin ni acꞌatsꞌoknunin ju 
uxintꞌi ji xakꞌai Teófilo chai sok 
acjunin ta yu xalhiꞌucxꞌanch. Para 
pꞌulan kꞌox icmachakxa tachi 
chun ju taxtokni ju tapasalh tus 
laꞌixputaiꞌulacan. 4 Ju chunch lai 
palai apꞌumispꞌayaꞌ ni stavasalanti 
ju chivinti ju masunicꞌantꞌa.

Noncan ni catsucuyaꞌ ju Xivan
5

 Acsni gobernador ixjunita ju 
Herodes ju laxaꞌestado Judea pus 
ixtꞌajun pumatam pali ju Zacarías 
ixjuncan. Ju yuchi makyuꞌunch 
ixjunita ju ixlapanacni ju Abías. 
Chai quilhmaktamin ju yuꞌunch 
ixtachꞌalhcatnan lacpujitat 
tachi ixꞌalhcanican. Chai ixꞌalin 

ju ixꞌamachakaꞌ ju ixpapanti 
ixjunita ju pꞌulhnan xakꞌai 
pali ju Aarón ixjuncan. Chai ju 
yuchi Elisabet ixjuncan. 6 Chai 
ixtꞌiyunꞌan na lackꞌoxin lapanacni 
ixtajunita laꞌixmacni Dios. Si 
ixtaquiclacaꞌikꞌojui tachi ju najun 
laꞌixlhamapꞌaksin chai laꞌixchivinti 
Dios chai jantu xamatiꞌ lai 
ixꞌamucꞌani tuꞌuꞌ ixtalakꞌalhinꞌan. 
7

 Para matiꞌ ixjunita ju isꞌaskꞌatꞌaꞌan 
ni va jantu lai ixꞌalin ju isꞌaskꞌatꞌa ju 
Elisabet chai ju acsnich na papanin 
ixtajunita.

8
 Para lakatam avilhchan acsni 

ixtachꞌalhcatnan ixlapanacni ju 
Abías junta ixlakꞌayacan ju Dios 
pus vachuꞌ ixchꞌalhcatnan ju 
Zacarías. 9 Chai tachi ju aktsꞌiya 
ixtalhilanita ju ixlhipaliꞌan pus 
istasacxtui pumatam pali ju 
catanuyaꞌ pulacni laꞌixpujitatꞌan 
ju istꞌaꞌisraelitanin chai anch ju 
caxavayach ju pum. Pus ju acsnich 
avilhchan yuchi ju Zacarías ju 
isacxtucanta ni caxavayach ju pum. 
Pus ju yuchi tanulh laꞌixpujitatꞌan. 
10

 Chai acsni ixtꞌajun xavanaꞌ ju 
pum ju Zacarías pus ixtalhavatꞌan 
lapanacni ixtatꞌajun tꞌachivinin ju 
Dios makspaꞌ. 11

 Pus talacasunilh 

JU CHIVINTI IXLACATA JU 
CRISTO JU TSꞌOKLH JU LUCAS

ixꞌanquilh Dios ju Zacarías. 
Tayachilh laꞌixlhicana ju mixa junta 
xavacan ju pum. 12

 Pus ju Zacarías 
acsni laktsꞌilh ju anquilh lana na 
lhamakꞌaninilh chai na talhanalh. 
13

 Para ju anquilh chani junilh:
―Jantu atꞌalhan ji Zacarías. 

Ju Dios kꞌasmatnin ju tuchꞌi 
sasqꞌuini chai ju miꞌamachakaꞌ 
camaklokꞌoniyan lakatam 
istsꞌalh chai alhimapꞌakꞌaꞌuyaꞌich 
Xivan. 14

 Chai alhikꞌachꞌanaꞌitꞌit 
chai na kꞌox alhiulayaꞌitꞌit. Chai 
vachuꞌ na lhu ju aliꞌin lapanacni 
catalhikꞌachanaꞌ acsni calokꞌonaꞌ. 
15

 Chai ju yuchi xakꞌai cajunaꞌ 
laꞌixmacni Dios. Chai jantu 
cakꞌotꞌaꞌ ju vino nin tuꞌuꞌ atumpa 
pinquin. Chai ju Spiritu Santu 
calhinonkꞌoyaꞌ laꞌisꞌatsucunti tus 
acsni camaklokꞌoncanach. 16

 Chai 
ju yuchi caꞌamalhilacaꞌanichokoyaꞌ 
ju ixꞌucxtinꞌan Dios na lhu ju 
istꞌaꞌisraelitanin. 17

 Chai ju 
mintsꞌalh capꞌulhniyaꞌ ju Dios ju 
astan catalacasuyaꞌ. Chai chunch 
cajunaꞌ ju isꞌatsucunti chai 
ixtachaput tachi ju ixjunita ju 
makꞌaniya ixlapanac Dios ju Elías 
ixjuncan. Chai ju yuchi tamch 
caꞌamalacaꞌiniyaꞌ ixꞌalhunutꞌan ju 
xalacpaꞌitnich ni catamapainiyaꞌ 
ju isꞌaskꞌatꞌanꞌan. Chai ju 
israelitanin ju jantu lai talacaꞌini 
ixchivinti Dios pus ju yuchi tamch 
caꞌamalacaꞌiniyaꞌ ju ixꞌalhunutꞌan 
ni kꞌox cajunaꞌ ixtacꞌatsanꞌan 
tachi ju ixjunita ixtacꞌatsanꞌan ju 
makꞌaniya lapanacni ju soknicꞌa 
ixtajunita. Chai ni chunch ju 
canaviyaꞌ ju mintsꞌalh pus kꞌox 
cajunaꞌ ixꞌalhunutꞌan ju lapanacni 
chai cataꞌamaklhtayananaꞌ ju Dios 

acsni tavanan caminaꞌ. ―Chunch ju 
junilh ju anquilh.

18
 Chai ju Zacarías chani 

akꞌalhtayanalh.
―Tas acpucꞌatsayaꞌ ni vasalh 

chunch catapasayaꞌ tachi ju 
xaqꞌuiꞌuni. Pus ju quitꞌin ni na 
icpapach chai ju quiꞌamachakaꞌ na 
tꞌacuch.

19
 Chai ju anquilh akꞌalhtayanalh. 

Junich:
―Ju quitꞌin icGabriel chai 

icnavini ixlhichꞌalhcat ju Dios. 
Chai yuchi ju quimalakachachilh 
ni actꞌachivininch chai acjunin ju 
ani kꞌox chivinti. 20

 Para ju uxintꞌi 
anunulayaꞌ. Jantu lai atꞌichꞌivin 
tus acsni jantu chin ju avilhchan 
acsni caꞌuctaxtuyaꞌ ju ani taxtokni. 
Chunch aꞌunaꞌ ni va jantu xalacꞌaꞌi 
ju quinchivinti mas caꞌuctaxtuyaꞌ 
ju tuchi xacjunan acsni cachinaꞌ ju 
avilhchan ju lhilhcata ju Dios. ―
Chunch ju junilh ju anquilh.

21
 Pus ju ixtalhavat lapanacni 

ju ixtayanancha makspaꞌ 
ixtapacxan ju Zacarías chai na 
ixtalhamakꞌanininch ni jantu sai 
ixtaxtui lacpujitat. 22

 Para acsni 
tavanan taxtulh ju Zacarías pus 
jantuch lai axakꞌala ju lapanacni 
tachi ju aktsꞌiya ixtalai ju palijni. 
Alai va atamacyonilh ni jantu lai 
lana ixchivinin. Pus ju lapanacni 
tapumachakxa ni ca va tuꞌuꞌ 
xalaktsꞌin ju lacpujitat.

23
 Pus acsni muctaxtukꞌo 

tachi chun ju avilhchan ju 
ilhcaꞌulanicanta ni cachꞌalhcatnalh 
lacpujitat pus ju Zacarías anchokolh 
laꞌixchakaꞌ. 24

 Chai acsni tapasalh 
lakatam lakatꞌui avilhchan pus ju 
Elisabet ju ixꞌamachakaꞌ ixjunita 

ju Zacarías pacxalh ju isꞌaskꞌatꞌa. 
Chai ju yuchi tatankꞌanu laꞌixchakaꞌ 
lakaquis malhquiyuꞌ. Va ixnajun: 
25

 “Chunchach ju xaquinavini 
ju Dios ju chavai avilhchan ni 
xaquilaktsꞌin ta yu xacjunita. Va 
quimakꞌosunilh ju quimaxanti 
laꞌixꞌucxlacapuꞌan ju lapanacni ni 
jantu lai ixꞌalin ju quiꞌaskꞌatꞌa”. ―
Chunch ju ixnajun ju Elisabet.

Pumatam anquilh naulh 
ni catsucuyaꞌ ju Jesús

26
 Pus ju ixlhilakachaxan 

malhquiyuꞌ ju Dios 
malakachachokopa ju anuꞌ anquilh 
ju Gabriel juncan alakatam 
lakꞌachakꞌan junta Nazaret juncan. 
Ju yuchi anch vi ju xaꞌestado 
Galilea. 27

 Pus ju anquilh lakꞌalh 
pumatam atsiꞌ ju Malia ixjuncan. 
Ju yuchi isꞌasqꞌuininti ixjunita 
pumatam tsꞌalh ju José ixjuncan. 
Chai ju yuchi makꞌaniya ixpapanti 
ixjunita ju kꞌai ucxtin David. 28

 Chai 
acsni tanucha ju anquilh junta ixvi 
ju Malia pus chanich xajuni:
―Xanchi. Slivasalh na kꞌai 

lamapainin ju xanaviniyan ju Dios 
ju tꞌavilan. ―Chunch xajuni ju 
anquilh.

29
 Para ju Malia acsni laktsꞌilh 

pus na lhamakꞌaninilh ju ixchivinti 
chai pastaclich tuchi canomputulh 
ju chunch amacꞌaminti. 30

 Pus ju 
acsnich ju anquilh chani juni:
―Jantu atꞌalhan ji Malia ni na 

kꞌai lamapainin ju tanavinitan ju 
Dios. 31

 Pus ju uxintꞌi apꞌacxanaꞌ 
ju miꞌaskꞌatꞌa. Chai amaklokꞌonaꞌ 
pumatam mintsꞌalh. Chai 
alhimapꞌakꞌaꞌuyaꞌich Jesús. 32

 Chai 
ju yuchi xakꞌai cajunaꞌ. Chai 

calhimispacanach ni istsꞌalh Dios 
junita. Chai ju Dios caxtakniyaꞌ ju 
ixpuꞌucxtin ixjunita ju makꞌaniya 
kꞌai ucxtin ju David ixjuncan. 
Caxtaknicanaꞌ ju miꞌaskꞌatꞌa ni 
ixpapanti cajunaꞌ ju yuchi. 33

 Chai 
ju yuchi kꞌai miꞌucxtinꞌan cajunaꞌ 
ju uxijnan ju israelitanin untꞌatꞌit. 
Jantu tavanan caꞌaclayaꞌ ju 
ixpuꞌucxtin ju yuchi. ―Chunch ju 
junilh ju anquilh.

34
 Pus ju acsnich ju Malia chani 

junilh ju anquilh:
―Pus tas calhiꞌalinach ju 

quiꞌaskꞌatꞌa ni matiꞌcaꞌ ju quimpapa.
35

 Chai ju anquilh junich:
―Yuchi ju Spiritu Santu ju 

calakminan chai laꞌixtachaput 
Dios ju anavicꞌanaꞌ chunch. Pus 
ixlhiyuchi ju askꞌatꞌa ju calokꞌonaꞌ 
salaka cajunaꞌ. Chai ni chunch 
junita pus jantu catinavilh ju 
alactuꞌunti. Chai calhimispacanaꞌ 
ni istsꞌalh Dios. 36

 Chai vachuꞌ ju 
milhilakꞌau Elisabet pacxanta ju 
isꞌaskꞌatꞌa mas na tꞌacuch. Chai 
mas ixlhimispacan ni jantu lai 
ixꞌalin isꞌaskꞌatꞌa para ju chavai 
lakachaxan malhquiyuꞌ junita ju 
xapacxanta ju isꞌaskꞌatꞌa. 37

 Pus matiꞌ 
tuꞌuꞌ ju xcai calhiula ju Dios. ―
Chunch ju junilh ju anquilh.

38
 Pus ju acsnich ju Malia chani 

junilh:
―Pus ixlapanac Dios icjunita. 

Chach quinavi tachi ju ani xaqꞌuiꞌuni. 
―Chunch ju naulh ju Malia.

Chai ju acsnich lana taxtulh ju 
anquilh junta ixvi ju Malia.

Ju Malia alh laktsꞌiniꞌ ju Elisabet
39

 Pus acsni tapasalh lacatsꞌunin 
avilhchan pus ju Malia taxtulh. 

Lana soko alh ju xalacatalhpan 
laxaꞌestado Judea tus chaꞌalh junta 
ixvi lakatam lakꞌachakꞌan. 40

 Chai 
tanucha laꞌixchakaꞌ ju Zacarías chai 
macꞌamilh ju Elisabet. 41

 Chai acsni 
tavanan kꞌasmatlh ju Elisabet ju 
ixꞌamacꞌaminti ju Malia pus lana 
na lucunulh ju askꞌatꞌa laꞌixpajan. 
Chai ju Spiritu Santu lana lhinonkꞌo 
laꞌisꞌatsucunti ju Elisabet chai 
mapastꞌacꞌani tuchi canaulh. 42

 Pus 
na pꞌas ju chivinilh chai chani ju 
junilh ju Malia:
―Palai kꞌox atsucunti ju 

xaxtakniyan ju uxintꞌi ju Dios. Palai 
jantu tachi chun ju mintꞌaꞌatsiꞌin. 
Chai vana na kꞌox atsucunti ju 
xaxtakni ju miꞌaskꞌatꞌa. 43

 Chai tis 
quintalakxtu ni laich xaquilakmin 
ju quitꞌin ju ixnati ju quiꞌucxtin. 
44

 Pus acsni tavanan ickꞌasmatnin ju 
miꞌamacꞌaminti pus lana lucunulh 
ju askꞌatꞌa laquimpajan ni na 
ixkꞌachanch. 45

 Chai na paxcatꞌat 
ju uxintꞌi ni xalacꞌaꞌi ju chivinti ju 
ixꞌuncꞌan. Chai caꞌuctaxtuyach ju 
tuchi xajunan ju Dios. ―Chunch ju 
naulh ju Elisabet.
 46 Chai ju acsnich ju Malia chani 

naulh:
―Slivasalh na iclakꞌayai ju Dios 

laquintacꞌatsan.
 47 Chai na iclhikꞌachanch ju Dios 

ju quiꞌamakꞌalhtaxtunuꞌ 
junita.

 48 Quimapainilh mas jantu tuꞌuꞌ 
quintapalhni ixjunita. Quitꞌin 
ju ixlapanac icjunita.

Chai tus chavai tachi chun ju 
lapanacni aquintajunach ni 
slivasalh na paxcat ju quitꞌin.

 49 Pus ju Dios na tachapun chai 
yuchi ju xaquinavini na kꞌai 

lhamakꞌan. Chai ju yuchi na 
salaka.

 50 Chai ju yuchi aꞌaktaijunun 
lacaꞌamapaininti tachi chun 
ju tatalhoni ju yuchi mas va 
tavananch ju catatsuculh.

 51 Chai ju tuchi navi ju yuchi 
putasui ni na tachapun ju 
yuchi.

Jantu tuꞌuꞌ ixtapalhni 
anavi ju yuꞌunch ju na 
ixtalhitakꞌayai ixꞌatalanintiꞌan 
laꞌixꞌalhunutꞌan.

 52 Amakꞌosu ju laꞌixpuꞌucxtinꞌan ju 
xalackꞌajin.

Chai alakꞌayalh ju jantu tuꞌuꞌ 
ixtapalhniꞌan ixꞌalaktsꞌincan.

 53 Chai ju na tacꞌatsai ni alin 
ixmaktasqꞌuinitꞌan ni salaka 
catava pus ju Dios axtaknilh.

Chai ju na va kꞌai tacꞌatsai 
ju laꞌisꞌatsucuntiꞌan pus ju 
Dios jantu tuꞌuꞌ axtaknilh ju 
yuꞌunch.

 54 Ju yuchi quintaꞌaktaijun ju 
quijnanꞌan ju israelitanin 
juntau ju ixlapanacni juntau.

Chai lhinavilh chunch ni 
cacꞌatsayau ni jantu ixcapta ju 
anuꞌ lamapainin ju ixnajunta 
ni canaviyaꞌ.

 55 Chunch tachi ju ajuni ju 
makꞌaniya quilacpaiꞌan 
acsni ajuni ni capastꞌacꞌaꞌ ju 
lamapainin ju kꞌalhtasunilh ju 
Abraham chai ixꞌamaskꞌatꞌanti.

Chai ju anuꞌ lamapainin 
ju aquintanaviniyan 
aquintapuꞌaktaijukꞌalhiyan. ―
Chunch ju naulh ju Malia.

56
 Pus ju Malia tꞌatolhcha ju 

Elisabet tachi lakatꞌutu malhquiyuꞌ. 
Astan anchokolh laꞌixchakaꞌ.

Tsuculh ju Xivan
57

 Pus ju Elisabet acsni chaꞌalh 
ju ixpulakꞌauch pus maklakꞌaulh 
pumatam istsꞌalh. 58

 Pus acsni 
takꞌasmatlh ju ixtꞌatolhnin chai 
ju ixlhiꞌalakꞌavin ni Dios ju 
xaꞌaktaijui lacakꞌai amapaininti pus 
na tatꞌakꞌachalh ju yuchi. 59

 Chai 
acsni chaꞌalh ju ixlhilakatsajin 
avilhchan pus tamilh chꞌucꞌunin 
ju ixꞌaxtꞌakꞌa ju anuꞌ tsꞌalh tachi ju 
ixtalhilanita ju israelitanin. Chai 
ixtalhixakꞌalaputun Zacarías ni va 
ixtucai ixtaꞌulaniputun ju ixpai. 
60

 Para ju ixnati ju askꞌatꞌa lana 
ajuni:
―Jantu chun cajuncanaꞌ. Ma 

Xivan cajuncanaꞌ.
61

 Chai ju yuꞌunch tajuni:
―Tajuch. Jantu xamatiꞌ ju 

milhiꞌalakꞌavin ju chunch juncan.
62

 Pus ju acsnich taxakꞌala ju 
ixpai. Va ixtatamacyonich acsni 
istasacmiputun tis cajuncanach ju 
istsꞌalh. 63

 Chai ju yuchi sqꞌuinlh 
ju tuꞌuꞌ junta lai caꞌatsꞌoknulh 
tuchi cajuncanaꞌ ju istsꞌalh. Chai 
tsꞌokꞌulalh ni Xivan cajuncanaꞌ. 
Pus ixchuxꞌan ju anch ixtavilanalh 
va talhamakꞌaninilh. 64

 Pus lana 
takꞌoxinilh ju ixquilhni ju Zacarías 
chai ju yuchi tsuculh chiviniꞌ 
chai lakꞌayalh ju Dios. 65

 Pus na 
tatalhanalh ju ixtꞌatolhnin. Chai 
tachi chun ju lapanacni ju ixtatꞌajun 
ju xalacatalhpan ju xaꞌestado 
Judea tacꞌatsakꞌo tachi chun ju 
ani taxtokni. 66

 Chai tachi chun ju 
takꞌasmatlh ju ani taxtokni va tachi 
ixtapastactꞌajun laꞌixꞌalhunutꞌan. 
Chai ixtalaclajuni:

―Tis atsucunti nuꞌ ju capacxanaꞌ 
ju anuꞌ askꞌatꞌa.

Chunch ju ixtalaclajuni ju 
lapanacni ni na ixꞌaktaijui ju anuꞌ 
askꞌatꞌa ju Dios.

Ju Zacarías lakꞌaya ju Dios
67

 Pus ju Spiritu Santu lhinaulh 
laꞌisꞌatsucunti ju Zacarías ju ixpai 
Xivan ixjunita. Chai ju yuchi 
tsuculh nonaꞌ ixchivinti Dios. Pus 
chani naulh:
 68 ―Chach lakꞌayacalh 

ju quiDiosꞌan ju 
israelitanin juntau ni 
quintaquilaktsꞌinchinch chai 
quintaquimalakxtuchinch 
ju quijnanꞌan ju ixlapanacni 
juntau.

 69 Ju yuchi quintaxtaknitan 
pumatam amakꞌalhtaxtunuꞌ ju 
na tachapun junita.

Chai ju yuchi ixpapanti junita 
ju David ju ixlapanac Dios 
ixjunita.

 70 Ju Dios naulh ni chunch 
ju catapasayaꞌ. Naulich 
laꞌixchivintiꞌan ju ixlapanacni 
ju isꞌasacxtuta ni catanonaꞌ 
ixchivinti tus makꞌanchich.

 71 Ju yuchi naulh ni 
aquintamakꞌalhtaxtuyan 
laꞌixmacaꞌan ju 
quintꞌalaxcaiꞌan chai 
tachi chun ju jantu 
quintalaktsꞌimputunan.

 72 Ju chunch ju Dios amuctaxtuni 
ju anuꞌ chivinti ju 
akꞌalhtasunilh ju makꞌaniya 
quilacpaiꞌan acsni ajuni 
ni caꞌaꞌaktaijuyach 
lacaꞌamapaininti.

Chai putasui ni jantu xacꞌapꞌa 
ju chivinti ju xaꞌatꞌatakꞌoxi ju 
yuꞌunch.

 73 Yuchach ju anuꞌ chivinti 
ju ixjunita ju makꞌaniya 
quimpaiꞌan Abraham chai 
mavasalanilh ni vasalh 
canaviyaꞌ.

 74 Ju yuchi naulh ni 
aquintamakꞌalhtaxtuyan 
laꞌixmacaꞌan ju 
quintꞌalaxcaiꞌan.

Ju chunch ni laich 
cachꞌalhcatnaniyau ju yuchi 
chai jantu catalhananau.

 75 Chai jantu caꞌalactuꞌununau para 
va tachi canaviyau ju soknicꞌa.

Chai va tachi chunch ju 
catsucuyau chux avilhchan 
acsni tꞌonau ju ani.

 76 Chai ju uxintꞌi ji quintsꞌalh 
alhimispꞌacꞌanaꞌ ni ixlapanac 
Dios unitꞌa chai anonaꞌ 
ixchivinti.

Chunch ju alhimispꞌacꞌanaꞌ 
ni uxintꞌi ju aꞌunaꞌ ju 
lapanacni ni catalakꞌoxilh 
ixꞌatalacpastꞌacꞌatꞌan ni 
caminaꞌ ju ixꞌucxtinꞌan. 
Chunch ju alayaꞌ acsni tucaꞌ 
min ju yuchi.

 77 Chai uxintꞌi ju 
amamachꞌakxaniyaꞌ 
ju lapanacni ni 
catatakꞌalhtaxtuyaꞌ acsni 
caꞌamacꞌacxanicanaꞌ ju 
ixꞌalactuꞌuntiꞌan.

 78 Chai chunchach ju 
lai caꞌanavicanaꞌ ni 
quintanavinitan lamapainin 
ju Dios ni quintamacaminin 
ju aktsꞌiya ixnoncan ni 
camalakachatachilh.

 79 Chai ju yuchi camapulhcuniyaꞌ 
laꞌixꞌatalacpastꞌacꞌatꞌan ju 
yuꞌunch ju tatꞌajuncaꞌ tachi 
ju va lacaꞌatatsꞌisni chai 
na taꞌamakꞌaninin ni na 
tatalhoni ju aninti.

Chai ju yuchi vachuꞌ 
aquintamalhtanayan ju laxati 
junta alin ju akꞌoxamixnit 
laꞌixmacni Dios. ―Pus chunch 
ju naulh ju Zacarías.

80
 Pus ju askꞌatꞌa Xivan takꞌaya. 

Chai ixlhichux ixꞌalhunut ixlhilaksi 
ju Dios. Chai anch ju ixtꞌajun junta 
jantu xamatiꞌ ixtꞌajun tus acsni 
atalacasunilh ju istꞌaꞌisraelitanin ni 
ixlapanac Dios ixjunita.

Tsuculh ju Jesús

2  Pus ju acsnich ju kꞌai 
ucxtin Augusto lhinaulh 

isꞌatsꞌokꞌulaca chux ju lapanacni 
ixlhilacaputsꞌun ju lacamunutpaꞌ. 
2

 Chai ju ani yuchi ju xapꞌulhnan 
atsꞌokꞌulanti ixjunita ju ixtalhavat 
lapanacni. Chai ju acsnich Cirenio 
xagobernador ixjunita ju xaꞌestado 
Siria. 3 Chai chux ju lapanacni anch 
ju ixtaꞌanchokoi istsꞌokꞌulacaꞌan 
junta aktsꞌiya ixtꞌunchꞌan ixjunita 
ju pumatamin. 4 Pus ju José 
vachuꞌ taxtulh ju lakꞌachakꞌan 
Nazaret laxaꞌestado Galilea. Alh 
ju lakꞌachakꞌan Belén laxaꞌestado 
Judea. Pus ju Belén ixtꞌun ixjunita 
ju makꞌaniya lapanac ju David 
ixjuncan. Chai ju José makꞌaniya 
ixpapanti ixjunita ju David chai 
yuchi lhiꞌalh ju anch. 5 Chai acsni 
alh tatsꞌoknuꞌ ju José pus tꞌaꞌalh 
ju Malia ju ixꞌamachakaꞌ ixjunita. 
Para tachi ju va isꞌasqꞌuininticaꞌ ju 
ixlaktsꞌin. Pus tꞌaꞌalh ju Malia chai 

ju yuchi ixꞌakꞌainanta. 6 Chai acsni 
ixtavilanancha anch pus chaꞌalh ju 
avilhchan acsni ixlokꞌomputunch. 
7

 Chai maklakꞌaulich lakatami 
istsꞌalh. Chai pachꞌilh lacapumpuꞌ 
chai mujulh junta ixtavajin ju 
caballo. Anchach ju satsucui ju 
Jesús ni va jantuch lai ixtalhijun ju 
lacachakaꞌ junta laich catatavi.

Ju ixlhistacnin borregojni 
talaktsꞌilh ju anquilhnin

8
 Chai ixtaꞌalin ju ixlhistacnin 

borregojni vanin ju lakꞌachakꞌan 
Belén. Chai ju yuꞌunch ixtatꞌajun 
lhistacnin ju ixborregoꞌan ju 
anuꞌ atatsꞌisni acsni tsuculh ju 
Jesús. 9 Chai acsni talhicꞌatsanalh 
chincha ju ixꞌanquilh Dios junta 
ixtavilanalh. Chai na xlapꞌapꞌa 
ixmaktajita junta ixtavilanalh ju 
ixlhistacnin borregojni. Pus lana 
na tatalhanalh. 10

 Para ju anquilh 
chani ajuni:
―Jantu atꞌalhanantꞌit ni va 

iclajumputunau lakatam chivinti 
ju kꞌox alhiulayaꞌitꞌit. Chai ixlacata 
yuchi slivasalh akꞌachꞌanaꞌitꞌit 
ju uxijnan chai tachi chun ju 
lapanacni. 11

 Pus chavai tsuculh 
ju miꞌamakꞌalhtaxtunuꞌan ju ani 
laꞌixlakꞌachakꞌan David. Yuchi 
ju ixnoncan camalakachatachilh 
ju Dios. Yuchi ju miꞌucxtinꞌan. 
12

 Chai chani ju apꞌumispꞌayaꞌitꞌit. 
Pus alhitꞌaꞌuyaꞌitꞌit ju askꞌatꞌa 
ni pachꞌicanta lacapumpuꞌ chai 
mucanta junta vajin ju caballo. ―
Chunch ju ajunilh ju anquilh.

13
 Chai lana va tam pantsꞌiquis 

na lhu xatatꞌatalacasui ju 
ixtꞌaꞌanquilhnin. Chai ixtalakꞌayai 
ju Dios chai chani ixtanajun:

 14 ―Chach lakꞌayacalh ju Dios ju 
vilhcha talaclhman.

Chai ju ani lacatꞌun caꞌalinaꞌ 
ju akꞌoxamixnit ixlacataꞌan 
ju xaꞌanavini lamapainin ju 
Dios ―chunch ju tanaulh ju 
ixtalhavat anquilhnin.

15
 Chai astan ju anquilhnin 

taꞌanchokolh ju lactꞌiyan. Pus ju 
acsnich ju ixlhistacnin borregojni 
talaclajunich ju sia yuꞌunch:
―Caꞌauch ju chavai ju 

lakꞌachakꞌan Belén. Caꞌau 
laktsꞌinin ju tuchi alinch. Ju tuchi 
xaquintamacꞌatsaniyan ju Dios.

16
 Pus lana vatsꞌalhti taꞌalh. Chai 

talhitajulh ju Malia chai ju José 
chai ju askꞌatꞌa ni ixtꞌajunch junta 
vajin ju caballo. 17

 Chai acsni 
talaktsꞌilh pus tamacꞌatsanilh ju 
lapanacni ju tuchi ixꞌajuncanta 
ixlacata ju anuꞌ askꞌatꞌa. 18

 Chai 
tachi chun ju ixtakꞌasmatꞌa va 
talhamakꞌaninilh tuchi ixtanajunch 
ju ixlhistacnin borregojni. 19

 Para 
ju Malia va ixmakꞌakꞌojuich tachi 
chun ju ani taxtokni laꞌixꞌalhunut. 
Va laꞌisꞌakstu ispastactꞌajun. 
20

 Chai ju ixlhistacnin borregojni 
taꞌanchokolh laꞌixlhichꞌalhcatꞌan. 
Chai ixtalakꞌayai ju Dios chai 
ixtajuni lakꞌailaktsꞌiuch ixlacata 
tachi chun ju ani taxtokni ju 
ixtakꞌasmatꞌa chai ju ixtalaktsꞌinta. 
Pus chunch lana uctaxtukꞌo tachi ju 
ixꞌajuncanta.

Makꞌaxtaknicalh ju askꞌatꞌa ju Dios
21

 Chai acsni chaꞌalh ju 
ixlhilakatsajin avilhchan pus 
tachꞌucꞌunilh ju ixꞌaxtꞌakꞌa ju 
askꞌatꞌa chai lhimapakaꞌucalh 
Jesús ni chunchach ju ixnajunta 

ju anquilh mas tucaꞌ ixpacxan ju 
ixnati.

22
 Ju laꞌixlhamapꞌaksin ju Moisés 

ilhcaꞌulani tam chakoꞌulh ju 
avilhchan acsni calaktsꞌincalh 
ni tachi ju va lhquiliqui acsni 
istsucui tam isꞌaskꞌatꞌa. Pus acsni 
tavanan taꞌaktsa ju anuꞌ avilhchan 
ixlacata ju Malia pus talhiꞌalh ju 
askꞌatꞌa Jesús lacakꞌai ixpujitatꞌan 
ju istꞌaꞌisraelitanin ju lakꞌachakꞌan 
Jerusalén. Anch ju tamakꞌaxtaknilh 
ju Dios ju askꞌatꞌa Jesús. 23

 Pus 
chunchach ju tanavi ni chunchach 
ju najun laꞌixlhamapꞌaksin ju 
Moisés. Pus chani najun: “Tachi 
chun ju xapꞌulhnan askꞌatꞌa 
ju catsucuyaꞌ ni tsꞌalh pus 
camispacanach ni ixꞌanuꞌ ju Dios”. 
Chunch ju najun laꞌixlhamapꞌaksin 
Moisés. 24

 Chai vachuꞌ najun 
laꞌixlhamapꞌaksin Moisés ni 
caxtakniyaꞌ tuꞌuꞌ atapacxat ju Dios 
ni salaka calaktsꞌinchokocalh tam 
chakoꞌulh. Pus ju va quilhpatinin 
laich cataxtꞌakꞌaꞌ lakatꞌui 
lakꞌaxkꞌavan. U ni jantu pus lakatꞌui 
palumax. Chai yuchach ju taxtaklh 
ju Malia chai ju José.

25
 Chai ju lakꞌachakꞌan Jerusalén 

ixꞌalin pumatam lapanac ju 
Simeón ixjuncan. Chai ju yuchi na 
soknicꞌa ixjunita laꞌixmacni Dios 
chai na ixtalhoni ju Dios. Chai ju 
yuchi ixpacxantajich ju anuꞌ ju 
ixnoncan camalakachatachilh ju 
Dios ni caꞌamakꞌalhtaxtuyaꞌ ju 
israelitanin. Chai ju Spiritu Santu 
ixlhinajun laꞌisꞌatsucunti. 26

 Chai 
ju Spiritu Santu ixmacꞌatsanita 
ju Simeón ni jantu catini tus 
acsni jantucaꞌ laktsꞌin ju yuchi ju 
camalakachatachilh ju Dios. 27

 Chai 

ju Spiritu Santu macꞌatsani ni caꞌalh 
ju acsnich ju lacpujitat. Chai lana 
acsnich ju tatꞌaquilalh lacpujitat 
ju askꞌatꞌa Jesús ju José chai ju 
Malia. Va ixtamakꞌaxtakniputun ju 
askꞌatꞌa ju Dios tachi ju talhilanita 
lacalhamapꞌaksin. 28

 Pus ju 
Simeón cꞌatsalh ni yuchi junita 
ju Jesús ju anuꞌ ju ixnoncan 
camalakachatachilh ju Dios. Chai 
ju Simeón lana chꞌixlh ju askꞌatꞌa. 
Chai lakꞌaya ju Dios. Chai chani 
naulh:
 29 ―Ju chavai ji Dios laich 

alakꞌaꞌitꞌi ni acniyaꞌ ju 
quitꞌin ju milapanac icjunita 
ni matiꞌ tuꞌuꞌ ju chavai ju 
aclhamakꞌanininaꞌ.

Laich acniyaꞌ ju chavai ni 
iclaktsꞌinta ju yuchi ju 
qꞌuinkꞌalhtꞌasunitꞌa ni 
aclaktsꞌinaꞌ acsni tucaꞌ icni.

 30 Pus lai lhikꞌach acnilh ju chavai 
ni iclaktsꞌinta ju yuchi ju 
xamalakꞌachꞌayachꞌitꞌa ni 
amakꞌalhtaxtunuꞌ junita.

 31 Chai macꞌatꞌantꞌa ju yuchi ni 
laich catamispayaꞌ tachi chun 
ju lapanacni.

 32 Ju yuchi chunch cajunaꞌ 
tachi ju tuꞌuꞌ maclhcu 
ni camapulhcuniyaꞌ ju 
ixtacꞌatsanꞌan ju jantu 
israelitanin tajunita.

Chai ixlacata yuchi 
aclakꞌayacanau ju quijnan 
ju israelitanin icjuntau ju 
milapanacni icjuntau ―
chunch ju naulh ju Simeón.

33
 Chai ju José chai ju ixnati 

ju Jesús na talhamakꞌaninilh ju 
taxtokni ju ixnoncan ixlacata ju 
askꞌatꞌa Jesús. 34

 Chai ju Simeón 

sqꞌuinilh ju Dios ni kꞌox catatsucuyaꞌ 
chai chani ju junilh ju Malia ixnati 
ju askꞌatꞌa:
―Ju ani askꞌatꞌa lhcaꞌulacanta 

ni catapukꞌalhkꞌosaꞌ na lhu ju 
quintꞌaꞌisraelitaninꞌan chai vachuꞌ na 
lhu catapukꞌostayayaꞌ. Chai ixlacata 
yuchi ju lapanacni catapucꞌatsayaꞌ 
ni laich catakꞌalhtaxtucanaꞌ. Para 
na lhu ju jantu kꞌox catalhiulayaꞌ. 
35

 Chai ni chunch ju catalayaꞌ ju 
lapanacni pus camalacasucanach 
ju ixꞌatalacpastꞌacꞌatꞌan ju alin 
laꞌixꞌalhunutꞌan na lhu lapanacni. 
Chai ju uxintꞌi ji ixnati slivasalh na 
amakꞌalhkꞌajnanaꞌ ixlacata tachi 
chun ju ani taxtokni ju catapasayaꞌ. ―
Chunch ju naulh ju Simeón.

36
 Chai vachuꞌ ixtꞌajun ju acsnich 

pumatam chakoꞌulh ju ixnajun 
ixchivinti Dios. Ju yuchi Ana ixjuncan. 
Istsiꞌ ixjunita ju Fanuel chai ixpapanti ju 
Aser. Chai ju yuchi na tꞌacuch ixjunita. 
Pus acsni tavanan ixꞌicanta pus va 
lakatujun cꞌata ju tꞌatsuculh ju ixpapa. 
37

 Chai acsni tavanan nimacontilacalh 
pus va isꞌakstu ju tsuculh ochenta y 
cuatro cꞌata. Pus ju yuchi jantu tavanan 
ixtaxtui ju lacpujitat. Para chux 
tokꞌoxai chai chux tuncujun ixlakꞌayai 
ju Dios. Istascajai chai ixtꞌachivinin 
ju Dios. 38

 Pus ju yuchi vachuꞌ acsnich 
ju alakmilh ju José chai ju Malia. 
Chai vachuꞌ junilh lakꞌailaktsꞌiuch ju 
Dios ixlacata ju askꞌatꞌa. Chai astan 
ixꞌalacjuni ixlacata ju Jesús tachi 
chun ju amachakꞌan Jerusalén ju 
ixtapacxantaji ju ixputakꞌalhtaxtunꞌan.

Taꞌanchokolh ju 
lakꞌachakꞌan Nazaret

39
 Chai acsni tamuctaxtukꞌo tachi 

chun ju taxtokni tachi ju ixnajun 

laꞌixlhamapꞌaksin ju Dios pus 
taꞌanchokolh laxaꞌestado Galilea. 
Laꞌixlakꞌachakꞌanꞌan junta Nazaret 
ixjuncan. 40

 Pus ju askꞌatꞌa Jesús 
takꞌaya chai palai tachapun va. 
Chai palai acꞌatsanalh. Chai va 
tachi ixnavini lamapainin ju Dios.

Ju Jesús lacpujitat
41

 Ju José chai ju Malia ixtaꞌanch 
chux cꞌata ju lakꞌachakꞌan Jerusalén 
acsni ixꞌalinacha ju anuꞌ cꞌatan 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju xalackꞌajin istsꞌalan ju 
makꞌaniya israelitanin. 42

 Chai ju 
Jesús acsni pacxalh lakacautꞌui 
cꞌata pus vachuꞌ alactꞌaꞌalh ju 
yuꞌunch ju lakꞌachakꞌan Jerusalén 
tachi ju aktsꞌiya ixtalai acsni 
ixꞌalinacha ju cꞌatan. 43

 Chai 
acsni lakꞌolh ju cꞌatan pus ju José 
chai ju Malia tataxtuchokolh ju 
lakꞌachakꞌan. Ixtaꞌanchokoputun 
laꞌixchakaꞌan. Para ju askꞌatꞌa Jesús 
ixtamacontacha ju lakꞌachakꞌan 
Jerusalén para jantu istacꞌatsai ju 
José nin ixnati. 44

 Va ixtanajun ni ca 
anch ixmakꞌanta lacatalhavat. Pus 
taꞌalhtanalh tam vilhchan. Chai 
astan tasacmi ju ixlhiꞌalakꞌavin 
chai ju ixtꞌalamispanchꞌan ni 
ixtalaktsꞌinta ju Jesús. 45

 Chai acsni 
jantu talhitaju pus taꞌanchokopa 
ju lakꞌachakꞌan Jerusalén. Va 
tapuxcolhiꞌalh.

46
 Pus lhitajucalh ixlhilakatꞌutuch 

avilhchan ju laꞌixpujitatꞌan ju 
istꞌaꞌisraelitanin. Anch ixmakvi 
junta ixtavilanalh ju yuꞌunch ju 
ixtamasui tuchi ixnomputun ju 
lhamapꞌaksin. Pus ju Jesús ixtꞌajun 
akꞌasmatniniꞌ tuchi ixtanajun chai 

isꞌasacmininch vachuꞌ. 47
 Chai 

tachi chun ju ixtakꞌasmatnich 
va ixtalhamakꞌaninin ju 
ixꞌacꞌatsanti ju anuꞌ askꞌatꞌa ni na 
sok ixꞌakꞌalhtayanan. 48

 Para ju 
José chai ixnati ni talaktsꞌilh na 
talhamakꞌaninilh. Chai ju ixnati 
chani juni:
―Tajuch ji quintsꞌalh ni va 

chunch xaquilaꞌulhtuyau. Ju 
ani mimpai chai ju quitꞌin 
na iclalhamakꞌanininau ni 
iclapuxcolhitꞌonauch.

49
 Para ju Jesús chani ajuni:

―Tajuch ni jantu iscꞌatsꞌayatꞌit 
taꞌanchach ju icvi. Ja va jantu 
cꞌatsꞌayatꞌit ni tasqꞌuini ni 
acnavinilh ju ixlhichꞌalhcat ju 
quimpai.

50
 Para ju yuꞌunch jantu lai 

tamachakxanilh ixchivinti tuchi ju 
lhakꞌalhtayanalh.

51
 Pus ju Jesús lana alactꞌamincha. 

Taminchokolh laꞌixchakaꞌan ju 
lakꞌachakꞌan Nazaret. Chai ju yuchi 
aquiclacaꞌinilh ju José chai ju Malia. 
Pus ju ixnati va ixmakꞌai tachi 
chun ju ani taxtokni laꞌixꞌalhunut. 
52

 Chai ju Jesús palai ixtꞌajun 
lhitaꞌokslanaꞌ ju ixtacꞌatsanti chai ju 
ixtakꞌayanti. Chai ju Dios ismasuni 
ixꞌamapaininti ju askꞌatꞌa Jesús. 
Chai ju lapanacni vachuꞌ na kꞌox 
talhiula ju askꞌatꞌa.

Ju Xivan amalani ju lapanacni

3  Acsni ixtailhiꞌanta 
ju lakacauquisi cꞌata 

laꞌixpuꞌucxtin ju Tiberio ju 
xakꞌai tucan ixjunita pus Poncio 
Pilato gobernador ixjuntacha ju 
xaꞌestado Judea. Chai ju Herodes 
ixlhinajun ju xaꞌestado Galilea. 

Chai ixlakꞌau ju Herodes ju Pilipe 
ixjuncan yuchi ju gobernador 
ixjuntacha ju xalacatꞌun Iturea 
chai ju lacatꞌun Traconite. Chai ju 
Lisanias gobernador ixjuntacha 
ju xalacatꞌun Abilinia. 2 Chai ju 
Anás chai ju Caifás yuꞌunch ju 
xalackꞌajin palijni ixtajunita. Pus 
acsni ixtatꞌajun ju ani xalackꞌajin 
chai ju ani palijni pus acsnich 
ju xakꞌala ju Dios ju Xivan junta 
ixvilhcha junta va aseknicꞌa. Yuchi 
ju Xivan ju istsꞌalh Zacarías ixjunita. 
3

 Pus ju yuchi ucsuntsuculh chux 
ju xalacatꞌun laꞌixquilhtuꞌ ju kꞌai 
xcan Jordán. Ixꞌajuni ju lapanacni 
ni catamacaulh ju ixꞌalactuꞌuntiꞌan 
chai cataꞌakpaxlh. Chai ju 
chunch ju Dios caꞌamacꞌacxaniyaꞌ 
ixꞌalactuꞌuntiꞌan. 4 Chai acsni 
chunch ju lalh ju Xivan pus 
uctaxtulh ju ixchivinti ju Isaías ju 
makꞌaniya lapanacni ixjunita. Pus 
ju yuchi ixnajun ixchivinti Dios 
chai chani ju xatsꞌokꞌulai:

Pꞌas chivinin pumatam junta 
aseknicꞌa junita. Chai chani 
najun:

“Alakꞌoxitꞌit ju miꞌalhunutꞌan ni 
caminaꞌ ju ucxtin.

Alasoknicꞌatꞌit ju miꞌatsucuntiꞌan 
junta jantu sok junita.

 5 Tachi chun ju tacꞌacxniyan 
laꞌixmacni Dios ma 
axtꞌaknicꞌanaꞌitꞌit.

Chai tachi chun ju tuꞌuꞌ 
kꞌai u ju tuꞌuꞌ mas va 
lacatꞌicstꞌi ju tasastucniyan 
lamiꞌatsucuntiꞌan ma 
amakꞌosunicꞌanaꞌitꞌit.

Chai tachi chun ju jantu 
soknicꞌa lamiꞌatsucuntiꞌan ma 
alasoknicꞌanaꞌitꞌit.

Chai tachi chun ju macxcai ju 
alincaꞌ laꞌisꞌatsucuntiꞌan ju 
talhilacaꞌanta ju Jesús ma 
camakꞌosunicanaꞌ.

 6 Chai tachi chun ju lapanacni 
ma catalaktsꞌinaꞌ ju 
macaminta ju Dios ni laich 
catatakꞌalhtaxtuyaꞌ ju 
yuꞌunch”.

Chunch ju naulh ju makꞌaniya 
lapanac ju Isaías ixjuncan.

7
 Pus ju Xivan chani ixꞌajuni 

ju lapanacni ju ixtalakmin ni va 
ixtaꞌakpaxputun laꞌixmacni ju 
yuchi:
―Chunch ju lapꞌutꞌunatꞌit 

tachi ju tuꞌuꞌ lu. Ju yuchi va 
acsnich ju atsꞌalai acsni xavacan 
ju achꞌitin junta tꞌajun. Pus 
vachuꞌ chun ju lapꞌutꞌunatꞌit ju 
uxijnan. Va acsnich ju tamch 
pꞌastꞌacpꞌutꞌunatꞌit ni xakꞌasmatꞌatꞌit 
ni catamamakꞌalhkꞌajniyan ju 
Dios. Tis chavaich ju xatajunan 
ni anaviyaꞌitꞌit tuꞌuꞌ ni jantu 
catamamakꞌalhkꞌajniyan ju 
Dios acsni cachinaꞌ ju anuꞌ 
avilhchan. 8 Pus ni vasalh 
tꞌakꞌalhtꞌaxtꞌupꞌutꞌunatꞌit pus 
amalacꞌasutꞌit lamiꞌatsucuntiꞌan ni 
macꞌontꞌatꞌit ju miꞌalactuꞌuntiꞌan. 
Chai jantuch va kꞌaya anaꞌuntꞌit 
ju lamiꞌalhunutꞌan ni laich 
atꞌakꞌalhtꞌaxtꞌuyaꞌitꞌit va ixlacaꞌatalh 
ni makꞌaniya ixꞌapapanatnich 
Abraham untꞌatꞌit. Jantu chun 
anaꞌuntꞌit ni iclajunau ni va 
ixlacasqꞌuilh ju Dios ni lhu 
caꞌalilh ixꞌapapanatnich ju 
Abraham pus laich caꞌixmalokꞌoni 
ju ani ma chiux ni caꞌixtava 
ixꞌapapanatnich ju Abraham. 
9

 Chai mas chavai va lacatsꞌunin 

ticꞌacx tus caꞌamamakꞌalhkꞌajniyaꞌ 
ju lapanacni ju Dios. Chai tachi 
chun ju lapanacni ju jantu tasui 
laꞌisꞌatsucuntiꞌan ni vasalh 
tamacajunta ju ixꞌalactuꞌuntiꞌan pus 
caꞌamamakꞌalhkꞌajnicanaꞌ.

10
 Pus ju acsnich ju lapanacni 

tasacmi. Chani tajuni:
―Ni vasalh tachi ju quilajunau 

pus tijuch ju acnaviyau.
11

 Chai ju Xivan akꞌalhtailh. Chani 
ajuni:
―Pus ju alin kꞌalhtꞌui ixpumpuꞌ 

chach xtaknilh ju matiꞌ ixpumpuꞌ. 
Chai ju alin ixvaiti pus vana 
caxtaknilh lacatsꞌunin ju matiꞌ tuꞌuꞌ 
ju caꞌulh.

12
 Pus vachuꞌ talakmilh ju 

Xivan ju achꞌinin. Vachuꞌ va 
ixtaꞌakpaxputun. Chai tajuni:
―Amamakaꞌunuꞌ tijuch ju 

acnaviyau ju quijnan ni jantu 
acmamakꞌalhkꞌajnicanau.

13
 Chai ju Xivan ajuni:

―Jantu na laklhu achꞌinintꞌit tachi 
ju jantu lhijun ju lacalhamapꞌaksin.

14
 Chai taꞌasacminin vachuꞌ ju 

taropajni. Tajuni:
―Chai ju quijnan tijuch ju 

acnaviyau.
Chai ju Xivan ajuni:
―Jantu xamatiꞌ alhimacchꞌapꞌutꞌit 

va ixmaxtunica ju ixtumin. Nin 
yuchi ni va kꞌaya amucꞌanitꞌit 
ixtalakꞌalhin tam xamatiꞌ ni 
va maxtꞌupꞌutꞌunatꞌit ixtumin. 
Alhikꞌachꞌantꞌit tachi ju 
mapꞌalhcꞌantꞌit.

15
 Pus ju lapanacni na 

ixtamakpacxan ju ixnoncan 
camalakachatachilh ju Dios. Chai 
ixtanajun laꞌixꞌalhunutꞌan: “Tsꞌa ma 
yuchi ju Cristo ju Xivan. Yuchach 

LUCAS 3



148

ju caminaꞌ noncan”. 16
 Para ju Xivan 

ajuni:
―Ju quitꞌin islivasalh ni va 

lacaxcan ju iclamakpaxayau 
ni catacꞌatsayaꞌ ju lapanacni ni 
macꞌontꞌatꞌit ju macxcai. Para 
mintachalhcaꞌ ju palai xakꞌai. Palai 
jantu ju quitꞌin. Pus ju quitꞌin 
jantu tuꞌuꞌ ju quintapalhni. Jantu 
lai actichꞌanxkꞌotlh nin mas va 
yuchi ju samusni ixchꞌanxtꞌakꞌan. 
Pus ju yuchi acsni cachinaꞌ 
cataxtakniyan ju stavasalanti 
amakpaxanti. Yuchi ju Spiritu 
Santu ju catanuyaꞌ lamiꞌalhunutꞌan 
chai cataxacaniyan chux ju macxcai 
chai salaka catanaviyan tachi ju 
lai ju tuꞌuꞌ jipi ni xavakꞌojui tachi 
chun ju amacxtalh. 17

 Chai ju anuꞌ 
ju caminaꞌ chunch ju caꞌulhtuyaꞌ ju 
lapanacni tachi ju lai tam lapanac 
ju lacsunui ju iscebada. Ju yuchi 
chꞌapai ju ixpalacsunun laꞌixmacaꞌ 
chai acsni patajui ju cebada pus 
ju xaꞌamacxtalh lacatamch tamai. 
Chai astan ju amanavin makꞌai 
ju xacebada laꞌixpacꞌatsꞌa para 
alacxavai ju xaꞌamacxtalh. Chai 
ju chunch salaka jun ju ixchakaꞌ. 
Pus vana va chun calayaꞌ ju anuꞌ 
ju caminaꞌ. Camakꞌalhtaxtuyaꞌ ju 
lapanacni ju vasalh talhilacaꞌanta 
ju yuchi. Para ju jantu pus 
camacaꞌancanaꞌ lacajipi junta jantu 
tavanan lai mamixican.

18
 Para jantu va yuchi ni 

xalakꞌakꞌaimai ju lapanacni ju 
Xivan. Para vachuꞌ na tijlhu 
amapꞌaksinti ju xaꞌaxtakni ju 
lapanacni chai alacjuni ju yuꞌunch 
ta yu laich cataputakꞌalhtaxtuyaꞌ. 
19

 Chai vachuꞌ lakꞌakꞌaima ju 
gobernador ju Herodes ixjuncan. 

Kꞌailh ni ixꞌamachakach 
navichokolh ju ixꞌamachakaꞌ 
ixjunita ju ispꞌisekꞌe ju Pilipe 
ixjuncan. Pus ju anuꞌ chakoꞌulh 
Herodías ixjuncan. Vachuꞌ lhikꞌailh 
ixlacata tachi chun aliꞌ talakꞌalhin 
ju ixnavita ju Herodes. 20

 Chai 
ju Herodes palai lalhava ju 
ixtalakꞌalhin acsni tꞌalhnu ju Xivan.

Makpaxacalh ju Jesús
21

 Pus acsni ixꞌamakpaxai ju 
lapanacni ju Xivan pus vachuꞌ 
ju Jesús akpaxlh. Chai acsni 
ixtꞌachivinin ju Dios ju Jesús pus 
lana talhtꞌekꞌa ju lactꞌiyan. 22

 Chai 
lana lakmilh ju Spiritu Santu tachi 
ju tuꞌuꞌ lakꞌaxkꞌavan. Chai lana 
chivincancha ju lactꞌiyan chai 
kꞌasmatcalh ju lacatꞌun junta chani 
junicalh ju Jesús:
―Ju uxintꞌi quintsꞌalhꞌat. Chai na 

icmapainiyan. Na iclhikꞌachan ju 
uxintꞌi.

Ju makꞌaniya ixlacpai ju Jesús
23

 Ju Jesús acsni tavanan taiꞌula 
ju ixlhichꞌalhcat ixpacxanta 
tachi lakapꞌuxamcau cꞌata. Chai 
ixtalhimispaich tachi ju va istsꞌalh 
ixjunita ju José. Pus ju José istsꞌalh 
ixjunita ju Elí. 24

 Chai ju ixpai ju 
Elí ixjuncan Matat. Chai ju ixpai 
Matat ixjuncan Leví. Chai ixpai 
ju Leví ixjuncan Melqui. Chai ju 
ixpai ju Melqui ixjuncan Jana. 
Chai ju ixpai ju Jana ixjuncan 
José. 25

 Chai ixpai ju José ixjuncan 
Matatías. Chai ixpai ju Matatías 
ixjuncan Amós. Chai ixpai ju Amós 
ixjuncan Nahum. Chai ixpai ju 
Nahun ixjuncan Esli. Chai ixpai ju 
Esli ixjuncan Nagai. 26

 Chai ixpai ju 

Nagai ixjuncan Maat. Chai ixpai ju 
Maat ixjuncan Matatías. Chai ixpai 
ju Matatías ixjuncan Semei. Chai 
ixpai ju Semei ixjuncan José. Chai 
ixpai ju José ixjuncan Judá. 27

 Chai 
ixpai ju Judá ixjuncan Joana. Chai 
ixpai ju Joana ixjuncan Resa. Chai 
ixpai ju Resa ixjuncan Zorobabel. 
Chai ixpai ju Zorobabel ixjuncan 
Salatiel. Chai ju ixpai ju Salatiel 
ixjuncan Neri. 28

 Chai ixpai ju Neri 
ixjuncan Melqui. Chai ixpai ju 
Melqui ixjuncan Adi. Chai ixpai 
ju Adi ixjuncan Cosam. Chai ju 
ixpai ju Cosam ixjuncan Elmodam. 
Chai ixpai ju Elmodam ixjuncan Er. 
29

 Chai ixpai ju Er ixjuncan Josué. 
Chai ixpai ju Josué ixjuncan Eliezer. 
Chai ixpai ju Eliezer ixjuncan Jorim. 
Chai ixpai ju Jorim ixjuncan Matat. 
30

 Chai ixpai ju Matat ixjuncan Leví. 
Chai ixpai ju Leví ixjuncan Simeón. 
Chai ixpai ju Simeón ixjuncan 
Judá. Chai ixpai ju Judá ixjuncan 
José. Chai ixpai ju José ixjuncan 
Jonán. Chai ixpai ju Jonán ixjuncan 
Eliaquim. 31

 Chai ixpai ju Eliaquim 
ixjuncan Melea. Chai ixpai ju 
Melea ixjuncan Mainán. Chai ixpai 
ju Mainán ixjuncan Matata. Chai 
ixpai ju Matata ixjuncan Natán. 
32

 Chai ixpai ju Natán ixjuncan 
David. Chai ixpai ju David ixjuncan 
Isaí. Chai ixpai ju Isaí ixjuncan 
Obed. Chai ixpai ju Obed ixjuncan 
Booz. Chai ixpai ju Booz ixjuncan 
Salmón. Chai ixpai ju Salmón 
ixjuncan Naasón. 33

 Chai ixpai ju 
Naasón ixjuncan Aminadab. Chai 
ixpai ju Aminadab ixjuncan Aram. 
Chai ixpai ju Aram ixjuncan Esrom. 
Chai ixpai ju Esrom ixjuncan Fares. 
Chai ixpai ju Fares ixjuncan Judá. 

34
 Chai ixpai ju Judá ixjuncan Jacob. 

Chai ju ixpai ju Jacob ixjuncan 
Isaac. Chai ixpai ju Isaac ixjuncan 
Abraham. Chai ixpai ju Abraham 
ixjuncan Taré. Chai ju ixpai ju Taré 
ixjuncan Nacor. 35

 Chai ixpai ju 
Nacor ixjuncan Serug. Chai ixpai ju 
Serug ixjuncan Ragau. Chai ixpai ju 
Ragau ixjuncan Peleg. Chai ixpai ju 
Peleg ixjuncan Heber. Chai ixpai ju 
Heber ixjuncan Sala. 36

 Chai ixpai 
ju Sala ixjuncan Cainán. Chai ixpai 
ju Cainán ixjuncan Arfaxad. Chai 
ixpai ju Arfaxad ixjuncan Sem. 
Chai ixpai ju Sem ixjuncan Noé. 
Chai ixpai ju Noé ixjuncan Lamec. 
37

 Chai ixpai ju Lamec ixjuncan 
Matusalén. Chai ixpai ju Matusalén 
ixjuncan Enoc. Chai ixpai ju Enoc 
ixjuncan Jared. Chai ixpai ju Jared 
ixjuncan Mahalaleel. Chai ixpai ju 
Mahalaleel ixjuncan Cainán. 38

 Chai 
ixpai ju Cainán ixjuncan Enós. Chai 
ixpai ju Enós ixjuncan Set. Chai 
ixpai ju Set ixjuncan Adán. Chai ju 
Adán yuchi ju Dios ixpai junita.

Ju lhacaticuru ixlacasqꞌuin ni 
caꞌixꞌalactuꞌunulh ju Jesús

4  Ju Spiritu Santu ixlhinonkꞌojui 
laꞌisꞌatsucunti ju Jesús. Chai 

acsni mincha ju xakꞌai xcan Jordán 
ju Jesús pus ju Spiritu Santu juni ta 
anchach ju caꞌalhtanaꞌalh junta va 
aseknicꞌa. 2 Pus tꞌupꞌuxam avilhchan 
ju ixvilhcha junta aseknicꞌa chai ju 
lhacaticuru navilh talacmaskꞌatꞌinti 
ni tsꞌa ma laich caꞌixmalactuꞌuni ju 
Jesús. Chai ju Jesús jantu vailh ju 
acs avilhchan tus acsni uctaxtulh 
ju tꞌupꞌuxam avilhchan. Chai astan 
na ixchavanita. 3 Pus ju acsnich ju 
lhacaticuru junilh:

―Ni sala vasalh istsꞌalh Diosꞌat 
pus anauch ni chach junch 
xkapavati junima chiux.

4
 Para ju Jesús kꞌalhtailh. Junich:

―Jantu lai chun actinavi ni 
tsꞌokcanta laꞌixchivinti Dios ni 
jantu va yuchi ju xkapavati ju 
canaviyaꞌ cuenta ju tam lapanac. 
Alai canaviyaꞌ cuenta tachi chun ju 
ixchivinti Dios.

5
 Chai astan ju lhacaticuru 

alhiꞌananalh laꞌixꞌucxni lakatam 
talhpa ju na putankꞌai ixjunita. 
Lhiꞌancalh ju Jesús. Chai anch ju 
malacasunikꞌo va tam pantsꞌiquis 
tachi chun ju xalacpuꞌucxtin ju ani 
lacamunutpaꞌ. 6 Chai ju lhacaticuru 
chani ju junilh ju Jesús:
―Uxintꞌich ju acxtaknikꞌoyan 

chux ju ani tachaput chai vasalh 
xakꞌai aꞌunaꞌ. Lai acxtakniyan ni 
quitꞌin ju icmakꞌaxtaknikꞌocanta 
chai va tichi chavaich ju 
icxtakniputun lai icxtaknich. 7 Pus 
sich miꞌanuꞌ cajunaꞌ va yuchi ni 
aqꞌuintꞌaꞌaktsꞌokꞌotꞌaniyaꞌich ju 
laquiꞌucxlacapuꞌ.

8
 Para ju Jesús akꞌalhtayanalh. 

Junich:
―Apꞌinchich ji Satanás ni 

tsꞌokcanta laꞌixchivinti Dios ni 
yuchi ju Dios ju calakꞌayacalh chai 
va yuchi ju caquiclacaꞌicalh.

9
 Chai astan ju lhacaticuru 

alhiꞌanananchokolh. Lhiꞌalh ju Jesús 
ju lakꞌachakꞌan Jerusalén chai anch 
ju yajucalh ju Jesús junta palai akstiꞌ 
putankꞌai junita ju ixpujitatꞌan ju 
israelitanin. Chai junich:
―Ni sala vasalh istsꞌalhꞌat Dios 

pus amakꞌanlhtꞌujnuch ju ani. 10
 Lai 

chunch alatꞌi ni chani ju tsꞌokcanta 
laꞌixchivinti Dios:

Ju Dios ma camapꞌaksiyaꞌ 
ju ixꞌanquilhnin ni 
catalhistꞌacꞌan.

 11 Chai laꞌixmacaꞌan ju 
catachꞌixanch

ni jantu cachꞌanꞌuyan ju tuꞌuꞌ 
chiux.

12
 Para ju Jesús chani 

lhikꞌalhtayanalh:
―Vachuꞌ tsꞌokcanta ju anch ni 

jantu alaktsꞌintꞌanutꞌi ju Dios ni 
camuctaxtuyaꞌ ju ixchivinti u jantu.

13
 Pus acsni maskꞌatikꞌo tijpachux 

alactuꞌunti ju ixmanaviniputun ju 
Jesús pus ju lhacaticuru macoyaulh 
tus alakatam avilhchan.

Ju Jesús chꞌalhcatnalh 
ju xaꞌestado Galilea

14
 Pus ju Jesús anchokopa ju 

xaꞌestado Galilea chai laꞌixtachaput 
ju Spiritu Santu ju xachꞌalhcatnan. 
Chai laccꞌatsakꞌocalh ixlacata yuchi 
tachi ixlhilacaputsꞌun ju lacatꞌun 
anch. 15

 Chai ixꞌamalanininch 
laꞌixlacpujitatꞌan ju istꞌaꞌisraelitanin 
ju anch. Chai ixchuxꞌan na 
ixtalakꞌayai ju yuchi.

Jesús ixvi ju lakꞌachakꞌan Nazaret
16

 Ju Jesús minchokopa ju 
lakꞌachakꞌan Nazaret junta 
ixtakꞌayata. Chai acsni chaꞌalh 
ju avilhchan paꞌastacni pus ju 
yuchi tanucha laꞌixpujitatꞌan 
ju istꞌaꞌisraelitanin tachi ju 
ixlhilanitach. Chai taya ni 
catacꞌatsayaꞌ ju lapanacni ni 
ixꞌamakꞌasmatniputun ju ixchivinti 
Dios. 17

 Chai xtaknicalh ju alhiqui 
ju istsꞌokta ju makꞌaniya lapanac 
ju ixnajun ixchivinti Dios. Yuchi ju 
Isaías ixjuncan. Pus ju Jesús acsni 

puxkꞌotlh ju alhiqui lhitajulh junta 
chani istsꞌokcanta:
 18 Ju Spiritu Santu tꞌajun 

laquiꞌalhunut
ni quilhisacxtuta ni acꞌajunach 

ju quilhpatinin ta yu laich 
cataputakꞌalhtaxtuyaꞌ.

Chai quimacaminta ni 
acꞌamakꞌankꞌacha ju na 
taꞌamakꞌaninin.

Chai ni acꞌajunach ju tachꞌinin 
ni laich catataxtulh junta 
atꞌalhnucanta.

Chai ni acꞌamalacꞌavaniyaꞌ ju 
alakꞌachꞌixnin.

Chai ni acꞌaxkꞌotꞌach ju va 
alhimakchapucan.

 19 Chai ni acnonaꞌ ni chilh ju 
avilhchan acsni caꞌanaviniyaꞌ 
lamapainin ju Dios ju 
lapanacni.

Pus chunch ju ajuni ju lapanacni ju 
Jesús.

20
 Chai astan mapuxtokchokolh 

ju alhiqui. Chai xtaknichokolh 
ju alhistacnaꞌ chai tavi ni 
caꞌamalanininaꞌ. Chai tachi chun 
ju ixtavilanalh ju lacpujitat va 
taskꞌotutulh. 21

 Pus ju yuchi tsuculh 
ajuniniꞌ:
―Chavai avilhchan uctaxtulh 

junima chivinti tachi ju tsꞌokcanta 
laꞌixchivinti Dios. Uctaxtulh acsni 
xaquilakꞌasmatniyau ju chivinti ju 
xaclajunau. ―Chunch ju ajunilh ju 
lapanacni ju Jesús.

22
 Chai ixchuxꞌan tanaulh ni 

vasalh na lai ixꞌamalaninin. Chai 
na ixtalhamakꞌaninin ni na kꞌox 
ixjunita ju ixchivinti ju tuchi 
ixꞌajuni. Para ixtanajun:
―Ja jantiyuꞌ ju ani istsꞌalh ju José.
23

 Chai ju Jesús ajunchokopa:

―Ju uxijnan ca va 
quilajumputunau ju chivinti 
ju noncan: “Acꞌuchꞌunuꞌ 
acꞌuchꞌuchꞌokꞌocꞌach miꞌakstu. Ju 
chunch pucꞌatsacan ni vasalh 
lai acꞌuchꞌunun”. Chai ca va 
quilajumputunau ni vasalh Cristo 
icjunita pus tasqꞌuini ni pꞌulhnan 
acnaviyaꞌ ju ani laquintꞌunꞌan ju 
tuchi ixnoncan ni xacnaviyacha ju 
lakꞌachakꞌan Capernaum chai ju 
chunch laich apꞌucꞌatsꞌayaꞌitꞌit ta yu 
aquilapulhilaksiyau.

24
 Chai tailhiꞌalh ixchivinti. Ajuni:

―Slivasalh ju iclajunau. Jantu 
xamatiꞌ ju najun ixchivinti Dios ju 
lai tuꞌuꞌ calhiulacalh ju laꞌixtꞌun. 
25

 Alaktsꞌintꞌit ta yu tapasalh 
laꞌisꞌatsucunti ju Elías. Acsni 
ixtꞌajuncaꞌ ju yuchi pus jantu 
lalh ju xcan lakatꞌutu cꞌata a 
lakachaxan malhquiyuꞌ. Chai alilh 
ju kꞌai chavan ixlhilacaputsꞌun 
ju lacamunutpaꞌ. Chai slivasalh 
ni na lhu ixtaꞌalin ju chakolun 
ju va ixꞌanimacontilacanta ju 
sia istꞌaꞌisraelitanin. 26

 Para 
jantu xamatiꞌ ju sia yuꞌunch ju 
malakachanicalh ju Elías. Alai 
malakachanicalh pumatam 
chakoꞌulh ju ixnimacontilacanta 
amachakaꞌ Sarepta laxatꞌun 
Sidón. 27

 Chai acsni ixtꞌajun ju 
Eliseo ju ixnajun ixchivinti Dios 
pus na pumalhu istꞌaꞌisraelitanin 
ixtapacxanta ju na macxcai tsꞌitsꞌi 
ju puchꞌiꞌan. Para jantu xamatiꞌ 
ju sia lhiyuꞌunch ju lai palai 
canavicalh. Va yuchi ju ixjuncan 
Naamán amachakaꞌ xalacatꞌun Siria.

Chunch ju ajuni ju lapanacni ju 
Jesús. Chai yuchi alhijunilh chunch 
ni va ixꞌamamachakxaniputun 

ni jantu tuꞌuꞌ ixtalhiulai ju 
ixtꞌaꞌamachakꞌan ju makꞌaniya 
lapanacni vachuꞌ. Para ju 
amachakꞌan alacatam yuꞌunch ju 
talhilaksilh.

28
 Pus ju acsnich tachi chun 

ju ixtavilanancha lacpujitat 
lana na tatalhkꞌamalh acsni 
takꞌasmatnilh ju ixchivinti. 29

 Chai 
tataya. Tatixcoxtulh ju Jesús ju 
lakꞌachakꞌan. Chai talhiꞌalh akstijun 
junta va kꞌankꞌapukꞌaitajunta junta 
vanin ixtꞌavi ju ixlakꞌachakꞌanꞌan. 
Anchach ju ixtamacaꞌamputun ju 
Jesús. 30

 Para ju Jesús tapasalh 
laꞌixlacaitat junta ixtayanalh ju 
yuꞌunch. Chai alh.

Ju lhacaticuru ixchꞌapanita 
ixtanquilhacni pumatam

31
 Ju Jesús alh ju lakꞌachakꞌan 

Capernaum laxaꞌestado Galilea. 
Chai ju savat tsuculh amalaninin ju 
lapanacni ju lacpujitat. 32

 Pus chux ju 
lapanacni na ixtalhamakꞌaninin ta yu 
ixꞌamalaninin ni istasui laꞌixchivinti 
ni vasalh ismispai ju atalaninti.

33
 Chai ixtanumacha lacpujitat 

pumatam lapanac ju ixpacxanta 
ju lhacaticuru laꞌixtanquilhacni. 
Chai ju anuꞌ lhacaticuru lana tsꞌau 
tꞌasalh. Puchivinilh ixquilhni ju 
anuꞌ lapanac. Junich ju Jesús:

34
 ―Ai. Tijuch ju quilamintau 

lhilaktsꞌinin ji Jesús amachakaꞌ 
Nazaret. Ja va quilamintau 
mamakꞌalhkꞌajninin ju quijnan. Pus 
iclamispayau tichi chavaichꞌat. Pus 
ju uxintꞌi salaka ixlapanac Diosꞌat.

35
 Para ju Jesús kꞌailh ju 

lhacaticuru. Junich:
―Va sekch. Atꞌaxtꞌuch ju 

laꞌixlacatuna ju ani lapanac.

Pus ju acsnich ju lhacaticuru 
tin samakꞌalh ju lapanac junta 
ixtayanalh ixtalhavat lapanacni. 
Chai lana taxtulh laꞌixlacatuna. 
Para jantu xamacꞌatsani. 36

 Chai 
lana na talhamakꞌaninilh ju 
lapanacni. Chai ixtalaclajuni ju sia 
lhiyuꞌunch:
―Tis chivinti nuꞌ ju ani. Pus 

ju yuchi slivasalh lai lhinajun 
chai lacatachaput ju ajuni ju 
lhacaticurulhni ni catataxtulh chai 
tataxtui.

37
 Pus ixtacꞌatsakꞌojui ju ixlacata 

yuchi vanta lhiꞌanchach junta vanin 
ixlhiꞌalin ju lakꞌachakꞌan.

Palaich navicalh 
ixputꞌichakoꞌulh ju Pitaluꞌ

38
 Pus ju Jesús taxtulh ju 

lacpujitat chai alh laꞌixchakaꞌ ju 
Simón. Pus ju ixputꞌichakoꞌulh ju 
Simón na ixchꞌapata ju iscacat. Pus 
tapaininicalh ju Jesús ixlacata ju 
anuꞌ takꞌankꞌan. 39

 Pus ju yuchi taya 
vanin junta ixma ju takꞌankꞌan. Chai 
kꞌailh ju scacat. Pus lana macaulh ju 
iscacat ju takꞌankꞌan. Chai kꞌostavi 
chai tsuculh alacmavanaꞌ ju Jesús 
chai ixꞌamamakaꞌui.

Palaich anavicalh lhu takꞌankꞌanin
40

 Chai acsni anchalh ju avilhchan 
pus ixꞌalhiminicanch ju Jesús 
tachi chun ju takꞌankꞌanin ju 
na tijlhu takꞌankꞌat ixtachꞌapata. 
Chai ju Jesús ixꞌamokslanich 
ju ixmacaꞌ laꞌixlacatunaꞌan ju 
pumatamin takꞌankꞌanin chai 
palaich ixꞌanavi. 41

 Chai vachuꞌ 
na lhu lhacaticurulhni ixtataxtui 
laꞌixlacatunaꞌan ju lapanacni. Chai 
pꞌas ixtajuni ju Jesús:

―Vasalh istsꞌalh Diosꞌat.
Para ju Jesús ixꞌalackꞌaji. 

Chai jantu ixꞌalacasqꞌuini ni 
catachivinilh ni ixtacꞌatsai ni 
yuchach ju Cristo ju ixnoncan 
camalakachatachilh ju Dios.

Ju Jesús amalaninin lhiGalilea
42

 Chai acsni tuncunchokolh pus 
ju Jesús lana taxtuchokochalhch. 
Alh junta va aseknicꞌa. Para ju 
lapanacni na ixtapuxcajui. Chai 
tachincha junta ixvilhcha. Chai 
na ixtachꞌapaꞌulaputun ni jantu 
caꞌalacmacaulh ju yuꞌunch. 43

 Para 
ju yuchi ajuni:
―Para tasqꞌuini ni vachuꞌ acꞌalh 

ju aliꞌ lakꞌachakꞌanixni. Acꞌalh 
ajuniniꞌ ju lapanacni ni Dios 
lhinomputun laꞌisꞌatsucuntiꞌan. 
Tasqꞌuini ni chunch aclayaꞌ ni yuchi 
iclhimalakachacantachilh.

44
 Pus ju Jesús ixꞌamalani 

ju lapanacni laxalacpujitat ju 
laxaꞌestado Judea.

Na lhu tachꞌapalh ju pamata

5  Pus ju Jesús ixyacha vanin 
laꞌixquilhtuꞌ ju atantsꞌin 

Genesaret. Chai ju lapanacni 
ni na ilhuꞌan ixtajunita pus na 
istasamakꞌamputun ju Jesús ni 
vanin ixtatayaputun ni laich 
catakꞌasmatnilh ixchivinti Dios 
ju ixꞌajuni. 2 Pus ju Jesús laktsꞌilh 
lakatꞌui barco ju vanin ixlacvi 
laꞌixquilhtuꞌ atantsꞌin. Para ju 
ixchꞌapanin pamata ixtatacutꞌach ni 
ixtatꞌajun chakꞌanin ixchꞌokxniꞌan. 
3

 Chai ju Jesús putaju lakatam 
barco ju anchach ixlacvi. Chai ju 
yuchi ixꞌanuꞌ Simón ixjunita. Chai 
ju Jesús tapaininilh ju Simón ni 

cha taju lacatsꞌunin ju lacxcan 
ju ixbarco. Chai acsni chunch 
ju navilh ju Simón pus ju Jesús 
tsuculh amalaniniꞌ ju lapanacni. 
4

 Chai acsni chivinkꞌolh pus junich 
ju Simón:
―Alhipꞌich ju mimbarco junta 

palai talaclhman chai amuꞌutꞌich ju 
minchꞌokxniꞌan ni lai achꞌapꞌayaꞌitꞌit 
ju pamata.

5
 Para ju Simón akꞌalhtayanalh 

chai juni:
―Amamakaꞌunuꞌ tonta tsꞌisni 

ju xacmujuyau ju quinchꞌokxni 
quincꞌan. Para jantu tuꞌuꞌ 
icchꞌapatau. Para ni chunch ju 
naꞌun pus acmujuchokoyach ju 
quinchꞌokxni.

6
 Pus acsni tamujulh ju 

ixchꞌokxniꞌan ju Simón chai 
ixtꞌachꞌalhcatnaꞌ pus na lhuch 
lana tanucha ju pamata. Chai 
ixtakꞌexputun ju ixchꞌokxniꞌan. 
7

 Pus tatamacyonilh ju 
ixtꞌachꞌalhcatnin ju ixtatajumanalh 
lacalakatam barco. Tajuni ni 
catamilh aꞌaktaijunin. Pus tamilh 
chai talaktsama chux lakatꞌui 
barco. Chai ixtaquitaꞌacnuputun ju 
lakatꞌui barco. 8 Pus ju Simón Pitaluꞌ 
acsni laktsꞌilh ni na lhu ixjunita ju 
pamata pus lana taꞌaktsokotanilh 
laꞌixꞌucxlacapuꞌ ju Jesús chai juni:
―Akꞌostꞌich ju laquiꞌucxlacapuꞌ 

ji quiꞌucxtin ni na icꞌalactuꞌunuꞌ 
lapanac ju quitꞌin.

9
 Chunch ju naulh ju Pitaluꞌ ni 

na ixlhamakꞌaninin ju yuchi 
chai tachi chun ju ixꞌalactꞌatajun 
lacabarco. Talhamakꞌaninilh ni na 
lhu ixtachꞌapata ju pamata. 10

 Chai 
vachuꞌ na ixtalhamakꞌaninin ju 
Jacobo chai ju Xivan istsꞌalan 

LUCAS 4 ,  5



154

ju Zebedeo. Pus ju yuꞌunch 
ixtꞌalamaktainin ju Simón 
ixtajunita. Pus ju Jesús junilh ju 
Simón:
―Jantu atꞌalhan. Tus chavai 

amakꞌaixtꞌokꞌaꞌitꞌit ju lapanacni 
ju aquintalhilacaꞌanaꞌ tachi acsni 
ixmakꞌaixtꞌokꞌatꞌit ju pamata.

11
 Pus ju acsnich tamacutulh ju 

ixbarcoꞌan. Tamaconkꞌolh chux chai 
tachꞌakꞌokꞌalh ju Jesús.

Palaich navicalh pumatam 
ju ixꞌalin istsꞌitsꞌi

12
 Acsni ixvi ju Jesús lacalakatam 

lakꞌachakꞌan pus lakmilh pumatam 
lapanac ju ixpacxanta ju macxcai 
istsꞌitsꞌi ju ixpuchꞌiꞌan. Chai ju 
yuchi lana taquilhputanilh ju 
lacatꞌun laꞌixꞌucxlacapuꞌ ju Jesús. 
Chai tapaininilh. Junich:
―Quiꞌucxtin ni va 

xaqꞌuincꞌuchꞌupꞌutꞌuch cava pus 
laich xaqꞌuincꞌuchꞌutꞌi.

13
 Pus ju acsnich ju Jesús 

mokslanilh ixmacaꞌ laꞌixlacatuna 
chai juni:
―Iclacasqꞌuin. Palaichꞌat.
Chai acsni naulh ju chunch ju 

Jesús pus lana macaxnilh ju istsꞌitsꞌi 
ju anuꞌ lapanac. 14

 Chai ju Jesús 
lhimapꞌaksilh ju anuꞌ lapanac ni 
jantu xamatiꞌ cajunilh tuꞌuꞌ. Chani 
ju juni:
―Aꞌinchich tꞌalacꞌasuniniꞌ ju pali. 

Axtꞌakchich ju milhakꞌailaktsꞌin 
ni cacꞌatsacanaꞌ ni salaka ju 
milacatuna tachi ju najun 
laꞌixlhamapꞌaksin ju Moisés.

15
 Para jantu sek va ju anuꞌ 

lapanac chai palai lhu tacꞌatsa 
ixlacata ju Jesús. Chai na lhu 
ju ixtalhitakꞌaixtꞌokꞌa ni va 

ixtakꞌasmatniputun ju ixchivinti ju 
Jesús chai palaich ixtajumputun 
ju va ixtalactakꞌankꞌaich. 16

 Para ju 
Jesús ixꞌan junta aseknicꞌa. Ixꞌan 
tꞌachiviniꞌ ju Dios.

Palai navicalh pumatam ju 
va ixlacalhtuculunta

17
 Chai milh avilhchan acsni 

ixtꞌajun amalaniniꞌ ju Jesús 
lacachakaꞌ. Chai vachuꞌ anch 
ixtavilanalh ju fariseonin 
chai ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin. Ju yuꞌunch 
ixtamintacha ixlhilacaputsꞌun ju 
xalakꞌachakꞌanixni ju xaꞌestado 
Galilea chai ju xaꞌestado Judea 
chai ju lakꞌachakꞌan Jerusalén. 
Chai ju Dios ixtaknita ju Jesús 
ixtachaput ni laich palai caꞌanavi 
ju takꞌankꞌanin. 18

 Chai ju aliꞌin 
lapanacni talhimincha pumatam 
lapanac lacalona. Ju yuchi va 
ixlacalhtuculunta. Chai ju yuꞌunch 
ixtapuxcajui ta anchach ju laich 
catapumanu lacachakaꞌ ni laich 
catamamanilh laꞌixꞌucxlacapuꞌ ju 
Jesús. 19

 Para jantu jintaꞌ talhitaju 
junta laich catapumanu ni na 
isꞌaktsamcanta lacachakaꞌ. Pus 
tamucꞌalh laꞌixꞌucxni chakaꞌ. 
Taꞌucxmakꞌalh chai anch ju 
tapumakꞌalhtaju lacalona ju anuꞌ 
takꞌankꞌan. Tamama vanin junta 
ixvi ju Jesús. 20

 Chai ju Jesús acsni 
alaktsꞌilh ni na ixtalhilacaꞌan ju 
yuchi pus junich ju takꞌankꞌan:
―Ji lapanac ju miꞌalactuꞌunti 

macꞌacxanicanta.
21

 Pus ju acsnich ju fariseonin chai 
ju yuꞌunch ju na ixtalhatalanininta 
ju ixlhamapꞌaksinꞌan ju 

istꞌaꞌisraelitanin tanaulh 
laꞌixꞌalhunutꞌan: “Tis chavaich nuꞌ 
ju ani lapanac ni va macxcai ju 
najun ni tachi ju Dios ju jumputun. 
Tis chavaich apumatam ju lai 
macꞌacxai ju alactuꞌunti. Ni va 
yuchi jumpalaꞌ ju Dios”.

22
 Para ju acsnich ju Jesús 

amachakxanilh tuchi ixtapastꞌacꞌach 
ju yuꞌunch chai axakꞌala. Ajunich:
―Tajuch ni va chunch ju 

pꞌastꞌacꞌatꞌit ju lamiꞌalhunutꞌan. 
23

 Ni acjunilh ni macꞌacxanicalh 
ju ixꞌalactuꞌunti pus jantu lai 
pꞌucꞌatsꞌayatꞌit ni vasalh alin ju 
quintachaput u jantu. Para ni acjunilh 
ni cakꞌostavi chai caꞌalhtanalh pus 
ju chunch lai apꞌucꞌatsꞌayaꞌitꞌit ni 
alin ju quintachaput u jantu. 24

 Pus 
ju chavai aclamasuniyau ni alin ju 
quintachaput ju ani lacamunutpaꞌ ni 
lai icmacꞌacxai ju alactuꞌunti. Quitꞌin 
ju quimalakachatachilh ju Dios ni 
lapanac actsucuyaꞌ ju ani.

Pus ju acsnich ju Jesús junilh ju 
anuꞌ ju ixlacalhtuculunta:
―Uxintꞌi ju icjunan. Akꞌostꞌaꞌulhch. 

Asactꞌich ju mimputaman. Aꞌinchich 
ju laminchakaꞌ.

25
 Chai lana taya ju anuꞌ lapanac 

laꞌixꞌalacꞌavantiꞌan ju yuꞌunch. 
Chai saclh ju ixputaman. Chai alh 
laꞌixchakaꞌ. Chai na ixlakꞌayaꞌanta 
ju Dios ju lacati. 26

 Chai lana 
na talhamakꞌaninilh ixchuxꞌan. 
Chai talakꞌaya ju Dios. Chai na 
tatalhanalh. Tanaulh:
―Iclaktsꞌiu lakatam lhamakꞌan ju 

chavai.

Ju Jesús tꞌasanilh ju Leví
27

 Chai astan acsni tapasalh ju 
ani taxtokni pus ju Jesús taxtulh. 

Chai laktsꞌilh pumatam achꞌiniꞌ ju 
Leví ixjuncan. Ju yuchi ixvi junta 
ixꞌachꞌinin ixlacata ju tuꞌuꞌ ju 
ixlhimincanta ju anuꞌ lakꞌachakꞌan. 
Pus ju Jesús juni:
―Aqꞌuinchꞌakꞌokꞌach.
28

 Pus ju anuꞌ achꞌiniꞌ lana taya 
chai macaulh ju ixlhichꞌalhcat chai 
tꞌaꞌalh ju Jesús.

29
 Chai astan ju Leví navinilh ju 

Jesús lakatam lacvaiti ju laꞌixchakaꞌ. 
Chai na lhu ixtamakvilanalh 
lacamixa ju ixtꞌaꞌachꞌinin ju Leví 
chai vachuꞌ na lhu aliꞌin lapanacni. 
30

 Para ju fariseonin chai ju na 
ixtalhatalanininta ju lhamapꞌaksin 
ju vachuꞌ fariseonin ixtajunita va 
ixtaꞌalhichivinin ju ixꞌamamakaꞌui 
ju Jesús. Talacjuni:
―Tꞌas ni va alactꞌavainatꞌit chai 

alactꞌakꞌotꞌatꞌit ju vino ju achꞌinin 
chai ju alactuꞌunin.

31
 Chai akꞌalhtayanalh ju Jesús. 

Ajunich:
―Ju lactachapunin jantu 

tamaktasqꞌuini ju acꞌuchꞌunuꞌ. Va 
yuꞌunch ju takꞌankꞌanin. 32

 Jantiyuꞌ 
iclhiminta ni acꞌalactꞌasanilh ju 
tanajun ni na lackꞌoxin lapanacni 
tajunita. Alai icminta alactꞌasaniniꞌ 
ju alactuꞌunin ni catamacaulh ju 
ixꞌalactuꞌuntiꞌan.

Ju Jesús sacmicanta 
ixlacata ju tascajat

33
 Pus ju fariseonin chai ju na 

ixtalhatalanininta ju lhamapꞌaksin 
ju vachuꞌ fariseonin ixtajunita 
tajunilh ju Jesús:
―Tajuch ni na paklhu ju tatascajai 

chai tatꞌachivinin ju Dios ju 
ixtamamakaꞌun ju Xivan. Chai ju 
quilapanacni quincꞌan ju fariseonin 

icjuntau vachuꞌ chunch talai. Para 
ju mintamamakaꞌun ju uxintꞌi jantu 
chunch talai. Ju yuꞌunch tavajin 
chai takꞌotꞌa ju vino.

34
 Chai ju Jesús ajunich:

―Jantu lai amatꞌascꞌaꞌayaꞌitꞌit 
ju tamakvilanalh junta 
catamakꞌaxtokcanaꞌ acsni 
makvilhcaꞌ ju anuꞌ tsꞌalh ju 
catamakꞌaxtꞌokꞌaꞌ. 35

 Pus vana 
va chunch ju quintamamakaꞌun. 
Ju chavai jantu tatascajai ni 
icꞌalactꞌavilhcaꞌ. Para cachinaꞌ 
avilhchan acsni acmakꞌosucanaꞌ 
ju ani lacamunutpaꞌ. Chai 
acsnich ju catatascajayaꞌ ni 
aquintalhamakꞌanininach.

36
 Chai vachuꞌ ajunilh lakatam 

chivinti ju ixꞌapumavasalaniputun 
tuꞌuꞌ. Ajuni:
―Jantu lai xamatiꞌ kꞌexꞌi ju 

lacasastꞌi ixcujuꞌ chai calhilakyaulh 
ju lacakꞌatꞌili ixcujuꞌ. Ni va chunch 
calalh pus lakꞌalhi ju sastꞌi ixcujuꞌ 
chai va na jantu kꞌox jun ju kꞌatꞌilh 
ni jantu ixtꞌachunch junita ju 
pumpuꞌ ju xalhilakyajui. 37

 Chai 
jantu lai xamatiꞌ pumujui ju sastꞌi 
vino lacakꞌatꞌili axtꞌakꞌan ni na 
kꞌalhpꞌasnicaꞌ. Ni chunch canavi pus 
ju sastꞌi vino cakꞌexlh ju axtꞌakꞌan 
chai ju vino capukꞌankꞌolh. 
Chai ju axtꞌakꞌan catsꞌankꞌalh. 
38

 Alai pumucan ju sastꞌi vino 
lacasastꞌi axtꞌakꞌan. Ju chunch 
lai pumakꞌacan ju sastꞌi vino ju 
axtꞌakꞌan. 39

 Chai jantu xamatiꞌ 
ju kꞌotꞌa ju makꞌaniya vino ju lai 
cakꞌotputulh ju sastꞌi. Va najun ni 
palai can ju makꞌaniya vino.

Chunch ju ajuni ju lapanacni ju 
Jesús. Va ixꞌamamachakxaniputun 
ni jantu lai catilhiyaulh ju 

makꞌaniya ixlhamapꞌaksin ju Moisés 
ju sastꞌi ixlhamapꞌaksin ju yuchi. 
Chai ju na lanita ju makꞌaniya 
lhamapꞌaksin na xcai macomputun 
ni laich caꞌamaklhtayanalh ju sastꞌi 
lhamapꞌaksin.

Ju ixꞌamamakaꞌui Jesús taꞌi ju 
trigo ju avilhchan paꞌastacni

6  Lakatam avilhchan 
paꞌastacni ju Jesús ixtꞌajun 

tapasanaꞌ junta ixchꞌancanta ju 
trigo. Chai ju ixꞌamamakaꞌui ju 
ixtatꞌaꞌanta ixtaꞌich ju xatrigo chai 
ixtaꞌui. Va ixtakꞌaipꞌasꞌulhiꞌanta 
ju laꞌixmacaꞌan. 2 Para ju aliꞌin 
fariseonin chani tajuni:
―Tajuch ni va naviyatꞌit ju chunch 

ni jantu lai chꞌalhcatnancan ju 
chavai ni avilhchan paꞌastacni.

3
 Chai ju Jesús akꞌalhtayanalh. 

Ajunich:
―Ja lana jantu pꞌastꞌacꞌatꞌit tuchi 

navilh ju David acsni chavanilh 
ju yuchi chai ju ixtatꞌaꞌanta. 4 Ja 
jantu pꞌastꞌacꞌatꞌit ni lai tanu junta 
ixlakꞌayacan ju Dios chai chꞌapalh 
ju xkapavati ju ismokslanicanta 
ju Dios. Chai ulh chai axtaknilh 
vachuꞌ ju ixtatꞌaꞌanta. Chai ju anuꞌ 
xkapavati jantu lai va kꞌaya ixꞌucan. 
Va yuꞌunch ju palijni ju lai ixtaꞌui.

5
 Chai vachuꞌ chani ajuni:

―Ju Dios quimalakachatachilh 
ni lapanac actsucuyaꞌ ju ani. Chai 
quitꞌin ju lai icnajun tuchi lai 
navican ju avilhchan paꞌastacni.

Pumatam va ixixnita ju ixmacaꞌ
6

 Chai alakatam avilhchan 
paꞌastacni ju Jesús tanulh 
laꞌixpujitatꞌan ju istꞌaꞌisraelitanin 
chai tsuculh amalaniniꞌ. Chai 

ju anch ixtanumacha pumatam 
lapanac ju va ixixnita ju 
ixmacaꞌ laꞌixlhicana. 7 Chai 
ju fariseonin chai ju yuꞌunch 
ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin va ixtalhistactꞌajun 
ju Jesús. Va ixtalaktsꞌimputun ni 
lai caꞌacꞌuchꞌunulh ju avilhchan 
paꞌastacni. Va ixtapuxconi ta yu 
laich catapumucꞌanilh ixtalakꞌalhin. 
8

 Para ju Jesús iscꞌatsai tuchi 
ixtapastꞌacꞌa. Chai junich ju anuꞌ 
lapanac ju ixixnita ju ixmacaꞌ:
―Akꞌostꞌaꞌulh. Atꞌaich ju ani junta 

laich catalaktsꞌinan ju lapanacni.
Pus ju yuchi kꞌostaya chai tayalh 

ju anch. 9 Pus ju acsnich ju Jesús 
ajunich ju lapanacni:
―Tꞌas nonatꞌit. Ja lhijun ju 

lhamapꞌaksin ni canavicalh ju 
kꞌox ju avilhchan paꞌastacni 
u canavicalh ju talakꞌalhin ni 
jantu caꞌaktaiju tam xamatiꞌ. Ja 
lhijun ni acmakꞌalhtaxtulh ju 
atsucunti ju avilhchan paꞌastacni u 
aclaktsꞌimakni.

10
 Pus ju acsnich ju Jesús 

alaktsꞌinkꞌo ju ixtayanalh 
ixlhitalakachoko chai chani ju juni 
ju anuꞌ lapanac:
―Alhitꞌach ju mimacaꞌ.
Chai chunch ju navilh ju 

lapanac chai lana tachapun va ju 
ixmacaꞌ. 11

 Para ju fariseonin chai 
ju aliꞌin na kꞌox talakachapulh 
laꞌixtalhkꞌamtiꞌan. Chai 
ixtalaclajunich ju sia lhiyuꞌunch ta 
yu catatꞌalayaꞌ ju Jesús.

Asacxtucalh ju ixpumacautꞌuiꞌan
12

 Pus ju acsnich ju Jesús alh 
junta ixvilhcha lakatam akstijun. 

Alh tꞌachiviniꞌ ju Dios. Chai 
tontatsꞌis ju tꞌachivinilh ju Dios. 
13

 Chai acsni tuncunchokolh 
atꞌasanilh ju ixꞌamamakaꞌui chai 
asacxtulh ixpumacautꞌuiꞌan. Chai 
alaclhilhcaꞌula ixtamalakachan. 
14

 Pus sacxtulh ju Simón ju 
lhimapakaꞌulh vachuꞌ Pitaluꞌ chai ju 
Tilix ixlakꞌau. Chai ju Jacobo. Chai 
ju Xivan. Chai ju Pilipe. Chai ju 
Bartolomé. 15

 Chai ju Mateo. Chai 
ju Tumax. Chai apumatam Jacobo 
ju istsꞌalh Alfeo ixjunita. Chai 
apumatam Simón ju makyuꞌunch 
ixjunita ju cananistanin. 16

 Chai 
ju Judas ixlakꞌau ju Jacobo. 
Chai ju Judas Iscariote ju astan 
amakꞌaxtaknalh.

Amalanicalh ixtalhavat lapanacni
17

 Chai ju Jesús alactꞌamilh 
ixpumacautꞌuiꞌan chai alactꞌataya 
junta na acpujun. Chai vachuꞌ 
ixtayanalh anch na lhu aliꞌin 
ixꞌamamakaꞌui chai na lhu 
amachakꞌan ju xaꞌestado Judea chai 
ju amachakꞌan lakꞌachakꞌan Jerusalén 
chai ju lakꞌachakꞌanixni Tiro chai 
Sidón ju ixvilhcha laꞌixquilhtuꞌ alama. 
Ju yuꞌunch va ixtaminta kꞌasmatnin 
ixchivinti ju Jesús. Vachuꞌ palai 
ixtajumputun ju ixtalactakꞌankꞌai. 
18

 Chai ju na ixtamakꞌalhkꞌajnan ni 
ixtapacxanta ju lhacaticuru vachuꞌ 
palai anavi ju Jesús. 19

 Pus na lhu lana 
ixjunita ju takꞌankꞌanin chai tachi 
chun ju yuꞌunch ixtalacachꞌapaputun 
ju Jesús ni ixꞌalin ju ixtachaput chai 
palai ixtapujun ju chunch.

Ju aliꞌin takꞌachani. Ju aliꞌin jantu
20

 Pus ju acsnich ju Jesús laktsꞌilh 
ju ixꞌamamakaꞌui chai ajuni:

―Va paxcat untꞌatꞌit ju 
uxijnan acsni cꞌatsꞌayatꞌit ni na 
maktꞌasqꞌuiniyatꞌit ju Dios. Pus 
apꞌinaꞌitꞌit ju lactꞌiyan junta 
lhinajun ju Dios.

21
 Va paxcat untꞌatꞌit ju uxijnan 

ju na lacꞌasqꞌuinatꞌit ju soknicꞌa 
atsucunti. Pus chunch cajunaꞌ ju 
miꞌatsucuntiꞌan.

Va paxcat untꞌatꞌit ju uxijnan ju 
na taꞌamakꞌaninin. Pus ju Dios 
catamakꞌankꞌachayan.

22
 Va paxcat untꞌatꞌit ju 

uxijnan acsni cataxcayan ju 
lapanacni chai acsni jantu 
catatꞌaꞌalhtanamputunan chai 
acsni catajunan macxcai chivinti 
chai acsni catanonaꞌ ni jantu 
lackꞌoxin lapanacni untꞌatꞌit va 
ixlacaꞌatalh ni quilalhilaksiyau 
ju quitꞌin ju quimalakachatachilh 
ju Dios ni lapanac actsucuyaꞌ ju 
ani. 23

 Pus alhikꞌachꞌantꞌit acsni 
chunch cataꞌulhtuyan. Slivasalh 
na kꞌox alhiulatꞌit. Pus chunch 
alatꞌit ni slivasalh na kꞌox ju 
axtꞌaknicꞌanaꞌitꞌit ju lactꞌiyan. Pus 
ju makꞌaniya ixlacpaꞌitniꞌan ju 
lapanacni ju chunch taꞌulhtuyan 
vana va chun ixtaꞌulhtui ju 
makꞌaniya ixlapanacni Dios.

24
 Para painiꞌitnich ju uxijnan ju 

nonatꞌit ni jantu maktꞌasqꞌuiniyatꞌit 
ju Dios. Pus va ani lacamunutpaꞌ ju 
caꞌalinaꞌ ju minkꞌachatꞌan. Ju astan 
jantu.

25
 Painiꞌitnich ju uxijnan ju 

nonatꞌit ni na kꞌox ju chavai ju 
miꞌatsucuntiꞌan. Pus ju astan 
acꞌatsꞌayaꞌitꞌit ni makꞌancꞌacxnitan 
ju ixtakꞌoxinti ju miꞌatsucuntiꞌan.

Painiꞌitnich ju uxijnan ju 
na kꞌachꞌanatꞌit ju chavai. Ju 

astan na akꞌalhunaꞌitꞌit chai 
amakꞌanininaꞌitꞌit.

26
 Painiꞌitnich ju uxijnan acsni 

chux ju lapanacni catanonaꞌ ni na 
lackꞌoxin lapanacni untꞌatꞌit. Pus 
ju makꞌaniya ixlacpaꞌitniꞌan ju 
lapanacni ju chunch tajunan vana 
va chun ixtajuni ju makꞌaniya 
lapanacni ju ixtalhitalacasui tachi 
ju ixlapanacni Dios mas jantu. 
Pus ni vana va chun tajunan ju 
uxijnan pus tasui ni jantu slivasalh 
ixlapanacni Dios untꞌatꞌit vachuꞌ.

Ajuncan ni catamapaini 
ju ixtꞌalaxcaiꞌan

27
 Para ju uxijnan ju 

quilakꞌasmatniyau iclajunau ni 
amapꞌainitꞌit ju mintꞌalaxcaiꞌan. 
Chai anavinitꞌit kꞌox ju na 
taxcayan. 28

 Asqꞌuintꞌit ju kꞌox 
isꞌatsucuntiꞌan ju macxcai tajunan. 
Chai atꞌapꞌaininitꞌit ju Dios 
ixlacataꞌan ju talhimacchapuyan. 
29

 Acsni xamatiꞌ cataꞌulaniyan ju 
lamilakxtanꞌan axtꞌaknichꞌokꞌotꞌit 
ju mintalakxtantamꞌan. Chai ni 
xamatiꞌ catachivimakꞌanan chai 
catataiꞌiniyan ju mincutunꞌan 
pus vachuꞌ jantu alhikꞌaꞌitꞌit ju 
mimpumpuꞌan. 30

 Ni xamatiꞌ 
catasqꞌuiniyan ju tuꞌuꞌ pus jantiyuꞌ 
ju jantu axtꞌaknipꞌutꞌutꞌit ni va 
makꞌapꞌutꞌunatꞌit miꞌakstuꞌan. 
Chai ju catalhiꞌaniyan ju tuꞌuꞌ ju 
miꞌanuꞌan junita pus jantu va 
tachi asqꞌuinichꞌokꞌotꞌit. 31

 Pus ni 
lacꞌasqꞌuinatꞌit ni kꞌox cataꞌulhtuyan 
ju mintꞌalapanacni pus vachuꞌ kꞌox 
aꞌulhtꞌutꞌit ju yuꞌunch.

32
 Pus ni va yuꞌunch ju 

amapꞌainiyaꞌitꞌit ju tamapainiyan 
pus ja navitꞌatꞌit tuꞌuꞌ ju kꞌox. Pus 

mas yuꞌunch ju na taꞌalactuꞌunun 
vachuꞌ tamapaini ixꞌamigojniꞌan. 
33

 Chai ni va yuꞌunch ju anavinitꞌit 
kꞌox ju tanaviniyan kꞌox pus ja 
navitꞌatꞌit tuꞌuꞌ kꞌox. Pus mas 
yuꞌunch ju alactuꞌunin vana 
va chun tanavi. 34

 Chai ni va 
yuchi ju alhimachꞌixtꞌaktꞌit ju 
mintuminꞌan ni va apꞌulhaꞌatꞌit 
pus ja kꞌox calhiulayaꞌ ju Dios 
ju chunch. Pus mas yuꞌunch ju 
alactuꞌunin tamachꞌixtakni ju 
ixtuminꞌan ju ixtꞌaꞌalactuꞌunin 
ni va tapulhajaputun. 35

 Alai 
amapꞌainitꞌit ju mintꞌalaxcaiꞌan. 
Anavinitꞌit ju kꞌox chai 
amachꞌixtꞌaknitꞌit ju mintuminꞌan 
chai jantu alhamakꞌaninintꞌit u ni 
axtꞌaknichꞌokꞌocꞌanaꞌitꞌit u jantu. 
Chai ni chunch ju anaviyaꞌitꞌit pus 
na lhu cajunaꞌ ju mintalhajaꞌan 
chai catasuyaꞌ ni vasalh isꞌaskꞌatꞌan 
Dios untꞌatꞌit. Pus ju yuchi 
anavini ju kꞌox ju jantu tavanan 
tajuni lakꞌailaktsꞌiuch chai ju na 
kꞌai tajunita. 36

 Pus anavitꞌit ju 
lamapainin tachi ju mimpaiꞌan Dios 
ni vachuꞌ navi ju lamapainin.

Jantu aꞌulaniyaꞌitꞌit 
ixtalakꞌalhin ju akꞌantam

37
 Jantu anaꞌuntꞌit ni talakꞌalhin 

ju xanavi ju akꞌantam. Ni chunch ju 
alatꞌit pus ju Dios canonaꞌ ni vachuꞌ 
navitꞌatꞌit talakꞌalhin ju uxijnan. 
Jantu aꞌulanitꞌit ixtalakꞌalhin 
ju akꞌantam chai ju chunch 
jantu vachuꞌ aꞌulanicꞌanaꞌitꞌit ju 
mintalakꞌalhinꞌan. Amacꞌacxanitꞌit 
ju akꞌantam chai vachuꞌ ju 
Dios catamacꞌacxaniyan ju 
uxijnan. 38

 Axtꞌaknitꞌit ju 
tamaktasqꞌuini ju tuꞌuꞌ chai ju 

Dios vachuꞌ cataxtakniyan ju 
uxijnan. Chai lacakꞌox alhcanti 
ju axtꞌaknicꞌanaꞌitꞌit chai kꞌox 
casajucanaꞌ chai cacꞌalhajucanaꞌ 
chai caꞌalhpaxach. Pus tuchꞌi 
anaviyaꞌitꞌit ju akꞌantam pus vana 
va chun ju anavicꞌanaꞌitꞌit.

39
 Chai ju Jesús ajuni alakatam 

chivinti ju ixtꞌalaktsꞌipaxcavaich ju 
tuꞌuꞌ. Chani ju ajuni:
―Ju tam alakꞌachꞌix jantu lai 

catipꞌulhni ju ixtꞌaꞌalakꞌachꞌix. Ni 
chunch canavi pus va kꞌaixtam 
catintꞌaꞌalh junta puculhucnicꞌa. 
40

 Ju tam amamakaꞌunti jantiyuꞌ 
ju palai kꞌai. Yuchi ju palai kꞌai ju 
tam amamakaꞌunuꞌ. Para va tichi 
chavaich ju na kꞌox masunicanta 
pus va ixtꞌachunchach cajunaꞌ tachi 
ju ixꞌamamakaꞌunuꞌ.

41
 Tajuch ni na naviyatꞌit cuenta 

ju tuꞌuꞌ lacatꞌicstꞌi talakꞌalhin 
ju navi pumatam milhilakꞌau 
para lana jantu naviyatꞌit cuenta 
ju kꞌai talakꞌalhin ju naviyatꞌit 
miꞌakstuꞌan. Ni chunch ju 
layatꞌit pus ixtꞌachunch untꞌatꞌit 
tachi tam lapanac ju cajunilh 
akꞌantam ni tanun ju lacatꞌicstꞌi 
amacxtalh laꞌixlakchulh mas 
tanun ju palai kꞌai amacxtalh 
laꞌixlakchulh isꞌakstu. 42

 Chai tas 
laich aꞌunitꞌit ju tam milhilakꞌau: 

“Alakꞌaꞌitꞌich ni acꞌaktaijuyan 
ni amaconaꞌ ju talakꞌalhin ju 
navi”. Tas laich chunch aꞌunitꞌit 
ni jantu naviyatꞌit cuenta ju 
kꞌai talakꞌalhin ju naviyatꞌit ju 
uxijnan. Pus acsni chunch ju 
layatꞌit pus ixtꞌachunch untꞌatꞌit 
tachi tam lapanac ju cajunilh 
akꞌantam: “Acmaxtuniyanch ju 
lacatꞌicstꞌi amacxtalh ju tanun 

lamilakchulh”. Laich chunch juni 
mas palai kꞌai amacxtalh ju tanun 
laꞌixlakchulh isꞌakstu. Para ju 
uxijnan acsni chunch ju layatꞌit pus 
va acxpꞌutꞌiyununatꞌit. Pus pꞌulhnan 
amacꞌaꞌuntꞌit ju kꞌai talakꞌalhin 
ju naviyatꞌit. Chai ju chunch lai 
aꞌaktꞌaiꞌuyaꞌitꞌit ju milakꞌauꞌan ni 
camacaulh ju lacatꞌicstꞌi talakꞌalhin 
ju navi ju yuchi.

Laxatocꞌat pumispacan tuꞌuꞌ qꞌuiu
43

 Ju tuꞌuꞌ kꞌoxi qꞌuiu jantu lai 
catixtaklh ju xalhiꞌut ju jantu 
kꞌox. Chai ju tuꞌuꞌ qꞌuiu ju jantu 
kꞌox jantu lai catixtaklh ju kꞌoxi 
xalhiꞌut. 44

 Pus tachi chun ju qꞌuiu 
lhimispacan ju xalhiꞌut. Jantu lai 
tocꞌai ju capen lacaꞌalhtucunan. 
Nin lai catitocꞌalh ju uvas 
lacaꞌachꞌitinan. 45

 Pus vana va chun 
tam lapanac. Laꞌixchivinti putasui 
tichi lapanac junita. Pus tam 
xamatiꞌ ju na kꞌox lapanac junita na 
kꞌox cachivinaꞌ ni yuchi ju kꞌox ju 
alin laꞌixꞌalhunut. Para tam lapanac 
ju na kꞌai junita pus na macxcai 
cachivinaꞌ ni va yuchi ju jantu kꞌox 
ju alin laꞌixꞌalhunut. Pus tuchi alin 
laꞌixꞌalhunut ju pumatamin pus 
chunchach ju chivinin.

Yocalh lakatꞌui chakaꞌ
46

 Tajuch ni va quilalhixakꞌalayau 
ucxtin para jantu naviyatꞌit tuchi 
iclalhijunau. 47

 Pus tachi chun ju 
quintalakmin chai quintakꞌasmatni 
ju quinchivinti chai tanavi tachi ju 
icnajun pus chani tajunita. 48

 Pus 
va ixtꞌachunchach tajunita tachi 
ju tam lapanac ju yaulh ixchakaꞌ. 
Pus talhman lana ju pucutulh tus 
lhitajulh ju chiux chai laꞌixꞌucxni 

ju anuꞌ chiux ju yaulh ju xatantun 
ixchakaꞌ. Chai acsni navikꞌolh ju 
ixchakaꞌ pus astan milh lakatam 
akmuxtut. Chai na pꞌas ju neklh 
ju ani chakaꞌ. Para jantu lai 
lacchiquixlh ni laꞌixꞌucxni chiux 
ixchꞌantai. 49

 Para va tichi chavaich 
ju kꞌasmatꞌa ju quinchivinti para 
jantu muctaxtui pus ju yuchi 
chunch junita tachi ju apumatam 
lapanac ju vachuꞌ yaulh ixchakaꞌ. 
Para ju yuchi jantu talhman 
pucutulh junta xayajui ju xatantun 
ixchakaꞌ. Pus acsni na pꞌas neklh 
ju xcan pus lana maktalh. Lana 
takꞌalhikꞌo ju anuꞌ chakaꞌ.

Palaich navicalh ixlapanac 
pumatam xakꞌai

7  Chai acsni ajunkꞌo ju ixchivinti 
ju lapanacni pus ju Jesús 

tanulh ju lakꞌachakꞌan Capernaum. 
2

 Chai ju anch ixvi pumatam 
capitán ju romano ixjunita. Chai ju 
yuchi ixꞌalin pumatam ixlapanac ju 
na ixmapaini. Para na ixtakꞌankꞌai 
chai na ixniputun. 3 Pus ju anuꞌ 
capitán acsni kꞌasmatli ixlacata 
ju Jesús pus amalakachalh ju 
xapapanin israelitanin ni cataꞌalh 
tapaininin ju Jesús ni camilh 
cꞌuchꞌunuꞌ ju ixlapanac. 4 Pus ju 
yuꞌunch talakꞌalh ju Jesús chai 
slivasalh tatapaininilh. Tajunich:
―Ju yuchi na kꞌox lapanac 

junita. Lhijunch ni anaviniyaꞌ ju 
ani lamapainin. 5 Ju yuchi na tuꞌuꞌ 
quintalhiulayan ju quijnanꞌan 
ju israelitanin juntau. Chai 
vachuꞌ isꞌakstu lhinaulh ixyajuca 
quimpujitat quincꞌan.

6
 Pus ju Jesús alactꞌaꞌalh 

ju yuꞌunch. Para acsni vanin 

ixꞌalactꞌachaꞌamputun laꞌixchakaꞌ 
ju anuꞌ capitán pus ju yuchi 
amalakachalh ju ixꞌamigojni. Chai 
acsni talakchilh ju Jesús chani 
tajuni:
―Ji ucxtin ma va jantu jeks 

mavaputunan ju yuchi ju 
quintamalakachatachin. Pus ju 
yuchi ma jantu tuꞌuꞌ ixtapalhni 
ni ma laich atꞌitꞌanuchiꞌ 
laꞌixchakaꞌ. 7 Pus ma yuchi jantu 
xalhimimputunan tꞌasaninin 
isꞌakstu ni ma va jantu tuꞌuꞌ 
lhiulachokocan isꞌakstu. Para ma 
mas va anauch ju chivinti chai 
palai cajunaꞌ ju ixlapanac. 8 Pus 
ju yuchi ma cꞌatsai ni lai chunch 
catapasayaꞌ ni vachuꞌ alin ju 
talhijuni. Chai ma vachuꞌ na lhu 
alin ju ixtaropajni ju alhijuni ju 
yuchi. Chai acsni ma junich ju 
pumatam: Aꞌinchich. Pus ma an. 
Chai ni ma juni apumatam: Atꞌatꞌi. 
Pus ma minch. Chai acsni ma juni 
ju ixlapanac: Anavitꞌich ju ani. Pus 
ma navich.

Pus ju anuꞌ capitán ixꞌalhijunita ju 
ixꞌamigojni ni chunch ju catanaulh 
ni iscꞌatsai ni taquiclacaꞌini ju Jesús 
tachi chun ju taxtokni ni yuchi ju 
xakꞌai tucan junita. 9 Chai ju Jesús 
acsni akꞌasmatnilh ju ixchivintiꞌan 
na lhamakꞌaninilh. Chai alaktsꞌilh 
ju lapanacni ju ixtachꞌakꞌokꞌata chai 
ajuni:
―Slivasalh ju iclajunau. 

Jantu iclhitajuta nin pumatam 
quintꞌaꞌisraelita ju aquilhilaktsꞌilh 
tachi ju lai ju ani lapanac.

10
 Pus ju yuꞌunch ju 

ixꞌamalakachacanta taꞌanchokolh 
laꞌixchakaꞌ ju capitán. Chai 
acsni tachaꞌanchokolh talaktsꞌilh 

ju takꞌankꞌan ni tachapunch 
junchokota.

Ju Jesús malokꞌonichokolh 
pumatam tsꞌalh ju ixnita

11
 Chai acsni tapasalh lakatam 

lakatꞌui avilhchan pus ju Jesús 
ixꞌamputun ju lakꞌachakꞌan Naín. 
Ixtatꞌaꞌanta na lhu ixꞌamamakaꞌui 
chai na lhu aliꞌin lapanacni. 12

 Chai 
acsni ixchaꞌamputun vanin junta 
putanucanacha ju lakꞌachakꞌan 
pus apakxtoklh lhu lapanacni. Va 
ixlhiꞌancanta campusantu pumatam 
alasanin. Yuchi ju lakatami 
istsꞌalh ixjunita ju ixnati chai ju 
yuchi ixnimacontilacanta. Pus 
na lhu ixtatꞌaꞌanta ju chakoꞌulh 
ju ixtꞌaꞌamachakꞌanch. 13

 Pus ju 
ucxtin Jesús acsni laktsꞌilh ju anuꞌ 
chakoꞌulh na mapaini chai junich:
―Jantu akꞌalhu.
14

 Chai ju Jesús stalh lakꞌalh ju 
ixpꞌaklat ju tsꞌalh chai ucxchꞌapalh. 
Pus tamastꞌacꞌa ju ixꞌakxkꞌokꞌanin. 
Chai ju Jesús junilh ju alasanin:
―Tsꞌalh uxintꞌi ju icjunan. 

Akꞌostꞌaꞌulh.
15

 Chai lana kꞌostavilh ju anuꞌ 
ixnita. Chai tsuculh chiviniꞌ. Pus ju 
Jesús xtaknichokolh ju ixnati. 16

 Pus 
slivasalh na tatalhanalh ixchuxꞌan 
ju lapanacni. Chai talakꞌayalh ju 
Dios. Chai ixtanajun:
―Talacasulh laquilhiquijnanꞌan 

pumatam kꞌai lapanac ju najun 
ixchivinti Dios.

Vachuꞌ ixtanajun ni Dios xalakmin 
ju ixlapanacni.

17
 Pus laccꞌatsakꞌocalh 

ixlhilacaputsꞌun ju xaꞌestado Judea 
chai ixlhilacaputsꞌun ju xalacatꞌun 
ju ixtꞌalachꞌapata.

Ju Xivan amalakachalh 
ju ixꞌamamakaꞌui

18
 Chai junta ixtꞌalhnucanta 

ju Xivan pus ixtamamakaꞌun 
talhichaꞌanilh chivinti ixlacata 
tachi chun ju ani taxtokni ju ixnavi 
ju Jesús. Pus ju Xivan atꞌasanilh 
pumatꞌui ixtamamakaꞌunti. 19

 Chai 
amalakachanilh ju Jesús. Chai 
ajuni:
―Chanich aꞌunaꞌitꞌit: Ja ma 

uxintꞌi ju noncan ni caminaꞌ. U ma 
acpacxanchokoyau apumatam.

20
 Pus ju anuꞌ lapanacni talakmilh 

ju Jesús chai tajunilh tachi ju 
ixꞌajuncan. Tajunilh ju Jesús:
―Quintamalakachachin ju 

Xivan ju amakpaxanaꞌ ni ma 
aclamiu sacminin ju uxintꞌi. Ja ma 
uxintꞌi ju caminach noncan u ma 
acpacxanchokoyau apumatam.

21
 Pus ju anuch pantsꞌiquis 

na lhu ju palai anavi ju Jesús 
ju ixtalactakꞌankꞌai chai ju na 
ixtamakꞌalhkꞌajnan. Chai axcoxtulh 
ju lhacaticurulhni ju ixtatanun 
laꞌixlacatunaꞌan ju aliꞌin lapanacni. 
Chai alacmalacꞌavani na lhu ju 
alakꞌachꞌixnin ixtajunita. 22

 Tus 
acsnicaꞌ ju akꞌalhtayanalh ju Jesús. 
Ajunilh ju ixtamalakachan ju Xivan:

―Aꞌinchꞌokꞌochitꞌitch juninin ju 
Xivan tuchꞌi ju xalaktsꞌinatꞌit chai 
ju tuchꞌi xakꞌasmatꞌatꞌit. Aꞌunaꞌitꞌit 
ni taꞌalacꞌavanan ju alakꞌachꞌixnin 
ixtajunita. Chai ju va ixtakꞌalhinita 
ixchꞌajaꞌan sok taꞌalhtanan. Chai 
ju va ixtapacxanta ju tsꞌitsꞌi ju 
na puchꞌiꞌan talaclacamacaxlich. 
Chai ju kꞌatapa ixtajunita laich 
takꞌasmatꞌa. Chai ju tanita 
amalokꞌonichokocalh. Chai ju 

quilhpatinin ajunicalh ta yu laich 
cataputakꞌalhtaxtulh. 23

 Vachuꞌ 
aꞌunitꞌit ni lhikꞌach tꞌajun ju tam 
lapanac ju jantu astan najun 
ni jantu quinchꞌakꞌokꞌaputun. 

―Chunch ju ajunicalh ju 
ixꞌamamakaꞌui ju Xivan.

24
 Chai acsni taꞌanchokolh 

ju ixꞌalhtanin ju Xivan pus ju 
Jesús lana tsuculh alacsacminiꞌ 
ju lapanacni ixlacata ju Xivan. 
Ajunich:

―Tis chavaich ju 
ixlaktsꞌimpꞌutꞌunatꞌit junta 
qꞌuilatꞌit lacamacni. Cꞌatsꞌayatꞌit 
ni jantiyuꞌ qꞌuilatꞌit ju anch ni va 
alaktsꞌimpꞌutꞌutꞌit tam lapanac ju 
va tam tam najun tachi ju lai ju 
tuꞌuꞌ xaxkꞌoi actiyac acsni lacatam 
lacatam sun lhiꞌan ju un. 25

 Pus tis 
chavaich ju ixlaktsꞌimpꞌutꞌunatꞌit 
junta qꞌuilatꞌit. Cꞌatsꞌayatꞌit ni 
jantiyuꞌ ju lhiqꞌuilatꞌit ju anch ni 
va alaktsꞌimpꞌutꞌutꞌit tam lapanac 
ju na va kꞌox camalakchꞌinilh. 
Pus ju na kꞌox tamalakchꞌininta 
chai ju jantu tuꞌuꞌ cꞌacxni 
tatanumanalh laꞌixchakaꞌan ju 
xalackꞌajin ucxtinin. 26

 Pus tis 
chavaich ju ixlaktsꞌimpꞌutꞌunatꞌit 
junta qꞌuilatꞌit. Cꞌatsꞌayatꞌit ni va 
ixlaktsꞌimpꞌutꞌunatꞌit ju lapanac 
ju najun ixchivinti Dios. Chai 
iclajunau ni vasalh chunch junita ju 
Xivan. Para palai kꞌai lhichꞌalhcat 
ju xtaknicanta ju yuchi. Palai jantu 
va tichi lapanac ju najun ixchivinti 
Dios. 27

 Ju Xivan yuchi ju pastaccan 
acsni chani xatsꞌokꞌulacan 
laꞌixchivinti Dios junta chani najun:

Acmalakachayaꞌ ju quilapanac 
ju pꞌulhnan caꞌanaꞌ. Astan ju 
uxintꞌi.

Yuchach ju caꞌalakꞌoxiniyaꞌ 
ixꞌalhunutꞌan ju lapanacni ni 
cataꞌamaklhtayananan acsni 
achꞌipꞌinaꞌ.

28
 Para iclajunau ni tus chavai 

jantu alinta tam xamatiꞌ ju palai 
xakꞌai cava. Va yuchi ju Xivan 
ju amakpaxanaꞌ. Para va tichi 
chavaich ju jantu tuꞌuꞌ lhiulacan 
laꞌixmacniꞌan ixtꞌalapanacni 
yuchach ju palai kꞌai cajunaꞌ ju 
lactꞌiyan junta lhinajun ju Dios. 
Palai jantu na chun junita ju Xivan 
ju chavai.

29
 Pus tachi chun ju lapanacni 

chai ju achꞌinin acsni takꞌasmatnilh 
ixchivinti ju Xivan taꞌakpaxlh. 
Pus chunch ju taputalacasulh 
ni sok ixtalhiulai tachi ju 
ixnavi ju Dios acsni ixnajun ni 
catamacaulh ixꞌalactuꞌuntiꞌan chai 
cataꞌakpaxlh. 30

 Para ju fariseonin 
chai ju na ixtalhatalaninin 
ju ixlhamapꞌaksinꞌan ju 
istꞌaꞌisraelitanin jantu 
ixtalacasqꞌuin ni caꞌamakpaxalh ju 
Xivan. Pus ju chunch tasamakꞌalh 
tuchi ispastacta ju Dios ixlacata 
ju yuꞌunch. 31

 Pus ju Jesús ajuni ju 
lapanacni:
―Tis chavaich nuꞌ ju va 

ixtꞌachunch lai aclanaviniyau 
ju uxijnan ju tꞌonatꞌit ju chavai. 
Tijuch nuꞌ ju va mintꞌachunch 
cava. 32

 Pus ca laich acnaulh 
ni ixtꞌachunch untꞌatꞌit tachi 
ju askꞌatꞌan ju takꞌamanan 
laclhitamau. Pus ju quilhmactam 
chani talajuni ju aquilhmactam: 

“Ju quijnan xacskꞌolau para jantu 
xaꞌatꞌininatꞌit ju uxijnan. Chai 
icmilhpauch ju amakꞌaniti para sin 
chunch jantu xakꞌachꞌaniyatꞌit ni 

jantu xalackꞌalhunatꞌit”. Chunch 
talaclajuni ju askꞌatꞌan. Chai vana 
va chun ju layatꞌit ju uxijnan 
ju tꞌonatꞌit ju chavai. 33

 Pus 
acsni tavanan milh ju Xivan ju 
amakpaxanaꞌ pus ju yuchi jantu 
ixvajin tachi ju venatꞌit chai jantu 
ixkꞌotꞌa ju vino. Chai ju uxijnan 
ixnonatꞌit ni va ixpacxanta ju 
lhacaticuru. 34

 Chai icminta ju 
quitꞌin ju quimalakachatachilh 
ju Dios ni lapanac actsucuyaꞌ ju 
ani. Chai ju quitꞌin icvajin tachi ju 
venatꞌit chai ickꞌotꞌa ju vino chai 
ju uxijnan nonatꞌit ni va chavani 
lapanac chai va akꞌotnu lapanac 
icjunita. Nonatꞌit ni va ixꞌamigo ju 
achꞌinin chai ju alactuꞌunin icjunita. 
35

 Para ju vasalh taꞌacꞌatsananta 
tanajun ni aktsꞌiya kꞌox tuchi navi 
ju Dios.

Ju Jesús ixvi laꞌixchakaꞌ 
pumatam fariseo

36
 Pus pumatam fariseo 

tapaininilh ju Jesús ni catꞌavailh. 
Chai ju Jesús tꞌatanulh laꞌixchakaꞌ 
chai tꞌatapakstitama ni chunch 
ju ixtalhilanitach acsni ixtavajin. 
37

 Chai ixꞌalin ju anuꞌ lakꞌachakꞌan 
pumatam chakoꞌulh ju na 
ixꞌalactuꞌunun. Pus ju yuchi acsni 
cꞌatsa ni anchach ixtapakstitamai 
ju Jesús laꞌixchakaꞌ ju anuꞌ fariseo 
pus vachuꞌ tanucha lacachakaꞌ. 
Chai lhimilh lakatam lumeti ju 
ixlhinavicanta chiux ju ixputajun 
ju cꞌuchꞌu ju na cꞌus acamin. 
38

 Chai taya laꞌixpulacan ju Jesús 
junta ixchꞌanꞌanta. Chai tsuculh 
kꞌalhunuꞌ. Chai ju ixlakpukꞌalhut 
ixtocꞌaniyacha laꞌixchꞌajaꞌ ju Jesús. 
Chai ixpuchꞌanxacai ju ixꞌai. Chai 

ixchꞌanchꞌuchꞌui chai ixchꞌanmucꞌai 
ju ixcꞌuchꞌu ju na cꞌus acamin. 
39

 Para acsni laktsꞌilh ju anuꞌ fariseo 
ju ixkꞌailhiminta ju Jesús laꞌixchakaꞌ 
pus chani ju pastaclh laꞌixꞌalhunut: 

“Ju ani ni vasalh cava ju lapanac ju 
najun ixchivinti Dios pus caꞌismispa 
tichi chavaich chai ta junita ju 
isꞌatsucunti ju anuꞌ chakoꞌulh ju 
tꞌajun lacachꞌapanaꞌ. Caꞌiscꞌatsa 
ni va alactuꞌunuꞌ junita”. 40

 Pus ju 
acsnich ju Jesús chani junilh ju anuꞌ 
fariseo:
―Simón va icjumputunan lakatam 

chivinti.
Chai ju anuꞌ fariseo junich:
―Aqꞌuinꞌunch ji amamakaꞌunuꞌ.
41

 Chai ju Jesús juni:
―Pumatam lapanac ju 

ixmachꞌixtꞌakꞌa tumin 
ixꞌamachꞌixtaknita pumatꞌui 
lapanacni. Ju pumatam ixlhiꞌani 
lakaquis cientos. Chai ju pumatam 
ixlhiꞌani cincuenta pexu. 42

 Para 
ni jantu tuꞌuꞌ ixtamakꞌata ju lai 
catalhimapalhnichokolh pus ju 
ixꞌamachꞌixtaknita ju tumin va 
amacꞌacxanilh ju ixtꞌiyunꞌan. Pus 
aqꞌuinꞌunch. Tis chavaich ju palai 
camapainiyaꞌ ju ixtꞌiyunꞌan ju anuꞌ 
xamachꞌixtakni ixtumin.

43
 Chai ju Simón juni:

―Pus ca yuchi ju palai laklhu 
ixlhiꞌani.

Chai ju Jesús juni:
―Stavasalanti ju xakꞌalhtꞌayanan.
44

 Ju acsnich ju Jesús laktsꞌilh ju 
chakoꞌulh chai junich ju Simón:
―Alaktsꞌich ju ani chakoꞌulh. 

Uxintꞌi ju xaqꞌuinkꞌailhitꞌantꞌa 
ju ani laminchakaꞌ para 
jantu xaqꞌuixtꞌakni ju xcan ju 
xaclhichꞌanchakꞌalh. Para ju ani 

chakoꞌulh quinchꞌanchakꞌalh 
laꞌixlakpukꞌalhut chai 
quinchꞌanxacalh ju laꞌixꞌai. 45

 Chai 
ju uxintꞌi jantu xaqꞌuimacchꞌuchꞌui. 
Para ju yuchi tus acsni 
xactanuyacha laminchakaꞌ va tachi 
quinchꞌanchꞌuchꞌuich. 46

 Ju uxintꞌi 
jantu xaqꞌuilacpamucꞌai ju aceite. 
Para ju yuchi quinchꞌanmucꞌalh ju 
cꞌuchꞌu ju na cꞌus acamin. 47

 Pus 
yuchi iclhijunan ni slivasalh 
na quimapaini ju yuchi ni 
icmacꞌacxanilh ju ixꞌalactuꞌunti mas 
na lhu ixjunita. Para na lacatsꞌunin 
amapaininin ju va lacatsꞌunin 
macꞌacxanicanta.

48
 Pus ju acsnich ju Jesús chani 

junilh ju chakoꞌulh:
―Icmacꞌacxanin ju miꞌalactuꞌunti 

ju ixnavitꞌa.
49

 Pus ju acsnich ju va kꞌaixtam 
ixꞌalactꞌavajin ju Jesús tanaulh 
laꞌixꞌalhunutꞌan:
―Tis chavaich nuꞌ ju ani ni vachuꞌ 

lai macꞌacxai ju alactuꞌunti.
50

 Para ju Jesús junilh ju 
chakoꞌulh:
―Ni xaqꞌuilhilaksi pus chavai 

tꞌakꞌalhtꞌaxtꞌutꞌach. Inchich chai 
lhikꞌach atsꞌucꞌu.

Ixꞌalin ju chakolun ju 
ixtaꞌaktaijui ju Jesús

8  Chai astan ju Jesús 
ucsuntsuculh chux ju 

kꞌai lakꞌachakꞌanixni chai ju 
lactꞌicstꞌi lakꞌachakꞌanixni. 
Ixꞌamalaninin chai ixꞌajuni ju 
lapanacni ni ixlhinomputun ju 
Dios laꞌixꞌalhunutꞌan. Chai ju 
ixpumacautꞌuiꞌan ixꞌamamakaꞌui 
ixtatꞌaꞌanta. 2 Chai vachuꞌ 
ixꞌalactꞌaꞌanta ju aliꞌin chakolun ju 

ixꞌacꞌuchꞌuta acsni ixtalactakꞌankꞌai 
chai ju aliꞌin axcoxtunicalh ju 
lhacaticurulhni ju ixtatanun 
laꞌixlacatunaꞌan. Pus sia yuꞌunch 
ju ixtatꞌaꞌan ju Jesús yuchi ju 
Malia amachakaꞌ Magdala. Yuchi 
ju maxtunicalh pumatujun 
lhacaticurulhni laꞌixlacatuna. 
3

 Vachuꞌ ixtꞌaꞌanta ju Juana 
ixꞌamachakaꞌ ju Chuza ju ixlapanac 
ixjunita ju Herodes ju gobernador 
ixjunita. Vachuꞌ tꞌaꞌalh ju Susana 
chai na pumalhu aliꞌin chakolun 
ju ixtalhiꞌaktaijui ixꞌalintaꞌan 
laꞌixmaktasqꞌuinitꞌan ju Jesús chai 
ixꞌamamakaꞌui.

Pumatam achꞌananaꞌ
4

 Pus na lhu lapanacni ixtalakmin 
ju Jesús ju ixtamintacha lakatamin 
lakꞌachakꞌan. Chai acsni na 
lhu ixtatakꞌaixtokta pus ju 
Jesús ajuni lakatam chivinti ju 
ixꞌalaktsꞌipaxcavaich ju tuꞌuꞌ. Pus 
chani ju ajuni:

5
 ―Pumatam achꞌananaꞌ alh 

lhavanaꞌ ju ixꞌachꞌananti. Chai acsni 
lhavanalh ju ixꞌachꞌananti pus ju 
aliꞌ ju xatꞌin va laꞌixquilhtuꞌ ti tama. 
Chai ju aliꞌ putayacalh chai ju aliꞌ 
tasacꞌulh ju tsꞌokꞌo. 6 Chai ju aliꞌ ju 
xatꞌin tamacha laꞌixꞌucxni chiux junta 
va lacatsꞌunin ixꞌalin ju tꞌun. Pus 
acsni pꞌunlh pus lana xixlh ni jantu 
ixkꞌajuta ju tꞌun ju anch. 7 Chai ju aliꞌ 
ju xatꞌin tamacha junta vachuꞌ ixma 
ju xatꞌin alhtucunuꞌ. Pus pꞌulhnan 
takꞌaya ju alhtucunuꞌ chai akxtakma 
ju anuꞌ achꞌananti. 8 Chai ju aliꞌ ju 
xatꞌin tamacha lacakꞌoxi tꞌun. Pꞌunlh. 
Chai acsni takꞌaya pus na kꞌoxich 
xtaklh ju xatocꞌat. Chai tachi ju 
chꞌancalh pus talhava tam cientos.

Pus acsni nonkꞌo ju ani chivinti 
pus ju Jesús na pꞌas chivinilh. Ajuni 
ju lapanacni:
―Tichi chavaich ju alin 

ixpakꞌasmatni cakꞌasmatlh.

Ju Jesús jantu vas xaꞌajuni 
ju lapanacni ju tuꞌuꞌ

9
 Pus ju acsnich ju ixꞌamamakaꞌui 

tasacmilh ju Jesús. Tajuni:
―Tijuch ju nomputun ju chivinti 

ju xanaꞌun.
10

 Chai ju Jesús alacjuni:
―Ju Dios lakꞌaꞌi ni 

amachꞌakxayaꞌitꞌit ju chivinti ju 
najun ni lhinomputun ju Dios 
laꞌisꞌatsucuntiꞌan ju lapanacni. Para 
ju aliꞌin icꞌalhixakꞌalai lacatuꞌuꞌ 
chivinti ju ixtꞌalaktsꞌipaxcavaich 
ju tuꞌuꞌ. Chunch iclai ni jantu 
catitamispa tuchi nomputun mas 
talaktsꞌin tuchi icnavi. Chai jantu 
catitamachakxa mas takꞌasmatꞌa ju 
quinchivinti.

Ju Jesús mavasalai ju chivinti 
ixlacata ju achꞌananaꞌ

11
 Pus ju chivinti ju xacnajun 

chani ju nomputun. Ju xatꞌin 
yuchi ju ixchivinti Dios. 12

 Chai 
ju tꞌin ju tamacha lacati yuꞌunch 
ju takꞌasmatꞌa ju ixchivinti Dios 
para lana min ju lhacaticuru 
chai amacꞌapꞌani ju chivinti ju 
ixꞌachꞌananicanta laꞌixꞌalhunutꞌan 
ni jantu catalacaꞌiyaꞌ chai jantu 
catatakꞌalhtaxtuyaꞌ. 13

 Chai ju tꞌin ju 
tamacha laꞌixꞌucxni chiux yuꞌunch 
ju takꞌasmatꞌa ixchivinti Dios chai 
lana soko takꞌachani. Para chunch 
tajunita tachi ju anuꞌ xapꞌun 
laꞌixꞌucxni chiux. Jantu laꞌixlhichux 
ixꞌalhunutꞌan ju taꞌamaklhtayanan. 

Va pantsꞌiquis ju talacaꞌi. Para 
acsni tamakꞌalhkꞌajnan ixlacata ju 
chivinti pus lana tamacajun ixti 
Dios. 14

 Chai ju tꞌin ju tamacha 
junta ixꞌalin ju xatꞌin alhtucunuꞌ 
pus yuꞌunch ju takꞌasmatꞌa ju 
ixchivinti Dios. Para lacsni 
lacsni tacꞌapꞌa va ixlacaꞌatalh ni 
na lhu alin ju xataxtokni ju ani 
lacamunutpaꞌ ju talhamakꞌaninin. 
Chai na takꞌachani ju ixmakꞌalitꞌan 
chai na kꞌox talhiulai ju ixkꞌachat 
ju ani lacamunutpaꞌ. Pus jantu 
tavanan vasalh tasui ixtachaput 
ju Dios laꞌisꞌatsucuntiꞌan. 15

 Para 
ju tꞌin ju tamacha lacakꞌoxi tꞌun 
yuꞌunch ju takꞌasmatꞌa ju ixchivinti 
Dios chai ixlhichux ixꞌalhunutꞌan 
talacaꞌikꞌalhi. Chunch talai ni 
na kꞌox ju ixꞌalhunutꞌan tachi ju 
kꞌachani ju Dios. Chai tachꞌixa va 
tuchi min laꞌisꞌatsucuntiꞌan chai 
slivasalh tasui ixtachaput ju Dios 
laꞌisꞌatsucuntiꞌan.

Ju chivinti ixlacata ju tuꞌuꞌ maclhcu
16

 Acsni xamatiꞌ xavai ju 
ixmaclhcu jantu va puꞌakxtakꞌulai 
tuꞌuꞌ xalu. Nin yuchi ni lai caꞌula 
laꞌixtankꞌapuꞌ putaman. Alai anch 
ju mucꞌai junta aktsꞌiya mucꞌacan ju 
maclhcu. Chai ju chunch tachi chun 
ju catatanuyach cataꞌalacꞌavananaꞌ. 
17

 Pus chunchach vachuꞌ ju 
quinchivinti. Mas va miꞌakstuꞌan 
xaclamavasalaniyau ju chivinti 
para astan amacꞌatsꞌaniyaꞌitꞌit ju 
lapanacni. Chai ju tuchi chivinti 
ju jantu amamachakxanican 
ju ixtalhavatꞌan lapanacni pus 
uxijnan ju amacꞌatsꞌaniyaꞌitꞌit chai 
catamachakxayaꞌ. Chai ni chunch ju 
alayaꞌitꞌit pus tachi ju va calhcuyaꞌ 

ju maclhcu laꞌixꞌalhunutꞌan ni laich 
catamachakxayaꞌ ixchivinti Dios.

18
 Para ni lai chunch ju alayaꞌitꞌit 

astan pus tasqꞌuini ni pꞌulhnan 
kꞌoxich akꞌasmatꞌaꞌitꞌit. Pus 
va tichi chavaich ju kꞌasmatꞌa 
chai navi tachi ju najun 
laꞌixchivinti Dios pus palai lhu 
camamachakxanicanaꞌ. Para va 
tichi chavaich ju cakꞌasmattsuculh 
para ni jantu canaviyaꞌ ju tuchi 
najun laꞌixchivinti Dios pus 
camacꞌapꞌanikꞌoyach tuchi na 
mispaich najun.

Talakmilh ju Jesús ixnati 
chai ixꞌapꞌisekꞌen

19
 Pus astan talakmilh ju Jesús 

ju ixnati chai ixꞌapꞌisekꞌen. Para 
jantu lai stalh ixtalakꞌan ni na 
lhu ixjunita ju lapanacni. 20

 Chai 
pumatam chani juni ju Jesús:
―Ju minati chai ju miꞌapꞌisekꞌen 

tayanancha makspaꞌ. Va 
talaktsꞌimputunan.

21
 Para ju Jesús alacjuni:

―Ju vasalh quinati tajunita 
chai vasalh quiꞌapꞌisekꞌen tajunita 
yuꞌunch ju takꞌasmatꞌa ju ixchivinti 
Dios chai tamuctaxtui tachi ju 
najun ju anch.

Ju Jesús kꞌailh ju un chai ju xcan
22

 Chai milh avilhchan acsni 
tatꞌataju ju Jesús ju ixꞌamamakaꞌui 
lacabarco. Chai ju yuchi ajuni:
―Catapasauch ju lhimakꞌantacutni 

atantsꞌin.
Chai taꞌalh. 23

 Para acsni 
ixtaꞌantacaꞌ ju lacxcan pus ju Jesús 
lana lhtatalh. Chai kꞌostaya ju kꞌai 
un chai na pꞌas tanekꞌalh ju xcan 
chai ixquiꞌakpaxputun ju barco. 

Chai na ixtamuxtuputunch. 24
 Pus 

ju ixꞌamamakaꞌui talakꞌalh ju Jesús 
chai tamaklokꞌo. Tajunich:
―Amamakaꞌunuꞌ na 

muxtuputunauch.
Pus ju Jesús kꞌostavi. Kꞌailh 

ju un chai ju xcan. Chai lana va 
sek tavi ju xcan chai na sekch 
avanalh. 25

 Chai ju Jesús ajunich ju 
ixꞌamamakaꞌui:
―Tajuch ni jantu quilalhilacaꞌanau.
Para ju yuꞌunch na ixtatalhanan 

chai na ixtalhamakꞌaninin. Chai 
talaclajunich ju sia yuꞌunch:
―Tis chavaich nuꞌ ju ani. Mas 

yuchi ju un chai ju xcan ni akꞌaji si 
taquiclacaꞌi.

Pumatam ixpacxanta ju lhacaticuru
26

 Ju Jesús chai ixꞌamamakaꞌui 
tatacutcha laꞌixtꞌunꞌan ju 
amachakꞌan Gadara. Ju anch 
ixtꞌalalacaꞌanita ju xaꞌestado Galilea 
ju lhilakꞌantacutni lacaꞌatantsꞌin. 
27

 Chai acsni tayacha ju lacatꞌun 
ju Jesús pus lana quipakxtokchilh 
pumatam amachakaꞌ ju anuꞌ 
lakꞌachakꞌan. Ju yuchi ixpacxanta 
ju lhacaticurulhni. Chai na makꞌan 
jantu ixmalakchꞌininta. Chai jantu 
ixvi laꞌixchakaꞌ. Va campusantu 
ixꞌucxuntꞌajun. 28

 Pus ju yuchi 
acsni laktsꞌilh ju Jesús tsꞌau 
tꞌasalh. Chai lana taquilhputanilh 
ju laꞌixꞌucxlacapuꞌ. Chai ju 
lhacaticurulhni na pꞌas tachivinilh 
laꞌixquilhni ju anuꞌ lapanac acsni 
chani tajuni ju Jesús:
―Tijuch ju quilamintau 

lhilaktsꞌinin ju uxintꞌi ji Jesús. Ju 
uxintꞌi istsꞌalhꞌat Dios ju vilhcha 
lactꞌiyan. Iclatapaininiyau ni jantu 
aquilamamakꞌalhkꞌajniu.

29
 Pus chunch ju tanaulh ju 

lhacaticurulhni ni ixꞌalackꞌaimatach 
ju Jesús. Ixꞌajunita ju yuꞌunch ni 
catataxtulh laꞌixlacatuna ju lapanac. 
Pus acsni tucaꞌ ixꞌakꞌajita ju Jesús 
ju lhacaticurulhni pus na paklhu 
ixtachꞌapata ju anuꞌ lapanac. Chai 
mas ixlacachꞌimacanta lacacadena 
chai ixchꞌantꞌalhmacanta para 
acsni ixtatanui ju lhacaticurulhni 
laꞌixlacatuna pus ixlackꞌexꞌulakꞌojui 
ju ixpulacachꞌimacan. Chai ju 
lhacaticurulhni ixtakꞌailhiꞌan junta 
va aseknicꞌa junita. 30

 Pus ju Jesús 
sacmilh ju anuꞌ lapanac. Junich:
―Tꞌis uncꞌanch.
Chai ju yuchi juni:
―Legión icjuncan.
Pus lhinaulh chunch ni na lhu 

ixpacxanta ju lhacaticurulhni chai 
ju Legión ixtapakaꞌut junita lhu ju 
taropajni. 31

 Pus ju lhacaticurulhni 
tatapaininilh ju Jesús ni jantu 
caꞌamacaꞌalh ju lacajipi. 32

 Pus 
ju anuch akstijun ixtayanalh 
ixtalhavat pꞌaxnin ju ixtatꞌajun 
kꞌexvenin. Chai ju lhacaticurulhni 
talhitapaininilh ju Jesús ni laich 
catatanu laꞌixlacatunaꞌan ju pꞌaxnin. 
Chai ju yuchi yauch ajunilh. 33

 Pus 
ju lhacaticurulhni tataxtulh 
laꞌixlacatuna ju anuꞌ lapanac chai 
lana tatanu laꞌixlacatunaꞌan ju 
pꞌaxnin. Chai ixtalhavat pꞌaxnin 
pꞌas taꞌatsꞌalaꞌalh junta vak anta. 
Chai tatajucha lacaꞌatantsꞌin. Chai 
anch ju tanitajukꞌo.

34
 Pus ju xaꞌalhistacnin pꞌaxnin 

acsni talaktsꞌilh tuchi tapasalh 
pus tatalhanalh chai taꞌatsꞌalaꞌalh. 
Taꞌalh nonin ju anuꞌ lakꞌachakꞌan 
chai ju lacacuxtun tuchi 
ixtapasata. 35

 Pus ju lapanacni 

lana taꞌatsꞌalamilh laktsꞌinin tuchi 
ixtapasata. Chai talakmilh ju Jesús 
chai talhitajulh ju anuꞌ lapanac ju 
ixtaxtunitach ju lhacaticurulhni 
laꞌixlacatuna. Pus ju yuchi vanin 
ixvi junta ixya ju Jesús chai 
ixmalakchꞌininta chai ixtakꞌoxita 
ju isꞌaktsulh. Pus ju yuꞌunch 
acsni talaktsꞌilh na tatalhanalh. 
36

 Chai tachi chun ju lapanacni 
ju ixtalaktsꞌinta tuchi tapasalh 
tanonkꞌo ta yu palaich puva ju 
anuꞌ lapanac ju ixpacxanta ju 
lhacaticurulhni. 37

 Pus ju acsnich 
tachi chun ju ixtalhavat lapanacni 
ju amachakꞌan xalacatꞌun ju 
ixtalakachoko ju lakꞌachakꞌan 
Gadara tatapaininilh ju Jesús ni 
cataxtulh laꞌixtꞌunꞌan. Chunch ju 
tanavi ni na va ixtatalhananch. Pus 
ju Jesús tajuchokopa lacabarco. 
Chai minchokocha. 38

 Para acsni 
tucaꞌ ixtaxtui ju Jesús pus ju anuꞌ 
lapanac ju ixꞌamaxtunicanta ju 
lhacaticurulhni tapaininilh ju 
Jesús ni caꞌixtꞌaꞌalh ju yuchi. Para 
ju Jesús va malakacha laꞌixchakaꞌ. 
Junich:

39
 ―Apꞌinchꞌokꞌochich ju 

laminchakaꞌ chai aꞌunch ju 
lapanacni tuchi kꞌai lhamakꞌan ju 
xanaviniyan ju Dios.

Pus ju anuꞌ lapanac alh chai 
quilhuntsuculh ixlhilacaputsꞌun ju 
lakꞌachakꞌan tuchi kꞌai lhamakꞌan 
ju ixnavinita ju Jesús ju ixlacata.

Palaich anavicalh pumatam 
atsiꞌ chai pumatam chakoꞌulh

40
 Pus acsni minchokolh ju 

Jesús junta ixtaxtutacha pus ju 
ixtalhavat lapanacni lhikꞌach 
taꞌamaklhtayanalh ni ixchuxꞌan 

ixtapacxantaji. 41
 Chai lakmilh 

pumatam lapanac ju ixjuncan 
Jairo. Pus ju yuchi pumatam 
xakꞌai ixjunita sia yuꞌunch ju 
ixtachꞌalhcatnan laꞌixpujitatꞌan 
ju istꞌaꞌisraelitanin. Pus ju yuchi 
taquilhputanilh ju lacatꞌun vanin 
laꞌixchꞌajaꞌ ju Jesús. Tapaininilh ni 
catꞌaꞌalh laꞌixchakaꞌ. 42

 Pus ixꞌalin 
lakatami istsiꞌ ju ixpacxanta tachi 
lakacautꞌui cꞌata. Chai ju yuchi 
ixtꞌajun niniꞌ. Pus ju Jesús tꞌaꞌalh. 
Para acsni ixꞌanta ju lacati pus va 
ixtalatankꞌasiꞌanta ju ixtalhavat 
lapanacni.

43
 Chai vachuꞌ ixmakꞌanta 

pumatam chakoꞌulh ju na makꞌanch 
jantu ixlakxixta. Pus lakacautꞌui 
cꞌata ju ixpacxanta ju ixtakꞌankꞌat 
chai ixꞌaxtaknikꞌojutach ju 
acꞌuchꞌunin chux ju ixꞌalinta 
para nin chun jantu xamatiꞌ lai 
palai xanavi. 44

 Pus ju yuchi 
chincha laꞌixlhipulacan ju Jesús 
chai lakchaꞌanilh ixquilhtuꞌ 
ixpumpuꞌ. Chai lana astacnanilh ju 
ixtakꞌankꞌat.

45
 Pus ju acsnich ju Jesús naulh:

―Tis chavaich ju xaquilakchaꞌan.
Chai vaklhtam chun ixtanajun 

ju ixtalhavatꞌan ni jantu yuꞌunch. 
Pus ju acsnich ju Pitaluꞌ chai ju 
ixꞌalactꞌaꞌanta tajunilh ju Jesús:
―Amamakaꞌunuꞌ tꞌas laich 

sacmitꞌi tis chavaich ju 
xalakchaꞌanan ni na tatankꞌasiyan 
chai tapalhitꞌanch ju lapanacni.

46
 Para ju Jesús naulh:

―Aktsꞌiya quilakchaꞌalh xamatiꞌ ni 
iccꞌatsalh ni iccꞌuchꞌulh pumatam.

47
 Pus ju anuꞌ chakoꞌulh acsni 

cꞌatsalh ni jantu lai va sek xanavi 
pus vanin lakꞌanchokolh ju 

Jesús. Na ixꞌaxqꞌuipꞌipꞌitninta. 
Chai taquilhputanilh ju lacatꞌun 
laꞌixꞌucxlacapuꞌ chai junilh ju 
stavasalanti laꞌixꞌucxlacapuꞌan 
ju lapanacni tuchi ixlacaꞌatalh ju 
lhilakchaꞌalh chai ni vatsꞌalhti 
palaich va. 48

 Pus ju Jesús junich:
―Quintsiꞌ ni qꞌuilhilacꞌapꞌinch pus 

yuchi palaich xalhiꞌun. Aꞌinchich. 
Cakꞌachanach ju miꞌalhunut.

49
 Chai acsni ixtꞌajuncaꞌ tꞌachiviniꞌ 

ju chakoꞌulh ju Jesús ju lacati pus 
minchalh pumatam lapanac ju 
ixtaxtutacha laꞌixchakaꞌ ju anuꞌ 
xakꞌai chai junicalh ju Jairo:
―Ju mintsiꞌ nitach. Jantu palai 

jeks amavatꞌi ju amamakaꞌunuꞌ.
50

 Para acsni kꞌasmatlh ju Jesús 
pus junilh ju lapanac:
―Jantu atꞌalhan. Va 

aqꞌuilhilacꞌapꞌich. Chai palaich 
cajunaꞌ ju mintsiꞌ.

51
 Chai acsni tanucha lacachakaꞌ 

ju Jesús pus jantu lacasqꞌuinilh ni 
xamatiꞌ catꞌatanu ju pulactam junta 
ixma ju lijunto askꞌatꞌa. Va yuchi 
ju Pitaluꞌ ju tꞌatanu chai ju Jacobo 
chai ju Xivan chai ju ixpaich chai 
ixnatich ju anuꞌ atsiꞌ. 52

 Pus chux ju 
lapanacni na ixtalackꞌalhun chai 
na pꞌas ixtalactꞌasai. Para ju Jesús 
alacjunich:
―Jantu akꞌalhuntꞌit. Jantu nita ju 

atsiꞌ. Va lhtataich.
53

 Para ju yuꞌunch va talhitsꞌiꞌilh 
ju Jesús ni ixtacꞌatsaich ni vasalh 
ixnita ju atsiꞌ. 54

 Para ju Jesús 
chꞌapanilh ixmacaꞌ ju atsiꞌ chai pꞌas 
xakꞌalalh. Junich:
―Akꞌostꞌaꞌulhch ji atsiꞌ.
55

 Pus lana minchokolh ixtacuvin 
laꞌixlacatuna chai lana kꞌostavi. 
Chai ju Jesús naulh ni caxtaknicalh 

ju ixvaiti. 56
 Pus ju ixpai chai ixnati 

ju atsiꞌ na talhamakꞌaninilh. Para 
ju Jesús alaclhimapꞌaksi ni jantu 
xamatiꞌ catajunilh tuchi ixtapasata.

Ju Jesús amalakacha 
ixpumacautꞌuiꞌan

9  Ju Jesús amakꞌaixtoklich 
ju ixpumacautꞌuiꞌan 

ixꞌamamakaꞌui chai axtaknilh 
ixtachaputꞌan chai ju ixpukꞌaiꞌan 
ni laich cataxcoxtuyaꞌ ju 
lhacaticurulhni laꞌixlacatunaꞌan 
ju lapanacni chai lai palaich 
catanaviyaꞌ tachi chun ju 
takꞌankꞌanin. 2 Chai amalakacha 
ni cataꞌalh ajuninin ju lapanacni 
ni lhinomputun ju Dios 
laꞌisꞌatsucuntiꞌan chai ni palaich 
catanaviyaꞌ ju takꞌankꞌanin. 3 Chai 
ajuni:
―Jantu tuꞌuꞌ alhipꞌitꞌit ju ixlacata 

ju lacati. Nin mimpalicꞌan nin 
mimpastiꞌan nin miniꞌan nin tumin 
nin yuchi ni lai alhipꞌitꞌit kꞌalhtꞌui 
ju mimpumpuꞌan. 4 Chai va tuchi 
chakach junta astꞌacnanaꞌitꞌit 
pus anch ju atꞌolhkꞌalhiyaꞌitꞌit 
tus acsni atꞌaxtꞌuchꞌokꞌoyaꞌitꞌit 
ju anuꞌ lakꞌachakꞌan. 5 Chai 
va tuchi lakꞌachakꞌan ju jantu 
cataꞌamaklhtayananan pus 
acsni atꞌaxtꞌuchꞌokꞌoyaꞌitꞌit ju 
anch achꞌancꞌalhapꞌuxcꞌantꞌit ju 
pokxni laminchꞌanxtꞌakꞌanꞌan 
ni catapucꞌatsayaꞌ ni jantu kꞌox 
tanavita.

6
 Pus tataxtulh ju yuꞌunch chai 

taꞌalh chux ju lakꞌachakꞌanixni. 
Chai ixlhilacaputsꞌun ju anuꞌ 
lacatꞌun ixtajuni ju lapanacni ta 
yu laich catatakꞌalhtaxtulh. Chai 
palaich ixtanavi ju takꞌankꞌanin.

Maknicalh ju Xivan ju amakpaxanaꞌ
7

 Pus ju gobernador Herodes 
kꞌasmatlh tachi chun ju taxtokni 
ju ixnavi ju Jesús. Chai ju yuchi 
na ixlhamakꞌaninin ni ixtanajun ju 
aliꞌin ni va lokꞌonchokolh ju Xivan 
laꞌixꞌaninti. 8 Chai ju aliꞌ ixtanajun 
ni va minchokolh ju makꞌaniya 
ixlapanac Dios ju Elías ixjuncan. 
Chai ju aliꞌin ixtanajun ni va 
lokꞌonchokolh apumatam makꞌaniya 
lapanac ju ixnajun ixchivinti Dios. 
9

 Para ju Herodes naulh:
―Quitꞌin quiꞌakstu iclhinaulh 

ixꞌacchꞌucꞌuca ju Xivan. Pus ju ani 
tis chavaich nuꞌ ju lhichivinincan 
na lhu taxtokni.

Chai ju Herodes na 
ixlaktsꞌimputun ju Jesús.

Ju Jesús amava lhu lapanacni
10

 Pus acsni tataspꞌitchokocha 
ju ixꞌalacmalakachata ju Jesús ni 
cataꞌalh pumatꞌiyun pumatꞌiyun 
amalaninin ju lapanacni pus 
talakminchokolh ju Jesús chai 
tajunkꞌo tachi chun ju taxtokni 
ju tanavichalhch. Chai ju Jesús 
akꞌailhiꞌalh alacatam junta 
aseknicꞌa ixjunita. Junta vanin 
ixjunita ju lakꞌachakꞌan Betsaida. 
11

 Para acsni tacꞌatsa ju lapanacni 
pus lana taꞌachꞌakꞌokꞌanalh. 
Chai ju Jesús lhikꞌach 
amaklhtayanalh. Chai tsuculh 
alacjuniniꞌ ni lhinomputun ju Dios 
laꞌisꞌatsucuntiꞌan. Vachuꞌ acꞌuchꞌu ju 
takꞌankꞌanin.

12
 Chai acsni ixtokꞌoxaputun pus 

ju ixpumacautꞌuiꞌan talakꞌalh ju 
Jesús chai tajuni:

―Amalakꞌachꞌatꞌi ju lapanacni. 
Chach taꞌancha lakꞌachakꞌanixni 
junta vanin tasui chai chux ju 
lacchakaꞌ ju lacacuxtu tasui. Chach 
taꞌancha sqꞌuininin ju chakaꞌ junta 
laich catalakacujlh chai junta laich 
catavailh. Pus junta vilau ni matiꞌ 
tuꞌuꞌ.

13
 Para ju Jesús alacjuni:

―Amavatꞌitch ju uxijnan.
Chai ju yuꞌunch tajuni:
―Para va akxquisich vati 

ju xaclhitajuyau chai lakatꞌui 
lactꞌicstꞌi pamata. U ni jantu pus ca 
acꞌanauch tamonin ju vaiti ixlacata 
chux ju ani lapanacni.

14
 Pus ixchaꞌanta tachi lakaquis 

milh jokꞌatni. Pus ju acsnich ju 
Jesús alacjunilh ju ixꞌamamakaꞌui:
―Chach tatolhcha chai 

alhcꞌaꞌulachich cincuenta ju 
quilhmaktamin.

15
 Pus chunch ju tanavi. Chai 

tatolhcha ixchuxꞌan. 16
 Pus ju 

acsnich ju Jesús chꞌapalh ju akxquis 
vati chai ju lakatꞌui pamata chai 
talakstꞌalh ju lactꞌiyan. Xtaklh 
lhakꞌailaktsꞌin chai chꞌekꞌelh 
chai axtaknilh ju ixꞌamamakaꞌui 
ni cataxtaknilh ju ixtalhavat 
lapanacni. 17

 Pus taꞌokꞌo ixchuxꞌan 
chai talhilalh. Chai tasacchokolh 
ju tamaxajnicha chai talaktsama 
lakacautꞌui tankꞌalin.

Ju Pitaluꞌ naulh tichi 
chavaich ju Jesús

18
 Lakatam avilhchan acsni va 

isꞌakstu ixvi ju Jesús pus tsuculh 
tꞌachiviniꞌ ju Dios. Va yuꞌunch ju 
ixꞌamamakaꞌunti ju ixꞌalactꞌavi. 
Chai acsni tꞌachivinkꞌo pus 

alacsacmilh ju ixꞌamamakaꞌui. 
Ajunich:

―Tas tanajun ju lapanacni. Tis 
chavaich quintalhiulai ju quitꞌin.

19
 Chai ju yuꞌunch takꞌalhtayanalh. 

Tajuni:
―Ju aliꞌin tanajun ni ma Xivanꞌat 

ju amakpaxanaꞌ. Chai ju aliꞌin 
tanajun ni ma Elíasꞌat. Chai ju 
aliꞌin tanajun ni ma uxintꞌich 
pumatam makꞌaniya lapanac ju 
ixnajun ixchivinti Dios. Ma va 
lokꞌonchꞌokꞌoch.

20
 Chai ju Jesús ajuni:

―Chai ju uxijnan tis chavaich 
quilalhiulayau ju quitꞌin.

Chai ju Pitaluꞌ junich:
―Uxintꞌich ju Cristoꞌat ju 

ixnoncan camalakachatachilh ju 
Dios.

Ju Jesús naulh ni camaknicanaꞌ
21

 Pus ju Jesús slivasalh 
alhimapꞌaksi ju ixꞌamamakaꞌui ni 
jantu xamatiꞌ catajunilh ni Cristo 
junita. 22

 Chai ajuni:
―Aktsꞌiya tasqꞌuini ni 

aclhimakꞌalhkꞌajnalh na 
lhu taxtokni ju quitꞌin ju 
quimalakachatachilh ju Dios ni 
lapanac actsucuyaꞌ ju ani. Chai 
jantu tuꞌuꞌ aquintalhiulayaꞌ ju 
xapapanin ju quintꞌaꞌisraelitaninꞌan 
chai ju xalackꞌajin palijni chai ju 
yuꞌunch ju na talhatalanininta 
ju milhamapꞌaksinꞌan. Chai 
aquintamakniyaꞌ. Para 
aclokꞌonchokoyaꞌ ju ixlhilakatꞌutu 
avilhchan.

23
 Chai astan ju Jesús ajuni 

ixchuxꞌan ju anch ixtavilanalh:
―Ni xamatiꞌ quilapanac jumputun 

pus jantu lai catinavi ixkꞌachat 

isꞌakstu. Chai chux tuncujun 
cachꞌixlh ju makꞌalhkꞌajnat 
ju caꞌalinaꞌ va ixlacaꞌatalh ni 
quilhilacaꞌanta ju quitꞌin. Chai va 
tachi aquinchꞌakꞌokꞌalh. 24

 Pus va 
tichi chavaich ju najun ni jantu 
quinchꞌakꞌokꞌaputun va ixlacaꞌatalh 
ni va lai maknicalh pus ju yuchi 
camakꞌatsꞌankꞌayaꞌ ju saꞌatsucunti 
ju lactꞌiyan. Para va tichi chavaich 
ju camakꞌatsꞌankꞌayaꞌ ju isꞌatsucunti 
va ixlacaꞌatalh ni quinchꞌakꞌokꞌai ju 
quitꞌin pus caꞌalinaꞌ ju isꞌatsucunti 
ju lactꞌiyan. 25

 Pus jantu tuꞌuꞌ lhajai 
tam lapanac mas calhajakꞌo chux 
ju xataxtokni ju ani lacamunutpaꞌ 
ni va calhimakꞌatsꞌankꞌa ju 
isꞌatsucunti chai jantu lai catiꞌalh 
ju lactꞌiyan. 26

 Pus va tichi 
chavaich ju aquintꞌamaxananaꞌ ju 
quitꞌin chai catꞌamaxananaꞌ ju 
quinchivinti pus vachuꞌ ju quitꞌin 
actꞌamaxananaꞌ ju yuchi. Quitꞌin 
ju quimalakachatachilh ju Dios 
ni lapanac actsucuyaꞌ ju ani. 
Actꞌamaxananaꞌ ju yuchi acsni 
acminchokoyaꞌ chai kꞌai ucxtin 
acjunaꞌ. Acminaꞌ laꞌixtachaput 
ju quimpai chai laꞌixtachaputꞌan 
ju anquilhnin ju tavilanancha 
lactꞌiyan. 27

 Chai iclajunau ju 
stavasalanti. Alin ju lamilhiꞌuxijnan 
ju vilatꞌit ju ani ju jantu cataniyaꞌ 
tus acsni catalaktsꞌinaꞌ ta yu tasui 
acsni vi ju Dios laꞌixpuꞌucxtin.

Ju Jesús tam atalacasunilh 
ju ixꞌamamakaꞌui

28
 Pus tachi ixlhilakatsajin 

avilhchan ixtapasata acsni ixꞌajunita 
ju lapanacni ju ani chivinti. Pus 
ju acsnich ju Jesús alactꞌasanilh 
ju Pitaluꞌ chai ju Xivan chai ju 

Jacobo. Chai alactꞌaꞌalhꞌ ju lakatam 
kꞌai talhpa. Alh tꞌachiviniꞌ ju Dios. 
29

 Chai acsni ixtꞌajun tꞌachiviniꞌ ju 
Dios pus lana tapaxalh ju ixꞌucxpuꞌ 
ju Jesús. Chai ju ixpumpuꞌ lana 
na xlapꞌapꞌa ixmaktajita chai na 
xnapapa ixjunita. 30

 Chai vachuꞌ 
tatalacasucha ixpumatꞌuiꞌan 
lapanacni ju ixtatꞌachivinin ju 
Jesús. Yuꞌunch ju Moisés chai ju 
Elías ju makꞌanch ixtatꞌajun. 31

 Chai 
ju yuꞌunch vachuꞌ tatalacasulh 
laꞌixꞌamatuncunit ju Dios. Chai 
ixtalhichivinin ju ixꞌaninti ju Jesús 
ju catapasayaꞌ ju lakꞌachakꞌan 
Jerusalén. 32

 Para ju Pitaluꞌ 
chai ju ixꞌalactꞌavi slivasalh na 
ixtalaclhtatai. Chai acsni xcaya 
tacujlh pus talaktsꞌilh ni xlapꞌapꞌa 
ixmaktajita ju anch. Vachuꞌ 
talaktsꞌilh ju ixtꞌiyunꞌan lapanacni 
ju ixꞌalactꞌaya ju Jesús. 33

 Chai acsni 
tatsꞌankꞌa laꞌixꞌalacꞌavantiꞌan ju anuꞌ 
ixtꞌiyunꞌan pus ju Pitaluꞌ junich ju 
Jesús:
―Amamakaꞌunuꞌ na kꞌoxich 

iclhiulayau ni anich icvilau. 
Acnaviyauch akꞌatꞌutu pacꞌatsꞌa. 
Akꞌatamch ju miꞌanuꞌ. Chai 
akꞌatamch ju ixꞌanuꞌ ju Moisés. Chai 
ju akꞌatamch ixꞌanuꞌ ju Elías.

Chunch ju naulh ju Pitaluꞌ para 
jantu iscꞌatsai tuchi ixnajunch. 
34

 Pus acsni ixtꞌajun nonaꞌ ju ani 
pus milh lakatam ataputsꞌi chai 
aꞌakxtakmakꞌo. Chai ju yuꞌunch 
lana na tatalhanalh acsni tatanulh 
ju lacaꞌataputsꞌi. 35

 Chai takꞌasmatlh 
lakatam chivinti ju xaminacha 
lacaꞌataputsꞌi chai ixnajun:
―Ju ani yuchi ju quintsꞌalh 

chai na icmapaini. Yuchach ju 
akꞌasmatnitꞌit.

36
 Chai acsni chivinkꞌo pus ju 

ixtamamakaꞌun ju Jesús talaktsꞌilh 
ni va isꞌakstu ixya ju Jesús. Para 
astan jantu xamatiꞌ tuꞌuꞌ tajuni 
tuchi ju ixtalaktsꞌinta.

Ju Jesús palai navi pumatam tsꞌalh
37

 Acsni tuncunchokopa pus 
ju Jesús chai ixpumatꞌutuꞌan 
ixtamamakaꞌui taminchokocha 
ju anuꞌ lactalhpa. Chai na lhu 
lapanacni ju taquiꞌapakxtoknulh. 
38

 Chai pumatam lapanac ju 
ixmakminta lana xakꞌala ju Jesús. 
Chai na pꞌas ju chivinilh acsni 
chani juni:
―Amamakaꞌunuꞌ ictapaininiyan 

ni aꞌaktꞌaiꞌutꞌich ju quintsꞌalh ni 
va lakatamch. 39

 Pus va tanui ju 
lhacaticuru laꞌixlacatuna chai lana 
va tam pantsꞌiquis tsꞌau tꞌasai. Chai 
tin lhinek chai na akpupui. Chai 
acsni xcaya macajunch pus na 
talacacꞌatsanita ju yuchi. 40

 Chai 
ictapaininilh ju mintamamakaꞌun 
ni cataxcoxtulh ju lhacaticuru para 
jantu lai ixtaxcoxtui.

41
 Pus ju acsnich ju Jesús ajunich:

―Tis va yuchach ji lapanacni 
ni lana jantu lai lacꞌaꞌiyatꞌit. Ja 
tasqꞌuini ni lana na makꞌan 
aclatꞌatolau chai aclachꞌixniu tus 
acsni alacꞌaꞌiyaꞌitꞌit. Alhitꞌach ju 
mintsꞌalh.

42
 Para acsni ixminta ju anuꞌ 

askꞌatꞌa pus ju lhacaticuru lana tin 
lhinekchokolh chai lhtucu lhtucu 
ucxuntama. Para ju Jesús kꞌailh ju 
lhacaticuru chai junilh ni cataxtulh 
laꞌixlacatuna ju anuꞌ askꞌatꞌa. Chai 
lana palaich va ju anuꞌ tsꞌalh. 
Chai makꞌaxtaknichokolh ju 
ixpai. 43

 Chai chux ju lapanacni na 

ixtalhamakꞌanininch ixtachaput ju 
Dios.

Ju Jesús nonchokopalai 
ni camaknicanaꞌ

Chai acsni ixtalhamakꞌaninin 
ixchuxꞌan tachi chun ju taxtokni 
ju ixnavich ju Jesús pus ju yuchi 
ajunilh ju ixꞌamamakaꞌui:

44
 ―Anavitꞌit cuenta ju 

ani ju iclajunau chai jantu 
tavanan acꞌapꞌaꞌitꞌit. Ju quitꞌin 
acmakꞌaxtakcanaꞌ laꞌixmacaꞌan 
ju lapanacni. Quitꞌin ju 
quimalakachatachilh ju Dios 
ni lapanac actsucuyaꞌ ju ani. ―
Chunch ju ajunilh ju Jesús.

45
 Para ju ixꞌamamakaꞌui 

jantu lai ixtamachakxai tuchi 
ixnomputun junima chivinti chai 
jantu ixꞌalakꞌaꞌinican ni laich 
catamachakxa ju acsnich. Chai ju 
yuꞌunch ni va ixtatalhoni ju Jesús 
pus jantu istasacmiputun tuchi 
ixnomputun.

Tis chavaich ju palai xakꞌai
46

 Pus ju ixꞌamamakaꞌui ju 
Jesús tatsuculh lhilakꞌainin tichi 
chavaich ju palai xakꞌai ixjunita. 
47

 Para ju Jesús acsni cꞌatsalh tuchi 
ixtapastꞌacꞌa laꞌixꞌalhunutꞌan pus 
xakꞌatailh pumatam askꞌatꞌa chai 
yaulh vanin junta ixvi ju yuchi. 
48

 Chai ajuni ju ixꞌamamakaꞌui:
―Va tichi chavaich ju 

caꞌamaklhtayananaꞌ tam askꞌatꞌa 
tachi ju ani ya va ixlacata 
ni quilhilacaꞌanta ju quitꞌin 
pus tachi ju va jun quitꞌin ju 
quiꞌamaklhtayanan. Chai va tichi 
chavaich ju quiꞌamaklhtayanan ju 
quitꞌin pus vachuꞌ amaklhtayanan 

ju quimpai ju quimacaminta. Pus 
va tichi chavaich ju lamilhiꞌuxijnan 
ju jantu tuꞌuꞌ calhitakꞌaya yuchach 
ju palai xakꞌai.

Ju jantu quintꞌalaxcaiꞌan 
pus quilakꞌauꞌan

49
 Pus ju acsnich ju Xivan junilh 

ju Jesús:
―Amamakaꞌunuꞌ iclaktsꞌiu 

pumatam ju ixcoxtui ju lhacaticuru 
laꞌixlacatunaꞌan ju lapanacni 
lamintapakaꞌut. Chai ickꞌajiuch ni 
jantu chꞌakꞌokꞌayan tachi ju quijnan.

50
 Para ju Jesús ajunilhch:

―Jantu akꞌaꞌitꞌit. Pus ju jantu 
quintꞌalaxcaiꞌan quilakꞌauchꞌan.

Akꞌaicalh ju Jacobo chai ju Xivan
51

 Chai acsni ixchimputun 
ju avilhchan acsni 
caꞌamaklhtayananchokocanaꞌ ju 
Jesús ju lactꞌiyan pus ju yuchi naulh 
ni jantu tuꞌuꞌ catisastuclh ni caꞌanaꞌ 
ju Jerusalén. 52

 Pus acsni tucaꞌ 
ixchaꞌan pus ju Jesús amalakacha ju 
ixlapanacni ni cataꞌalh ju alakatam 
lakꞌachakꞌan puxconin ju vaiti chai 
ju chakaꞌ junta lai cataꞌastacnalh. 
Pus ju yuꞌunch taꞌalh chai 
tatanuchalh laꞌixlakꞌachakꞌanꞌan 
ju samaritanonin. 53

 Para 
ju amachakꞌan anch jantu 
taꞌamaklhtayanamputulh ju 
Jesús ni ixtacꞌatsai ni ixꞌamputun 
ju lakꞌachakꞌan Jerusalén 
chai ju yuꞌunch lana jantu 
ixtalaktsꞌimputun ju amachakꞌan 
Jerusalén. 54

 Pus ixtꞌiyunꞌan ju 
ixꞌamamakaꞌui ju Jesús yuꞌunch 
ju Jacobo chai ju Xivan acsni 
talaktsꞌilh ju ani pus tajunilh ju 
Jesús:

―Quiꞌucxtin ja lacꞌasqꞌuin ni 
acsqꞌuinvich ju jipi ju camilh 
lactꞌiyan tachi ju navilh ju 
makꞌaniya milapanac ju Elías 
ixjuncan. Chach lacxavakꞌo ju ani 
amachakꞌan.

55
 Para ju Jesús talakaspꞌitlh chai 

akꞌailh. Ajunich:
―Ju uxijnan lana jantu 

machꞌakxayatꞌit ta yu junita ju 
ixlhamapꞌaksin ju Spiritu Santu 
ju tꞌajun lamiꞌalhunutꞌan. 56

 Pus 
ju quitꞌin jantiyuꞌ ju iclhiminta 
ni va acmilh makꞌatsꞌankꞌanaꞌ ju 
isꞌatsucuntiꞌan ju lapanacni. Va 
icminta amakꞌalhtaxtunuꞌ.

Pus ju acsnich taꞌalh alakatam 
lakꞌachakꞌan.

Ixꞌalin ju ixtachꞌakꞌokꞌaputun 
ju Jesús

57
 Chai acsni ixtaꞌanta ju lacati 

pus pumatam lapanac junilh ju 
Jesús:
―Quiꞌucxtin acchꞌakꞌokꞌayan 

vanta anchach ju apꞌinaꞌ.
58

 Para ju Jesús junich:
―Ju zorra alin junta tanui. Chai 

ju tsꞌokꞌo alin junta tatocꞌai. Para 
ju quitꞌin matiꞌ ju quinchakaꞌ 
junta lai acꞌastacnalh. Quitꞌin ju 
quimalakachatachilh ju Dios ni 
lapanac actsucuyaꞌ ju ani.

59
 Chai ju Jesús junilh apumatam:

―Aqꞌuinchꞌakꞌokꞌach.
Para ju yuchi juni:

―Quiꞌucxtin yauch aqꞌuiꞌun ni 
actꞌatꞌolacaꞌ ju quimpai. Ni caniyaꞌ 
ju yuchi pus acmacnuyaꞌ chai 
acsnich ju acchꞌakꞌokꞌayan.

60
 Para ju Jesús junich:

―Chach tamacnu ju mimpai ju 
yuꞌunch ju taꞌamacnunun ju tanita. 

Para ju uxintꞌi aꞌinchich ajuniniꞌ 
ju lapanacni ni Dios lhinomputun 
laꞌisꞌatsucuntiꞌan.

61
 Pus ju acsnich apumatam 

xakꞌalachokopa ju Jesús. Juni:
―Acchꞌakꞌokꞌayan para chach 

ictiquiꞌamacꞌami ju tavilanancha 
laquinchakaꞌ.

62
 Para ju Jesús junich:

―Tachi chun ju lapanacni ju 
catachꞌapayaꞌ ju ixtiqꞌuiu ju pucuxtu 
para jantu vasalh catanaviyaꞌ 
cuenta para catalacaꞌanchokoyaꞌ 
laꞌixlhipulacanꞌan pus jantu sok 
catalhoknunaꞌ. Pus vana va chun ju 
lakatꞌui junita ju ixꞌatalacpastꞌacꞌat. 
Ju yuchi jantu lai kꞌox caꞌamalaniyaꞌ 
ju lapanacni ixlacata ju Dios ni 
jantu va yuchi ju navi cuenta.

Amalakachacalh ju amamakaꞌun

10  Astan ju Jesús asacxtulh 
setenta ixꞌamamakaꞌui 

chai amalakachalh pumatꞌiyun 
pumatꞌiyun. Chai ju yuꞌunch taꞌalh 
tachi chun ju lakꞌachakꞌanixni junta 
caꞌanach isꞌakstu ju Jesús astan. 
2

 Chai ajunich ju ixꞌamamakaꞌui:
―Acsni na cꞌatꞌata ju tuꞌuꞌ xatocꞌat 

slivasalh na lhu chꞌalhcatnin ju 
maktasqꞌuinican ni laich soko 
camakꞌaixtokcalh. Pus vana va 
chun ju lapanacni. Slivasalh na 
lhu ju aquintalhilaksi ni xamatiꞌ 
caꞌajunilh. Para jantu lhu alin ju 
taꞌamputun ajuninin. Pus yuchi 
alhitꞌapꞌaininitꞌit ju Dios ju lhinajun 
laꞌixlhichꞌalhcat ni camacaꞌalh aliꞌ 
ju ixlapanacni laꞌixlhichꞌalhcat. 
3

 Pus aꞌinchitꞌit. Iclamalakachayau 
tachi ju va borregojni junta na 
alin ju maktilin. 4 Jantu alhiꞌitꞌit ju 
mintuminꞌan nin mimpastiꞌan nin 

alakatam ju minchꞌanxtakꞌanꞌan. 
Chai jantu xamatiꞌ panicni 
atꞌachꞌivinintꞌit acsni 
amacꞌamiyaꞌitꞌit ju lacati. 5 Chai va 
tuchi chakaꞌ junta astꞌacnanaꞌitꞌit 
pus acsni atꞌanuyaꞌitꞌit pꞌulhnan 
ma chani anaꞌuntꞌit: “Lhikꞌach 
atsꞌucꞌuyaꞌitꞌit ju uxijnan ju 
tꞌanuyatꞌit ju ani lacachakaꞌ”. 
6

 Chai ni tꞌajun ju anch pumatam 
ju caꞌamaklhtayanamputulh 
ju kꞌox atsucunti ju xtꞌakꞌa ju 
Dios pus vasalh chunch cajunaꞌ 
tachi ju xasqꞌuin ixlacata. Para 
ni matiꞌ xamatiꞌ ju chunch ju 
anch lacachakaꞌ pus jantu tuꞌuꞌ 
ixtapalhni cajunaꞌ ju minchivintiꞌan. 
7

 Chai va lakatam chakaꞌ ju 
atꞌolaꞌitꞌit. Chai aꞌuyaꞌitꞌit va tuchi 
cataxtakniyanch. Chunch ju 
alatꞌit ni lhijunch ni caxtaknicalh 
ju ixtalhaja ju makchꞌalhcatnaꞌ. 
Jantu lakatam lakatam chakaꞌ 
atꞌanuyaꞌitꞌit. 8 Chai va tuchi 
lakꞌachakꞌan junta apꞌinaꞌitꞌit chai 
ni cataꞌamaklhtayananan pus 
aꞌuyaꞌitꞌit va tuchi ju cataxtakniyan. 
9

 Acꞌuchꞌutꞌit ju takꞌankꞌanin ju 
anch tatꞌajun. Chai aꞌunaꞌitꞌit 
ni chavaich laich calhinaulh 
ju Dios laꞌisꞌatsucuntiꞌan ni va 
catalacasqꞌuilh ju yuꞌunch. 10

 Para 
vanta lhiꞌanchach lakꞌachakꞌan 
junta atꞌanuyaꞌitꞌit chai ni jantu 
cataꞌamaklhtayananan pus 
atꞌayatꞌit ju lacati chai chanich 
anaꞌuntꞌit: 11

 “Mas yuchi ju 
xapokxni ju milakꞌachakꞌanꞌan 
ju quintachꞌanjucan laquinchꞌajaꞌ 
quincꞌan icchꞌancꞌalhapꞌuxcanau 
ni jantu xaquilaꞌamaklhtayananau. 
Chai ju chunch apꞌucꞌatsꞌayaꞌitꞌit ni 
talakꞌalhin ju xanaviyatꞌit. Chai mas 

jantu xaquilaꞌamaklhtayananau 
para acꞌatsꞌatꞌit ni chavai 
avilhchan laich ixlhinaulh ju 
Dios lamiꞌatsucuntiꞌan ni va 
ixlacꞌasqꞌuintꞌit cava”. Chunch 
ju aꞌunaꞌitꞌit ju amachakꞌan 
anch. 12

 Pus iclajunau ni palai na 
caꞌalinaꞌ ju ixmakꞌalhkꞌajnatꞌan ju 
amachakꞌan ju anuꞌ lakꞌachakꞌan 
ju anuꞌ avilhchan acsni 
camakꞌosaspitcanach ju lapanacni. 
Palai jantu ju amachakꞌan Sodoma 
mas na alactuꞌunin ixtajunita ju 
yuꞌunch.

Ju aliꞌin jantu taꞌalacaꞌinimputun
Ju Jesús tailhiꞌalh ju ixchivinti 

chai chani ju ajuni ju lapanacni:
13

 ―Painiꞌitnich ju uxijnan ji 
amachakꞌan Corazín. Painiꞌitnich ju 
uxijnan ji amachakꞌan Betsaida. Pus 
ni caꞌixnavicancha ju lakꞌachakꞌan 
Tiro chai ju lakꞌachakꞌan Sidón ju 
lhamakꞌan ju ixnavinicꞌantꞌatꞌit 
pus makꞌanch ixtamacaulh 
ixꞌalactuꞌuntiꞌan chai ixtalakchꞌilh 
ju smalaka ixpumpuꞌan chai ixtatavi 
lacalhcꞌacꞌa ni cacꞌatsacalh ni vasalh 
ixtamacomputun ixꞌalactuꞌuntiꞌan. 
14

 Pus ixlhiyuchach acsni 
camucꞌanicanaꞌ ju ixtalakꞌalhinꞌan 
ju lapanacni pus ju amachakꞌan 
Tiro chai ju amachakꞌan Sidón 
palai jantu lhu caꞌalinaꞌ ju 
ixmakꞌalhkꞌajnatꞌan. Palai lhu 
ju amamakꞌalhkꞌajnicꞌanaꞌitꞌit 
ju uxijnan. 15

 Chai ju uxijnan ji 
quintꞌaꞌamachakꞌan ju lakꞌachakꞌan 
Capernaum na va tꞌakꞌayayatꞌit. 
Para amamaxanicꞌanaꞌitꞌit.

16
 Chai tailhiꞌalh ju chivinti ju 

ixtꞌajun ajuniniꞌ ju ixꞌamamakaꞌunti. 
Ajuni:

―Ju catakꞌasmatniyan ju uxijnan 
pus tachi ju va jun quitꞌin ju 
quintakꞌasmatni. Chai ju jantu 
tuꞌuꞌ catalhiulayan ju uxijnan pus 
tachi ju va jun quitꞌin ju jantu 
tuꞌuꞌ quintalhiulai. Chai ju jantu 
tuꞌuꞌ quilhiulai pus va nomputun ni 
jantu tuꞌuꞌ talhiulai ju quimpai ju 
quimacaminta.

Taminchokota ju isetentaꞌan
17

 Acsni tataspꞌitcha ju isetentaꞌan 
ixꞌamamakaꞌui ju Jesús pus na 
ixtakꞌachan. Tajunilh ju Jesús:
―Quiꞌucxtin mas 

yuꞌunch ju lhacaticurulhni 
xaquintaquiclacaꞌiyan acsni 
xackꞌayau lamintapakaꞌut.

18
 Chai ju Jesús ajuni:

―Chunchach ni iclaktsꞌilh ju 
Satanás ni xacaxtucalh ju lactꞌiyan 
chai vatsꞌalhti patajulh tus lacatꞌun 
tachi ju tuꞌuꞌ makꞌalipniꞌ. 19

 Chai 
iclaxtaknitau ju tachaput ni laich 
apꞌutꞌayayaꞌitꞌit ju lu chai ju 
statsucu chai laich atꞌalalhaꞌayaꞌitꞌit 
tachi chun ju ixtachaput ju 
lhacaticuru chai jantu tuꞌuꞌ 
catanaviniyan macxcai. 20

 Para 
jantiyuꞌ ju alhikꞌachꞌantꞌit ni laich 
taquiclacaꞌiyan ju lhacaticuru. 
Alai yuchi ju alhikꞌachꞌantꞌit ni 
tsꞌokꞌulacantacha lactꞌiyan ju 
mintapakaꞌutꞌan.

Na kꞌachalh ju Jesús
21

 Pus ju acsni pantsꞌiquis ju 
Spiritu Santu xtaknilh ju Jesús lhu 
ju ixkꞌachat. Chai ju Jesús chani 
junilh ju ixpai:
―Ju uxintꞌi ji quimpai xaꞌucxtinꞌat 

ju lactꞌiyan chai ju lacatꞌun. Chai 
icjunan lakꞌailaktsꞌiuch ni jantu 

amavasalanitꞌa ju ani taxtokni 
ju na talhilaksi ixtacꞌatsanꞌan 
chai ixꞌatalanintiꞌan isꞌakstuꞌan. 
Alai amavasalanitꞌa ju yuꞌunch 
ju talhilaksiyan tachi ju lai tam 
askꞌatꞌa ju lhilaksi ixꞌamamakaꞌunuꞌ 
ni yuchi ju camalaniyaꞌ tuꞌuꞌ. Pus 
chunchach ji quimpai. Chunchach 
ju kꞌox xalhiulai ju uxintꞌi.

Chai ju acsnich ju Jesús chani 
ajuni ju lapanacni:

22
 ―Ju quimpai quixtaknikꞌota 

tachi chun ju taxtokni. Chai jantu 
xamatiꞌ vasalh quimispai. Va yuchi 
ju quimpai. Chai jantu xamatiꞌ 
vasalh mispai ju quimpai. Va quitꞌin 
ju istsꞌalh icjunita chai tachi chun 
ju iclacasqꞌuin ni catamispa.

23
 Chai ju acsnich ju 

Jesús lacaꞌanchokopa junta 
ixtavilanancha ju ixꞌamamakaꞌunti 
chai va yuꞌunchach ju axakꞌala. 
Ajuni:

―Slivasalh na lhikꞌach ju 
miꞌatsucuntiꞌan ju uxijnan ni 
laktsꞌinatꞌit tachi chun ju ani 
taxtokni ju tꞌajun tapasanaꞌ. 
24

 Pus iclapujunau chunch 
ni na lhu ju lapanacni ju 
ixtanajun ixchivinti Dios chai 
ju ucxtinin ju makꞌanchich 
ixtatꞌajun na ixtalaktsꞌimputun 
ju tuchꞌi laktsꞌinatꞌit ju uxijnan. 
Para jantu talaktsꞌilh. Chai 
na ixtakꞌasmatputun tuchꞌi 
kꞌasmatꞌatꞌit. Para jantu tavanan 
takꞌasmatlh.

Na kꞌox lalh pumatam
25

 Chai pumatam ju 
na ixlhatalanininta ju 
ixlhamapꞌaksinꞌan ju 
istꞌaꞌisraelitanin taya. Va 

ixlaktsꞌintanuputun ju Jesús. Chai 
chani ju junilh:
―Amamakaꞌunuꞌ tijuch ju 

acnavilh ni laich caꞌalilh ju 
quiꞌatsucunti ju cajonkꞌalhi.

26
 Chai ju Jesús juni:

―Pus tas tsꞌokcanta ju 
lamilhamapꞌaksin. Tas 
lhimachꞌakxaich.

27
 Chai ju yuchi akꞌalhtayanalh. 

Junich:
―Pus ju lhamapꞌaksin najun 

ni ma acmapaini ju quiꞌucxtin 
Dios ixlhichux quiꞌalhunut chai 
ixlhichux ju quintacꞌatsan chai 
ixlhichux ju quintachaput chai 
ixlhichux ju quiꞌatalacpastꞌacꞌat. 
Chai vachuꞌ najun ni ma acmapaini 
ju quintꞌalapanac tachi ju va jun 
quiꞌakstu.

28
 Pus ju acsnich ju Jesús junich:

―Kꞌoxich ju xaqꞌuilhikꞌalhtꞌaich. 
Anavitꞌi ju chunch chai caꞌalinaꞌ ju 
miꞌatsucunti ju conkꞌalhiyaꞌ.

29
 Para ju yuchi ni jantu 

ixlacasqꞌuin ni camucꞌanicalh 
ixtalakꞌalhin pus junilh ju Jesús:
―Para tis quintꞌalapanac ju 

acmapainiyaꞌ.
30

 Pus ju acsnich ju Jesús chani 
juni:
―Pumatam israelita ixtaxtutacha 

ju lakꞌachakꞌan Jerusalén. 
Ixꞌamputun ju lakꞌachakꞌan Jericó. 
Para tachꞌapayaulh ju akꞌalhonin. 
Chai ju yuꞌunch talhiꞌanilh ju 
ixpumpuꞌ chai talakanekma. Chai 
paitat xanin tamacoma. Chai 
taꞌalh. 31

 Chai chanich ju tapasalh. 
Pus pumatam quimpaliꞌan ju 
israelitanin juntau ixꞌanta ju 
anuꞌ lacati. Chai acsni laktsꞌilh ju 
anuꞌ probe lapanac pus na makat 

puꞌinilh. 32
 Chai vachuꞌ pumatam 

lapanac ju ixchꞌalhcatnan lacpujitat 
ixꞌanta ju anuꞌ lacati. Chai acsni 
ixchaꞌamputun vanin junta ixma 
ju anuꞌ lapanac pus laktsꞌilh 
para vachuꞌ na makat ju puꞌinilh. 
33

 Para pumatam amachakaꞌ ju 
xaꞌestado Samaria vachuꞌ ixꞌanta 
ju lacati. Chai vanin milh junta 
ixma ju anuꞌ lapanac. Chai acsni 
laktsꞌilh pus na mapaini. 34

 Chai 
lakꞌalh. Chai tsuculh lacchꞌininiꞌ 
junta ixlacacꞌatsani. Mucꞌanilh 
ju aceite chai ju vino. Chai 
chꞌixmucꞌalh laꞌixpuru. Chai 
lhiꞌalh junta machꞌixtakcan 
chakaꞌ. Chai lhistaclh ju yuchi. 
35

 Chai acsni tuncunchokopa chai 
ixꞌanchokoputun ju lacati ju anuꞌ 
amachakaꞌ Samaria pus maxtulh 
lakatꞌui denarius tumin. Chai 
xtaknilh ju amachakaꞌ chai junilh: 

“Alhistꞌactꞌi ju anuꞌ lapanac. Chai 
ni tuꞌuꞌ aliꞌ ju amacꞌapꞌinaꞌ ju 
mintumin pus acmapalhniyanch 
acsni actaspꞌitchokoyanta”. 36

 Pus 
tꞌas naꞌunch. Tis chavaich ju 
ixpumatꞌutuꞌan ju talacasulh 
ni vasalh mapainilh ju anuꞌ 
tachꞌapayaulh ju akꞌalhonin.

37
 Chai ju anuꞌ ju na 

ixlhatalanininta ju 
ixlhamapꞌaksinꞌan ju 
istꞌaꞌisraelitanin naulh:
―Pus yuchi ju navilh lamapainin.
Pus ju acsnich ju Jesús junilh:

―Aꞌinchich chai chunchach vachuꞌ 
ju anavitꞌi.

Ju Jesús astacnan 
laꞌixchakaꞌ ju chakolun

38
 Pus ju Jesús alhtanampa ju lacati 

chai tanuchalh lakatam lakꞌachakꞌan. 

Chai pumatam chakoꞌulh ju Marta 
ixjuncan amaklhtayanalh laꞌixchakaꞌ. 
39

 Chai ixꞌalin pumatam ispꞌisekꞌe 
ju Marta ju Malia ixjuncan. Pus ju 
yuchi tavi vanin laꞌixchꞌajaꞌ ju Jesús 
ni va ixkꞌasmatniputun ju ixchivinti. 
40

 Para ju Marta na ixlhamakꞌaninin 
ju ixlhichꞌalhcat ni ixtꞌajun lakꞌoxiniꞌ 
ju vaiti. Pus lakꞌalh ju Jesús chai 
juni:
―Amamakaꞌunuꞌ ja va jantu 

qꞌuilaktsꞌin ni va quiꞌakstu 
quimacaunuta ju quimpꞌisekꞌe ju 
lacalhichꞌalhcat. Aꞌunch ni chach 
quimilh aktaijunuꞌ.

41
 Para ju Jesús juni:

―Marta slivasalh na lhu alin ju 
miꞌatalacpastꞌacꞌat ju navipꞌutꞌun. 
42

 Para va lakatam taxtokni ju 
maktasqꞌuinican. Chai ju Malia 
sacxtuta ju taxtokni ju palai kꞌox 
chai jantu lai xamatiꞌ catitaiꞌinilh.

Acsni tꞌachivincan ju 
Dios chani noncan

11  Pus ju aktam ju Jesús 
ixtꞌajun tꞌachiviniꞌ ju 

Dios. Chai acsni tꞌachivinkꞌo pus 
pumatam ju ixtamamakaꞌun junich:
―Quiꞌucxtin aquilamasuniuch ju 

ixtꞌachivininca ju Dios tachi ju lalh ju 
Xivan ni amasunilh ju ixꞌamamakaꞌui:

2
 Chai ju Jesús ajuni:

―Pus acsni atꞌachꞌivinaꞌitꞌit ju 
Dios chanich anonaꞌitꞌit:

Quimpai ju vilhchiꞌ lactꞌiyan
Chach tacꞌatsa ju lapanacni ni 

na salakaꞌat.
Chach chilh ju avilhchan acsni 

alhinonaꞌ ju uxintꞌi.
Chach navicalh ju minkꞌachat 

ju ani lacatꞌun tachi ju 
navicantacha ju lactꞌiyan.

 3 Tuncujun tuncujun 
aquilaxtakniu ju quivaiti 
quincꞌan.

 4 Aquilamacꞌacxaniuch ju 
quiꞌalactuꞌunti quincꞌan. 
Pus vachuꞌ ju quijnan 
icꞌamacꞌacxaniyau ju 
quintanavitan tuꞌuꞌ macxcai.

Jantu aquilalhiꞌau junta 
acmapastꞌacꞌanicau 
ju tuꞌuꞌ macxcai. Alai 
aquilamakꞌosuniu ju macxcai.

5
 Pus ju Jesús tailhiꞌalh ixchivinti 

chai ajuni:
―Jantu xcai ni chani ju 

catapasalh laꞌisꞌatsucunti ju 
pumatam ju milhiꞌuxijnan. Jantu 
xcai ni caꞌalilh ju miꞌamigo ju 
alakpꞌitꞌi ju paitat tsꞌis chai aꞌunaꞌ: 

“Quiꞌamigo qꞌuimachꞌixtꞌaknin 
akxtꞌutu ju miniꞌ. 6 Pus chilh 
pumatam quiꞌamigo ju makat 
xaminacha para matich tuꞌuꞌ ju lai 
acxtaknilh”. 7 Chai jantu xcai ni 
tus pulacni caꞌakꞌalhtayanancha ju 
anuꞌ amachakaꞌ chai chani cajunin: 

“Jantu jeks aqꞌuimavatꞌi. Pus 
icmalacchajuta ju quimalhtich chai 
icꞌalactꞌalhtataich ju quiꞌaskꞌatꞌan. 
Jantu lai actikꞌostavi ni laich 
tuꞌuꞌ acxtaknin”. 8 Pus mas jantu 
cakꞌostolaꞌ chai caxtakniyaꞌ tuꞌuꞌ 
va ixlacaꞌatalh ni ixꞌamigo junita 
para iclajunau ni aktsꞌiya cakꞌostolaꞌ 
chai caxtakniyach tachi tantsꞌun 
ju maktasqꞌuini va ixlacaꞌatalh 
ni jantu lai maxanan ju anuꞌ ju 
tꞌajun jeks mavanaꞌ. 9 Chai ju 
quitꞌin iclajunau: Asqꞌuinitꞌit ju 
Dios chai ju yuchi cataxtakniyan. 
Apꞌuxcꞌaꞌutꞌit laꞌixmacni Dios 
ju tuchꞌi maktꞌasqꞌuiniyatꞌit 
chai alhitꞌaꞌuyaꞌitꞌit. Va tsa tsa 

asqꞌuinitꞌit ju Dios tachi acsni va tsa 
tsa sacan lacatuꞌuꞌ malhtich. Chai 
ju Dios cataxtakniyan. 10

 Chunch ju 
alatꞌit ni amaklhtayanan ju lapanac 
ju sqꞌuin. Chai ju puxcajui tuꞌuꞌ 
lhitajui. Chai ju sai ju malhtich 
malhtekꞌanican.

11
 Jantu xamatiꞌ ju milhiꞌuxijnan 

ju laich caxtaknilh tam isꞌaskꞌatꞌa 
lakatam chiux acsni casqꞌuinilh 
ju xkapavati. U ni casqꞌuinilh ju 
pamata jantu xamatiꞌ milhiꞌuxijnan 
ju laich caxtaknilh lakatam lu. 
12

 U ni casqꞌuinilh tuꞌuꞌ akꞌaxvati 
jantu xamatiꞌ milhiꞌuxijnan 
ju laich caxtaknilh lakatam 
statsucu. 13

 Pus ju uxijnan mas 
na kꞌai untꞌatꞌit lai xtꞌakniyatꞌit 
ju kꞌox ju miꞌaskꞌatꞌanꞌan. Pus ja 
va a ti yuchach ju quimpaiꞌan 
Dios ju vilhcha lactꞌiyan jantu 
catiꞌaxtaknilh ju Spiritu Santu ju 
yuꞌunch ju catasqꞌuiniyach.

Tajuni ju Jesús ni chꞌalhcatnan 
laꞌixtachaput ju lhacaticuru

14
 Pus ju Jesús xcoxtulh ju 

lhacaticuru laꞌixlacatuna pumatam 
lapanac. Pus ju anuꞌ lapanac jantu 
lai ixchivinin acsni ixtanun ju 
lhacaticuru laꞌixlacatuna. Para 
acsni taxtulh ju anuꞌ lhacaticuru 
pus ju anuꞌ ju va nunuꞌ ixjunita 
chivinilh. Pus na talhamakꞌaninilh 
ju ixtalhavat lapanacni. 15

 Para ju 
aliꞌin ju sia lhiyuꞌunch tanaulh:
―Ju ani ya lapanac va xcoxtui 

ju lhacaticuru laꞌixlacatunaꞌan ju 
lapanacni laꞌixtachaput ju Satanás.

16
 Chai ju aliꞌin ni va 

ixtalaktsꞌintanuputun ju Jesús 
pus tasqꞌuinilh ni canavi tuꞌuꞌ 
lhamakꞌan ju camincha lactꞌiyan ta 

yu laich catapucꞌatsayaꞌ ni vasalh 
Cristo junita. 17

 Para ju Jesús ni 
amispanilh ixꞌatalacpastꞌacꞌatꞌan ju 
yuꞌunch pus ajunich:
―Tachi chun ju kꞌai lacatꞌun 

junta lhinajun ju tam kꞌai ucxtin 
ni quilhmaclhu cajuncalh chai 
catalaclasayaꞌ ju sia isꞌakstuꞌan 
pus va caꞌaclayaꞌ. Chai ju 
tatanumanalh lacachakaꞌ ni 
catalaclakꞌailh ju sia isꞌakstuꞌan pus 
catatalhvakaꞌ. 18

 Pus vana va chun 
ju lhacaticuru. Ni catꞌalasachokolh 
ju ixtꞌalhacaticuru pus tas laich 
calhilhinonkꞌalhi laꞌixpuꞌucxtin. 
Pus iclajunau chunch ni va nonatꞌit 
ni laꞌixtachaput ju Satanás ju 
ictixcoxtui ju lhacaticurulhni. 19

 Ju 
uxijnan nonatꞌit ni ictixcoxtui ju 
lhacaticurulhni laꞌixtachaput ju 
Satanás. Para ju miꞌamamakaꞌunin 
vachuꞌ tamaktasqꞌuini ni xamatiꞌ 
caꞌaxtaknilh ixtachaputꞌan ni laich 
catatixcoxtuyaꞌ ju lhacaticurulhni 
laꞌixlacatunaꞌan ju lapanacni. 
Pus yuꞌunch ju catajunan ni 
jantiyuꞌ ixtachaput ju Satanás 
ju pumaxtucan ju lhacaticuru 
laꞌixlacatuna tam xamatiꞌ tachi 
ju nonatꞌit ju uxijnan. 20

 Alai 
laꞌixtachaput ju Dios ju ictixcoxtui 
ju lhacaticurulhni chai yuchi lana 
lhitasui ni yuchi ju Dios ju lhinajun 
lamilhiꞌuxijnan ju chavai.

21
 Ju tam jokꞌat ju na tachapun chai 

ju alin ju ixpatꞌalan chai lhistꞌacꞌa 
ju laꞌismakspaꞌ ju ixchakaꞌ pus 
jantu tuꞌuꞌ lai tsꞌankꞌai ju ixtaxtokni. 
22

 Para acsni va camilh apumatam ju 
palai tachapun palai jantu ju yuchi 
pus catꞌalalhajayaꞌ. Cataiꞌinikꞌoyaꞌ ju 
ixpatꞌalan ju na jokꞌat ixpunajun chai 
camakpitsikꞌoyaꞌ chux ju ixtaxtokni.

Ju Jesús chunch ju 
ajuni ju lapanacni ni va 
ixꞌamamachakxaniputun ni yuchi 
ju tꞌalalhajalh ju lhacaticuru. Yuchi 
lai alhixcoxtui ju lhacaticurulhni 
laꞌixlacatunaꞌan ju lapanacni. Pus 
tailhiꞌalh ixchivinti chai ajunilh ju 
lapanacni:

23
 ―Pus ju jantu quintꞌaꞌanta 

yuchi ju quintꞌalaxcai junita. Chai 
ju jantu quintꞌamakꞌaixtꞌokꞌa ju 
lapanacni ju aquintalhilacaꞌanach 
pus va asastucnun.

Lai tanuchokoi ju lhacaticuru 
laꞌixlacatuna tam lapanac

Ju Jesús tailhiꞌalh ixchivinti chai 
ajuni ju lapanacni:

24
 ―Ju lhacaticuru acsni taxtui 

laꞌixlacatuna tam lapanac pus vaclhun 
ucxuntꞌajun junta na axixnita. Va 
puxcolhitꞌajun ta anchach ju lai catavi. 
Chai ni jantu lhitajui pus najun: 

“Acꞌanchokoyaꞌ alai laquinchakaꞌ 
junta xactaxtuyacha”. 25

 Chai acsni 
minchokoi pus lana tanuchokoi 
laꞌixlacatuna ju anuꞌ lapanac ni 
tachi lakatam chakaꞌ junita ju 
pulacpꞌalhcanta chai maxantilacanta. 
26

 Pus ju acsnich ju yuchi taxtuchokoi 
chai an iniꞌ aliꞌin chai akꞌailhimin 
apumatujun lhacaticurulhni ju palai 
kꞌai tajunita. Palai jantu na chun 
ixjunita ju yuchi ju pꞌulhnan ixtanun. 
Pus ixchuxꞌan tatanui laꞌixlacatuna 
ju anuꞌ lapanac chai tatsucui ju anch. 
Pus ju isꞌatsucunti ju anuꞌ lapanac 
palai takꞌalhilh ju acsni. Palai jantu 
na chun ixjunita ju pꞌulhnan.

Alin ju vasalh kꞌachat
27

 Pus acsni ixtꞌajun nonaꞌ ju ani 
chivinti ju Jesús pus pumatam 

chakoꞌulh ju ixmakya lacatalhavat 
lana chivincha. Junilh ju Jesús:
―Na lhikꞌach ju isꞌatsucunti 

ju xamaklokꞌoyan chai ju 
xamatsꞌiquiyan.

28
 Para ju Jesús juni:

―Alai palai takꞌachan ju 
takꞌasmatꞌa ju ixchivinti Dios chai 
tamuctaxtui.

Ju va kꞌai tajunita tasqꞌuin 
lakatam lhamakꞌan

29
 Pus slivasalh na lhu ju 

tatakꞌaixtoklh ju lapanacni junta 
ixvi ju Jesús. Chai ju yuchi tsuculh 
ajuniniꞌ:
―Ju uxijnan ju chavai tꞌonatꞌit na 

kꞌai untꞌatꞌit. Va lacꞌasqꞌuinatꞌit ju 
tuꞌuꞌ lhamakꞌan ju apꞌucꞌatsꞌayaꞌitꞌit 
ni vasalh Cristo icjunita. Yuchi 
ju ixnoncan camalakachatachilh 
ju Dios. Para jantu tuꞌuꞌ atumpa 
ju amasunicꞌanaꞌitꞌit. Va yuchi 
ni amapꞌastꞌacꞌanicꞌanaꞌitꞌit 
tuchi ju tapasalh laꞌisꞌatsucunti 
ju makꞌaniya lapanac ju Jonás 
ixjuncan. Yuchi ju ixnajun 
ixchivinti Dios. 30

 Pus alin 
tuchi tapasalh laꞌisꞌatsucunti 
chai ixlhiyuchi tacꞌatsa ju 
amachakꞌan Nínive ni vasalh 
Dios ju xamalakachai ju Jonás ju 
anch. Chai vana va chun ju quitꞌin. 
Caꞌalinaꞌ ju tuchi catapasayaꞌ 
laquiꞌatsucunti chai ixlhiyuchi 
laich apꞌucꞌatsꞌayaꞌitꞌit ju uxijnan 
ju chavai tꞌonatꞌit tichi chavaich 
ju quitꞌin ju quimalakachatachilh 
ju Dios ni lapanac actsucuyaꞌ ju 
ani. 31

 Acsni camakꞌosaspitcanaꞌ ju 
lapanacni pus ju anuꞌ makꞌaniya 
chakoꞌulh ju xaꞌucxtin ixjunita ju 
ixlhisur ju lacamunutpaꞌ catayayaꞌ 

chai va ixlacata yuchi pus 
aꞌulanicꞌanaꞌitꞌit ju miꞌalactuꞌuntiꞌan 
ju uxijnan ju chavai tꞌonatꞌit. Pus 
chunch ju aꞌulhtꞌunicꞌanaꞌitꞌit 
ju uxijnan ni slivasalh na 
makat ju xaminacha ju yuchi ni 
ixkꞌasmatniputun ju ixꞌatalaninti 
ju Salomón. Chai ju ani icya ju 
palai xakꞌai icjunita. Palai jantu 
ju Salomón. Para ju uxijnan 
jantu quilakꞌasmatniputunau 
ju quinchivinti. 32

 Chai ju 
amachakꞌan ixtajunita ju 
Nínive catatayayaꞌ acsni 
camakꞌosaspitcanaꞌ ju lapanacni. 
Chai ixlacata tuchi tanavilh ju 
yuꞌunch pus amucꞌanicꞌanaꞌitꞌit 
ju mintalakꞌalhinꞌan ju uxijnan. 
Chai chunch ju aꞌulhtꞌunicꞌanaꞌitꞌit 
va ixlacata ni tamacaulh 
ixꞌalactuꞌuntiꞌan ju yuꞌunch acsni 
takꞌasmatnilh ixchivinti ju Jonás. 
Chai ani icya ju palai xakꞌai icjunita. 
Palai jantu ju Jonás. Para ju 
uxijnan jantu macꞌompꞌutꞌunatꞌit ju 
miꞌalactuꞌuntiꞌan mas kꞌasmatꞌatꞌit 
ju quinchivinti.

Ju milakchulhꞌan tachi 
ju va maclhcu junita

Ju Jesús tailhiꞌalh ju ixchivinti 
chai chani ju ajuni ju lapanacni:

33
 ―Jantu xamatiꞌ caxava 

ju ixmaclhcu chai astan va 
camatankꞌanu u caꞌakxtakꞌula 
lacacajon. Alai aktsꞌiya ulai junta 
mucꞌacan ju maclhcu. Ju chunch va 
tichi chavaich ju catanuyach laich 
cataꞌalacꞌavananaꞌ. 34

 Pus vana va 
chun ju milakchulhꞌan. Pus ni na 
kꞌox ju milakchulhꞌan pus laich 
alacꞌavananatꞌit. Para ni jantu kꞌox 
ju milakchulhꞌan pus tachi ju va 

tꞌonatꞌit lacaꞌatatsꞌisni. Chai vana 
va chun ju miꞌatalacpastꞌacꞌatꞌan. 
Ni alacpꞌastꞌacnantꞌit kꞌox pus 
laich amachꞌakxayaꞌitꞌit ixchivinti 
Dios. Para ni asamakꞌanaꞌitꞌit 
ixchivinti Dios pus jantu 
kꞌox ju miꞌatalacpastꞌacꞌatꞌan. 
Chai va ixtꞌachunch jun ju 
miꞌatsucuntiꞌan tachi ju va 
tꞌonatꞌit lacaꞌatatsꞌisni. 35

 Pus 
alaktsꞌintꞌit ta yu alacpꞌastꞌacnantꞌit. 
Jantu xcai ni tachi ju va tsꞌista 
cava lamiꞌatsucuntiꞌan ni va 
asamakꞌanaꞌitꞌit ju ixchivinti 
Dios. 36

 Pus ni alacꞌaꞌiyaꞌitꞌit chux 
ixchivinti Dios chai jantu tuꞌuꞌ 
asamakꞌanatꞌit pus na kꞌoxich lai 
amachꞌakxayaꞌitꞌit tachi acsni 
tamapulhcuniyan ju lamintiꞌan ju 
tuꞌuꞌ maclhcu.

Ju Jesús amucꞌani 
ixtalakꞌalhinꞌan ju xalackꞌajin

37
 Pus acsni chivinkꞌo ju Jesús pus 

pumatam fariseo kꞌailhiꞌalh ju Jesús 
laꞌixchakaꞌ ni caꞌalh tꞌavenaꞌ. Pus 
ju Jesús tꞌaꞌalh. Tanulh laꞌixchakaꞌ 
chai tapakstitama lacamixa ni 
chunch ju ixtalai. 38

 Para ju anuꞌ 
fariseo na lhamakꞌaninilh acsni 
laktsꞌilh ju Jesús ni jantu pꞌulhnan 
na paklhu xamakchakꞌai tachi ju 
aktsꞌiya ixtalhilanita ju israelitanin. 
39

 Para ju Jesús junich:
―Ju uxijnan ju fariseonin untꞌatꞌit 

slivasalh na kꞌox chꞌakꞌayatꞌit mas 
va ixmacan ju tuꞌuꞌ tasa chai ju tuꞌuꞌ 
cꞌaꞌulh tachi ju lhilanitꞌatꞌit. Para 
jantu navipꞌalatꞌit cuenta ixpulacni 
miꞌalhunutꞌan junta na alin ju 
akꞌalhaꞌunti chai ju amacxcai. 40

 Va 
tontojni untꞌatꞌit. Ju Dios ni navilh 
ixmacan ju tuꞌuꞌ ja jantu yuchi ju 

vachuꞌ navilh ju ixpulacni. 41
 Pus 

alhiꞌaktꞌaiꞌutꞌit ju quilhpatinin ju 
tuchꞌi pꞌacxantꞌatꞌit. Ju chunch 
salaka cajunaꞌ ju miꞌalhunutꞌan.

42
 Painiꞌitnich ju uxijnan ju 

fariseonin untꞌatꞌit. Ju uxijnan 
vasalh muctꞌaxtꞌuyatꞌit ju 
lhamapꞌaksin acsni xtꞌakniyatꞌit 
ju palijni lactsꞌunin ju alhmujinu 
chai tachi chun ju aliꞌ achꞌitin 
ju pulakꞌoxiyatꞌit ju mivaitiꞌan 
chai ju ruda. Para jantu naviyatꞌit 
cuenta ni sok ju tsꞌucꞌuyatꞌit u 
jantu. Chai jantu naviyatꞌit cuenta 
ni mapꞌainiyatꞌit ju Dios u jantu. 
Para palai tasqꞌuini ni anavitꞌit 
ju ani taxtokni mas atꞌailhipꞌitꞌit 
ju ixtaknica lactsꞌunin ju achꞌitin 
vachuꞌ.

43
 Painiꞌitnich ju uxijnan ju 

fariseonin untꞌatꞌit. Ju uxijnan 
kꞌachꞌaniyatꞌit ju putolan ju 
alin ju lacpujitat junta tatolai ju 
xalackꞌajin. Chai kꞌachꞌaniyatꞌit ni 
catamacꞌamin ju lapanacni ju lacati 
tachi ju tamacꞌami tam xakꞌai.

44
 Painiꞌitnich ju uxijnan ju 

fariseonin untꞌatꞌit. Ju uxijnan 
na acxpꞌutꞌiyununatꞌit. Pus ju 
uxijnan chunch untꞌatꞌit tachi ju 
tuꞌuꞌ panteon ju jantu manicanta 
chai jantu lai cꞌatsacan ni yuchi 
cava. Chai ixlhiyuchi ju lapanacni 
taputayai ju anch. Pus vana va 
chun ju uxijnan. Ju lapanacni mas 
tatꞌaꞌucxuntꞌonan chai talaktsꞌinan 
ni tachi ju na va lackꞌoxin untꞌatꞌit 
para jantu tacꞌatsai ni na lhquiliqui 
ju lamimpulacniꞌan.

45
 Pus ju acsnich pumatam 

ju na ixlhatalanininta ju 
ixlhamapꞌaksinꞌan ju istꞌaꞌisraelitanin 
xakꞌala ju Jesús chai juni:

―Amamakaꞌunuꞌ acsni naꞌun 
ju chunch pus vachuꞌ macxcai 
quilalhichivinau ju quijnan.

46
 Para ju Jesús junich:

―Painiꞌitnich vachuꞌ ju uxijnan 
ju mavasalayatꞌit ju lhamapꞌaksin. 
Ju uxijnan naviyatꞌit tachi ju tam 
lapanac ju na tsꞌinqꞌui macꞌucꞌai 
ju ixpuru. Ju uxijnan na lhu 
chai na tsꞌinqꞌui lhamapꞌaksin 
ju amucꞌaniyatꞌit ju lapanacni 
tachi ju jantu lai catanavi. Para 
ju uxijnan nin lacatsꞌunin jantu 
muctꞌaxtꞌupꞌalatꞌit tachi ju najun ju 
anch.

47
 Painiꞌitnich ju uxijnan. Pus 

ju makꞌaniya milacpaꞌitniꞌan 
tamaknilh ju lapanacni ju 
ixtanajun ixchivinti Dios. Chai 
ju uxijnan ju isꞌaskꞌatꞌan untꞌatꞌit 
lakꞌoxiniyatꞌit ju ixpanteonꞌan ju 
xatamakni ju mimpaiꞌan. 48

 Chai 
ni chunch ju naviyatꞌit pus va 
putasui ni cꞌatsꞌayatꞌit tuchi 
tanavilh ju milacpaꞌitniꞌan chai 
kꞌoxich lhiulayatꞌit. Pus ju yuꞌunch 
taꞌamakninilh chai ju uxijnan 
lakꞌoxiniyatꞌit ju ixpanteonꞌan ju 
amaknicanta.

49
 Chai ni chunch ju navipꞌalatꞌit 

pus yuchi chani lhinaulh ju 
Dios ju na kꞌox acꞌatsananta: 

“Acꞌamalakachaniyaꞌ ju quilapanacni 
ju catanonaꞌ ju quinchivinti. 
Vachuꞌ acꞌamalakachaniyaꞌ ju 
quiꞌalhtanin. Chai sia yuꞌunch 
ju acꞌamalakachayaꞌ ju aliꞌin 
caꞌamaknicanaꞌ. Chai ju aliꞌin 
caꞌamamakꞌalhkꞌajniyaꞌ ju 
anuꞌ lapanacni”. Chunch 
ju ma naulh ju Dios. 50

 Pus 
uxijnan ju tꞌonatꞌit ju chavai ju 
amapꞌalaꞌitꞌit ixꞌacꞌalhniꞌan tachi 

chun ju lapanacni ju ixtanajun 
ixchivinti Dios ju amaknicalh tus 
laꞌixputaiꞌulacan ju lacamunutpaꞌ. 
51

 Chux ju yuꞌunch ju amaknicalh 
tus acsni tavanan maknicancha 
ju Abel ju pꞌulhnan tucan ju 
maknicalh tus acsni maknicanchalh 
ju Zacarías ju tamakni laꞌixputsin 
pujitat junta ixtꞌalakxtokya 
junta ixmaknican ju atapacxat 
ju ixlhakꞌailaktsꞌincan ju Dios. 
Yuchi ju saꞌastan va tachi chun ju 
lhitsꞌokcanta laꞌixchivinti Dios mas 
na lhu aliꞌin ju amaknicalh ju palai 
astan. Pus uxijnan ju amapꞌalaꞌitꞌit 
ixꞌacꞌalhniꞌan chux ju yuꞌunch.

52
 Painiꞌitnich ju uxijnan 

ju mavasalayatꞌit ju 
milhamapꞌaksinꞌan ju israelitanin 
untꞌatꞌit. Ju uxijnan jantu sok 
xaꞌamavasalaniyatꞌit ju lapanacni 
ixchivinti Dios ni laich catacꞌatsayaꞌ 
ta yu laich catatakꞌalhtaxtulh. 
Ju uxijnan miꞌakstuꞌan jantu 
lacꞌaꞌiyatꞌit ju stavasalanti chai 
asastꞌucꞌatꞌit ju talacaꞌiputun.

53
 Pus acsni ixꞌajuni ju ani 

taxtokni ju Jesús pus ju yuꞌunch 
ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin chai ju fariseonin 
slivasalh na tatalhkꞌamalh chai 
tatsuculh jeks amavanin. Chai 
ixtaquilhasacmich na lhu taxtokni. 
54

 Va ixtalhistꞌacꞌa chai ixtapuxconi 
tuꞌuꞌ chivinti ju canaulh ta yu laich 
catapuchivimakꞌalh.

Ju Jesús naulh ni jantu kꞌox 
ni acxputꞌiyununcan

12  Pus na lhu lana 
ixtatakꞌaixtokta ju 

lapanacni chai va ixtalaputayaich. 

Pus ju Jesús tsuculh ajuniniꞌ ju 
ixꞌamamakaꞌui mas catakꞌasmatlh 
ju aliꞌin. Ajunich:
―Jantu alacꞌaꞌinitꞌit ju 

ixchivintiꞌan ju fariseonin ni va 
taꞌaꞌokxchokꞌonun ju yuꞌunch. 2 Para 
matiꞌ tuꞌuꞌ ju matankꞌanucanta 
ju jantu cacꞌatsacalh. Nin yuchi 
ni lai sek acnavi ju tuꞌuꞌ ju 
jantu cacꞌatsacanaꞌ. 3 Pus tachi 
chun ju xanonatꞌit lacaꞌatatsꞌisni 
cakꞌasmatcanaꞌ lacaꞌatuncunuꞌ. 
Chai ju tuchi va sekch xanonatꞌit 
laminchakaꞌan pus sich 
calaccꞌatsakꞌocanaꞌ.

Alin ju atꞌalhoniyaꞌitꞌit
Ju Jesús tailhiꞌalh ju 

ixchivinti chai chani ju ajuni ju 
ixꞌamamakaꞌui:

4
 ―Pus chani iclajunau ji 

quiꞌamigojni. Jantu atꞌalhonitꞌit 
ju mintꞌalapanacniꞌan ju lai 
catamaknin para astan jantuch 
lai tuꞌuꞌ aliꞌ catanaviyan. 5 Para 
aclajunau tichi chavaich ju 
atꞌalhonitꞌit. Yuchi ju atꞌalhonitꞌit ju 
Dios ni yuchi ju lai catamakniyan 
chai alin ixtachaput ni lai 
catamacaꞌanan astan ju lacajipi. Pus 
iclajunau ni yuchach ju atꞌalhonitꞌit.

6
 Jantu tasqꞌuini ni atꞌalhonitꞌit ju 

tam mintꞌalapanacꞌan. Alaktsꞌintꞌit 
ju lakaquis lactꞌicstꞌi tsꞌokꞌo ni 
lhistꞌacan lakatꞌui sentau. Para ju 
Dios jantu lai cꞌapꞌa nin lakatam 
ju yuꞌunch. 7 Chai mas va miꞌaiꞌan 
ju uxijnan si putekꞌekꞌocanta. 
Pus yuchi iclalhijunau ni jantu 
atꞌalhanantꞌit. Palai laklhu ju 
mintapalhniꞌan ju uxijnan. Palai 
jantu ju va tuꞌuꞌ tsꞌokꞌo mas na 
lhuch catava ju yuꞌunch.

Alin ju tacꞌatsai tichi 
chavaich ju Jesús

Ju Jesús tailhiꞌalh ju ixchivinti 
chai ajuni ju ixꞌamamakaꞌui:

8
 ―Va tichi chavaich ju canonaꞌ 

laꞌixꞌucxlacapuꞌan ju lapanacni 
ni quilhilaksi ju quitꞌin ju 
quimalakachatachilh ju Dios 
ni lapanac actsucuyaꞌ ju ani 
pus vachuꞌ ju quitꞌin acnonaꞌ 
laꞌixꞌucxlacapuꞌan ju ixꞌanquilhnin 
ju Dios ni quilapanac junita ju 
yuchi. 9 Para va tichi chavaich 
ju canonaꞌ laꞌixꞌucxlacapuꞌan ju 
lapanacni ni jantu quilhilaksich pus 
vachuꞌ acnonaꞌ laꞌixꞌucxlacapuꞌan 
ju ixꞌanquilhnin Dios ni jantu 
quilapanac junita.

10
 Chai tachi chun ju macxcai 

aquintalhichivinaꞌ ju quitꞌin ju 
quimalakachatachilh ju Dios ni 
lapanac actsucuyaꞌ ju ani pus 
caꞌamacꞌacxanicanaꞌ. Para va tichi 
chavaich ju macxcai calhichivinaꞌ 
ju Spiritu Santu pus ju yuchi jantu 
catimacꞌacxanicalh.

11
 Acsni alhipꞌincꞌanaꞌitꞌit 

laꞌixꞌucxlacapuꞌan ju xalackꞌajin 
lacpujitat chai laꞌixꞌucxlacapuꞌan 
ju ucxtinin chai ju aliꞌin ju 
alin ixtachaputꞌan pus jantu 
alhamakꞌaninintꞌit ta yu laich 
alhakꞌalhtꞌayananaꞌitꞌit nin 
yuchi ju tuchꞌi laich anonaꞌitꞌit. 
12

 Pus isꞌakstu ju Spiritu Santu 
ju catamapastꞌacꞌaniyan ju acs 
pantsꞌiquis tuchꞌi laich anonaꞌitꞌit.

Na lai pukꞌalhkꞌoscan ju makꞌalit
13

 Chai pumatam lapanac ju 
ixmakminta lacatalhavat junilh ju 
Jesús:

―Aꞌunch ju quilakꞌau 
ni chach quilhvaknilh ju 
icmacontilanicantauch.

14
 Para ju Jesús junich:

―Ji lapanac jantu xamatiꞌ 
quiꞌulata lacatꞌicstꞌi miꞌucxtinꞌan. 
Nin caꞌalilh ju quintachaput ni lai 
aclaclhvakaꞌ ju tuꞌuꞌ.

15
 Vachuꞌ ajunilh ju lapanacni:

―Alaktsꞌintꞌit chai jantu va 
yuchi ju anavitꞌit cuenta ju 
ixmakꞌaixtꞌokꞌa lhu ju miꞌalintaꞌan. 
Pus mas na lhu caꞌalilh ju ixꞌalinta 
tam xamatiꞌ para jantu anch ju i ju 
isꞌatsucunti.

16
 Chai ajunilh ju lapanacni 

lakatam chivinti ju laich 
capumavasalaniyaꞌ tuchi 
ixꞌajumputun. Ajunich:
―Ju ixlacatꞌun ju pumatam 

makꞌaliꞌ lapanac na lhu lana 
xaxtꞌakꞌa ju xatocꞌat. 17

 Chai ju 
yuchi naulh laꞌixꞌalhunut: “Tas 
aclayach ju chavai ni jantu jintaꞌ 
alin junta lai acmakꞌa ju xatocꞌat 
ju quilacatꞌun”. 18

 Chai astan 
naulh: “Iccꞌatsai tuchi acnaviyaꞌ. 
Aclaclhvakach ju quimpacꞌatsꞌa 
chai acyochokoyaꞌ ju palai kꞌai. 
Chai anchach ju acmakꞌayaꞌ ju 
xatocꞌat ju quilacatꞌun chai ju 
quintaxtokni. 19

 Chai chani 
acjunchokocanaꞌ quiꞌakstu: Ju 
uxintꞌi lapanac na lhuch makꞌata ju 
miꞌalinta. Cachꞌixach lakalhu cꞌata. 
Pus astꞌacnach. Avaich. Akꞌotnuch. 
Akꞌachꞌach”. Chunch ju naulh ju 
anuꞌ makꞌaliꞌ. 20

 Para ju Dios ma 
junich: “Ju uxintꞌi va tontoꞌat. 
Lana chavai atatsꞌisni aniyaꞌ. 
Chai tis ixꞌanuch cꞌuꞌu cajunaꞌ ju 
anuꞌ xamakꞌai”. 21

 Pus chunch 
ju tapasai laꞌisꞌatsucunti tam 

lapanac ju lhilaksi ju ixtaxtokni ju 
makꞌaixtokta ixlacata isꞌakstu para 
jantu lhilaksi ju makꞌalit ju xtꞌakꞌa 
ju Dios chai ju jonkꞌalhita lactꞌiyan.

Ju Dios alhistꞌacꞌa ju isꞌaskꞌatꞌan
22

 Astan ju Jesús axakꞌalachokopa 
ju ixꞌamamakaꞌui chai ajuni:
―Jantu alhamakꞌaninintꞌit 

ixlacata ju miꞌatsucuntiꞌan ju 
tuchꞌi aꞌuyaꞌitꞌit. Nin ixlacata 
ju milacatunaꞌan ju tuchꞌi 
amalakchꞌininaꞌitꞌit. 23

 Pus palai 
tuꞌuꞌ ju miꞌatsucuntiꞌan ju uxijnan. 
Palai jantu ju va tuꞌuꞌ vaiti. Chai 
palai tuꞌuꞌ ju milacatunaꞌan. Palai 
jantu ju va tuꞌuꞌ malakchꞌinti. 
24

 Alaktsꞌintꞌit ju tuꞌuꞌ chꞌekni. Ju 
yuꞌunch jantu taꞌachꞌananan chai 
jantu taxkꞌaꞌi ju catamakꞌayaꞌ ju 
xatocꞌat. Chai matiꞌ junta lai 
catamakꞌa ju tuꞌuꞌ nin caꞌalilh ju 
ixpacꞌatsꞌaꞌan. Para Dios ju amavai. 
Chai ju yuchi palai tuꞌuꞌ talhiulayan 
ju uxijnan. Palai jantu ju va tuꞌuꞌ 
tsꞌokꞌo. 25

 Chai jantu xamatiꞌ ju 
milhiꞌuxijnan ju lai palai putankꞌai 
catijunlh mas na lhu capastaclh. 
26

 Pus ni jantu lai naviyatꞌit mas va 
yuchach ju anuꞌ pus tajuch ni na va 
lhamakꞌanininatꞌit ju tuꞌuꞌ aliꞌ.

27
 Pus alaktsꞌintꞌit ju xanti. 

Ju yuchi takꞌayai para jantu 
chꞌalhcatnan nin caꞌasiunilh. Para 
iclajunau nin yuchi ju kꞌai ucxtin 
Salomón jantu xamalakchꞌinin 
tachi ju tuꞌuꞌ xanti mas na ixꞌalin 
ju ixmakꞌalit. 28

 Pus Dios ju na cꞌus 
malakchꞌini ju achꞌitin ju alin mas 
va lacaqꞌuivin. Chai ju yuchi jantu 
jonkꞌalhi. Ju chavai na stakꞌaucaꞌ. 
Para ju lhi calacxavacanaꞌ. Pus ja 
va a ti uxijnan jantu cataxtakniyan 

ju mimpumpuꞌan. Para ju uxijnan 
na lacatsꞌunin lhilaksiyatꞌit ju 
Dios ni vasalh cataxtakniyan ju 
tuchꞌi maktꞌasqꞌuiniyatꞌit. 29

 Pus ni 
yuchi ju Dios ju cataxtakniyan ju 
tuchꞌi maktꞌasqꞌuiniyatꞌit pus jantu 
alhamakꞌaninintꞌit tuchꞌi aꞌuyaꞌitꞌit 
u tuchꞌi akꞌotꞌaꞌitꞌit. 30

 Jantu chun 
alatꞌit ju uxijnan ni yuchach ju 
talhamakꞌaninin ju lapanacni ju 
jantucaꞌ talhilaksita ju Dios. Para 
alin ju mimpaiꞌan Dios ju cꞌatsai 
ni maktꞌasqꞌuiniyatꞌit ju ani 
taxtokni. 31

 Alai yuchi ju anavitꞌit 
cuenta ta yu palai lai calhinonaꞌ 
ju Dios lamiꞌatsucuntiꞌan chai 
amaklhtꞌayananaꞌitꞌit tachi chun ju 
ani taxtokni ju maktꞌasqꞌuiniyatꞌit.

Alin ju xamakꞌalit ju lactꞌiyan
Ju Jesús tailhiꞌalh ixchivinti chai 

chani ju ajuni ju ixꞌamamakaꞌui:
32

 ―Jantu atꞌalhanantꞌit ju 
uxijnan ju tachi quimborregojni 
untꞌatꞌit mas jantu milhuꞌan. Pus 
ju quimpai na kꞌox lhiulai ni 
atꞌatꞌaꞌucxtꞌiniyaꞌitꞌit ju yuchi 
astan. 33

 Jantu na va amakꞌatꞌit ju 
miꞌalintaꞌan. Alai apꞌuꞌaktꞌaiꞌutꞌit 
ju quilhpatinin. Jantu amakꞌatꞌit 
ju mimakꞌalitꞌan ju ani lacatꞌun 
junta jantu jonkꞌalhi. Alai anch 
ju lactꞌiyan ju amakꞌayaꞌitꞌit. Pus 
ju anch ju mimakꞌalitꞌan jantu 
tavanan caꞌankꞌoyaꞌ. Chai jantu 
lai catichaꞌalh ju akꞌalhonaꞌ. Chai 
matiꞌ tuꞌuꞌ ju saꞌatsꞌacanaꞌ ju lai 
calakꞌalhiniyan. 34

 Iclajunau chunch 
ni tapastactꞌajun ju ixtaxtokni 
ju lacamunutpaꞌ ju tamakꞌata ju 
ixmakꞌalitꞌan ju ani lacatꞌun. Para ju 
tamakꞌai ju ixmakꞌalitꞌan ju lactꞌiyan 
pus anchach ju tapastactꞌajun.

Tasqꞌuini ni alakꞌasitsꞌucꞌuyaꞌitꞌit
Ju Jesús tailhiꞌalh ju 

ixchivinti chai chani ju ajuni ju 
ixꞌamamakaꞌui:

35
 ―Alakꞌasitsꞌucꞌutꞌit chai 

chunch ju alatꞌit tachi ju lacan 
acsni pacxantaican xamatiꞌ ju 
tsꞌis. Va xavacan ju maclhcu ni lai 
lhikꞌach caꞌamaklhtayanancanaꞌ 
ju cachinaꞌ. 36

 Chai chunchach ju 
apꞌacxantꞌayaꞌitꞌit ju miꞌucxtinꞌan 
Dios tachi ju talai ju ixlapanacni 
tam xakꞌai ju ani lacamunutpaꞌ. Pus 
ju yuꞌunch talakasivilanalh ni lana 
soko catamalhtekꞌaniyaꞌ ju malhtich 
acsni cataspꞌitchokoyanta ju 
ixꞌucxtinꞌan junta tamakꞌaxtokcan 
chai casayach ju malhtich. 37

 Pus 
lhikꞌach cajunaꞌ ju isꞌatsucuntiꞌan ju 
anuꞌ xalapanacni ju caꞌalhitajucanaꞌ 
ni talakꞌasitꞌajun acsni caminaꞌ 
ju ixꞌucxtinꞌan. Pus islivasalh 
ju iclajunau. Ju ixꞌucxtinꞌan 
ni lakchꞌita ju ixcutun pus 
calhichꞌicanaꞌ iscinturon chai 
caꞌalacjunach ni catatavi lacamixa 
chai isꞌakstu ju caꞌalacxtakniyach 
ju ixvaitiꞌan. 38

 Pus na lhikꞌach ju 
isꞌatsucuntiꞌan ju anuch xalapanacni 
ju caꞌalhitajucanaꞌ ni talakꞌasitꞌajun 
mas camilh ju ixꞌucxtinꞌan ju paitat 
tsꞌis u mas camilh acsni paktꞌutu 
tꞌasata ju chilaꞌ. 39

 Pus acꞌatsꞌatꞌitch 
ju ani. Ju amachakaꞌ ni iscꞌatsa 
cava tuchi hora ixmilh ju akꞌalhonaꞌ 
pus ixlhistaclh chai jantu 
ixlacasqꞌuinilh ni ixtamalhtekꞌa 
chai ixtanu laꞌixchakaꞌ. 40

 Pus 
vachuꞌ alakꞌasitsꞌucꞌutꞌit ju uxijnan 
ni acsnich ju acminchokoyaꞌ ju 
quitꞌin acsni nonatꞌit ni ca jantu lai 
actimilh ju acs pantsꞌiquis. Quitꞌin 

ju quimalakachatachilh ju Dios ni 
lapanac actsucuyaꞌ ju ani.

Tijtꞌui alin ju xalapanacni
41

 Pus ju acsnich ju Pitaluꞌ junilh 
ju Jesús:
―Quiꞌucxtin ja va quijnan ju 

quilajunau ju ani chivinti ju 
ixpꞌumavasalapꞌutꞌun ju minchivinti 
u vachuꞌ ixlacataꞌan chux ju 
lapanacni.

42
 Chai ju Jesús juni:

―Alin ju xakꞌai xalapanac ju lai 
lhilaksican chai ju na acꞌatsananta 
chai lai caꞌamalhistacni ju ixꞌucxtin 
ju aliꞌin ixtꞌaxalapanacni ni laich 
caꞌalhcaniyaꞌ ju ixvaitiꞌan acsni 
cachinaꞌ ju hora ni catavenaꞌ. 43

 Pus 
slivasalh lhikꞌach ju isꞌatsucunti ju 
anuꞌ xalapanac ju calhitajucanaꞌ ni 
chunchach ju tꞌajun naviniꞌ acsni 
caminchokoyaꞌ ju ixꞌucxtin. 44

 Pus 
slivasalh ju iclajunau. Ju ixꞌucxtin 
camalhistacnikꞌoyaꞌ tachi chun ju 
ixꞌalinta. 45

 Para ju anuꞌ xalapanac 
jantu xcai ni canaulh laꞌixꞌalhunut 
ni ca jantu sai catiminchokolh ju 
ixꞌucxtin chai catsucuyaꞌ aꞌulaniniꞌ 
ju ixtꞌaxalapanacni chai ju 
maksquitininch. Chai cavenach chai 
caꞌakꞌotnanach chai catꞌakꞌapꞌayach. 
46

 Pus ni chunch ju canaviyaꞌ ju 
anuꞌ xalapanac pus acsnich ju 
cachinaꞌ ju ixꞌucxtin acsni jantu 
pacxantajita. Cachinaꞌ ju acs 
pantsꞌiquis acsni jantu iscꞌatsai 
ni lai cachilh. Chai slivasalh 
camamakꞌalhkꞌajniyaꞌ ju anuꞌ 
xalapanac. Chunch caꞌulhtunicanaꞌ 
tachi ju caꞌulhtunicanaꞌ ju yuꞌunch 
ju jantu lai lhilaksican.

47
 Pus ju anuꞌ xalapanac ju 

machakxanilh ixkꞌachat ju 

ixꞌucxtin para jantu ixlakasivi 
ni xaminchokoi ju ixꞌucxtin nin 
canavi ju ixkꞌachat pus ju yuchi na 
paklhu canekcanaꞌ. 48

 Para ju anuꞌ 
xalapanac ju jantu xamachakxai ju 
ixkꞌachat ju ixꞌucxtin chai navilh ju 
tuꞌuꞌ ju lhijunch ni calhinekcalh pus 
na lacatsꞌunin calakanekmacanaꞌ. 
Pus va tichi chavaich ju na 
lhu xtaknicanta pus na lhu 
casqꞌuinichokocanaꞌ. Chai ju na lhu 
xtaknicanta ni calhistaclh pus palai 
lhu casqꞌuinichokocanaꞌ. Palai jantu 
na chun ju jantu lhu ixtaknicanta ni 
calhistaclh.

Ixlacata ju Jesús alin ju lasat
Ju Jesús tailhiꞌalh ju 

ixchivinti chai chani ju ajuni ju 
ixꞌamamakaꞌui:

49
 ―Tachi ju va icminta 

maquilhnunuꞌ ju jipi ju ani lacatꞌun. 
Chai slivasalh na kꞌox cava ni 
lana chavai ju cataiꞌulayaꞌ. 50

 Na 
lhu lana acmakꞌalhkꞌajnanaꞌ chai 
slivasalh na icꞌamakꞌaninin tus 
acsni caꞌuctaxtuyach. 51

 Jantu 
anaꞌuntꞌit ni va icminta naviniꞌ 
ju akꞌoxamixnit ju ani lacatꞌun. 
Iclajunau ni jantu. Alai va 
ixlacaꞌatalh ni icminta caꞌalinaꞌ ju 
lakꞌaiti. Caxcaicanaꞌ ju yuꞌunch 
ju quintalhilaksi. 52

 Pus ju chavai 
atipuꞌanta junta tatꞌajun pumaquis 
lapanacni lacalakatam chakaꞌ 
pus jantu kꞌox catalalhiꞌanaꞌ. 
Pus ixtꞌutunꞌan cataxcayaꞌ ju 
pumatꞌuiꞌan. Chai ju ixtꞌiyunꞌan 
cataxcayaꞌ ju ixtꞌutunꞌan va ixlacata 
ni quintalhilaksi ju quitꞌin ju aliꞌin 
chai ju aliꞌin jantu. 53

 Ju tam xapai 
catꞌalaxcayaꞌ ju istsꞌalh. Chai ju 
tam istsꞌalh catꞌalaxcayaꞌ ju ixpai. 

Ju tam xanati catꞌalaxcayaꞌ ju istsiꞌ. 
Chai ju tam istsiꞌ catꞌalaxcayaꞌ ju 
ixnati. Chai ju tam xaputꞌichakoꞌulh 
catꞌalaxcayaꞌ ju ixputꞌi. Chai 
ju tam xaputꞌi catꞌalaxcayaꞌ ju 
ixputꞌichakoꞌulh ni quilhilaksi ju 
quitꞌin.

Tas cajunaꞌ ju alhi
54

 Ju Jesús vachuꞌ chani ajuni ju 
lapanacni:
―Ju uxijnan acsni laktsꞌinatꞌit ju 

ataputsꞌi acsni min ju lhitsꞌastꞌai pus 
lana nonatꞌit ni caminach ju xcan ju 
ani laquintꞌunꞌan. Chai vasalh chunch 
ju tapasai. 55

 Chai acsni min ju un ju 
lhisur pus nonatꞌit ni lhiꞌich cajunaꞌ 
ju ani laquintꞌunꞌan. Chai vasalh 
chunch ju tapasai. 56

 Pus ju uxijnan 
lai machꞌakxayatꞌit ta yu avanan ju 
lactꞌiyan chai ju lacatꞌun. Para va 
acxpꞌutꞌiyununatꞌit acsni nonatꞌit ni 
jantu lai machꞌakxayatꞌit tuchi tꞌajun 
tapasanaꞌ ju chavai acsni tꞌonatꞌit.

Atꞌatꞌakꞌoxitꞌi ju mintꞌalaxcai
57

 Tajuch ni jantu lai sacxtꞌuyatꞌit 
miꞌakstuꞌan ju kꞌox. 58

 Ni 
catachivimakꞌanan tam xamatiꞌ chai 
catakꞌailhiꞌanan lacapuꞌucxtin pus 
amaskꞌatꞌitꞌitch ju lacati ixtꞌatakꞌoxica 
ju yuchi. U ni jantu pus jantu xcai ni 
catalhichaꞌanan lacaꞌucxtin. Chai ju 
ucxtin catamakꞌaxtakꞌan laꞌixmacaꞌan 
ju pulasiyajni. Chai ju pulasiyajni 
cataꞌanan tꞌalhnunun. 59

 Chai iclajunau 
ni jantu atꞌitꞌaxtꞌutꞌit ju anch tus 
acsni amapꞌalaꞌitꞌit chux lana ju 
mimulhtaꞌan.

Amacꞌaꞌuntꞌit ju miꞌalactuꞌuntiꞌan

13  Pus ju acs pantsꞌiquis 
tachinchalh ju aliꞌin ju 

tamacꞌatsani ju Jesús ixlacataꞌan 
ju amachakꞌan ju xaꞌestado Galilea 
ju alhinaulh ixꞌamaknicaꞌan ju 
gobernador Pilato. Tajuni ni anch 
ju amakni junta makninican 
ju atapacxat ju Dios. Pus ju 
ixꞌacꞌalhniꞌan lhitayalh ju 
ixꞌacꞌalhni ju atapacxat. 2 Chai ju 
Jesús ajunich:
―Ja va nonatꞌit ni palai na 

alactuꞌunin ixtajunita ju anuꞌ 
amachakꞌan Galilea. Palai jantu 
ju aliꞌin ixtꞌaꞌamachakꞌan. Chai 
yuchi alhimaknicalh. 3 Iclajunau ni 
jantu. Para ni jantu amacꞌonaꞌitꞌit 
ju miꞌalactuꞌuntiꞌan ju uxijnan pus 
vachuꞌ atsꞌankꞌayaꞌitꞌit. 4 Chai ju 
anuꞌ pumacautsajin amachakaꞌan 
Jerusalén ju atantꞌalhma ju 
putankꞌai chakaꞌ ju lacSiloé 
chai tanikꞌo ja va nonatꞌit ni 
palai na alactuꞌunin ixtajunita 
ju yuꞌunch. Palai jantu ju aliꞌin 
ixtꞌaꞌamachakꞌan. Chai yuchi 
alhimaknicalh. 5 Iclajunau ni jantu. 
Para ni jantu amacꞌonaꞌitꞌit ju 
miꞌalactuꞌuntiꞌan ju uxijnan pus 
vachuꞌ atsꞌankꞌayaꞌitꞌit.

Lakatam xaqꞌuiu higuera
6

 Ju Jesús ajuni ju lapanacni ju ani 
chivinti ju ixtꞌalaktsꞌipaxcavaich ju 
tuꞌuꞌ:
―Pumatam lapanac chꞌanlh 

lakatam qꞌuiu ju higuera juncan. 
Anch ju xachꞌan laꞌixpuꞌuvas. Chai 
astan ju yuchi milh puxconiniꞌ ju 
xalhiꞌut. Para jantu lhitajunilh. 
7

 Chai junilh ju ixlhistacnaꞌ ju 
puꞌuvas: “Ju chavai ixlhilakatꞌutu 
cꞌata icminta puxconaꞌ ju xalhiꞌut 
ju ani ya higuera chai jantu 
tuꞌuꞌ iclhitajunita. Atꞌichꞌakxtꞌatꞌi. 

Va lakꞌaich atankꞌasinin ju ani 
lacatꞌun”. 8 Para ju anuꞌ alhistacnaꞌ 
junich ju ixꞌucxtin: “Quiꞌucxtin 
va yuchi ju chavai cꞌata ju 
amacꞌoninch. Aclacpujniyaꞌ ju tꞌun 
ju ixtalakachoko chai acmamayaꞌ 
ju ixꞌilhtꞌi borrego. 9 Chai ni 
caꞌalinach ju xalhiꞌut pus kꞌoxich. 
Para ni jantu pus acsnich ju laich 
atꞌichꞌakxtꞌayaꞌich”.

Cꞌuchꞌucalh pumatam chakoꞌulh
10

 Lakatam savat ju Jesús 
ixꞌamalanininch laꞌixpujitatꞌan ju 
istꞌaꞌisraelitanin. 11

 Chai ju anch 
ixtanun pumatam chakoꞌulh 
ju ixpacxanta ju lhacaticuru 
laꞌixlacatuna chai ixlhiyuchi va 
ixtakꞌankꞌai. Va ixlakatumich. 
Jantu tavanan lai sok ixtayai. 
Lakacautsajin cꞌata ju ixtakꞌankꞌai. 
12

 Chai ju Jesús acsni laktsꞌilh 
tꞌasanilh chai junich:
―Chakoꞌulh macaxnitan ju 

mintakꞌankꞌat.
13

 Chai mokslanilh ju ixmacaꞌ 
laꞌixlacatuna chai lana tasoknicꞌa ju 
ixlacatuna. Chai ju yuchi lakꞌayalh 
ju Dios. 14

 Para ju xaꞌucxtin 
lacpujitat na lhitalhkꞌamalh 
ni ixꞌacꞌuchꞌununta ju Jesús 
ju avilhchan paꞌastacni. Chai 
ajunich ju ixtalhavat lapanacni ju 
ixtamakvilanalh:
―Alin lakachaxan avilhchan acsni 

lai chꞌalhcatnancan. Pus acsnich ju 
atꞌatꞌit tꞌacꞌuchꞌunin. Para jantu ju 
avilhchan paꞌastacni.

15
 Pus ju acsnich ju Jesús junilh ju 

anuꞌ xaꞌucxtin lacpujitat:
―Ju uxintꞌi va acxpꞌutꞌiyunun. 

Ju pumatamin ju milhiꞌuxijnan 
ja jantu xkꞌotꞌatꞌit ju mivacaxꞌan 

u mimpuruꞌan ju laꞌixchakaꞌ ju 
avilhchan paꞌastacni chai pꞌinatꞌit 
makꞌotꞌunin ju xcan. 16

 Pus ju ani 
chakoꞌulh ixpapanti Abraham 
junita. Chai lakacautsajin cꞌata ju 
ixchꞌita ju Satanás. Chai ja jantu 
lhijun ni acxkꞌotnilh ju yuchi ju 
avilhchan paꞌastacni.

17
 Chai acsni naulh ju ani chivinti 

ju Jesús pus na tamaxanalh chux 
ju ixtꞌalaxcai. Chai tachi chun ju 
lapanacni na ixtalhikꞌachanch tachi 
chun ju kꞌoxi taxtokni ju ixtꞌajun 
naviniꞌ ju Jesús.

Ju xatꞌin mostaza
18

 Pus ju acsnich ju Jesús ajuni ju 
lapanacni:
―Tamalhch nuꞌ ju ixtꞌachunch 

jumputun tachi acsni lhinajun 
ju Dios laꞌisꞌatsucuntiꞌan ju 
lapanacni. 19

 Acsni lhinajun ju 
Dios laꞌixꞌalhunutꞌan ju lapanacni 
pus na lhu talhilacaꞌan ju Dios. 
Chunch ju tapasai tachi ju tapasai 
acsni chꞌancan ju xatꞌin mostaza. 
Pus tam lapanac ni cachꞌanlh ju 
yuchi laꞌixlacatꞌun pus ju anuꞌ 
achꞌananti takꞌayai chai tasui 
tachi ju lacatꞌicstꞌi qꞌuiu. Chai ju 
tsꞌokꞌo tamucꞌai ixpamalhiquiꞌan 
laꞌixꞌacatan.

Ju Jesús apumalani ju 
xatꞌin xkapavati

20
 Ju Jesús vachuꞌ chani ajuni ju 

lapanacni:
―Tas malhch nuꞌ ju va ixtꞌachunch 

acnaviyaꞌ tachi acsni lhinajun ju 
Dios laꞌisꞌatsucuntiꞌan ju lapanacni. 
21

 Pus ju anuꞌ lapanacni chunch 
tajunita tachi ju tuꞌuꞌ xatꞌin 
xkapavati ju calhiyaulh tam 

chakoꞌulh ju lakatꞌutu achꞌapanta 
harina. Pus lhitayakꞌojui chux.

Ju xamalhtich ju lactꞌiyan
22

 Ju Jesús aktam chꞌapachokopa 
ju xati ju Jerusalén. Chai acsni 
ixtapasatilai ju kꞌai lakꞌachakꞌanixni 
u ju lactꞌicstꞌi lakꞌachakꞌanixni pus 
ixꞌamalani ju lapanacni. 23

 Chai 
pumatam junilh:
―Quiꞌucxtin ja na lacatsꞌunin ju 

tatakꞌalhtaxtui.
Chai ju Jesús junich:
24

 ―Laꞌixlhichux miꞌalhunutꞌan 
anavitꞌit cuenta ni atꞌanuyaꞌitꞌit 
ju lactꞌiyan ni na acsatꞌicstꞌi 
ju xamalhtich. Iclajunauch 
chunch ni astan na pumalhu ju 
catatanuputunach ju anch para 
jantu lai catitanu. 25

 Jantu lai ni 
cakꞌostolaꞌ ju amachakaꞌ chai 
camalacchoyach ju malhtich. Chai 
astan ju uxijnan atꞌayayaꞌitꞌit 
makspaꞌ chai atsꞌucꞌuyaꞌitꞌit sanin 
ju malhtich chai anonaꞌitꞌit: 

“Ucxtin aquilamalhtekꞌaniuch”. 
Para ju yuchi catakꞌalhtayan chai 
catajunanch: “Jantu iclamispayau. 
Jantu iccꞌatsai ta anchach ju 
xatꞌanachitꞌit”. 26

 Chai ju acsnich 
ju uxijnan atsꞌucꞌuyaꞌitꞌit nonin: 

“Pus xaclatꞌavenau ju uxintꞌi chai 
xaclatꞌakꞌotꞌau. Chai laxalacti 
ju quilakꞌachakꞌan quincꞌan ju 
ixꞌamalaninin ju uxintꞌi”. 27

 Para 
ju yuchi catajunanch: “Iclajunau 
ni jantu iclamispayau. Jantu 
iccꞌatsai ta anchach ju xatꞌanachitꞌit. 
Akꞌostꞌit ju laquimacni tachi chun ju 
uxijnan ju va alactuꞌunin untꞌatꞌit”. 
28

 Chai ju uxijnan akꞌalhununaꞌitꞌit 
chai alamatsꞌacꞌayaꞌitꞌit ju 
mintatsalatꞌan acsni alaktsꞌinaꞌitꞌit 

ju Abraham chai ju Isaac chai ju 
Jacob chai tachi chun ju lapanacni 
ju ixtanajun ixchivinti Dios ni 
tavilanalh junta lhinonkꞌojui ju 
Dios ju lactꞌiyan. Para ju uxijnan 
va xcꞌoxtꞌucꞌantꞌatꞌit. 29

 Pus 
cataminanta ju lapanacni ju 
lhichꞌatoꞌanta chai ju lhitsꞌastꞌai 
chai ju lhisur chai ju lhinorte 
chai catatolanta lacamixa junta 
lhinajun ju Dios. 30

 Chai ju acsnich 
cataꞌalinanta ju lapanacni ju 
makꞌanch xaquintalhilaksi. Para 
jantu lai actinaulh ni va ixlhiyuchi 
palai kꞌox caꞌalhiulacanaꞌ. Chai 
vachuꞌ cataꞌalinanta ju lapanacni 
ju jantucaꞌ makꞌan xaquintalhilaksi. 
Para jantu lai actinaulh ni va 
ixlhiyuchi palai jantu kꞌox 
caꞌalhiulacanaꞌ.

Ju Jesús lhikꞌalhun ju 
amachakꞌan Jerusalén

31
 Pus ju acsnich avilhchan 

tachincha ju aliꞌin fariseonin chai 
tajunich ju Jesús:
―Atꞌaxtꞌuch ju ani. Aꞌinchich. Pus 

ju Herodes najun ni camakniyan.
32

 Para ju Jesús ajunich:
―Aꞌinchꞌokꞌochitꞌit juninin 

ju anuꞌ aꞌokxchokꞌonu lapanac 
ni actixcoxtuyaꞌ ju lhacaticuru 
laꞌixlacatunaꞌan ju lapanacni 
chai palaich acꞌanaviyaꞌ ju 
takꞌankꞌanin ju chavai chai ju lhi. 
Chai ju ixlhilakatꞌutu avilhchan 
acnavikꞌoyach ju quilhichꞌalhcat. 
Chunchach ju aꞌunaꞌitꞌit. 33

 Para mas 
jantu ictalhoni ju Herodes aktsꞌiya 
tasqꞌuini ni acꞌalhtanatsucuyaꞌ ju 
chavai chai ju lhi chai ju tꞌuxam. 
Tasqꞌuini ni chunch aclalh ni 
jantu lhijun ni jantu canichalh ju 

lakꞌachakꞌan Jerusalén tam lapanac 
ju najun ixchivinti Dios.

34
 Ji amachakꞌan Jerusalén ju 

uxijnan makniyatꞌit ju lapanacni 
ju tajunan ixchivinti Dios. Chai 
alacꞌatꞌalhmatꞌit ju yuꞌunch ju 
amalakꞌachꞌanicꞌantꞌachitꞌit. Pus na 
paklhu xaclamakꞌaixtokputunau 
ju uxijnan tachi ju navi isꞌaskꞌatꞌan 
ju tuꞌuꞌ chilaꞌ acsni amakatai 
laꞌixpakꞌachu ni laich caꞌalhistꞌacꞌaꞌ. 
Vachuꞌ xaclamakꞌaixtokputunau 
ju uxijnan tachi ju quiꞌaskꞌatꞌan 
ni laich xaclalhistacvi. Para ju 
uxijnan jantu xalacꞌasqꞌuinatꞌit. 
35

 Pus ju chavai Dios macoꞌulata 
ju milakꞌachakꞌanꞌan. Chai 
iclajunau ni jantu lai 
aquintilalaktsꞌinchoko ju chavai. 
Va acsni ju aquilalaktsꞌinchokoyau 
acsni cachinaꞌ ju avilhchan 
ni acminchokoyaꞌ chai chani 
anonaꞌitꞌit ju quilacata: “Paxcat ju 
ani ju minta laꞌixtapakaꞌut ju Dios”.

Ju Jesús cꞌuchꞌu pumatam lapanac

14  Pus lakatam avilhchan 
paꞌastacni ju Jesús alh 

venaꞌ laꞌixchakaꞌ pumatam xakꞌai 
fariseo. Chai ju aliꞌin fariseonin 
na ixtalhistactꞌajun ju Jesús. 2 Chai 
vachuꞌ anch ixya pumatam lapanac 
laꞌixꞌucxlacapuꞌ ju Jesús. Chai 
ju yuchi va ixlacacꞌunta. 3 Pus 
ju acsnich ju Jesús axakꞌala ju 
fariseonin chai ju ixtalhatalanininta 
ju ixlhamapꞌaksinꞌan ju 
istꞌaꞌisraelitanin. Ajunich:
―Ja lhijunch ni acꞌacꞌuchꞌunulh ju 

avilhchan paꞌastacni u jantu.
4

 Para ju yuꞌunch jantu tuꞌuꞌ 
taꞌakꞌalhtayanalh. Pus ju acsnich ju 
Jesús macchꞌapalh ju anuꞌ lapanac 

chai lana palaich va. Chai astan 
malakachachokolh laꞌixchakaꞌ. 
5

 Chai alacjuni ju fariseonin:
―Tis chavaich ju milhiꞌuxijnan 

ju jantu vatsꞌalhti camacutulh mas 
avilhchan paꞌastacni ju mimpuru 
u mivacax ni catinꞌalh junta 
puculhucnicꞌa.

6
 Pus ju yuꞌunch jantu lai tuꞌuꞌ 

ixtamapuspꞌitni ju ani chivinti.

Chani alatꞌit acsni 
kꞌailhipꞌincꞌanaꞌitꞌit junta 

tamakꞌaxtokcan
7

 Pus ju aktam acsni tatsuculh 
tolhnin lacamixa pus ju 
Jesús alaktsꞌilh ni ixchuxꞌan 
ixtatolhputun lacatantsꞌi junta 
ixtatolai ju xalackꞌajin. Pus yuchi 
alhijunilh lakatam chivinti ju 
ixꞌapumavasalaniputun ta yu 
catalalh. Ajunich ju ixtamakvajin 
vachuꞌ ju yuchi:

8
 ―Acsni xamatiꞌ ju 

catakꞌailhiꞌanan junta alin 
ju tamakꞌaxtoknut pus jantu 
anch ju atꞌolatꞌit junta tatolai 
ju xalackꞌajin. Pus jantu xcai 
ni cakꞌailhimincalh pumatam 
ju palai xakꞌai. Palai jantu ju 
uxintꞌi. 9 Chai ju xakꞌailhiminan ju 
uxintꞌi catꞌalakminan ju akꞌantam 
chai cajunan: “Axtꞌakninch ju 
mimputolan ju ani ya lapanac”. 
Pus ju acsnich na amaxananaꞌich 
chai apꞌinaꞌ tolhnaꞌ junta tatolai 
ju yuꞌunch ju palai jantu tuꞌuꞌ 
ixtapalhniꞌan. 10

 Alai chani alatꞌit 
acsni jintaꞌ kꞌailhipꞌincꞌanaꞌitꞌit. 
Pus anchach ju atꞌolatꞌit 
junta tatolai ju jantu tuꞌuꞌ 
ixtapalhniꞌan. Chai ju chunch acsni 
catalaktsꞌinan ju takꞌailhiꞌantan 

laich catajunan: “Quiꞌamigo 
anchach ju atꞌolaꞌ junta tatolai 
ju xalackꞌajin”. Pus ju acsnich na 
alakꞌayacꞌanaꞌ laꞌixꞌucxlacapuꞌan 
ju va kꞌaixtam tatꞌatolan lacamixa. 
11

 Pus chunchach ju alatꞌit ni 
calalacatꞌicstꞌicanaꞌ va tichi 
chavaich ju lakꞌayachokocan 
isꞌakstu. Para ju tichi tꞌalacatꞌicstꞌi 
pus calakꞌayacanaꞌ.

12
 Vachuꞌ chani juni ju Jesús ju 

anuꞌ ju xakꞌailhiꞌan laꞌixchakaꞌ:
―Ju uxintꞌi acsni anaviyaꞌ ju 

tuꞌuꞌ kꞌai lacvaiti pus jantu va 
yuꞌunch ju atꞌasani ju miꞌamigojni 
u miꞌalakꞌavin u yuꞌunch ju 
milhiꞌalakꞌavin u yuꞌunch ju na 
makꞌalinin ju vanin alactꞌavilhtꞌi. 
Pus ni chunch ju alatꞌi pus jantu 
xcai ni catakꞌailhiꞌanchokoyan 
vachuꞌ ju yuꞌunch chai ju chunch 
va catamapalhnichokoyan. 13

 Para 
acsni anaviyaꞌ ju tuꞌuꞌ cꞌatan 
pus alai yuꞌunch ju atꞌasanitꞌi ju 
quilhpatinin chai ju macmututu 
chai ju chꞌantakꞌalhita chai ju 
alakꞌachꞌixnin. 14

 Chai ju chunch 
lhikꞌach atsꞌucꞌuyaꞌ ni jantu 
lai catamapalhnichokoyan ju 
yuꞌunch. Para amapꞌalhcꞌanaꞌ acsni 
catalokꞌonchokoyach ju yuꞌunch ju 
soknicꞌa alaktsꞌin ju Dios.

Caꞌalinaꞌ ju vaiti ju lactꞌiyan
15

 Pus acsni kꞌasmatlh ju ani 
chivinti pumatam ju ixmakvi 
lacamixa pus junilh ju Jesús:
―Slivasalh lhikꞌach ju isꞌatsucunti 

ju camakvenaꞌ acsni cataiꞌulayaꞌ 
ixpuꞌucxtin ju Dios.

16
 Pus ju acsnich ju Jesús juni:

―Pumatam lapanac navilh 
lakatam kꞌai tokꞌoxayavaiti. Chai 

na pumalhu ju alactꞌasanilh. 
17

 Chai acsni tucanch cavencanaꞌ 
pus malakachalh pumatam 
ixlapanac ni caꞌalh atꞌasaniniꞌ ju 
catamakvenaꞌ. Cajunilh: “Ma 
inchitꞌit. Ma alinch ju chavai ju 
vaiti”. 18

 Para ixchuxꞌan tatsuculh 
nonin ni jantu lai catitaꞌalh. Pus 
ju xapꞌulhnan junilh: “Ictamaulh 
lakatam kꞌai lacatꞌun chai tasqꞌuini 
ni acꞌalh laktsꞌiniꞌ. Icsqꞌuiniyan 
lamapainin. Aqꞌuimacꞌacxanin 
ni jantu lai actiꞌancha”. 19

 Chai 
ju apumatam junich: “Ictamaulh 
lakacau vacax chai acꞌanaꞌ 
alaktsꞌintanunuꞌ. Icsqꞌuiniyan 
lamapainin. Aqꞌuimacꞌacxaninch 
ni jantu lai actiꞌancha”. 20

 Chai 
ju apumatam junich: “Ju quitꞌin 
va ictamakꞌaxtoklicaꞌ chai yuchi 
jantu lai actilhiꞌalh”. 21

 Pus 
anchokolh ju anuꞌ xalapanac. 
Alh juniniꞌ ju ixꞌucxtin tuchi 
ixtanajunch ju lapanacni. Pus 
ju acsnich na talhkꞌamalh ju 
amachakaꞌ. Chai junchokolh ju 
ixlapanac: “Vatsꞌalhti aꞌinchich ju 
lacakꞌai ti chai lacalactꞌicstꞌi ti ju 
lakꞌachakꞌan. Akꞌailhitꞌanaꞌich ju 
quilhpatinin chai ju macmututu 
chai ju chꞌantakꞌalhita chai ju 
alakꞌachꞌixnin”. 22

 Chai acsni 
navikꞌolh ju chunch ju xalapanac 
pus junchokopa ju ixꞌucxtin: 

“Quiꞌucxtin icnavita tachi ju 
xaqꞌuiꞌuni para tiꞌalincaꞌ ju tantsꞌi ju 
lacamixa”. 23

 Chai ixꞌucxtin juni ju 
ixlapanac: “Apꞌinchich ju kꞌai ti ju 
lacamacni chai ju macatꞌicstꞌi ti ju 
lacacuxtu. Kꞌasi ajuni ju lapanacni 
ni catamilh. Chach aktsamalh ju 
quinchakaꞌ. 24

 Chunch ju anaviyaꞌ ni 
icjunan ni jantu xamatiꞌ ju pꞌulhnan 

icꞌatꞌasanilh ju caquilhcꞌatsayaꞌ ju 
quivaiti”.

Tuchi tamapalai ju 
tachꞌakꞌokꞌai ju Jesús

25
 Pus na lhu lapanacni 

ixtatꞌaꞌanta ju Jesús. Chai ju yuchi 
talakaspꞌitlh chai ajunich:

26
 ―Ni xamatiꞌ quilakmin chai 

ni cajumputulh quintamamakaꞌun 
tasqꞌuini ni palai tuꞌuꞌ aquilhiulayaꞌ 
ju quitꞌin. Palai jantu ju ixpai, 
ixnati, chai ixꞌamachakaꞌ chai 
isꞌaskꞌatꞌan chai ixꞌalakꞌavin tsꞌalan 
chai ixꞌalakꞌavin atsiꞌin chai mas 
isꞌatsucunti isꞌakstu. Para ni jantu 
quimapaini ju chunch pus jantu lai 
cativa ju quintamamakaꞌun. 27

 Chai 
va tichi chavaich ju najun ni jantu 
quinchꞌakꞌokꞌaputun va ixlacaꞌatalh 
ni va lai mamakꞌalhkꞌajnicalh 
pus jantu lai cativa ju 
quintamamakaꞌun. 28

 Pus pumatam 
ju milhiꞌuxijnan ni cayoputulh 
lakatam putankꞌai chakaꞌ aktsꞌiya 
pꞌulhnan calacalhcaxtulh tas 
chunchach calhiꞌanaꞌ ju ixtapalh. 
U ni laich chaꞌan tachi ju 
maktasqꞌuinich ju capunavikꞌoyach 
u jantu. 29

 Pus ni jantu chun 
calalh pus jantu xcai ju astan 
ni taiꞌulata jantu lai navikꞌojui. 
Camakꞌancꞌacxlh tuꞌuꞌ chai jantu 
calhiva ju capunavikꞌo. Pus ju 
acsnich tachi chun ju lapanacni 
ju catalaktsꞌinach catalhitsꞌiꞌinach. 
30

 Chai catanaulh: “Ju ani lapanac 
taiꞌulalh ixnavica ixchakaꞌ para 
jantu lai xanavikꞌojui”. 31

 Chai ju 
tam kꞌai ucxtin ni caꞌamputunach 
tꞌalasanaꞌ ju ixtꞌakꞌai ucxtin 
aktsꞌiya pꞌulhnan capastꞌacꞌaꞌ u ni 
laich caputꞌalalhajalh ju lhiminta 

lakapꞌuxam milh taropajni u 
jantu. Ju yuchi ni va lakacau 
milh ju ixtaropajni. 32

 Chai ni 
najun ni jantu lai catitꞌalalhajalh 
pus camalakachanilh pumatam 
ixlapanac chai casacmiyach 
tas laich catꞌatakꞌoxi ni jantu 
catalaclasa. Chunch ju canaviyaꞌ 
acsni na makatcaꞌ ju mintacha ju 
ixtꞌakꞌai ucxtin. 33

 Pus vana va chun 
ju uxijnan. Kꞌoxich apꞌastꞌactꞌit u ni 
lai aꞌunaꞌitꞌit ju quintamamakaꞌun 
u jantu. Pus va tichi chavaich ju 
milhiꞌuxijnan ju jantu lacasqꞌuin ni 
quitꞌin ju aclhinonkꞌoyaꞌ tachi chun 
ju ixtaxtokni ju pacxanta pus jantu 
lai cativa ju quintamamakaꞌun.

Aktamixnin jantu kꞌox ju matsat
34

 Na kꞌox ju matsat. Para ju 
matsat ni jantu skꞌokꞌo cava pus 
jantu lhitapalai. 35

 Pus jantu kꞌox 
junita ixlacata ju lacatꞌun nin 
lai abono acpuꞌulhtulh. Alai va 
camakꞌancanach. Pus ju alin ju 
ixpakꞌasmatni cakꞌasmatlich.

Ju borrego ju istsꞌankꞌata

15  Pus tachi chun ju achꞌinin 
chai ju alactuꞌunin talakmilh 

ju Jesús ni va ixtakꞌasmatniputun 
ju ixchivinti. 2 Para ju fariseonin 
chai ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin ixtalhichivinin ju 
Jesús. Ixtanajun:
―Ju yuchi kꞌox alactꞌalalhiꞌan 

ju alactuꞌunin chai alactꞌavajin ju 
yuꞌunch.

3
 Pus ju acsnich ju Jesús 

ajunich ju ani chivinti ju 
ixꞌapumavasalaniputun tuchi 
ixꞌamalaniputun. Ajunich:

4
 ―Ju pumatam milhiꞌuxijnan ni 

capacxalh tam cientos ixborregojni 
chai ni camakꞌatsꞌankꞌa lakatam ja 
jantu calacmacoyoyaꞌ ju noventa 
y nueve junta tatꞌajun venin chai 
caꞌalh puxconaꞌ ju istsꞌankꞌata tus 
calhitajuyaꞌ. 5 Chai acsni calhitajuyach 
pus camucꞌayaꞌ laꞌixꞌakxpꞌun chai 
calhiminaꞌ chai na cakꞌachanach. 
6

 Chai acsni cachinach laꞌixchakaꞌ 
pus caꞌalactꞌasaniyaꞌ ju ixꞌamigojni 
chai ixtꞌatolhnin chai caꞌalacjunach: 

“Quilatꞌakꞌachauch ni iclhitajulh ju 
quimborrego ju xacmakꞌatsꞌankꞌata”. 
7

 Pus iclajunau ni vana va chun ju 
lactꞌiyan. Palai calhikꞌachancanaꞌ 
ju tam alactuꞌunuꞌ acsni macajun 
ju ixꞌalactuꞌunti. Palai jantu 
calhikꞌachancanaꞌ ju noventa y nueve 
lapanacni ju tanajun ni na soknicꞌa 
junita ju isꞌatsucuntiꞌan chai ixlhiyuchi 
jantu tasqꞌuini ni catamacaulh ju 
ixꞌalactuꞌuntiꞌan.

Ju tumin ju ixmakꞌatsꞌankꞌata
8

 Ju tam chakoꞌulh ju capacxalh 
lakacau tumin ni camakꞌatsꞌankꞌa 
ju lakatam ja jantu caxavayaꞌ ju 
ixmaclhcu chai caꞌapꞌalhnanach 
laꞌixchakaꞌ. Lacsni lacsni capuxcoyaꞌ tus 
calhitajuyaꞌ. 9 Chai acsni calhitajuyach 
caꞌalactꞌasaniyaꞌ ju ixꞌamigojni chai 
ju vanin alactꞌavi chai caꞌalacjunach: 

“Aquilatꞌakꞌachauch ni iclhitajulh ju 
quintumin ju xacmakꞌatsꞌankꞌata”. 
10

 Pus iclajunau ni vana va chun 
talhikꞌachan ju ixꞌanquilhnin ju Dios 
acsni camaconach ixꞌalactuꞌunti ju tam 
alactuꞌunuꞌ.

Ju alactuꞌunu tsꞌalh
11

 Chai ju Jesús axakꞌalachokopa 
ju lapanacni. Ajunich:

―Pumatam lapanac ixꞌalin 
ixtꞌiyunꞌan istsꞌalan. 12

 Chai ju 
salacatꞌicstꞌi istsꞌalh junilh ju 
ixpai: “Quimpai aqꞌuilhvakninch 
ju miꞌalinta ju quiꞌanuch cajunach”. 
Pus ju ixpai alaclhvaknilh. 13

 Chai 
jantu makꞌan va ju salacatꞌicstꞌi 
istsꞌalh makꞌaixtoklich ju ixꞌalinta. 
Alh makat alacatam lacatꞌun. 
Chai ju anch quilhakꞌamanankꞌo 
lacaꞌalactuꞌunti tachi chun 
ju ixtaknicanta. 14

 Chai acsni 
lhakꞌamanankꞌo pus milh lakatam 
kꞌai chavan ju anuꞌ lakꞌachakꞌan 
chai ju yuchi tsuculh makꞌalhkꞌajnaꞌ. 
15

 Chai lakxcavatailich pumatam 
amachakaꞌ anch. Chai ju yuchi 
malakacha laꞌixpotrero ni va 
caꞌalh alhistacnaꞌ ju ixpꞌaxnin. 
16

 Chai ju yuchi na ixꞌuputun mas 
yuchi ju ixtaꞌui ju pꞌaxnin. Yuchi 
ju xatocꞌat lakatam qꞌuiu. Para 
jantu xamatiꞌ xaxtakni tuꞌuꞌ nin 
yuchi ju anuꞌ xalhiꞌut. 17

 Para acsni 
takꞌoxinilh ju ixꞌatalacpastꞌacꞌat 
pus naulh: “Na lhu alin ju 
makchꞌalhcatnin ju laꞌixchakaꞌ ju 
quimpai chai ju yuꞌunch slivasalh 
na kꞌox tavajin. Chai ju quitꞌin na 
icmakꞌalhkꞌajnan ju quinchavanti 
ju ani. 18

 Alai actaxtuyach ju ani. 
Aclakꞌanchokoyach ju quimpai 
chai acjunach: Quimpai iclactuꞌu 
ju Dios chai iclactuꞌun ju uxintꞌi. 
19

 Pus jantu lhijun ni vanach 
aqꞌuilhimispꞌatꞌi ni mintsꞌalh. 
Va aqꞌuilaktsꞌich tachi ju va 
milapanac”. 20

 Pus taxtucha chai 
lakꞌalh ju ixpai.

Para acsni laktsꞌistucli ixlhimakat 
ju ixpai pus lana na mapaini. Pus 
atsꞌalalakꞌalh. Lakatanu chai 
puquilhchꞌuchꞌulh. 21

 Para ju istsꞌalh 

junich: “Quimpai iclactuꞌu ju Dios 
chai iclactuꞌun ju uxintꞌi. Chai jantu 
lhijun ni vanach aqꞌuilhimispꞌatꞌi 
ni mintsꞌalh ju quitꞌin”. 22

 Para 
ju ixpai ajunilh ju ixlapanacni: 

“Vatsꞌalhti amacꞌutꞌuchitꞌit ju palai 
kꞌoxi pumpuꞌ chai amalakchꞌinitꞌit. 
Chai amamactꞌanutꞌit lakatam 
mactanut. Chai amachꞌantꞌanutꞌit 
ju ixchꞌanxtꞌakꞌan. 23

 Chai aꞌinchitꞌit 
inin ju askꞌatꞌa vacax ju na kꞌonta. 
Amaknitꞌitch chai calacꞌuyau chai 
canaviyau ju cꞌatan. 24

 Chunch 
canaviyau ni tachi ju va ixnita ju 
ani quintsꞌalh para ju chavai tachi 
ju va lokꞌonchokolh. Istsꞌankꞌata 
para ju chavai lhitajuchokocalh”. 
Pus tatsuculh lhicꞌataninin.

25
 Para ju xakꞌai istsꞌalh 

ixtꞌonachalhcaꞌ chꞌalhcatnaꞌ 
lacacuxtu. Chai acsni taspꞌitcha 
chai chincha vanin laꞌixchakaꞌ pus 
kꞌasmatlich ni na asanancanch 
chai ni tꞌoncan lacatꞌininca. 26

 Chai 
tꞌasanilh pumatam ixlapanac chai 
sacmi tuchi ju alin. 27

 Chai ju 
yuchi junich: “Pus minchokolhch 
ju mimpꞌisekꞌe chai ju mimpai 
lhinaulh ixmaknica ju askꞌatꞌa 
vacax ju na ixkꞌonta. Chunch ju 
navilh ni xaminchokoi ju istsꞌalh 
chai jantu tuꞌuꞌ xatapasayacha chai 
ni kꞌox tꞌajun”. 28

 Pus ju acsnich 
lana na talhkꞌamalh ju xakꞌai 
istsꞌalh chai jantu ixtanuputun 
laꞌixchakaꞌ. Pus taxtulh ju ixpai 
chai tapaininilh ni catanu. 29

 Para 
ju yuchi akꞌalhtayanalh. Junich ju 
ixpai: “Ju quitꞌin va ta lakachux 
cꞌata ictꞌonan aktaijunun. Chai 
jantu tavanan ju jantu acnavi 
tuchꞌi qꞌuiꞌuni. Para jantu tavanan 
qꞌuixtꞌaknitꞌa mas va minchivoch ni 

laich acꞌatꞌacꞌatanilh ju quiꞌamigojni. 
30

 Para acsni xaminchokoich ju ani 
mintsꞌalh ju xaquimacaꞌankꞌojui 
tuchi ju ixtꞌaknitꞌa va ixlacata ni 
ixtꞌaꞌucxuntꞌajun ju alactuꞌunin 
chakolun pus lana lhimakninin 
miꞌaskꞌatꞌa vacax ju na ixkꞌonta”. 
31

 Para ju ixpai junich: “Quintsꞌalh 
ju uxintꞌi aktsꞌiya tꞌaꞌun laquimacni 
chai tachi chun ju quiꞌalinta sich 
miꞌanuꞌ. 32

 Para aktsꞌiya istasqꞌuini 
ni acmacꞌatanilh chai caꞌalilh 
lackꞌachat. Pus ju ani mimpꞌisekꞌe 
tachi ju va ixnita chai tachi ju va 
lokꞌonchokolh. Va istsꞌankꞌata para 
lhitajuchokocalh”.

Ju alhistacnaꞌ laꞌixchakaꞌ ju ixꞌucxtin

16  Chai ju Jesús vachuꞌ chani 
ajuni ju ixꞌamamakaꞌui:

―Ixꞌalin pumatam lapanac 
ju na makꞌaliꞌ ixjunita. Chai 
ju yuchi ixꞌalin pumatam ju 
ixlhistacni ju ixꞌalinta ju ixꞌucxtin. 
Chai ju ani chivimakꞌancalh 
laꞌixꞌucxlacapuꞌ ju ixꞌucxtin. Va 
juni ni va ixlhakꞌamanani ju 
ixtumin ju ixꞌucxtin. 2 Pus ju yuchi 
tꞌasanilh ju ixlapanac chai junich: 

“Tijuch ju ani ju ickꞌasmatꞌa ju 
milacata. Aqꞌuiꞌunch tas junitach 
ju chavai ju quiꞌalinta ni jantu 
vana lai atꞌilhistꞌactꞌi”. 3 Pus ju 
anuꞌ alhistacnaꞌ chani pastaclh 
laꞌixꞌalhunut. “Tas aclayach 
ju chavai ni va quintaiꞌini ju 
ixlhistꞌacꞌa ju ixchakaꞌ ju quiꞌucxtin. 
Pus matiꞌ ju quintachaput ni lai 
actiꞌalacpucutunulh. Chai na 
lhimaxan ni acꞌalacapusacnalh. 
4

 Iccꞌatsai tuchi aclayaꞌ ni 
aquintaꞌamaklhtayananaꞌ 
pantsꞌiquis laꞌixchakaꞌan ju 

lapanacni acsni actaiꞌinicanaꞌ ju 
quilhichꞌalhcat”. 5 Pus tꞌasanilh 
pumatamin ju ixtalhiꞌani ju 
ixꞌucxtin chai junilh ju xapꞌulhnan: 

“Tas chunchach ju lhipꞌini ju 
quiꞌucxtin”. 6 Chai ju yuchi junich: 

“Tam cientos alhcanti ju aceite”. Pus 
ju anuꞌ alhistacnaꞌ ixjunita junilh: 

“Anich ma ju xaꞌalhiqui. Va tsꞌalhti 
atꞌaꞌulhch chai atsꞌokꞌulatꞌi ju sastꞌi 
junta najun ni va tꞌupꞌuxamcau 
alhcanti ju lhipꞌini”. 7 Astan ju anuꞌ 
alhistacnaꞌ junilh ju akꞌantam: “Ju 
uxintꞌi tas chunchach ju lhipꞌini”. 
Chai ju yuchi junilh: “Tam cientos 
alhcanti ju trigo iclhiꞌani”. Chai 
ju xalapanac juni: “Anich ma ju 
xaꞌalhiqui. Anavitꞌi ju sastꞌi junta 
najun ni va ochenta alhcanti ju 
lhipꞌini”. 8 Pus ju xaꞌucxtin naulh 
ni aktsꞌiya na ixꞌacꞌatsananta ju 
anuꞌ aꞌokxchokꞌonuꞌ xalapanac ni 
cꞌatsalh ta yu capuꞌaktaijucanaꞌ 
astan mas jantu sok tachi ju xanavi.

Pus chunch ju xaꞌajuni ju 
lapanacni ju Jesús chai astan 
nonchokopa:
―Ju lapanacni ju jantu quilhilaksi 

aktsꞌiya palai tacꞌatsai ta yu lai 
tatꞌanavi tuꞌuꞌ ju ixtꞌalapanacni. 
Palai jantu na chun talai ju yuꞌunch 
ju tamispai ixchivinti Dios.

9
 Pus ju quitꞌin iclajunau 

ni apꞌuꞌaktꞌaiꞌutꞌit ju aliꞌin ju 
mintuminꞌan. Pus ju chunch caꞌalinaꞌ 
ju miꞌamigojniꞌan va ixlacata ju 
xatumin ju ani lacamunutpaꞌ ju 
xapꞌuchꞌalhcꞌatnanatꞌit ju uxijnan 
mas na tapuꞌalactuꞌunun ju 
aliꞌin. Ju chunch acsni tavanan 
aniyaꞌitꞌit pus ju yuꞌunch lhikꞌach 
cataꞌamaklhtayanananch lacachakaꞌ 
lactꞌiyan junta jonkꞌalhita.

LUCAS 15 ,  16



196

10
 Pus ju jantu aꞌokxchokꞌonun 

ixlacata ju tuꞌuꞌ mas va lacatsꞌunin 
pus vachuꞌ jantu aꞌokxchokꞌonun 
ixlacata ju tuꞌuꞌ lhu. Chai ju 
aꞌokxchokꞌonun ixlacata ju 
tuꞌuꞌ lacatsꞌunin pus vachuꞌ 
aꞌokxchokꞌonun ixlacata ju na lhu. 
11

 Pus ni na ixꞌaꞌokxchꞌokꞌonun 
ixlacata ju xamakꞌalit ju ani 
lacamunutpaꞌ pus tis chavaich ju 
catalhilaksiyan chai cataxtakniyan 
ju vasalh makꞌalit. Yuchi ni lai 
anaviyaꞌitꞌit ju ixlhichꞌalhcat ju 
Dios. 12

 Pus ju mintuminꞌan ju ani 
lacamunutpaꞌ va tamachꞌixtaknitan 
ju Dios. Jantu miꞌanuꞌan. Chai ni 
ixpꞌuꞌaꞌokxchꞌokꞌonunatꞌit ju anuꞌ 
tumin mas jantu miꞌanuꞌan pus ju 
Dios jantu catitaxtaknin ju palai 
kꞌai ixmakꞌalit ju miꞌanuꞌan caꞌixva 
ju ixjonkꞌalhi lactꞌiyan.

13
 Ju tam xalapanac jantu lai 

pumatꞌui cativa ju ixꞌucxtin ju 
vaktam. Pus aktsꞌiya camapainiyaꞌ ju 
pumatam chai jantu tuꞌuꞌ calhiulayaꞌ 
ju akꞌantam. U ni jantu para aktsꞌiya 
calhilaksiyaꞌ ju pumatam chai jantu 
tuꞌuꞌ canaviyaꞌ cuenta ju apumatam. 
Pus vana va chun ju uxijnan. Jantu 
lai atꞌimapꞌainitꞌit ju Dios chai vana 
amapꞌainitꞌit ju tumin.

14
 Pus ju fariseonin na 

ixtamapaini ju tumin. Chai acsni 
takꞌasmatlh tachi chun ju ani 
chivinti pus va ixtalhitsꞌiꞌinch ju 
Jesús. 15

 Para ju yuchi ajunich:
―Ju uxijnan tꞌalacꞌasuyatꞌit 

laꞌixꞌucxlacapuꞌan ju lapanacni 
tachi ju na va soknicꞌa untꞌatꞌit. 
Para ju tuꞌuꞌ lamiꞌatsucuntiꞌan ju 
kꞌox talhiulai ju mintꞌalapanacniꞌan 
ju Dios va lhitsꞌisi ni tamispaniyan 
ju miꞌalhunutꞌan ju yuchi.

Ju makꞌaniya lhamapꞌaksin 
chai ju sastꞌi

16
 Acsni tucaꞌ ixtꞌajun ju Xivan ju 

ixꞌamakpaxanaꞌ pus ju lapanacni 
ixtaquiclacaꞌi ju ixlhamapꞌaksin 
ju Moisés chai ixchivintiꞌan ju 
lapanacni ju ixtanajun ixchivinti 
Dios. Para tus acsni milh ju Xivan 
tus chavai pus ju lapanacni ajuncan 
ni jantu anch lacalhamapꞌaksin 
ju alin ju atsucunti jonkꞌalhita. 
Alai va lhinomputun ju Dios 
laꞌisꞌatsucuntiꞌan ju lapanacni. Chai 
ni takꞌasmatꞌa ju chunch chivinti 
pus pumalhu slivasalh tanavi 
cuenta ixlhichux ixꞌalhunutꞌan ni 
calhinaulh ju Dios laꞌisꞌatsucuntiꞌan.

17
 Para mas tamch ju ajuncan 

ju lapanacni ju chavai para 
aktsꞌiya jonkꞌalhita ju makꞌaniya 
ixchivinti Dios. Pus palai jantu 
xcai ni catsꞌankꞌa ju lactꞌiyan 
chai ju lacatꞌun. Palai xcai ni 
jantu lhitapalai cava ju tuꞌuꞌ 
laꞌixlhamapꞌaksin Dios mas va 
lacatsꞌunin cava.

Ju Jesús amalaninin ixlacata 
ju alamaconanti

18
 Va tichi chavaich ju 

camaconaꞌ ju ixꞌamachakaꞌ 
chai catꞌatsucuchokoyaꞌ 
akꞌantam pus alactuꞌununta. 
Chai ju catꞌatsucuchokoyaꞌ ju 
va maconcanta pus vachuꞌ 
alactuꞌununta.

Ju makꞌaliꞌ chai ju Lázaro
19

 Pus ixꞌalin pumatam jokꞌat ju 
na makꞌaliꞌ ixjunita. Chai ju yuchi 
ixlakchꞌi ju smumu ixpumpuꞌ tachi 
ixtalakchꞌi ju ucxtinin. Vachuꞌ 

ixlakchꞌi ju lackꞌox ixpumpuꞌ ju 
lino ixjuncan. Chai chux avilhchan 
ixnavi ju kꞌai lacvaiti. 20

 Chai vachuꞌ 
ixꞌalin pumatam quilhpatiniꞌ ju 
Lázaro ixjuncan. Chai ju yuchi 
na ixlacatsꞌitsꞌita. Pus ixmamacan 
vanin laꞌixquilhtalacxtutu ju anuꞌ 
makꞌaliꞌ. 21

 Chai na ixꞌuputun 
mas va yuchi ju xaꞌatanxajnaꞌ 
ju ixniꞌ ju anuꞌ makꞌaliꞌ. Chai 
vachuꞌ ju xkꞌoyun ixtalakmin 
chai istasnaunich ju ixlacatsꞌitsꞌi. 
22

 Pus chilh avilhchan acsni nilh 
ju anuꞌ quilhpatiniꞌ chai talhiꞌalh 
ju anquilhnin ju lactꞌiyan junta 
vachuꞌ vilhcha ju Abraham. Chai 
vachuꞌ nilh ju anuꞌ makꞌaliꞌ. Chai 
macnucalh. 23

 Pus ju anuꞌ makꞌaliꞌ 
na ixmakꞌalhkꞌajnan junta taꞌan 
ju tanita ju jantu talhilacaꞌanta 
ju Jesús. Chai alacꞌavanalh chai 
laktsꞌilh ju Abraham ixlhimakat 
chai ju Lázaro ni anch ixvi vachuꞌ. 
24

 Pus ju acsnich ju yuchi pꞌas 
chivinilh. Junich ju Abraham: 

“Quimpai Abraham lamapainin 
aqꞌuiꞌaktꞌaiꞌutꞌich ju quitꞌin. 
Amalakꞌachꞌachitꞌich ju Lázaro. 
Chach quimilh kꞌavaniniꞌ lacaxcan 
ju quisimakꞌat mas va laꞌixkꞌelili 
ixmacaꞌ ni aquimatsꞌucꞌuncꞌulhch 
ni na ictꞌajun makꞌalhkꞌajnanch ju 
ani lacajipi”. 25

 Para ju Abraham 
junich: “Quintsꞌalh apꞌastꞌactꞌich 
ni amaklhtꞌayanantꞌa chux ju kꞌox 
mintaxtokni acsni ixtꞌaꞌuncaꞌ. Para 
ju Lázaro na ixmakꞌalhkꞌajnan. 
Para ju chavai ju yuchi alin ju 
ixkꞌachat ju ani chai ju uxintꞌi 
makꞌalhkꞌajnan. 26

 Chai jantu va 
yuchi. Para vachuꞌ junta vilatꞌit 
ju uxijnan quilhpamacatutam 
junta pucutucanta. Ju chunch 

ju tataxtuputun ju ani ni va 
cataꞌamputulh ju anch jantu lai. 
Nin lai cataxtucha xamatiꞌ ju 
camimputunach ju ani”. 27

 Pus 
ju acsnich ju anuꞌ makꞌaliꞌ 
junich: “Pus na ictapaininiyan 
ji quimpai. Amalakꞌachꞌatꞌich ju 
Lázaro laꞌixchakaꞌ ju quimpai. 
28

 Tatꞌajuncaꞌ ixpumaquisiꞌan ju 
quiꞌalakꞌavin. Chach ancha ju 
yuchi ajuniniꞌ ju ixchivinti Dios ni 
jantu catamilh ju yuꞌunch vachuꞌ 
ju ani junta icmakꞌalhkꞌajnan”. 
29

 Para ju Abraham junich: “Ju 
yuꞌunch tapacxanta ju ixchivinti 
ju Moisés chai ixchivintiꞌan ju 
lapanacni ju ixtanajun ixchivinti 
Dios. Chach takꞌasmatniyanta ju 
yuꞌunch”. 30

 Para ju makꞌaliꞌ junich: 
“Janti quimpai Abraham. Para ni 
xamatiꞌ ju nita calokꞌonchokolh 
chai caꞌalakꞌalh pus catamaconaꞌ 
ju ixꞌalactuꞌuntiꞌan”. 31

 Para 
ju Abraham junich: “Ni jantu 
takꞌasmatputun ixchivinti ju 
Moisés chai ju lapanacni ju 
ixtanajun ixchivinti Dios pus vana 
jantu camalacaꞌinicalh mas va 
calokꞌonchokolh tam xamatiꞌ ju nita 
chai calakꞌalh”.

Alin ju lai pukꞌalhkꞌoscan

17  Ju Jesús ajunich ju 
ixꞌamamakaꞌui:

―Jantu tavanan ju jantu caꞌalilh 
ju pukꞌalhkꞌoscan. Para painich ju 
anuꞌ lapanac ju amakꞌalhkꞌosnun. 
2

 Palai kꞌox caꞌixva ju ixlacata 
ni caꞌixpixtuchꞌimucꞌacalh 
ju tsasnatpuchꞌipi chai 
caꞌixmacaꞌancalh lacaꞌalama 
acsni tucaꞌ ixmakꞌalhkꞌosui tam 
xamatiꞌ. Palai na macxcai cava 

LUCAS 16 ,  17



198

ni camakꞌalhkꞌosu tam xamatiꞌ 
ju jantucaꞌ kꞌox quilhilacaꞌanta. 
3

 Alhistꞌacchꞌokꞌocꞌantꞌit miꞌakstuꞌan.
Chai ni calactuꞌuyan tam milakꞌau 

pus akꞌaich. Chai ni lhilatolai ni 
alactuꞌunulh chai najun ni jantu 
catailhiꞌanaꞌ pus amacꞌacxaninch. 
4

 Mas paktujun calactuꞌun ju tam 
vilhchan chai paktujun ju calakmin 
ju tam vilhchan chai cajunin ni 
alactuꞌun chai catapaininiyan ni 
amacꞌacxaninch chai najun ni jantu 
canavichokoyaꞌ pus amacꞌacxaninch.

Lai na lhu navican acsni 
lhilaksican ju Dios

5
 Chai ju ixtamalakachan ju Jesús 

tajuni:
―Aquilaꞌaktaijuyau ni lai palai 

aclalhilaksiyau.
6

 Para ju Jesús ajuni:
―Ju satalhtsꞌi mostaza na 

lacatꞌicstꞌi para lakꞌajunta chai 
astan kꞌai qꞌuiu jun. Pus vana 
va chun ju uxijnan. Mas va 
lacatsꞌunincaꞌ ju quilalhilaksiyau 
para ni vasalh quilalhilaksiyau 
pus laich aꞌunaꞌitꞌit ju ani makakꞌai 
qꞌuiu ni catatipꞌulhulhch. Caꞌalh 
lacaꞌalama. Chai catalacaꞌiniyanch.

Chani calalh ju tam lapanac
7

 Ju pumatam milhiꞌuxijnan 
laich caꞌalilh ju ixlapanac ju 
caꞌalhoknulh u camalhistacni ju 
ixborregojni. Pus ju yuchi acsni 
caminchalh laꞌixlhichꞌalhcat ja 
laich aꞌun ni soko catavi lacamixa 
chai cavailh. 8 Ca jantu. Alai 
aꞌunaꞌich ni calakꞌoxiniyan ju 
mivaiti. Pus ju yuchi calakꞌoxiyaꞌ 
ju ixpumpuꞌ chai caꞌiniyanch ju 
mivaiti tus acsni alhilayaꞌich. Tus 

acsnich aꞌunaꞌich ni cavenaꞌ ju 
yuchi. 9 Chai astan acsni navikꞌota 
chux tuchi ixlhiꞌunich pus ju uxintꞌi 
jantu uni lakꞌailaktsꞌiuch. 10

 Pus 
vana va chun lamiꞌatsucuntiꞌan 
ju uxijnan. Acsni navikꞌotꞌatꞌit 
tachi chun ju ixtalhijuntan ju Dios 
pus va anaꞌuntꞌit ni jantu kꞌox 
xalapanacni untꞌatꞌit ni jantu tuꞌuꞌ 
atumpa ju xanaviyatꞌit. Va yuchi ju 
ixlhiꞌuncꞌantꞌatꞌit ixnavica.

Ju Jesús acꞌuchꞌu pumacau lapanacni
11

 Pus ju Jesús acsni ixꞌanta ju 
lakꞌachakꞌan Jerusalén pus puꞌalh 
junta mactai ju xaꞌestado Samaria 
chai ju xaꞌestado Galilea. 12

 Pus 
acsni tanucha lakatam lakꞌachakꞌan 
pus tamilh pakxtoknin pumacau 
lapanacni ju na ixtalacatsꞌitsꞌita 
chai ju istsꞌitsꞌiꞌan va ixtapuchꞌiꞌan. 
Para ju yuꞌunch ixlhimakat tataya. 
13

 Chai pꞌas tachivinilh. Tajuni ju 
Jesús:
―Jesús amamakaꞌunuꞌ. 

Lamapainin aquilaꞌaktaiju ju 
quijnan.

14
 Chai ju Jesús acsni alaktsꞌilh 

pus ajunich:
―Apꞌinchitꞌit talacasuninin ju 

palijni.
Pus chunch ixtalhilanita ju 

lapanacni acsni ixtalacatsꞌitsꞌita 
chai astan palaich ixtajun. Pus 
ju anuꞌ ixpumacauꞌan taꞌalh. 
Chai acsni ixtaꞌanta pus lana 
palaich tava. 15

 Pus ju pumatam 
sia lhiyuꞌunch acsni laktsꞌilh ni 
palaich ixjunita pus taspꞌitchokolh. 
Minchokolh junta ixya ju Jesús. 
Chai na pꞌas ixchivinin acsni 
lakꞌayalh ju Dios. 16

 Chai lana 
taquilhputanilh ju lacatꞌun junta 

ixchꞌantaiti ju Jesús chai junilh 
lakꞌailaktsꞌiuch. Chai ju yuchi 
amachakaꞌ ju xaꞌestado Samaria 
ixjunita. 17

 Pus ju acsnich ju Jesús 
naulh:
―Ja jantu pumacau ju palai 

xatajun. Tas anchach ju xataꞌan ju 
ixpumanajatsiꞌan. 18

 Ja jantu xamatiꞌ 
ju xataspꞌitacha ni laich catalakꞌaya 
ju Dios. Ja va yuchi ju ani ju jantu 
quintꞌaꞌamachakꞌan junita.

19
 Pus ju acsnich ju Jesús chani 

xajuni ju anuꞌ ju palaich xajun:
―Atꞌaich. Aꞌinchich. Palaich xaꞌun 

ni vasalh xaqꞌuilhilaksi.

Acsni lhinajun ju Dios 
laquiꞌatsucuntiꞌan

20
 Chai ju fariseonin tasacmi 

tavananch ju cachinaꞌ ju avilhchan 
acsni calhinonaꞌ ju Dios. Chai ju 
Jesús ajunich:
―Jantu lai laktsꞌincan acsni chin 

ju avilhchan acsni calhinonaꞌ ju 
Dios. 21

 Nin yuchi ni lai catanaulh: 
“Alaktsꞌich. Ani ya”. U “Alaktsꞌich. 
Anuꞌ vilhcha”. Jantu lai chun 
canoncalh ni laꞌisꞌatsucuntiꞌan ju 
lapanacni ju lhinajun ju Dios.

22
 Chai ajuni ju ixꞌamamakaꞌui:

―Caminaꞌ avilhchan acsni 
alaktsꞌimpꞌutꞌunaꞌitꞌit ju anuꞌ 
pantsꞌiquis acsni acminchokoyaꞌ ju 
quitꞌin ju quimalakachatachilh ju 
Dios ni lapanac actsucuyaꞌ ju ani. 
Para jantu acs ju alaktsꞌinaꞌitꞌit. 
23

 Pus ju aliꞌin catajunan: 
“Alaktsꞌintꞌit ju ani. Ca va nomputun 
ni caminchokoyaꞌ”. U catajunan: 

“Alaktsꞌintꞌit ju anuꞌ ju tꞌajun 
tapasanaꞌ”. Para jantu apꞌitꞌit 
nin yuchi ni lai achꞌakꞌokꞌatꞌit. 
24

 Pus ju tuꞌuꞌ makꞌalipniꞌ va tam 

pantsꞌiquis mapulhcukꞌojui ju 
ixlhilacaputsꞌun ju lactꞌiyan chai 
makat laktsꞌincan. Pus vana va 
chun cajunaꞌ acsni acminchokoyaꞌ 
ju quitꞌin ju quimalakachatachilh 
ju Dios ni lapanac actsucuyaꞌ ju 
ani. Va tam pantsꞌiquis acchinaꞌ 
chai chux aquintalaktsꞌinaꞌ. 25

 Para 
jantu chavai lana ju catapasayaꞌ ju 
chunch. Alai tasqꞌuini ni pꞌulhnan 
aclhimakꞌalhkꞌajnanaꞌ lhu taxtokni. 
Chai ju lapanacni ju tatꞌajun ju 
chavai jantu aquintalhilaksiyaꞌ. 
26

 Tachi ju ixtatꞌajun ju lapanacni 
acsni ixtꞌajun ju Noé pus vana 
va chunch catajunaꞌ acsni 
acminchokoyaꞌ ju quitꞌin ju 
quimalakachatachilh Dios ni 
lapanac actsucuyaꞌ ju ani. 27

 Pus va 
chunch ju tatailhiꞌalh tachi aktsꞌiya 
ixtalai. Ixtalacvajin. Ixtaꞌakꞌotnun. 
Ixtatamakꞌaxtꞌokꞌach chai ju 
chakolun ixꞌaꞌican. Chai chunch ju 
talalh tus acsni chilh ju avilhchan 
ni tanu ju Noé ju laꞌixbarco. 
Chai milh ju akmuxtut chai 
amamuxtukꞌo tachi chun ju yuꞌunch. 
28

 Chai chunch vachuꞌ talalh ju 
lapanacni ju ixtatꞌajun acsni ixtꞌajun 
ju Lot. Tatailhiꞌalh isꞌatsucuntiꞌan 
tachi aktsꞌiya ixtalai. Ixtavajin chai 
ixtaꞌakꞌotnun chai ixꞌatamonan chai 
istaꞌastꞌanan chai ixtaꞌachꞌananan 
chai ixtayajui ixchakaꞌan. 29

 Para 
ju avilhchan acsni taxtucha ju Lot 
ju lakꞌachakꞌan Sodoma pus lana 
mintacha lactꞌiyan ju jipi chai 
ju azufre. Chai lana amaknikꞌo 
ixchuxꞌan ju amachakꞌan anch. 
30

 Pus vana va chun catapasayaꞌ 
acsni actalacasuchokoyach ju 
quitꞌin ju quimalakachatachilh Dios 
ni lapanac actsucuyaꞌ ju ani.

31
 Pus ju acsnich ju vilhcha 

laꞌisꞌakstiꞌ ixchakaꞌ jantu 
catitakꞌalhtaju chai catanu 
laꞌixchakaꞌ ni va caꞌiputulh ju 
ixtaxtokni. Vana va chun ju tꞌajun 
chꞌalhcatnaꞌ lacacuxtu. Jantu 
catiminchokolh laꞌixchakaꞌ iniꞌ 
tuꞌuꞌ. 32

 Apꞌastꞌactꞌit ni matsat 
xatapalai ixꞌamachakaꞌ ju Lot 
acsni talakꞌaspꞌitlh. 33

 Pus va 
tichi chavaich ju va yuchi canavi 
cuenta ju ixmaktasqꞌuinit ju 
isꞌatsucunti pus jantu catiꞌalilh ju 
isꞌatsucunti jonkꞌalhita ju lactꞌiyan. 
Para va tichi chavaich ju jantu va 
yuchi canaviyaꞌ cuenta ju tuchi 
maktasqꞌuini laꞌisꞌatsucunti para 
alai canaviyaꞌ cuenta ixtaxtokni 
Dios pus ju yuchi caꞌalinaꞌ 
isꞌatsucunti ju jonkꞌalhita ju 
lactꞌiyan.

34
 Acsni acminchokoyaꞌ ju quitꞌin 

pus cataꞌalinaꞌ ixtꞌiyunꞌan ju 
kꞌaixtam tamanalh lacaputaman 
ju anuꞌ atatsꞌisni. Ju pumatam 
calhiꞌancanaꞌ ju lactꞌiyan chai ju 
pumatam catamaconach. 35

 Chai 
ixtꞌiyunꞌan tꞌacunin ixlhiꞌacsni 
catatꞌonaꞌ squitinin. Ju pumatam 
calhiꞌancanaꞌ. Ju pumatam 
catamaconach. 36

 Ixtꞌiyunꞌan 
lapanacni catachꞌalhcatnanaꞌ 
ju lacacuxtu. Ju pumatam 
calhiꞌancanaꞌ. Chai ju pumatam 
catamaconach.

37
 Pus ju ixꞌamamakaꞌui tajunich:

―Tas anchach ji ucxtin ju 
catapasayaꞌ ju chunch.

Chai ju yuchi ajuni lakatam 
chivinti ju ixnoncan ju acsni:
―Vanta anchach ju catamayach 

ju lacatuna pus anchach ju 
catatakꞌaixtꞌokꞌaꞌ ju chꞌunin.

Ju chunch va nomputun ni 
aktsꞌiya caꞌamamakꞌalhkꞌajnicanaꞌ 
ju tachi ju va tanita tajunita 
laꞌixmacni Dios ni jantu talhilaksi 
ju yuchi.

Ixꞌalin ju ixlhamakꞌan pumatam 
chakoꞌulh ju ixnimacontilacanta

18  Ju Jesús alacjuni ju 
ixꞌamamakaꞌui lakatam 

chivinti ju apumavasalanilh ni va 
tachi catatꞌachivinilh ju Dios chai 
jantu tavanan catanaulh ni jantu 
lhitapalai ni catatꞌachivinilh ju 
yuchi. 2 Pus ajunich:
―Ju lakatam lakꞌachakꞌan 

ixꞌalin pumatam lacatꞌicstꞌi ucxtin. 
Chai ju yuchi jantu ixtalhoni ju 
Dios chai jantu ixꞌatalhoni ju 
ixtꞌalapanacni. 3 Chai vachuꞌ ixꞌalin 
ju anch pumatam chakoꞌulh ju va 
ixnimacontilacanta. Pus ju yuchi va 
tsa ixlakꞌan ju anuꞌ ucxtin. Ixjuni: 

“Aqꞌuilakꞌoxininch ju quilhamakꞌan 
ixlacata ju quintꞌalasan”. 4 Pus ju 
anuꞌ ucxtin na lakalhu avilhchan 
jantu ixnavini ju tuchi isqꞌuini ju 
anuꞌ chakoꞌulh. Para astan pus 
naulh laꞌixꞌalhunut: “Ju quitꞌin 
jantu ictalhoni ju Dios nin tuꞌuꞌ 
iclhiulai ju quintꞌalapanacni. 
5

 Para va ixlacaꞌatalh ni na jeks 
quimavai ju ani chakoꞌulh yuchi 
aclhilakꞌoxiniyaꞌ ju ixlhamakꞌan. 
Ni jantu pus ca na jeks 
aquimavakꞌalhiyaꞌ”.

6
 Chai ju Jesús ajunich ju 

ixꞌamamakaꞌui:
―Anavitꞌit cuenta tuchi naulh ju 

anuꞌ lacatꞌicstꞌi ucxtin ju jantu sok 
ixlakꞌoxi ju tuꞌuꞌ lhamakꞌan. 7 Chai 
ja va a ti yuchach ju Dios jantu 
caꞌalakꞌoxiniyaꞌ ju ixlhamakꞌanꞌan 

ju ixlapanacni ju asacxtuta ju yuchi 
acsni tatapainini chux tuncujun 
chai chux atatsꞌisni. Tꞌas anonaꞌitꞌit. 
Ja jantu sai catiꞌalakꞌoxinilh ju 
ixlhamakꞌanꞌan. 8 Iclajunau ni 
vatsꞌalhti caꞌaꞌaktaijuyaꞌ. Pus mas 
chunch ju canaviyaꞌ ju Dios para ja 
acꞌalhitajuyaꞌ ju yuꞌunch ju vasalh 
quintalhilaksi acsni acminchokoyaꞌ 
ju quitꞌin ju quimalakachatachilh ju 
Dios ni lapanac actsucuyaꞌ ju ani.

Ju fariseo chai ju achꞌiniꞌ
9

 Ju Jesús ajuni ju ani chivinti 
ixlacata ju yuꞌunch ju ixtanajun 
ni lackꞌoxin lapanacni ixtajunita 
chai jantu tuꞌu ixtalhiulai ju aliꞌin. 
Naulhch:

10
 ―Pumatꞌuiꞌan lapanacni taꞌalh 

lacpujitat tꞌachivinin ju Dios. Ju 
pumatam fariseo ixjunita chai ju 
pumatam achꞌiniꞌ ixjunita. 11

 Pus 
ju anuꞌ fariseo taya chai tsuculh 
juniniꞌ ju Dios ta yu ixjunita. 
Naulh: “Icjunan lakꞌailaktsꞌiuch 
ji Dios ni jantu chun icjunita 
tachi ju aliꞌin lapanacni. Pus ju 
yuꞌunch va akꞌalhonin tajunita chai 
aꞌokxchokꞌonin chai va tatꞌatsucui 
ju jantu ixꞌamachakaꞌan. Nin 
chunch icjunita tachi ju ani ya 
achꞌiniꞌ. 12

 Ju quitꞌin ictascajai 
paktꞌui ju tamin semana. Chai 
icxtꞌakꞌa ju lacpujitat lactsꞌunin 
tachi chun ju iclhajai”. 13

 Chunch 
ju naulh ju anuꞌ fariseo. Para ju 
achꞌiniꞌ makat ixyacha. Chai ju 
yuchi jantu lana ixlacaꞌamputun 
ju lactꞌiyan. Va ixtanquilhacsacan 
ni chunch ju ixlacan ju acsni ni 
tuꞌuꞌ ixlhixcani ixꞌalhunutꞌan. 
Chai ju yuchi ixnajun: “Ji Dios 
lamapainin aqꞌuiꞌaktꞌaiꞌutꞌich ni 

na icꞌalactuꞌunuꞌ”. 14
 Pus iclajunau 

ni Dios laktsꞌilh ni soknicꞌa ju 
anuꞌ achꞌiniꞌ acsni anchokolh 
laꞌixchakaꞌ. Ju fariseo jantu. Pus 
chunch ju pulaktsꞌincalh ju anuꞌ 
achꞌiniꞌ ni calalacatꞌicstꞌicanaꞌ va 
tichi chavaich ju lakꞌayachokocan 
isꞌakstu. Para va tichi chavaich ju 
calalacatꞌicstꞌichokocalh isꞌakstu 
pus ju yuchi calakꞌayacanaꞌ.

Ju Jesús sqꞌuinlh 
ixlacataꞌan ju askꞌatꞌan

15
 Chai alhiminicalh ju askꞌatꞌan 

ju Jesús ni caꞌamokslanilh ixmacaꞌ 
laꞌixlacatunaꞌan chai catapaininilh ju 
Dios ixlacataꞌan ni kꞌox catatsuculh. 
Para acsni taꞌalaktsꞌinilh ju 
ixꞌamamakaꞌui pus taꞌalackꞌaima ju 
ixtalhichaꞌan ju isꞌaskꞌatꞌan. 16

 Para 
ju Jesús atꞌasanilh ju askꞌatꞌan chai 
chani ajuni ju ixꞌamamakaꞌui:
―Amacꞌaꞌuntꞌit ju askꞌatꞌan. Chach 

quintalakmilh. Jantu asaspꞌitꞌit ni 
quintalhilaksich juyuꞌunch. Chai 
va tichi chavaich ju aquilhilaksiyaꞌ 
tachi ju quintalhilaksi ju ani 
tayanalh askꞌatꞌan yuchi ju lai 
catanuyanta ju lactꞌiyan. 17

 Pus 
slivasalh ju iclajunau. Tachi chun 
ju lapanacni ju jantu quilhilaksi ju 
quitꞌin tachi ju tam askꞌatꞌa lhilaksi 
ju ixpai pus jantu tavanan lai 
catitanu junta lhinajun ju Dios ju 
lactꞌiyan.

Tam makꞌaliꞌ tꞌachivinilh ju Jesús
18

 Chai pumatam xakꞌai sacmilh ju 
Jesús. Junich:
―Amamakaꞌunuꞌ ju uxintꞌi na 

kꞌox lapanacꞌat. Tijuch ju lai acnavi 
ni caꞌalilh ju quiꞌatsucunti ju 
jonkꞌalhita.

19
 Chai ju Jesús junich:

―Ju uxintꞌi ni naꞌun ni va 
iclapanac pus tajuch ni va qꞌuiꞌuni 
ni ickꞌox. Jantu xamatiꞌ ju kꞌox. Va 
yuchi ju Dios. 20

 Ju uxintꞌi cꞌatsꞌaich 
tuchi najun lamilhamapꞌaksinꞌan. 
Najun ni jantu atꞌatsꞌucꞌu ju jantu 
miꞌamachakaꞌ. Jantu amaknitꞌi 
xamatiꞌ. Jantu akꞌalhonan. Jantu 
anauch taꞌaklhtamat chivinti 
ixlacata akꞌantam. Atꞌalhoninch ju 
mimpai chai ju minatich.

21
 Pus ju anuꞌ xakꞌai junich:

―Tachi chun ju ani 
taxtokni icmuctaxtukꞌota tus 
quilhitalacatꞌicstꞌin.

22
 Pus ju Jesús acsni kꞌasmatnilh 

ju ixchivinti junich:
―Va lakatam taxtokni ju 

tꞌimakꞌancꞌacxniyan. Astꞌakꞌochiꞌ 
chux ju miꞌalinta chai ju tumin 
ju amaxtꞌuyaꞌ axtꞌaknin ju 
quilhpatinin. Ju chunch ni 
caꞌalinach ju mimakꞌalit ju lactꞌiyan. 
Chai acsni anavikꞌoyaꞌ chux ju ani 
pus atꞌatꞌich. Aqꞌuinchꞌakꞌokꞌach.

23
 Para ju yuchi acsni kꞌasmatnilh 

ixchivinti Jesús pus slivasalh na 
amakꞌaninilh ni na kꞌox makꞌaliꞌ 
ixjunita. 24

 Chai acsni laktsꞌilh ju 
Jesús ni na ixꞌamakꞌanininta pus 
naulh:
―Slivasalh na lhixcai ni lai catanu 

lactꞌiyan tam makꞌaliꞌ. 25
 Tachi ju 

tuꞌuꞌ camello ni jantu lai catitapasalh 
junta tilhucucu ju macscat pus vana 
va chun tam makꞌaliꞌ. Ju yuchi jantu 
lai catiꞌalh tus lactꞌiyan.

26
 Pus ju ixtakꞌasmatꞌa ju 

ixchivinti tajunich:
―Ni na xcai tatakꞌalhtaxtui ju 

makꞌalinin pus tis chavaich ju lai 
catakꞌalhtaxtulh.

27
 Para ju Jesús ajunich:

―Ju va lapanac aktsꞌiya palai tuꞌuꞌ 
lhiulai ju tuꞌuꞌ makꞌalit. Palai jantu 
ixtaxtokni Dios. Para ju Dios lai 
mapaxani ixꞌatalacpastꞌacꞌat.

28
 Pus ju acsnich ju Pitaluꞌ junilh 

ju Jesús:
―Pus ju quijnan icmaconkꞌotauch 

chux quintaxtokni quincꞌan chai 
iclachꞌakꞌokꞌatauch ju uxintꞌi.

29-30
 Chai ju Jesús ajuni:

―Pus slivasalh ju iclajunau. Va 
tichi chavaich ju tamacajunta 
ixchakaꞌ u ixpai u ixnati u 
ixꞌalakꞌavin u ixꞌamachakaꞌ u 
isꞌaskꞌatꞌan va ixlacaꞌatalh ni 
lhinajun ju Dios laꞌisꞌatsucunti chai 
chunch ju xalacasqꞌuin ju yuchi pus 
palai na lhu ju caꞌamaklhtayananaꞌ 
ju chavai acsni tꞌajuncaꞌ ju ani chai 
ju astan caꞌamaklhtayananaꞌ ju 
isꞌatsucunti jonkꞌalhita.

Ju Jesús najun ni caniyaꞌ
31

 Ju Jesús alacatam alhiꞌalh ju 
ixpumacautꞌuiꞌan chai ajunich:
―Ju chavai caꞌanauch ju 

lakꞌachakꞌan Jerusalén. Chai 
caꞌuctaxtuyanta tachi chun ju 
taxtokni ju tatsꞌokꞌula ju makꞌaniya 
lapanacni ju ixtanajun ixchivinti 
Dios. Caꞌuctaxtuyaꞌ tachi chun 
ju taꞌatsꞌoknulh ju quilacata 
quitꞌin ju quimalakachatachilh 
ju Dios ni lapanac actsucuyaꞌ ju 
ani. 32

 Pus acmakꞌaxtakcananta 
laꞌixmacaꞌan ju yuꞌunch ju jantu 
quintꞌaꞌisraelitanin tajunita. 
Chai aquintalhitsꞌiꞌinach. Chai 
aquintajunach macxcai chivinti. 
Chai aquintalakachujvayach. 
33

 Chai astan acsni 
aquintalakanekmakꞌoyach 

pus aquintamakniyach. Para 
ju ixlhilakatꞌutu avilhchan 
aclokꞌonchokoyaꞌ.

34
 Para ju ixꞌamamakaꞌui ju Jesús 

lana jantu ixtamachakxai ju ani 
chivinti. Lana jantu ixtacꞌatsai 
tuchi ixnajun ju Jesús. Jantu lai 
ixtapastꞌacꞌa tuchi canomputulh ju 
chivinti ju xaꞌalacjuni ju Jesús.

Palaich navicalh 
pumatam alakꞌachꞌix

35
 Pus acsni vanin ixchaꞌamputun 

ju Jesús ju lakꞌachakꞌan Jericó 
pus pumatam alakꞌachꞌix ixvi 
laꞌixquilhtuꞌ ti. Isqꞌuinch ju tumin. 
36

 Chai ju yuchi acsni kꞌasmatlich 
ni ixtatꞌajun tapasanin na lhu 
lapanacni pus asacminilh tichi 
chavaich. 37

 Pus tajuni ni ixtꞌajun 
tapasanaꞌ ju Jesús amachakaꞌ 
Nazaret. 38

 Pus ju acsnich na pꞌas 
ju chivinilh ju anuꞌ alakꞌachꞌix chai 
junilh ju Jesús:
―Jesús istsꞌalhꞌat ju kꞌai 

ucxtin David. Lamapainin 
aqꞌuiꞌaktꞌaiꞌutꞌich.

39
 Para ju ixtaꞌapꞌulananta 

takꞌailich. Tajuni ni va sek catavi. 
Para va apalai pꞌas ju ixchivinin. 
Ixnajun:
―Ji istsꞌalh David lamapainin 

aqꞌuiꞌaktꞌaiꞌutꞌich.
40

 Pus ju acsnich ju Jesús lana taya. 
Chai lhinaulh ixꞌica. Chai acsni 
lakchaꞌalh pus sacmilh. Junich:

41
 ―Tijuch ju acnaviniyan.

Chai ju yuchi junich:
―Quiꞌucxtin va icꞌalacꞌavamputun.
42

 Chai ju Jesús junich:
―Alacꞌavanch. Pus laich 

alacꞌavanan va ixlacaꞌatalh ni 
xaqꞌuilhilaksich.

43
 Pus lana alacꞌavanalh chai 

chꞌakꞌokꞌalh ju Jesús. Ixlakꞌayaꞌanta 
ju Dios ju lacati. Chai chux ju 
lapanacni vachuꞌ talakꞌayalh ju Dios 
acsni talaktsꞌilh.

Ju Jesús chai ju Zaqueo

19  Ju Jesús tanucha ju 
lakꞌachakꞌan Jericó chai 

ixtapasatilaputun. 2 Para ixvi 
ju anch pumatam lapanac ju 
Zaqueo ixjuncan. Ju yuchi xakꞌai 
achꞌiniꞌ ixjunita chai slivasalh 
na makꞌaliꞌ ixjunita. 3 Chai ju 
yuchi ismispaputun ju Jesús 
tichi chavaich. Para jantu lai 
islaktsꞌin va ixlacaꞌatalh ixtalhavat 
lapanacni ju ixtalakꞌanta ju Jesús 
chai na putantꞌicstꞌi ixjunita ju 
Zaqueo. 4 Pus atsꞌalaꞌalh junta 
capuꞌanach ju Jesús. Chai tocꞌacha 
laꞌixꞌacatan lakatam kꞌai qꞌuiu 
ni laich calaktsꞌinaꞌ ju Jesús 
acsni catapasayach ju anch. 5 Pus 
acsni chaꞌalh ju Jesús ju anch 
pus talakstꞌalh chai laktsꞌilh chai 
junich:
―Zaqueo vatsꞌalhtich 

atꞌakꞌalhtꞌaꞌutꞌich. Tasqꞌuini 
ni acꞌastacnalh lacatsꞌunin ju 
laminchakaꞌ ju chavai.

6
 Pus ju Zaqueo vatsꞌalhti 

takꞌalhtajulh lacaqꞌuiu chai lhikꞌach 
amaklhtayanalh ju Jesús laꞌixchakaꞌ. 
7

 Para acsni talaktsꞌilh ju lapanacni 
pus ixchuxꞌan talhichivinilh ju 
Jesús. Tanaulh ni laich xatanuyacha 
laꞌixchakaꞌ ju anuꞌ lapanac ju na 
alactuꞌunuꞌ ixjunita. 8 Pus ju acsnich 
ju Zaqueo taya chai junilh ju Jesús:
―Ju chavai ji quiꞌucxtin aclhtam 

ju quimakꞌalit acꞌaxtakniyach 
ju quilhpatinin. Chai ju 

iclhiꞌokxchokꞌomaxtulh tuꞌuꞌ pus 
paktꞌatꞌi acꞌaxtaknichokoyach ju 
ixtumin.

9
 Chai ju Jesús junich:

―Chavai xatꞌakꞌalhtꞌaxtꞌuyatꞌit 
ju uxintꞌi chai tachi chun ju 
tatanumanalh laminchakaꞌ. Ju 
chavai vasalh ixpapanti Abraham 
untꞌatꞌit ni quilalhilaksiyauch 
tachi ju lalh ju Abraham. 10

 Pus 
yuchi iclhiminta ju quitꞌin ju 
quimalakachatachilh ju Dios ni 
lapanac actsucuyaꞌ ju ani. Icmilh 
puxconaꞌ ju tsꞌankꞌata ni laich 
acꞌamakꞌalhtaxtuyaꞌ.

Ju lakcau tumin
11

 Ni ixtatꞌajun kꞌasmatnin ju Jesús 
pus ju yuchi tailhiꞌalh ixchivinti 
chai ajunilh alakatam chivinti 
ju caꞌapumavasalaniyaꞌ tuchi 
nomputun acsni najun ni calhinonaꞌ 
ju Dios. Chai apujunilh chunch ni 
vanin ixchaꞌamputun ju Jerusalén 
chai ju ixtatꞌaꞌanta lacati ixtalhiulai 
ni lana ucxtin cajunaꞌ ju Jesús. 
12

 Pus chani ajuni:
―Pumatam xakꞌai lapanac taxtulh 

laꞌixlakꞌachakꞌan chai alh makat. Va 
alh amaklhtayanaꞌ ju ixpuꞌucxtin 
chai naulh ni caminchokoyach 
acsni caꞌamaklhtayananach. 13

 Para 
acsni tucaꞌ ixꞌan pus atꞌasanilh 
pumacau ixlapanacni chai 
axtaknilh lakcavin tumin chai 
ajunich: “Apꞌuchꞌalhcꞌatnantꞌit 
tus acsni actaspꞌitꞌanta”. 14

 Para 
ju ixtꞌaꞌamachakꞌan talhixcailich 
chai amalakachacha ju alhtanin 
ni cataꞌalh taimayonin ju anuꞌ 
lapanac. Chai acsni talakchilh 
tajunich: “Jantu iclacasqꞌuinau 
ni uxintꞌi ju quiꞌucxtin quincꞌan 

aꞌuntꞌi”. 15
 Para ju yuchi aktsꞌiya 

amaklhtayanalh ju ixpuꞌucxtin. 
Chai acsni taspꞌitchokocha pus 
lhinaulh ixꞌatꞌasanica ju anuꞌ 
ixlapanacni ju ixꞌaxtaknita ixtumin. 
Va iscꞌatsaputun tijuch ju punavilh 
kꞌantam kꞌantam. 16

 Chai milh ju 
xapꞌulhnan chai junich: “Quiꞌucxtin 
ju mintumin lhajachokolh alakcau”. 
17

 Chai ju ucxtin junich: “Kꞌoxich. 
Na kꞌox xalapanacꞌat. Pus ni 
laich xamuctꞌaxtꞌui ixlacata ju va 
lacatsꞌunin pus alhinonaꞌich ju 
lakacau lakꞌachakꞌan”. 18

 Chai milh 
ju apumatam. Junich: “Quiꞌucxtin 
ju mintumin lhajachokolh 
alakquis”. 19

 Chai vana va chunch 
ju junilh ju ixꞌucxtin tachi ju 
junilh ju xapꞌulhnan. Junich: “Ju 
uxintꞌi laich alhinonaꞌ lakaquis 
lakꞌachakꞌan”. 20

 Chai astan mimpa 
apumatam chai ju yuchi juni: 

“Quiꞌucxtin anich iclhiminitan ju 
mintumin. Va xacpachꞌimakꞌata 
lacapayu. 21

 Pus va xactalhoniyan 
ju uxintꞌi ni iccꞌatsaich ni na 
pꞌas ju miꞌalhunut ju uxintꞌi. Pus 
alakꞌach. Yuꞌunch ju milapanacni 
ju talacsununiyan ju micebada 
ni laich lhu amakꞌaixtꞌokꞌaꞌ ju 
uxintꞌi mas jantu tuꞌuꞌ tapulhajai 
ju yuꞌunch. Pus yuꞌunch ju 
tachꞌalhcatnan ni laich na lhu 
cajunaꞌ ju micebada ju uxintꞌi”. 
22

 Pus ju acsnich ju ixꞌucxtin junich: 
“Na kꞌai unitꞌa ji xalapanac. Pus va 
ixlacata ju minchivinti miꞌakstu 
ju acmucꞌaniyan ju mintalakꞌalhin. 
Pus ju uxintꞌi nauch ni cꞌatsꞌaich ni 
na pꞌas ju quiꞌalhunut. Chai yuꞌunch 
ju quilapanacni ju tachꞌalhcatnan 
chai talacsunui ju quicebada ni lai 
na lhu acmakꞌaixtꞌokꞌaꞌ ju quitꞌin. 

23
 Pus ni sala chunch icjunita 

pus tajuch ni jantu xamakꞌai ju 
quintumin junta makꞌacan ju tumin. 
Ju chunch acsni xacminchokota 
pus xacꞌamaklhtayananchokolh 
ju quintumin chai chux ju 
isꞌaskꞌatꞌa”. 24

 Pus ju acsnich 
ju xaꞌucxtin ajunich ju vanin 
ixtayanalh: “Atꞌaiꞌinitꞌit ju tumin 
chai axtꞌaknitꞌit ju ixpacxanta ju 
lakcau”. 25

 Para ju yuꞌunch tajuni: 
“Para ji quiꞌucxtin ju yuchi alin 
lakcau”. 26

 Para ju xaꞌucxtin ajuni: 
“Pus islivasalh ju iclajunau. Va tichi 
chavaich ju pacxanta tuꞌuꞌ pus 
palai lhu caxtaknicanaꞌ. Para ju 
matich tuꞌuꞌ pus cataiꞌinicanaꞌ ju 
tuchi lacatsꞌunin ixꞌalinta. 27

 Chai 
ju anuꞌ quintꞌalaxcainin ju jantu 
ixtalacasqꞌuin ni laich acꞌalhijunilh 
pus aquilalhiminiuch ju ani chai 
amaknitꞌit laquiꞌucxlacapuꞌ”.

Ju Jesús tanulh ju 
lakꞌachakꞌan Jerusalén

28
 Acsni nonkꞌo ju ani ju Jesús 

pus alhtananchokopa laxati ju 
Jerusalén. 29

 Chai chaꞌalh ju akstijun 
junta na lhu ixya ju xaqꞌuiu ju olivo 
juncan. Vanin ju lakꞌachakꞌanixni 
Betfagé chai Betania. Pus ju acsnich 
ju Jesús amalakacha ixtꞌiyunꞌan 
ixtamamakaꞌun. 30

 Ajunich:
―Aꞌinchitꞌit ju anuꞌ tasui 

lakꞌachakꞌan chai acsni 
atꞌanutꞌachitꞌit pus alhitꞌaꞌuyaꞌitꞌit 
lakatam sastꞌi puru chꞌiyocanta. 
Tucaꞌ xamatiꞌ putocꞌata 
tavanan. Pus axkꞌotꞌayaꞌitꞌit chai 
aquilalhiminiyau. 31

 Chai ni 
xamatiꞌ catasacmiyan tajuch ni va 
xkꞌotꞌayatꞌit pus va aꞌunaꞌitꞌit ni 
maktasqꞌuini ju miꞌucxtinꞌan.

32
 Pus taꞌalh ju anuch 

ixꞌamalakachacan chai chunch 
ju talhitajulh tachi ixꞌajuncanta. 
33

 Chai acsni ixtatꞌajun xkꞌotainin ju 
puru pus ju amanavinin tajunich:
―Tajuch ni va xkꞌotꞌayatꞌit ju 

quimpuru quincꞌan.
34

 Chai ju yuꞌunch tajunich:
―Ni va maktasqꞌuini ju quiꞌucxtin 

quincꞌan.
35

 Pus yau ajunilh chai 
talhiminilh ju Jesús. Chai 
taꞌakxchꞌamucꞌalh ixcutunꞌan ju 
puru. Chai tamucꞌalh ju Jesús. 
36

 Chai acsni alhtanalh ju Jesús ju 
laxati Jerusalén pus ju ixtalhavat 
lapanacni ixtamamalhiꞌanta 
ixcutunꞌan ju lacati. 37

 Chai 
acsni vanin ixtachaꞌamputun 
junta lhiꞌatajuntinicꞌach ju anuꞌ 
akstijun junta lacya ju xaqꞌuiu 
olivo pus chux ju ixtalhavat ju 
ixꞌamamakaꞌui na ixtakꞌachanch. 
Na pꞌas ixtachivinin acsni tatsuculh 
lakꞌayanin ju Dios. Ixtalakꞌayai 
ixlacata tachi chun ju lhamakꞌan ju 
ixtalaktsꞌinta. 38

 Ixtanajun:
―Paxcat ju ani xakꞌai ucxtin ju 

minta laꞌixtapakaꞌut ju Dios. Ju 
chavai alin ju akꞌoxamixnit ju 
lactꞌiyan. Chach lakꞌayacalh ju Dios.

39
 Para ju acsnich ju aliꞌin 

fariseonin ju ixtamakminta 
tajunich ju Jesús:
―Amamakaꞌunuꞌ akꞌaich ju 

miꞌamamakaꞌunin.
40

 Para ju Jesús ajunich:
―Iclajunau ni va sek catalactavi 

ju ani minta lapanacni pus 
catalactꞌasalh ju chiux chai 
aquintalakꞌaya.

41
 Chai acsni vanin chaꞌalh ju 

Jesús chai laktsꞌilh ju lakꞌachakꞌan 

Jerusalén pus na lhikꞌalhulh. 
42

 Naulh:
―Na kꞌox ixva ni ixmachꞌakxatꞌit 

ju chavai acsni iclatꞌavilau ni 
quilacata lai aꞌunchꞌokꞌotꞌit 
ixꞌamigojni ju Dios. Para ni 
jantu chun xalayatꞌit pus ju 
chavai jantu alakꞌaꞌinicꞌanaꞌitꞌit 
ni laich amachꞌakxayaꞌitꞌit. 43

 Na 
kꞌox ixva ni ixmachꞌakxatꞌit 
ni cachinaꞌ ju avilhchan acsni 
kꞌalhtankꞌai catamucꞌayaꞌ ju tꞌun 
ju mintꞌalaxcaiꞌan laꞌixtalakachoko 
ju milakꞌachakꞌanꞌan chai 
catalakꞌaxkꞌavitnuyan chai 
jantu jintaꞌ lai atꞌipꞌutꞌaxtꞌutꞌit. 
44

 Chai catamaktakꞌoyach 
ju milakꞌachakꞌanꞌan. Chai 
catamaknikꞌoyan chux ju uxijnan 
ju tꞌonatꞌit anch. Jantu catamaconaꞌ 
ju tuꞌuꞌ chiux ju va calaꞌucxtocꞌalh 
ju ixtꞌachiux ju lakꞌachakꞌan. 
Pus chunch catanaviniyan ni 
jantu quilamispayau ju quitꞌin ju 
icDios ju chavai avilhchan acsni 
iclalakmintauch.

Axcauxtucalh ju lapanacni 
ju lacpujitat

45
 Ju acsnich ju Jesús tanuchalh 

laꞌixpujitatꞌan ju istꞌaꞌisraelitanin 
chai tsuculh alactixcoxtunuꞌ tachi 
chun ju ixtaꞌulata ixlhistꞌatꞌan 
chai ju ixtaꞌatamonanch ju anch. 
46

 Ixꞌajuni:
―Laꞌixchivinti Dios tsꞌokcanta 

junta chani najun: “Ju quinchakaꞌ 
xachakaꞌ junita junta tꞌachivincan ju 
Dios”. Chunch ju najun lacaꞌatsꞌoknut. 
Para ju uxijnan va tachi ixchakaꞌ ju 
akꞌalhaunin lhimalacxtꞌuyatꞌit.

47
 Pus chux avilhchan 

ixꞌamalaninin ju Jesús ju lacpujitat. 

Para ju xalackꞌajin palijni chai ju 
yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin chai ju xalackꞌajin 
ju lakꞌachakꞌan Jerusalén 
va ixtamakniputun. 48

 Para 
jantu lai ixtalhitajuni ta yu 
laich tuꞌuꞌ catanavi ni chux ju 
lapanacni va tachi ixtalakmin ni 
ixtakꞌasmatniputun ixchivinti.

Alin ixtachaput ju Jesús

20  Lakatam avilhchan ixtꞌajun 
amalaniniꞌ ju lapanacni 

ju Jesús lacakꞌai ixpujitatꞌan ju 
istꞌaꞌisraelitanin chai ajuni ta 
yu laich cataputakꞌalhtaxtulh. 
Pus tachincha ju xalackꞌajin 
palijni chai ju papaninch chai ju 
yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin. 2 Chai taxakꞌala ju 
Jesús. Tajunich:
―Tis chavaich ju xajunan ni laich 

anaviyaꞌ tachi chun ju ani taxtokni.
3

 Chai ju Jesús ajunich:
―Vachuꞌ aclasacmiyau lakatam 

chivinti. Aquilajunauch. 4 Tis 
chavaich ju xamalakachayachilh 
ju Xivan ni caꞌamakpaxanalh. Ja 
yuchi ju Dios u va lapanacni.

5
 Pus ju yuꞌunch talacchivinilh 

ixlhiꞌakstuꞌan. Ixtalaclajuni:
―Ni calhiquilhꞌaniu ni Dios 

ju xamalakachayachilh pus 
aquintajunin tajuch ni jantu 
xalacaꞌiniyau. 6 Chai ni canaju ni va 
lapanacni ju xatamalakachayachilh 
pus chux ju lapanacni 
aquintalacatꞌalhman ni na talacaꞌita 
ni ixlapanac Dios ixjunita ju Xivan.

7
 Pus taꞌakꞌalhtayanalh ni jantu 

ixtacꞌatsai tichi chavaich ju 

LUCAS 19 ,  20



207

xamalakachayachilh ju Xivan. 8 Pus 
ju acsnich ju Jesús ajunich:
―Pus nin quitꞌin jantu 

actilajuniu tichi chavaich ju 
xaquimalakachayachilh ni acnaviyaꞌ 
ju ani taxtokni.

Ju makchꞌalhcatni lapanacni 
na taꞌalactuꞌunulh

9
 Pus ju acsnich ju Jesús tsuculh 

ajuniniꞌ ju lapanacni ju chivinti 
ju ixtꞌalaktsꞌipaxcavaich ju tuꞌuꞌ. 
Ajuni:

―Pumatam lapanac chꞌanlh ju 
xaqꞌuiu uvas laꞌixlacatꞌun chai 
amachꞌixtaknilh ju makchꞌalhcatnin. 
Chai ju yuchi na makꞌan alh 
alacatam lacatꞌun. 10

 Chai acsni 
chilh ju avilhchan acsni alilh ju 
xaꞌuvas pus amalakachanichilh 
pumatam ixlapanac ju anuꞌ 
chꞌalhcatnin ni caꞌixtaxtaknilh ju 
xalhiꞌut tachi ixꞌalhitꞌatakꞌoxitach. 
Para ju anuꞌ makchꞌalhcatnin 
talhilakanekma. Va talhixcavatsꞌala. 
Chai jantu tuꞌuꞌ taxtaknilh. 11

 Chai 
malakachachokochilh apumatam 
ixlapanac. Chai vana va chun 
tanavipa. Talhilakanekma chai 
tamamaxanilh. Va chunch 
taxcavatsꞌalachokolh. Chai jantu 
tuꞌuꞌ taxtaknilh. 12

 Chai ju amatꞌun 
malakachachokopa ixlhipumatꞌutu 
ixlapanac. Pus ju yuꞌunch vana va 
chun tanavichokopa. Tamacꞌatsani 
chai tamaxtulh lacapuꞌuvas.

13
 Pus ju acsnich ju amanavin 

ju anuꞌ puꞌuvas naulh: “Tas 
nuꞌ aclayach ju chavai. 
Acmalakachayach ju quintsꞌalh 
ju na icmapaini. Ca laich cava 
ni catatalhonilh ju yuchi acsni 
catalaktsꞌinaꞌ”. 14

 Chai chunch ju 

navi. Para ju anuꞌ makchꞌalhcatnin 
acsni talaktsꞌilh talaclajunilh 
sia yuꞌunch: “Yuchach ju anuꞌ ju 
amanavinch cajunaꞌ acsni caniyaꞌ ju 
ixpai. Pus asokꞌotꞌitch. Camakniuch. 
Chai quiꞌanuchꞌan cajunaꞌ ju ani 
puꞌachꞌananti”. 15

 Pus chunchach ju 
tanavi. Tatamacxtulh lacapuꞌuvas 
chai tamakni.

Pus acsni nonkꞌo ju ani chivinti 
ju Jesús pus asacmilh ju lapanacni. 
Ajunich:

―Tꞌas nonatꞌit. Tas 
caꞌulhtuyach ju amatꞌun ju 
anuch chꞌalhcatnin. 16

 Pus 
caminach chai camaknikꞌoyach 
ju anuꞌ chꞌalhcatnin chai aliꞌin 
ju caꞌamachꞌixtaknichokoyach ju 
ixpuꞌuvas.

Pus ju lapanacni acsni 
takꞌasmatlh tuchi ixnajun ju Jesús 
tanaulh:
―Jantu calacasqꞌuinaꞌ ju Dios ni 

chunch ju catapasalh.
17

 Para ju Jesús alaktsꞌilh ju 
lapanacni chai alhikꞌalhtailh:
―Pus ni jantu chunch ju 

catapasayaꞌ pus tijuch ju nomputun 
ju chivinti ju tsꞌokcanta laꞌixchivinti 
Dios junta chani najun:

Ju chiux ju tasacmakꞌalh ju anuꞌ 
ixyonin chakaꞌ

yuchach ju valhch ju chiux ju 
makꞌastumucꞌacanta chakaꞌ 
junta tsꞌokcanta tuchi cꞌata ju 
yocanta.

18
 Pus acsni quintasamakꞌan ju 

lapanacni pus va ixtꞌachunch junita 
tachi acsni pukꞌalhkꞌoscan ju tuꞌuꞌ 
chiux chai tacꞌatsanican. Chai 
acsni icꞌaꞌulani ju lapanacni ju 
ixtalakꞌalhinꞌan pus va ixtꞌachunch 
junita tachi acsni catantꞌalhma ju 

tuꞌuꞌ kꞌai chiux chai jantu tavanan 
lai kꞌostolai.

Sacmican ixlacata ju amapalanti
19

 Pus ju xalackꞌajin palijni chai 
ju yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin na ixtapuxcajui 
ta yu laich catapuchꞌapalh ju 
Jesús ju anuꞌ pantsꞌiquis. Para na 
ixtatalhonita ju lapanacni. Pus ni 
ixtamachakxata ixchivinti ju Jesús 
chai ixtacꞌatsai ni ixlhichivinin 
ju yuꞌunch acsni tavanan naulh 
ju chivinti ixlacata ju puꞌuvas pus 
yuchi ixtalhichꞌapaputun. 20

 Pus 
talhistacli chai amalakachacalh ju 
lapanacni ju catatankꞌajlaktsꞌilh. 
Chai ju yuꞌunch talhitalacasulh 
tachi ju lapanacni ju soknicꞌa 
ixjunita ju ixꞌatalacpastꞌacꞌatꞌan. Va 
ixtapuxcolakxtuniputun ju chivinti 
ni laich catalhimakꞌaxtaknilh 
ju gobernador. 21

 Pus yuchi 
taquilhisacmi:
―Amamakaꞌunuꞌ iccꞌatsayau 

ni naꞌun chai amalanininch ju 
stavasalanti. Chai vaklhtam chun 
alaktsꞌin ju lapanacni. Chai sok 
amalaninin ixlhamapꞌaksin ju Dios. 
22

 Pus tꞌas naꞌunch. Ja lhijun ni 
acꞌamapalanauch ju laꞌixpuꞌucxtin 
ju romanonin u jantu.

23
 Para ju Jesús lana 

amachakxanilh ni va 
ixtaꞌokxchokꞌoputun chai ajuni:
―Tajuch ni va 

quilapuxconiputunau ju 
quintalakꞌalhin. 24

 Aquilamasuniuch 
ju tumin ju lhiꞌamapꞌalananatꞌit. 
Tis ixꞌucxpuꞌ ju ani okslai. Tis 
ixtapakaꞌut ju tsꞌokcanta ju ani.

Pus taꞌakꞌalhtayanalh. Tajunich:

―Ixꞌanuꞌ ju César ixꞌucxtinꞌan ju 
romanonin.

25
 Pus ju acsnich ju Jesús ajunich:

―Pus axtꞌaknitꞌit ju César ju 
ixꞌanuch. Chai axtꞌaknitꞌit ju Dios ju 
ixꞌanuch.

26
 Pus jantu lai talhitajunilh tuꞌuꞌ 

talakꞌalhin laꞌixchivinti ju xanajun 
laꞌixꞌucxlacapuꞌ ju lapanacni. Alai 
va talhamakꞌaninilh ni na kꞌox 
xalhakꞌalhtayanan. Chai va sek 
tataya.

Acsni catalokꞌonchokoyach ju tanita
27

 Ju acsnich tachincha ju aliꞌin 
saduceonin ju jantu ixtalacaꞌi ni 
laich calokꞌonchokolh tam xamatiꞌ 
ju ixnita. Talakmilh ju Jesús chai 
tasacmi:

28
 ―Amamakaꞌunuꞌ ju 

Moisés quintaꞌatsꞌoknunin 
laꞌixlhamapꞌaksin ni canilh tam 
lapanac chai ma camacontilalh 
ixꞌamachakaꞌ para jantu tuꞌuꞌ 
catꞌamacontilalh ju isꞌaskꞌatꞌan 
pus ju ispꞌisekꞌe calhitsucuchokolh 
ju ixꞌamachakach ixjunita ju 
xani. Chai camaꞌalini ju isꞌaskꞌatꞌa 
chai ju yuchi ni tsꞌalh pus ma 
casacnilh ixtapakaꞌut ju lijunto 
ixlakꞌau. 29

 Pus ixꞌalin pumatujun 
lhiꞌalakꞌavin. Chai ju xakꞌai alilh 
ixꞌamachakaꞌ. Para astan nilh 
chai jantu tuꞌuꞌ macontilanilh ju 
isꞌaskꞌatꞌa. 30

 Chai ju ixlhipumatꞌui 
tꞌatsucuchokopa ju ixꞌamachakach 
ixjunita. Chai astan vachuꞌ 
nipa. Jantu tuꞌuꞌ macontilalh ju 
isꞌaskꞌatꞌa. 31

 Chai ju ixlhipumatꞌutu 
tꞌatsucuchokopa. Chai vana 
va chun talakꞌo ixchuxꞌan 
ixpumatujunꞌan. Tus tanikꞌo. Chai 
jantu xamatiꞌ macontilanilh ju 

isꞌaskꞌatꞌa. 32
 Chai ju astan pus 

vachuꞌ nilh ju anuꞌ chakoꞌulh. 
33

 Pus acsni calokꞌonchokocanaꞌ 
pus tis ixꞌamachakach cajunaꞌ ni 
tatꞌatsucukꞌo ixpumatujunꞌan 
lhiꞌalakꞌavin.

34
 Ju acsnich ju Jesús 

akꞌalhtayanalh. Ajunich:
―Ju lapanacni ju ani lacamunutpaꞌ 

tatamakꞌaxtꞌokꞌa chai talaꞌi. 35
 Para 

alin lapanacni ju kꞌox alhiulai 
ju Dios ni catalokꞌonchokoyach 
chai cataꞌanach ju lactꞌiyan. Chai 
ju anch jantu tamakꞌaxtokcan 
chai jantu laꞌican. 36

 Jantu 
tasqꞌuini ni catamakꞌaxtokcha 
ju anch ni jantu catitanichokolh 
ju anch. Alai va ixtꞌachunchach 
catatsucuyanta tachi ju anquilhnin. 
Chai isꞌaskꞌatꞌan Dios tajunita 
ni talokꞌonchokota. 37

 Mas 
isꞌakstu ju Moisés mavasala ni 
catalokꞌonchokoyach ju tanita acsni 
atalacasunilh ju Dios ju lacaꞌachꞌitin 
ju jantu tavanan lai lhcukꞌo. Pus 
ju Moisés acsni tsꞌokꞌula tuchi 
tapasalh ju anch pus naulh ni Dios 
juni ni isDiosꞌan junita ju makꞌaniya 
lapanacni ju Abraham chai ju 
Isaac chai ju Jacob ixꞌajuncan. 
38

 Pus ju Dios ni najun ni isDios 
junita ju anuch lapanacni pus va 
pumavasalai ni tatꞌajun ju yuꞌunch. 
Pus mas nonau ni va nita tam 
xamatiꞌ para ju Dios alhilaktsꞌin 
tachi ju tatꞌajun.

39
 Pus ju acsnich ju aliꞌin sia 

yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin tajunich ju Jesús:
―Amamakaꞌunuꞌ na kꞌox xanaꞌun.
40

 Pus tus acsnich jantu lai tuꞌuꞌ 
aliꞌ talhisacmichokoputulh.

Tis istsꞌalh ju Cristo
41

 Ju Jesús ajunich ju aliꞌin 
fariseonin:
―Tꞌas nonatꞌit. Tas laich 

talhinajun ju lapanacni ni istsꞌalh 
David ju Cristo ju ixnoncan 
camalakachatachilh ju Dios. 42

 Pus 
isꞌakstu ju David chani naulh ju 
laxaꞌalhiqui ju Salmos juncan:

Ju ucxtin Dios junilh ju 
quiꞌucxtin:

“Vanin atꞌaꞌulh junta icvi.
 43 Tus acsni actꞌalalhajayaꞌ ju 

mintꞌalaxcai”.
44

 Pus ni isꞌakstu David naulh ni 
ixꞌucxtin junita pus ju chunch va 
nomputun ni jantu va istsꞌalh junita.

Ju Jesús aꞌulani ju talakꞌalhin
45

 Pus tachi chun ju lapanacni 
takꞌasmatlh acsni chani ajuni 
ixꞌamamakaꞌui ju Jesús:

46
 ―Alhistꞌaccꞌantꞌit ni jantu 

cataꞌokxchokꞌon ju yuꞌunch 
ju na talhatalanininta ju 
milhamapꞌaksinꞌan. Pus ju 
yuꞌunch na takꞌachani ju laclhman 
ixpumpuꞌan tachi ju tam xakꞌai. Chai 
na kꞌox talhiulai acsni amacꞌamican 
ju laꞌixtalhavat lapanacni. Chai na 
takꞌachani ni tatolai laꞌixputolanꞌan 
ju xalackꞌajin ju lacpujitat chai 
lacapuvai. 47

 Va taꞌokxchokꞌotaiꞌini 
ixlacchakaꞌan ju chakolun ju va 
animacontilacanta. Chai astan 
talapalai tachi ju na va kꞌox panicni 
ju tatꞌachivinin ju Dios ni lai 
catapuꞌokxchokꞌolh ju lapanacni ni 
catanaulh ni na tatalhoni ju Dios. 
Para ju yuꞌunch cataꞌamaklhtayananaꞌ 
palai lhu ju ixmakꞌalhkꞌajnatꞌan. Palai 
jantu ju aliꞌin lapanacni.

Pumatam quilhpatiniꞌ chakoꞌulh

21  Junta ixvi ju Jesús 
ju laꞌixpujitatꞌan ju 

istꞌaꞌisraelitanin pus tasoknicꞌa 
taya chai alaktsꞌilh ju makꞌalinin 
ni ixtamujui ixlhakꞌailaktsꞌinꞌan 
lacalactꞌicstꞌi pꞌaklat junta 
ixpumucan tumin ju laꞌixpujitatꞌan. 
2

 Chai vachuꞌ laktsꞌilh pumatam 
chakoꞌulh ju va ixnimacontilacanta 
chai na quilhpatiniꞌ ixjunita. Chai 
ju yuchi mujulh lakatꞌui lactꞌicstꞌi 
tumin. 3 Pus ju Jesús naulh:
―Slivasalh ju iclajunau. Palai 

lhu xaxtꞌakꞌa ju ani quilhpatiniꞌ 
chakoꞌulh ju va nimacontilacanta. 
Palai jantu tachi chun ju aliꞌin. 
4

 Pus tachi chun ju yuꞌunch 
talhikꞌailaktsꞌinch ju Dios ju va 
xajnichokotachalhch. Para ju ani 
mas va quilhpatiniꞌ para xtakkꞌolh 
chux ju ixtimakꞌata.

Calakꞌalhikꞌocanaꞌ ju kꞌai pujitat
5

 Chai ju aliꞌin ju ixtavilanalh 
anch talhichivinilh ju pujitat. 
Ixtanajun ni na kꞌoxich 
ixmaxantilacanta lacacꞌusi chiux 
chai ju lapanacni ixtaxtakta na lhu 
taxtokni ju na laccꞌus ixjunita ni na 
kꞌox catasu ju pujitat. Para ju Jesús 
ajuni:

6
 ―Aclajunau ixlacata ju 

ani taxtokni ju laktsꞌinatꞌit ju 
chavai. Pus caminaꞌ avilhchan 
acsni jantu tuꞌuꞌ catilaꞌucxtavi ju 
chiux ju ixtꞌachiux. Chux lana 
calakꞌalhikꞌocanaꞌ.

Chani lai pucꞌatsacan ni 
caꞌaclayaꞌ ju lacamunutpaꞌ

7
 Chai tasacmich. Tajuni:

―Amamakaꞌunuꞌ tas vananch ju 
caꞌuctaxtuyaꞌ ju ani minchivinti. 
Tijuch ju catasuyach ju lai 
acpucꞌatsayau ni jantu makꞌan 
cativa tus catapasayaꞌ ju ani 
taxtokni.

8
 Chai ju Jesús ajuni:

―Alaktsꞌintꞌit ni jantu 
xamatiꞌ cataꞌokxchokꞌon. Pus 
na lhu lapanacni cataminaꞌ 
laquintapakaꞌut. Chai chanich 
catanonach: “Quitꞌin ju icCristo”. 
Chai vachuꞌ catanonaꞌ ni 
vaninch minta ju avilhchan 
acsni acminchokoyaꞌ. Para tun 
tꞌichꞌakꞌokꞌatꞌit ju yuꞌunch. 9 Chai 
acsni akꞌasmatꞌaꞌitꞌit ni alin ju 
lhilucut chai ni tamacxtuputun ju 
ixꞌucxtinꞌan ju aliꞌin lapanacni pus 
tun tꞌitꞌalhanantꞌit. Pus tasqꞌuini 
ni pꞌulhnan catapasayaꞌ ju ani 
taxtokni. Para jantu lana acsnich ju 
ixꞌaclanti ju lacamunutpaꞌ.

10
 Pus tailhiꞌalh ixchivinti ju Jesús. 

Ajuni:
―Ju amachakꞌan ju lakatam 

kꞌai lacatꞌun catatꞌalasayaꞌ ju 
amachakꞌan alakatam kꞌai lacatꞌun. 
Chai ju lapanacni ju tachꞌakꞌokꞌai 
tam ucxtin catatꞌalasayaꞌ ju 
ixlapanacni ju apumatam ucxtin. 
11

 Chai na lacalhu caꞌalinach 
junta catataclhaꞌ ju lacatꞌun chai 
junta caꞌalinach ju chavanti chai 
junta lhu alin ju takꞌankꞌat. Chai 
catalacasuyaꞌ ju kꞌai lhitalhan ju 
lactꞌiyan. Chai ju lapanacni acsni 
catalaktsꞌinaꞌ na catatalhananaꞌ 
chai catapucꞌatsayaꞌ ni vanin 
ixꞌaclanti ju lacamunutpaꞌ.

12
 Para pꞌulhnan acsni 

tucaꞌ tapasai ju ani taxtokni 
pus catachꞌapayan chai 

catamamakꞌalhkꞌajniyan. Chai 
amakꞌaxtꞌakcꞌanaꞌitꞌit laꞌixmacaꞌan 
ju xalackꞌajin lacpujitatnin. 
Chai atꞌalhnucꞌanaꞌitꞌit. Chai 
alhipꞌinicꞌanaꞌitꞌit ju xalackꞌajin 
chai ju aliꞌin ucxtinin. Chai 
chux ju ani cataꞌulhtuyan va 
ixlacaꞌatalh ni quilachꞌakꞌokꞌayau 
ju quitꞌin. 13

 Para ni chunch ju 
cataꞌulhtuyan pus laich aꞌunaꞌitꞌit 
ju yuꞌunch ju quilacata. 14

 Pus 
pꞌas anaꞌuntꞌit lamiꞌalhunutꞌan 
ni jantu apꞌastꞌacꞌaꞌitꞌit pꞌulhnan 
ta yu laich akꞌalhtꞌayananaꞌitꞌit 
acsni catamucꞌaniyan ju 
mintalakꞌalhinꞌan. 15

 Chunch 
ju alatꞌit ni quitꞌin quiꞌakstu ju 
aclaxtakniyau ju chivinti chai 
ju acꞌatsanti. Chai tachi chun 
ju mintꞌalaxcaiꞌan jantu lai ta 
catapukꞌalhtayanananch nin lai 
catanaulh ni jantu slivasalh tuchꞌi 
nonatꞌit. 16

 Chai mas mimpaiꞌan 
u minatiꞌan catamakꞌaxtꞌakꞌan. 
Chai ju miꞌalakꞌavinꞌan chai 
ju milhiꞌalakꞌavinꞌan chai ju 
miꞌamigojniꞌan catamakꞌaxtꞌakꞌan. 
Chai ju aliꞌin lamilhiꞌuxijnan 
catamakniyan. 17

 Chai chux ju 
lapanacni catalhixcayan va ixlacata 
ni quilachꞌakꞌokꞌayau ju quitꞌin. 
18

 Para mas va tuchi catapasayaꞌ 
aktsꞌiya talhistꞌacꞌan ju Dios chai 
jantu catitsꞌankꞌa ju miꞌatsucuntiꞌan 
jonkꞌalhita. 19

 Pus ni va tachi 
aquilalhilacaꞌanau pus caꞌalinaꞌ ju 
miꞌatsucuntiꞌan jonkꞌalhita.

20
 Acsni alaktsꞌinaꞌitꞌit ju 

lakꞌachakꞌan Jerusalén ni 
catalakachokoputunach ju taropajni 
pus ju acsnich apꞌucꞌatsꞌayaꞌitꞌit 
ni chaꞌalh ju ixpumaclacan. 21

 Ju 
acsnich ju tatꞌonacha ju xaꞌestado 

Judea chach taꞌatsꞌalaꞌalh ju 
xalacatalhpan. Chai ju tavilanancha 
ju lakꞌachakꞌan Jerusalén chach 
tataxtulh. Chai ju va tatꞌonacha 
laꞌixcuxtuꞌan chach taꞌatsꞌalalh. 
Jantu catatanu ju lakꞌachakꞌan. 
22

 Pus ju anuch avilhchan va 
ixpumapalhcan ju talakꞌalhin 
cajunaꞌ. Chai acsni catapasayaꞌ ju 
chunch pus capuꞌuctaxtuyach tachi 
chun ju taxtokni ju tsꞌokcanta 
laꞌixchivinti Dios ixlacata 
yuchi. 23

 Para painiꞌitnich ju 
taꞌakꞌainanta chai ju alin lacatꞌicstꞌi 
isꞌaskꞌatꞌa ju acsni avilhchan. Pus 
slivasalh kꞌai makꞌalhkꞌajnat 
ju caꞌalinaꞌ laꞌixlacatꞌunꞌan ju 
quintꞌaꞌisraelitanin chai ju yuꞌunch 
catalaktsꞌinaꞌ ixtalhkꞌamti ju 
Dios. 24

 Pus ju aliꞌin camaknicanaꞌ 
lacalhilucut. Chai ju aliꞌin tachꞌinin 
canavicanaꞌ chai calhiꞌancanach 
vanta lhiꞌanchach ju alin ju 
lakꞌachakꞌanixni. Chai ju jantu 
israelitanin tajunita yuꞌunch 
ju catatsucuyaꞌ ju lakꞌachakꞌan 
Jerusalén tus acsni cataꞌaktsayach 
ju avilhchan ju alhcanicanta ju 
yuꞌunch.

Acsni caminchokoyaꞌ ju 
Cristo chanich catasuyaꞌ

25
 Chai tamch catasuyaꞌ ju 

avilhchan chai ju malhquiyuꞌ chai 
ju stꞌacu. Chai ju ani lacatꞌun na 
catamakꞌalhkꞌajnanaꞌ ju lapanacni. 
Chai lana jantu catacꞌatsayaꞌ 
tuchi catalayaꞌ ni na catꞌasayaꞌ 
ju alama chai na calucununach 
ju xcan. 26

 Pus vak caꞌanaꞌ ju 
ixꞌalacꞌavantiꞌan ju lapanacni va 
ixlacata ixtalhantichꞌan acsni 
tapastꞌacꞌa tuchi catapasayaꞌ ju 

ani lacatꞌun. Pus mas yuchi ju 
avilhchan chai ju malhquiyuꞌ chai 
ju stꞌacu catalucununach. 27

 Pus 
acsnich ju aquintalaktsꞌinaꞌ ju 
quitꞌin ju quimalakachatachilh 
ju Dios ni lapanac actsucuyaꞌ ju 
ani. Acminaꞌ lacaꞌataputsꞌi chai 
catacꞌatsayaꞌ ju lapanacni ni 
na alin ju quintachaput chai ni 
icxakꞌai. 28

 Pus acsni cataiꞌulayach 
ju ani taxtokni pus asaꞌulatꞌit ju 
miꞌaktsulhꞌan chai akꞌachꞌanaꞌitꞌit 
ni vaninch minta ju avilhchan acsni 
amakꞌalhtꞌaxtꞌucꞌanaꞌitꞌit.

29
 Vachuꞌ ajunilh lakatam chivinti 

ju ixꞌapumavasalaniputun ju tuchi 
ixꞌamalaniputun. Pus ajuni:
―Alaktsꞌintꞌit ju xaqꞌuiu higuera 

chai tachi chun ju aliꞌ qꞌuiu. 
30

 Acsni catsucutachilh xajnichiniꞌ 
ju sastꞌi xaxkꞌoi pus ju uxijnan 
pꞌucꞌatsꞌayatꞌit ni vaninch minta ju 
lacapꞌasni. 31

 Pus vana va chun ju 
ani. Acsni alaktsꞌinaꞌitꞌit ni tꞌajun 
uctaxtunuꞌ ju ani taxtokni pus 
acꞌatsꞌayaꞌitꞌit ni vaninch minta ju 
avilhchan acsni calhinonkꞌoyaꞌ ju 
Dios.

32
 Slivasalh ju iclajunau. Jantu 

catitani ju chavai tatꞌajun lapanacni 
tus acsni jantu uctaxtukꞌojui 
chux ju ani. 33

 Ju lactꞌiyan chai ju 
lacatꞌun calaclayaꞌ. Para aktsꞌiya 
caꞌuctaxtuyaꞌ ju quinchivinti.

34
 Pus alaktsꞌinchꞌokꞌocꞌantꞌit 

miꞌakstuꞌan ju uxijnan. Jantu 
xcai ni na lhu caꞌalilh ju 
macxcai lamiꞌalhunutꞌan chai 
atꞌakꞌapꞌayaꞌitꞌit u na lhu ju 
alhamakꞌaninitꞌit ju xataxtokni ju 
saꞌatsucunti ju ani lacamunutpaꞌ. 
Chai ni chunch ju alatꞌit pus laich 
cachilh ju anuꞌ avilhchan acsni 

jantu cꞌatsꞌayaꞌitꞌit ni laich camilh. 
35

 Pus ju anuꞌ avilhchan acsni 
cachinaꞌ chunch catapasayaꞌ tachi 
ju tapasai acsni tuꞌuꞌ chꞌapacanta 
lacaskꞌapa. Pus va tam pantsꞌiquis 
cachinaꞌ chai astan jantu xamatiꞌ 
ixlhilacaputsꞌun ju ani lacamunutpaꞌ 
laich tamch catapastꞌacꞌaꞌ. 36

 Pus 
va tachi skꞌala atsꞌucꞌutꞌit. Chai va 
tachi asqꞌuinitꞌit ju Dios ni kꞌox 
catalhiulayan chai ixlhiyuchi lai 
apꞌutꞌakꞌalhtꞌaxtꞌuyaꞌitꞌit tachi 
chun ju ani taxtokni ju caminaꞌ. 
Chai vachuꞌ lai atꞌayayaꞌitꞌit 
laquiꞌucxlacapuꞌ ju quitꞌin ju 
quimalakachatachilh ju Dios ni 
lapanac actsucuyaꞌ ju ani. Laich 
atꞌayayaꞌitꞌit laquiꞌucxlacapuꞌ ni 
matiꞌ ju miꞌalactuꞌuntiꞌan.

37
 Pus ju Jesús ixꞌamalaninin ju 

laꞌixpujitatꞌan ju istꞌaꞌisraelitanin 
ju tuncuj. Para ju tsꞌis ixtaxtui ju 
lakꞌachakꞌan. Ixꞌan ju anuꞌ akstijun 
junta puꞌolivonin ixjuncan. 38

 Chai 
tachi chun ju lapanacni na vatsꞌisin 
ixtalakꞌan ju lacpujitat ni va 
ixtakꞌasmatniputun ixchivinti.

Talhichivinin ixchꞌapaca ju Jesús

22  Pus vanin ixchimputun ju 
anuꞌ cꞌatan acsni ixtanavi ju 

xkapavati ju jantu ixlhiyocan ju xatꞌin. 
Chai ju cꞌatan ju ixpupastaccan ju 
anuꞌ atatsꞌisni acsni tatakꞌalhtaxtulh 
laꞌixꞌanintiꞌan ju xalackꞌajin 
istsꞌalan ju makꞌaniya israelitanin. 
2

 Chai ju xalackꞌajin palijni chai ju 
yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin ixtapuxconi ta yu 
laich catapumakniyaꞌ ju Jesús. Para 
na xcai talhiula ni na ixtatalhoni ju 
lapanacni.

3
 Pus pumatam ju 

ixpumacautꞌuiꞌan Judas Iscariote 
ixjuncan. Pus ju lhacaticuru 
chꞌapanilh ixꞌatalacpastꞌacꞌat. 
4

 Chai ju yuchi alh alactꞌachiviniꞌ 
ju xalackꞌajin palijni chai ju 
xaꞌucxtinin ju taropajnich ju 
ixtavilanancha lacpujitat. Ju 
Judas va alh ajuniniꞌ ni laich 
caꞌamakꞌaxtakniyach ju Jesús. 5 Pus 
ju yuꞌunch na talhikꞌachalh chai 
tajunilh ni catamapalaꞌ. 6 Pus ju 
Judas amachꞌanu chai puxcaulich 
ta yu laich capumakꞌaxtakniyach 
ju yuꞌunch acsni matiꞌ lhu cava ju 
lapanacni.

Ju Jesús alactꞌavailh ju 
ixpumacautꞌuiꞌan

7
 Pus chilh ju avilhchan acsni 

cataꞌuyaꞌ ju xkapavati ju jantu 
lhiyalh ju xatꞌin. Vachuꞌ acsni 
istasqꞌuini ni catamakniyaꞌ ju 
ixborregoꞌan ixlacata ju anuꞌ cꞌatan. 
8

 Pus ju Jesús amalakachalh ju 
Pitaluꞌ chai ju Xivan. Ajunich:
―Inchitꞌit lakꞌoxinin ju vaiti 

ixlacata ju chavai cꞌatan ni laich 
caꞌuyau.

9
 Chai ju yuꞌunch tajunich:

―Tas anchach ju lacꞌasqꞌuin ju 
aclakꞌoxiyau.

10
 Chai ju yuchi ajuni:

―Acsni achꞌipꞌinaꞌitꞌit ju 
lakꞌachakꞌan pus apꞌakxtꞌokꞌaꞌitꞌit 
pumatam lapanac ju lhiꞌanta xcan 
laꞌixalu. Pus atꞌaimayaꞌitꞌit ju yuchi 
tus catanuyanta ju lacachakaꞌ. 
11

 Chai aꞌunaꞌitꞌit ju amachakaꞌ: 
“Ju amamakaꞌunuꞌ macaminiyan 
chivinti. Tas ma anchach ju lai 
catꞌavenaꞌ ju ixꞌamamakaꞌunin 
ju chavai cꞌatan”. 12

 Chunchach 

ju aꞌunaꞌitꞌit. Chai ju yuchi 
catalhiꞌanan ju lhitantalactꞌui 
ixchakaꞌ. Chai catamasuniyan ju 
kꞌai chakaꞌ junta kꞌox lakꞌoxicanta. 
Anchach ju alakꞌoxiyaꞌitꞌit ju vaiti.

13
 Pus taꞌalh chai talhitajulh 

tachi ju ajunicalh. Chai anch ju 
talakꞌoxilh ju vaiti.

14
 Pus astan tamilh ju Jesús 

chai ju aliꞌin. Chai acsni 
chaꞌalh ju hora pus ju Jesús 
tapakstitꞌatama ju ixpumacautꞌuiꞌan 
ixtamalakachanꞌan. 15

 Chai ju Jesús 
ajuni:
―Slivasalh ixlhichux quiꞌalhunut 

na xaclacasqꞌuin ni laich 
aclatꞌavenau ju uxijnan ju xavaiti 
ju chavai cꞌatan acsni tucaꞌ 
icmaknican. 16

 Pus jantu aktam 
actiꞌuchokolh ju xavaiti ju ani 
cꞌatan tus acsni caꞌuctaxtukꞌoyaꞌ 
chux tuchi nomputun ju ani cꞌatan. 
Tus caꞌuctaxtuyanta ju lactꞌiyan 
junta lhinajun ju Dios. Tus acsnich 
ju lai acꞌuchokoyaꞌ chai yuchi 
xaclhilacasqꞌuin ni aclatꞌaꞌuyau ju 
chavai.

17
 Pus ju acsnich ju Jesús chꞌapalh 

ju vaso chai junilh lakꞌailaktsꞌiuch 
ju Dios chai naulh:
―Achꞌapꞌatꞌit ju ani vaso. 

Alatꞌakꞌotꞌit ju milhiꞌuxijnan. 
18

 Akꞌotꞌit ju uxijnan ni iclajunau ni 
jantuch actikꞌotchokolh ju vino tus 
acsni vasalh calhinonkꞌoyaꞌ ju Dios.

19
 Astan ju Jesús chꞌapalh 

ju xkapavati chai junilh 
lakꞌailaktsꞌiuch ju Dios. Chai 
chꞌekꞌelh. Chai axtaknilh ju 
yuꞌunch. Ajunich:
―Yuchach ju ani ju quilacatuna 

ju xtakcanta ju milacataꞌan. 
Va tsa chani alatꞌit ni laich 

apꞌupꞌastꞌacꞌaꞌitꞌit ju quiꞌaninti ju 
milacataꞌan.

20
 Chai acsni ixtavenkꞌota 

pus vana va chun navichokopa. 
Chꞌapachokolh ju vaso chai naulh:
―Ju ani lhikꞌotꞌat yuchi ju 

pumavasalacan ju sastꞌi chivinti 
ju iclatꞌatakꞌoxitauch. Chai 
acpumavasalayaꞌ ju anuꞌ chivinti 
ju quiꞌacꞌalhni ju cataxtuyaꞌ ju 
milacataꞌan.

21
 Para ju aquimakꞌaxtꞌakꞌach 

quintꞌavi ju chavai lacamixa. 
22

 Pus aktsꞌiya acniyaꞌ tachi 
ju iclhilhcanicanta. Quitꞌin ju 
quimalakachatachilh ju Dios 
ni lapanac actsucuyaꞌ ju ani. 
Para painich ju anuꞌ lapanac ju 
aquimakꞌaxtꞌakꞌaꞌ.

23
 Pus ju acsnich ju ixꞌamamakaꞌui 

tatsuculh lasacminin sia lhiyuꞌunch 
tis nuꞌ chavaich ju sia lhiyuꞌunch ju 
canaviyaꞌ ju chunch.

Talaclajuni tichi chavaich 
ju palai xakꞌaich

24
 Pus ju acsnich alilh lakatam 

laklakꞌaiti ju sia lhiyuꞌunch 
ju ixꞌamamakaꞌui ju Jesús. Va 
ixtalhilakꞌaji tichi chavaich ju sia 
yuꞌunch ju kꞌox calhiulacalh ni 
yuchi ju xakꞌai canavicalh. 25

 Para 
ju Jesús ajuni:
―Ju lapanacni ju jantu 

quintꞌaꞌisraelitanin tajunita alin 
ixꞌucxtinꞌan ju talhinajun. Chai 
yuꞌunch ju talhinajun na va 
talhitakꞌayachokocan isꞌakstuꞌan tus 
talacasqꞌuin ni calhimispacalh ni 
yuꞌunch ju palai aꞌaktaijunun. Mas 
jantu. 26

 Para jantu chun anavitꞌit ju 
uxijnan. Alai yuchi ju takꞌayaputun 
lamilhiꞌuxijnan capumavasalayaꞌ ni 

vasalh xakꞌai acsni va lacatꞌicstꞌi 
catalacasu chai ni jantu lacasqꞌuin 
ni calakꞌayacalh. Chai yuchi 
ju lhinajun lamilhiꞌuxijnan 
capumalacasuyaꞌ ni vasalh xakꞌai 
acsni cachꞌalhcatnaniyaꞌ ju aliꞌin. 
Jantiyuꞌ ni va cachꞌalhcatnanicalh. 
27

 Pus tꞌas nonatꞌit ju uxijnan. Tis 
chavaich ju palai xakꞌai. Ja yuchi ju 
tolai lacamixa chai vajin. U yuchi 
ju ini ju ixvaiti. Ja jantiyuꞌ ju tolai 
lacamixa. Para ju quitꞌin chun 
icjunita tachi ju va milapanacꞌan.

28
 Uxijnan ju jantu quilamacaju 

acsni na xacmakꞌalhkꞌajnan chai 
ixlacata ju quimakꞌalhkꞌajnat 
chilh ju quiꞌatalacpastꞌacꞌat ni 
xacmacaulh ju quilhichꞌalhcat. 
29

 Chai ni jantu xaquilamaconau ju 
acsnich pus yuchi iclalhilhcaꞌulatau 
ni ucxtinin aꞌunaꞌitꞌit tachi ju 
quimpai ni quilhcaꞌulanilh ju 
quitꞌin. 30

 Ju chunch lai aꞌuyaꞌitꞌit 
chai akꞌotꞌaꞌitꞌit laquimixa acsni kꞌai 
ucxtin acjunach. Chai alhinonaꞌitꞌit 
chux ju ixꞌapapanatnich ju 
ixpumacautꞌuiꞌan istsꞌalan ju Israel.

Pitaluꞌ canonaꞌ ni jantu 
mispai ju Jesús

31
 Chai ju Jesús vachuꞌ chani 

junilh ju Pitaluꞌ:
―Simón ju lhacaticuru 

tasqꞌuinitanch ni laich 
cataꞌulhtuyan tachi ju ulhtucan ju 
tuꞌuꞌ trigo acsni cꞌalhacan. Pus va 
yuchi ju xaꞌamacxtalh ju sun lhiꞌan 
ju un. Para ju xatrigo jantu. Pus ju 
lhacaticuru talaktsꞌintanuputunan 
ni aquilacꞌapꞌauch u 
aquilalhilaksikꞌalhiyau. 32

 Para 
ju quitꞌin ictapaininita ju Dios 
ju milacataꞌan ni jantu lana 

aquilacꞌapꞌauch. Chai acsni 
aqꞌuinchꞌakꞌokꞌachꞌokꞌoyaꞌich 
ju uxintꞌi pus aꞌaktꞌaiꞌutꞌich 
ju milhiꞌalakꞌavin ni vachuꞌ 
ixlhichux ixꞌalhunutꞌan 
aquintalhilaksichokoyaꞌ.

33
 Para ju Pitaluꞌ junich:

―Quiꞌucxtin ju quitꞌin 
aclhilakꞌaꞌiyach mas 
actꞌatꞌalhnucanch. U mas 
actꞌaniyanch.

34
 Para ju Jesús junich:

―Pitaluꞌ icjunan ni chavai 
atatsꞌisni acsni tucaꞌ tꞌasai ju puyux 
pus paktꞌutu ju naꞌuntꞌa ni jantu 
qꞌuimispꞌai.

Calaktsꞌintanucanach ju Jesús
35

 Chai ju Jesús ajunich ju 
ixꞌamamakaꞌui:
―Acsni tavanan iclamalakachau 

chai jantu ixlhipꞌintꞌatꞌit ju 
mintuminꞌan nin mimpastiꞌan nin 
lakatꞌui minchꞌanxtꞌakꞌanꞌan ja tuꞌuꞌ 
xatacꞌacxniyan.

Chai ju yuꞌunch tajunilh ni jantu. 
36

 Pus ju acsnich ju Jesús ajuni:
―Kꞌoxich. Para ju chavai tasqꞌuini 

ni atsꞌucꞌuyaꞌitꞌit tachi tam taropa 
ju an junta alin ju ixtꞌalaxcai. Ju 
chavai ju alin ju ixtumin calhiꞌalh. 
Vachuꞌ ju ispasti. Chai ju matiꞌ 
ixmachita pus castꞌalh ju ixpumpuꞌ 
chai calhitamaulh lakatam. 37

 Pus 
chunch ju aꞌulhtꞌutꞌit ni iclajunau 
ni tasqꞌuini ni caꞌuctaxtuyaꞌ ju 
quilacata ju anuꞌ ju tsꞌokcanta 
laꞌixchivinti Dios junta chani najun: 

“Ju yuchi laktsꞌincalh tachi ju va 
alactuꞌunuꞌ”. Chunch ju najun chai 
tꞌajun uctaxtunuꞌ ju chavai.

38
 Chai ju ixꞌamamakaꞌui tajunich:

―Quiꞌucxtin alin lakatꞌui 
quimachitaꞌan.

Chai ju yuchi ajunich:
―Chach va anch lhitamactalh.
Pus va naulh ju chunch ni 

jantu ixtamachakxani tuchi ju 
ixꞌajumputun.

Ju Jesús tꞌachivinilh ju Dios
39

 Ju Jesús taxtulh lacachakaꞌ 
chai alh ju anuꞌ akstijun 
junta puꞌolivonin ixjuncan 
tachi ju aktsꞌiya ixlai. Chai 
ju ixꞌamamakaꞌui vachuꞌ 
tachꞌakꞌokꞌalh. 40

 Chai acsni 
tachaꞌalh junta aktsꞌiya 
ixtaꞌastacnan pus ju Jesús ajuni ju 
ixꞌamamakaꞌui:
―Atꞌachꞌivinintꞌit ju Dios ni jantu 

cataꞌokxchokꞌoyan ju lhacaticuru.
41

 Chai ju yuchi alh ixlhimakat 
tachi ju laich macaꞌancan ju chiux. 
Chai ju anch ju yuchi taꞌaktsokotalh 
chai tꞌachivinilh ju Dios. 42

 Junich:
―Quimpai ni lacꞌasqꞌuinch 

aqꞌuimakꞌosunin ju ani 
makꞌalhkꞌajnat. Para jantu 
iclacasqꞌuin ni anavitꞌi ju 
quinkꞌachat quitꞌin. Alai yuchi ju 
anavitꞌi ju minkꞌachat ju uxintꞌi.

43
 Chai talacasunilh pumatam 

anquilh ju mincha lactꞌiyan chai 
xtaknilh ju ixtachaput. 44

 Chai 
ni na ixmakꞌalhkꞌajnan pus lana 
ixlhichux ixꞌalhunut ju tapaininilh 
ju Dios. Chai ju ixtalhtꞌajat valhch 
tachi ju tuꞌuꞌ acꞌalhni ju kꞌalhtankꞌai 
lachꞌapata chai ixtamayacha ju 
lacatꞌun.

45
 Pus acsni tꞌachivinkꞌo ju Dios 

pus taya chai alakminchokolh ju 
ixꞌamamakaꞌui. Chai alhitajulh 

ni va ixtalhtatanan ni na 
ixtaꞌamakꞌaninin. 46

 Chai ajunich:
―Tꞌas ni va lhtꞌatꞌapꞌalatꞌit. 

Akꞌostꞌolatꞌit. Atꞌachꞌivinintꞌit ju 
Dios ni jantu cataꞌokxchokꞌoyan ju 
lhacaticuru.

Tachꞌin lhiꞌancalh ju Jesús
47

 Chai acsni ixtꞌajuncaꞌ 
alactꞌachiviniꞌ ju ixꞌamamakaꞌui ju 
Jesús pus tachincha ju ixtalhavat 
lapanacni. Chai ixꞌapꞌulhnita ju 
anuꞌ ixlhipumacautꞌuiꞌan ju Judas 
ixjuncan. Chai lakmilh ju Jesús ni 
camacchꞌuchꞌuyach. 48

 Para ju Jesús 
junich:
―Judas ja lacaꞌamacchꞌuchꞌunti 

ju aqꞌuimakꞌaxtꞌakꞌaꞌ ju quitꞌin ju 
quimalakachatachilh ju Dios ni 
lapanac actsucuyaꞌ ju ani.

49
 Pus ju ixꞌamamakaꞌui acsni 

talaktsꞌilh tuchi catapasayach pus 
tajunich:
―Quiꞌucxtin ja acmakniyauch 

lacamachita.
50

 Chai pumatam sia 
lhiyuꞌunchach macꞌatsani 
ju ixlapanac ju xakꞌai pali. 
Chakxpꞌuxnilh ju ixꞌakꞌaxkꞌolh ju 
ixcatucana. 51

 Para ju Jesús juni:
―Chach va anch lhitamactalh.
Chai ju Jesús chꞌapalh ju 

ixꞌakꞌaxkꞌolh ju anuꞌ lapanac 
chai lana catumucꞌachokolh. 
52

 Pus ju xalackꞌajin palijni chai 
ju xataropajni lacpujitat chai ju 
papanin yuꞌunch ju ixtaminta inin 
ju Jesús. Chai ju Jesús ajunich:
―Tajuch ni va quilanaviyau tachi 

tam akꞌalhonaꞌ ju chꞌapꞌapꞌutꞌunatꞌit 
ni lhitꞌantꞌatꞌit ju mimachitaꞌan 
chai ju minqꞌuiuꞌan. 53

 Pus 
chux tuncujun xaclatꞌavilhchau 

lamilacpujitatꞌan chai ju anch jantu 
quilachꞌapauch. Para ju chavai ju 
Dios talakꞌaꞌiniyan ni chunch ju 
aquilaꞌulhtuyau. Vachuꞌ lakꞌaꞌinilh 
ju lhacaticuru ni chunch ju 
aquiꞌulhtulh.

Ju Pitaluꞌ naulh ni jantu 
mispai ju Jesús

54
 Pus tachꞌapalh ju Jesús. 

Talhiꞌalh chai tamanucha 
laꞌixchakaꞌ ju xakꞌai pali. Pus ju 
Pitaluꞌ va ixlhimakat chꞌakꞌokꞌalh. 
55

 Pus ju aliꞌin ixtamalhculatach 
ixpulacni ta ixlakachakꞌaxnucanta 
ju ixchakaꞌ ju xakꞌai pali. Chai 
ixtalacskꞌonvilanalh. Chai vachuꞌ 
ixmakvi ju Pitaluꞌ. 56

 Pus pumatam 
atsiꞌ acsni laktsꞌilh ni anchach 
vachuꞌ ixmakskꞌonvi ju Pitaluꞌ pus 
lana skꞌotutu chai naulh:
―Ju ani vachuꞌ ixmakꞌanta ju 

yuchi.
57

 Para ju yuchi naulh ni jantu. 
Junich:
―Chakoꞌulh jantu icmispai ju 

yuchi.
58

 Chai ni pantsꞌiquis jumpa pus 
laktsꞌinchokopa apumatam chai 
junich:
―Ju uxintꞌi vachuꞌ makyuꞌunch.
Para ju Pitaluꞌ junich:

―Jantu quitꞌin.
59

 Chai ni tapasalh tachi tam hora 
pus apumatam pꞌas naulh:
―Slivasalh ni vachuꞌ ixtꞌavilhcha 

ju yuchi ju ani ya ni vachuch 
amachakaꞌ xaꞌestado Galilea.

60
 Para ju Pitaluꞌ junich:

―Jantu icmachakxai tuchꞌi 
qꞌuiꞌuni.

Chai acsni ixtꞌajuncaꞌ chiviniꞌ 
pus lana tꞌasalh ju puyux. 61

 Pus ju 

Jesús talakaspꞌitlh chai laktsꞌilh ju 
Pitaluꞌ. Chai ju Pitaluꞌ lana pastaclh 
ju ixchivinti tachi ju ixjunita ni 
paktꞌutu canonaꞌ ni jantu mispai 
acsni tucaꞌ tꞌasata ju puyux. 62

 Pus 
taxtulh ju Pitaluꞌ chai na pꞌas 
tsuculh kꞌalhunuꞌ.

Talhitsꞌiꞌilh ju Jesús
63

 Pus ju anuch lapanacni 
ju ixtalhistꞌacꞌach ju Jesús va 
ixtalhitsꞌiꞌinch ju yuchi chai 
ixtalakanekmai. 64

 Chai acsni 
talakpuchꞌilh pus talacpasa chai 
tajunilhch:
―Anauch tichi chavaich ju 

xaꞌulaniyan.
65

 Chai ixtajuni na lhu macxcai 
chivinti.

Ju Jesús alacatam lhiꞌancalh
66

 Chai acsni tunculh pus 
tatakꞌaixtoklh ju xapapanin sia 
yuꞌunch ju israelitanin chai ju 
xalackꞌajin ixpalijniꞌan chai ju 
yuꞌunch ju na ixtalhatalanininta 
ixlhamapꞌaksinꞌan ju 
istꞌaꞌisraelitanin. Pus yuꞌunch 
ju ixtalhinajun sia yuꞌunch ju 
israelitanin chai anch ju lhimincalh 
ju Jesús. Chai tajunich:

67
 ―Ja uxintꞌich ju Cristoꞌat. Yuchi 

ju ixnoncan camalakachatachilh ju 
Dios. Aquilajuniuch.

Para ju Jesús ajunich:
―Mas aclajuniu jantu atꞌilacꞌaꞌitꞌit. 

68
 Chai mas aclasacmiu tuꞌuꞌ ixlacata 

yuchi jantu tuꞌuꞌ aquintilalhikꞌalhtajiu 
nin yuchi ni lai aquintilamacaju. 
69

 Para tus chavai actolach vanin 
junta vi ju Dios ju na tachapun. 
Quitꞌin ju quimalakachatachilh ju 
Dios ni lapanac actsucuyaꞌ ju ani.

70
 Pus ju acsnich ixchuxꞌan tajuni:

―Pus ja uxintꞌiꞌas ju istsꞌalh Dios.
Chai ju yuchi ajunilh:
―Chunch tachi ju nonatꞌit.
71

 Pus ju acsnich ju yuꞌunch 
talaclajunilh:
―Pus tis alich chivinti ju 

maktasqꞌuiniyau ni quiꞌakstuchꞌan 
ju xakꞌasmatniyau tuchi xanajun.

Jesús laꞌixpuꞌucxtin Pilato

23  Pus ju acsnich ixchuxꞌan 
ju xalackꞌajin sia yuꞌunch 

ju israelitanin talhiꞌalh ju Jesús 
laꞌixpuꞌucxtin ju Pilato. Pus ju yuchi 
ixꞌucxtinꞌan ixjunita ju romanonin. 
2

 Chai ju lapanacni tatsuculh 
ulaninin ixtalakꞌalhin ju Jesús. 
Tajunich ju Pilato:
―Ju ani ya lapanac iclhitaju ni 

va lakꞌalhiputun ju lakꞌachakꞌan 
chai kꞌalhtsajui ni amapalanancan 
laꞌixmacni ju César. Chai ixnajun 
ni isꞌakstu ju Cristo junita chai kꞌai 
ucxtin junita.

3
 Pus ju acsnich ju Pilato sacmilh 

ju Jesús. Junich:
―Ja uxintꞌich ju ixꞌucxtinꞌan ju 

israelitanin.
Chai ju Jesús junich:
―Chunch tachi ju naꞌun.
4

 Pus ju acsnich ju Pilato ajuni ju 
xalackꞌajin palijni chai ju ixtalhavat 
lapanacni:
―Jantu tuꞌuꞌ talakꞌalhin 

iclhitajuni ju ani lapanac.
5

 Para ju yuꞌunch va apalai pꞌas 
tajuni:
―Para ju yuchi va amalasani 

ju lapanacni chai amalani ju 
lapanacni ju ixlhamapꞌaksin tachi 
ixlhilacaputsꞌun ju xaꞌestado Judea. 
Pus taiꞌulachalh tus ju xaꞌestado 

Galilea chai tailhiꞌalh tus chilh ju 
ani.

Ju Jesús laꞌixpuꞌucxtin Herodes
6

 Pus ju Pilato acsni kꞌasmatlh 
ju ixchivintiꞌan pus sacmilh ni 
amachakaꞌ junita ju xaꞌestado 
Galilea. 7 Chai acsni cꞌatsa ju Pilato 
ni amachakaꞌ anch ixjunita ju Jesús 
junta ixlhinajun ju gobernador 
Herodes pus lana malakachanilh 
ju yuchi. Chai ni cꞌatan ixjunita ju 
acsnich pus ju Herodes vachuꞌ anch 
ixvilhcha ju lakꞌachakꞌan Jerusalén. 
8

 Chai ju Herodes acsni laktsꞌilh ju 
Jesús pus na kꞌachalh ni na makꞌan 
ju ixlaktsꞌimputun. Pus na lhu 
taxtokni iskꞌasmatꞌa ixlacata yuchi 
chai na ixlaktsꞌimputun ni tuꞌuch 
lhamakꞌan canavi. 9 Pus na lhu 
chivinti ju xasacmi. Para ju Jesús 
jantu tuꞌuꞌ xalhikꞌalhtaji. 10

 Chai 
vachuꞌ ixtavilanalh ju xalackꞌajin 
palijni chai ju ixtalhatalanininta 
ju ixlhamapꞌaksinꞌan ju 
istꞌaꞌisraelitanin. Chai ju yuꞌunch 
tapꞌastu ixtachivimakꞌan ju Jesús. 
11

 Pus ju acsnich ju Herodes chai 
ju ixtaropajni tatalacasunilh ni 
jantu tuꞌuꞌ ixtalhiulai ju Jesús. 
Chai talhimakꞌakꞌamanalh. 
Tamalakchꞌinilh ju cꞌusi pumpuꞌ 
tachi ju talakchꞌi ju xalackꞌajin. 
Chai acsni talhimakꞌakꞌamanankꞌo 
pus malakachanichokopa ju 
Pilato. 12

 Pus ju acsnich avilhchan 
talamaꞌamigoxla ju Pilato chai 
ju Herodes. Pus ju pꞌulhnan va 
ixtalaxcajich.

Lhinoncalh ixmaknica ju Jesús
13

 Pus ju acsnich ju Pilato 
atꞌasanichokolh ju xalackꞌajin 

palijni chai ju xalackꞌajin sia 
yuꞌunch ju israelitanin chai 
ixtalhavat lapanacni. 14

 Chai 
ajunich:
―Ju uxijnan quilalhiminitauch 

ju ani lapanac ni va nonatꞌit ni 
amalasani lapanac junita. Para ju 
quitꞌin icquilhasacmita ju yuchi 
ju lamiꞌucxlacapuꞌan chai jantu 
tuꞌuꞌ iclhitajuni talakꞌalhin tuchꞌi 
lhichꞌivimakꞌanatꞌit ju uxijnan. 
15

 Chai nin yuchi ju Herodes jantu 
xalhitajuni ju ixtalakꞌalhin. Yuchi 
quilhimalakachanichokochilh. 
Pus ju ani lapanac jantu tuꞌuꞌ 
talakꞌalhin navita ju lai calhimakni. 
16

 Pus yuchi aclhinonaꞌ ju ixꞌulanica 
chai acmaconach.

17
 Pus ju anuꞌ cꞌatan ju lapanacni 

aktsꞌiya istasqꞌuini ju gobernador 
ni caꞌamaconicalh pumatam tachꞌin 
ni chunch ixtalhilanita. 18

 Pus ju 
ixtalhavatꞌan lapanacni va kꞌaixtam 
pꞌas tanaulh:
―Jantu amacꞌau ju ani ya lapanac. 

Alai yuchi ju alhinauch ixlhiꞌanca. 
Yuchi ju Barrabás ju iclacasqꞌuinau 
ni aquilamaconiuch.

19
 Pus ju anuꞌ Barrabás 

ixlhitꞌalhnucanta ni va ixꞌamalasani 
ju amachakꞌan anch chai va 
ixꞌamakninin. 20

 Para ju Pilato ni va 
ixmacomputun ju Jesús pus aktam 
axakꞌalachokopa ju ixtalhavatꞌan 
lapanacni. 21

 Para ju yuꞌunch na 
pꞌas ixtanonchokopalai:
―Amaqꞌuilhtꞌatꞌich ju lacacurus.
22

 Chai ajunchokopa ju 
ixlhipaktꞌutu:
―Para tajuch. Tis talakꞌalhin ju 

navita ju yuchi. Ju quitꞌin jantu 
tuꞌuꞌ talakꞌalhin ju iclhitajuni ju 
lai aclhinaulh ixmaknica. Alai 

va aclhinonach ixꞌulanica chai 
acmaconach.

23
 Para ju yuꞌunch na pꞌas 

ixtanajun acsni istasqꞌuinch ni 
camaquilhtacalh ju lacacurus. 
Pus ju laꞌixchivintiꞌan ju yuꞌunch 
chai laꞌixchivintiꞌan ju xalackꞌajin 
palijni tatꞌalalhajalh. 24

 Chai ju 
Pilato lhinaulh ni chach navicalh 
tachi istasqꞌuinta ju ixtalhavatꞌan 
lapanacni. 25

 Chai amaconilh ju 
anuꞌ lapanac ju ixlhitꞌalhnucanta ni 
va ixꞌamalasani ju lapanacni chai 
ni va amakniniꞌ ixjunita. Yuchach 
ju istasqꞌuinita ju lapanacni. 
Chai makꞌaxtaklich ju Jesús ju 
laꞌixkꞌachatꞌan ju yuꞌunch.

Maknicalh ju Jesús
26

 Chai acsni talhiꞌalh ju Jesús pus 
tachꞌapayaulh pumatam lapanac 
ju Simón ixjuncan. Amachakaꞌ 
xalacatꞌun Cirene. Ju yuchi 
va ixmintacha lacacuxtu. Pus 
tamakxkꞌokꞌalh ju curus chai ju 
yuchi tamalhiꞌanilh junta ixpꞌulai 
ju Jesús.

27
 Chai na lhu lapanacni 

ixtachꞌakꞌokꞌata ju Jesús. Chai na 
lhu chakolun ixtamakꞌanta vachuꞌ 
chai na ixtalackꞌalhun chai na 
pꞌas ixtalactꞌasai. 28

 Para ju Jesús 
atalakaspꞌitnilh chai alacjunich:
―Chakolun amachakꞌan 

Jerusalén jantu aquilalhikꞌalhu 
ju quitꞌin. Alai miꞌakstuꞌan 
alhikꞌalhunchꞌokꞌocꞌantꞌit. Chai 
alhikꞌalhuntꞌit ju miꞌaskꞌatꞌan. 
29

 Chunch ju alatꞌit ni caminaꞌ ju 
avilhchan acsni chani catanonach 
ju lapanacni: “Na kꞌox ju 
isꞌatsucuntiꞌan ju chakolun ju jantu 
lai ixꞌalin ju isꞌaskꞌatꞌa chai ju jantu 

tavanan taꞌakꞌainalh chai ju jantu 
tavanan taꞌamatsꞌiquinilh ju tam 
askꞌatꞌa”. 30

 Pus ju acsnich avilhchan 
ju lapanacni catanonaꞌ ni palai 
kꞌox cava ni va capukꞌaitajunulh ju 
tuꞌuꞌ talhpa chai caꞌamakni. U ni 
va caꞌakxtakma ju tuꞌuꞌ lacatꞌicstꞌi 
talhpa. 31

 Chunch catanonaꞌ ni 
caꞌalinaꞌ ju kꞌai makꞌalhkꞌajnat ju 
acsni. Pus ju tuꞌuꞌ lhtacni qꞌuiu 
jantu xavacan. Pus vana va chun ju 
quitꞌin. Jantu lhijun ni acmaknicalh 
ni matiꞌ ju quintalakꞌalhin ju 
quitꞌin. Para ju uxijnan chunch 
untꞌatꞌit tachi ju tuꞌuꞌ xaxixni 
qꞌuiu ju xavacan. Pus ju alin 
ixtalakꞌalhin mamakꞌalhkꞌajnican. 
Chai ixlhiyuchi 
amamakꞌalhkꞌajnicꞌanaꞌitꞌit ju 
uxijnan.

32
 Chai talhiꞌalh vachuꞌ apumatꞌui 

tachꞌinin ju catꞌamaknicananta 
ju Jesús. Para ju yuꞌunch aktsꞌiya 
ixtanavita tuꞌuꞌ talakꞌalhin. 33

 Chai 
acsni tachaꞌalh ju anuꞌ akstijun 
junta saꞌaktsulh juncan pus 
anchach ju tamaquilhta ju Jesús 
chai ixtꞌiyunꞌan alactuꞌunin. Ju 
pumatam tamaquilhta laꞌixlhicana 
iscurus ju Jesús. Chai ju akꞌantam 
laꞌixlhimacx. 34

 Chai ju Jesús naulh:
―Quimpai amacꞌacxaninch ju 

ani tayanalh lapanacni ni jantu 
tacꞌatsai tuchi tanavi.

Chai talalhvaknilh ixpumpuꞌ 
ju Jesús. Chai talhilaslajlich ni 
catacꞌatsayaꞌ tis ixꞌanuch cajunaꞌ ju 
lakatam cꞌus ixpumpuꞌ. 35

 Chai ju 
ixtalhavat lapanacni va taskꞌotutulh. 
Chai mas yuꞌunch ju xalackꞌajin 
ixtalhitsꞌiꞌinch ju Jesús. Ixtanajun:
―Ju yuchi amakꞌalhtaxtulh ju 

aliꞌin. Pus chach makꞌalhtaxtucalh 

isꞌakstu ni sala yuchi ju Cristo ju 
sacxtuta ju Dios.

36
 Chai vachuꞌ ju taropajni 

talhitsꞌiꞌilh. Talakchaꞌalh ni va 
ixtaxtakniputun ju pinquin ju jantu 
can ixjunita. 37

 Chai tajunich:
―Ni sala ixꞌucxtinꞌat ju 

mintꞌaꞌisraelitanin pus 
amakꞌalhtꞌaxtꞌucꞌach miꞌakstu.

38
 Chai istsꞌokcanta laꞌisꞌaktsulh 

iscurus ju chivinti ju chani ixnajun: 
“Ju ani yuchach ju ixꞌucxtinꞌan ju 
israelitanin”. Chai istsꞌokcanta 
lacalhigriego chai lacalhilatin chai 
lacalhihebreo.

39
 Chai pumatam ju anuꞌ 

alactuꞌunin ju ixꞌatꞌamaquilhtacanta 
ju Jesús ixlhitsꞌiꞌin vachuꞌ. Chai 
juni:
―Ju uxintꞌi ni sala Cristoꞌat pus 

amakꞌalhtꞌaxtꞌuchꞌokꞌocꞌach ju 
miꞌakstu chai vachuꞌ ju quijnan.

40
 Para kꞌailh ju akꞌantam. Junich:

―Ja jantu lana tꞌalhoni ju Dios 
ni vana va chun ju makꞌalhkꞌajnan 
ju uxintꞌi tachi ju yuchi. 41

 Chai 
ju quijnanꞌan islivasalh lhijun ni 
camakꞌalhkꞌajnanauch ni navitauch 
ju alactuꞌunti. Para ju ani jantu tuꞌuꞌ 
alactuꞌunti ju navita.

42
 Pus ju acsnich ju yuchi junilh ju 

Jesús:
―Aqꞌuimpꞌastꞌacꞌaꞌich ju quitꞌin 

acsni ucxtin atꞌanchꞌokꞌoyaꞌ.
43

 Chai ju Jesús junich:
―Slivasalh ju icjunan. Chavai 

avilhchan ju aqꞌuintꞌatꞌolaꞌ ju 
lactꞌiyan.

Nilh ju Jesús
44

 Acsni chaꞌalh tachi kꞌatuncu 
pus na tsꞌis va ixlhilacaputsꞌun 
ju anuꞌ lacatꞌun. Chai chunchach 

va tus lakatꞌutu hora atokꞌoxanaꞌ. 
45

 Va tsꞌankꞌalh ju avilhchan. Chai 
ju lacpujitat ixꞌalin lakatam kꞌai 
pumpuꞌ ju ixyocanta ni pulactꞌui 
ixpunavicanta. Pus ju acs 
pantsꞌiquis pus lana lhtꞌit takꞌexlh 
ju anuꞌ pumpuꞌ laꞌixlacaitat. 46

 Chai 
ju Jesús tsꞌau tꞌasalh. Chai naulh:
―Quimpai lamimacaꞌ 

icmakꞌaxtakniyan ju quintacuvin.
Chai acsni naulh ju chunch pus 

lana nilh.
47

 Chai ju xacapitán ixtaropajni 
ju romanonin acsni laktsꞌilh tuchi 
tapasalh pus lakꞌaya ju Dios acsni 
naulh:
―Ju ani lapanac slivasalh na 

soknicꞌa ixjunita.
48

 Pus na lhu lapanacni ixtayanalh 
ni va ixtalaktsꞌimputun ju ani 
lhamakꞌan. Chai ixchuxꞌan 
acsni talaktsꞌilh tuchi tapasalh 
pus alactanquilhacsacalh ni 
chunch ixtanavi ju acsnich 
ni na ixtaꞌamakꞌaninin. Chai 
taꞌanchokolh laꞌixchakaꞌan. 49

 Para 
chux ju ixtꞌalamispan ju Jesús chai 
ju chakolun ju ixtachꞌakꞌokꞌata 
ju ixtatꞌamintacha ju xaꞌestado 
Galilea pus va makat ixtayanalh. 
Ixtalaktsꞌin tuchi tapasalh.

Macnucalh ju Jesús
50

 Chai ixꞌalin pumatam lapanac 
ju José ixjuncan. Amachakaꞌ 
Arimatea. Chai ju yuchi 
makyuꞌunch ixjunita ju xalackꞌajin 
sia yuꞌunch ju israelitanin. Chai 
ju yuchi na kꞌox lapanac ixjunita 
chai na soknicꞌa. 51

 Ju yuchi 
vachuꞌ ixpacxantaji ju avilhchan 
acsni kꞌai ucxtin cajunaꞌ ju 
Dios. Chai jantu kꞌox xalhiulai 

ju yuchi tachi ixtalhichivinin 
ju Jesús ju ixtꞌaxalackꞌajin nin 
tachi ju xatanavi. 52

 Pus ju yuchi 
lakꞌalh ju Pilato chai quisqꞌuinilh 
ju ixlacatuna ju lijunto Jesús. 
53

 Chai ni lakꞌaꞌinilh ju Pilato pus 
ju yuchi alh chai pꞌuxlich. Chai 
pachꞌi lacalhman pumpuꞌ. Chai 
quimacnucalh ju lacalhucucu 
talhpa. Chai ju anch jantucaꞌ 
xamatiꞌ ixmacnucanta. 54

 Chai ju 
acsnich xamisparas ixjunita ju 
avilhchan paꞌastacni acsni jantu lai 
ixtachꞌalhcatnan.

55
 Chai ju chakolun ju 

ixtatꞌamintacha ju Jesús ju 
xaꞌestado Galilea tachꞌakꞌokꞌalh ju 
José. Talaktsꞌilh junta macnucalh ju 
lijunto Jesús chai ta yu xamamacan 
ju ixlacatuna. 56

 Chai ju chakolun 
taꞌanchokolh laꞌixchakaꞌan. 
Talakꞌoxilh ju achꞌitin chai ju 
cꞌuchꞌu ju na cꞌus acamin. Chai 
taꞌastacnalh ju avilhchan paꞌastacni 
tachi ju ixnajun lacalhamapꞌaksin.

Lokꞌonchokolh ju Jesús

24  Pus va spalala tsuculh 
atuncunuꞌ ju lhitumincu 

acsni taꞌalh ju chakolun junta 
ixmacnucanta ju lijunto Jesús. 
Talhiꞌalh ju achꞌitin ju na cꞌus 
acamin ju ixtalakꞌoxita. Chai vachuꞌ 
ixtamakꞌanta ju aliꞌin tꞌacunin. 
2

 Chai talhitajulh ju chiux ni 
makꞌosucanta. Yuchi ju xamalhtich 
ixjunita junta ixmacnucanta ju 
Jesús. 3 Chai acsni tatanu pus jantu 
talhitaju ju ixlacatuna ju Jesús. 
4

 Para acsni na ixtalhamakꞌaninin 
ni matiꞌ tuꞌuꞌ ixma ju anch pus 
lana anch tatayacha ixpumatꞌuiꞌan 
lapanacni ju ixtalakchꞌita 

lakslipnicꞌa ixpumpuꞌan. 5 Pus 
lana na tatalhanalh ju chakolun 
chai tatakꞌentalh. Para ju anuch 
lapanacni tajunich:
―Tajuch ni va pꞌuxcꞌoyatꞌit ju tꞌajun 

junta amacnucan ju tanita. 6 Ju 
yuchi jantu ani ma. Lokꞌonchokota. 
Apꞌastꞌactꞌit tuchi xatajunan acsni 
ixvilhchalhcaꞌ ju xaꞌestado Galilea. 
7

 Xatajunan ni aktsꞌiya istasqꞌuini 
ni camakꞌaxtakcanaꞌ laꞌixmacaꞌan 
ju lapanacni ju na alactuꞌunin 
tajunita. Yuchi ju malakachatachilh 
ju Dios ni lapanac catsucuyaꞌ ju 
ani. Chai camaquilhtacanaꞌ para 
calokꞌonchokoyach ju ixlhilakatꞌutu 
avilhchan.

8
 Pus acsnicaꞌ ju tapastaclich 

ju ixchivinti ju Jesús. 9 Pus 
tataspꞌitchokocha junta 
ixmacnucanta ju Jesús acsni tucaꞌ 
ixlokꞌonchokota chai taꞌamacꞌatsani 
tachi chun ju ani taxtokni ju 
ixpumacautamꞌan chaich ju aliꞌin. 
10

 Pus yuꞌunch ju Malia amachakaꞌ 
Magdala chai ju Xivana chai ju 
Malia ixnati ju Jacobo chai ju 
aliꞌin chakolun ju tajunilh ju 
ixtamalakachan ju Jesús tachi chun 
ju ani taxtokni. 11

 Para ju yuꞌunch 
ixtanajun ni va kꞌaya ixtanajun ju 
tꞌacunin. Lana jantu taꞌalacaꞌinilh.

12
 Para ju Pitaluꞌ lana taya. 

Atsꞌalaꞌalh junta ixmacnucanta ju 
Jesús acsni tucaꞌ ixlokꞌonchokota. 
Chai acsni lhan quitalacnu pus 
laktsꞌilh ni va yuchi ju ixma ju 
pumpuꞌ. Pus anchokolh laꞌixchakaꞌ. 
Alhamakꞌaniniꞌalh tuchi xatapasai.

Tuchi tapasalh laxati ju Emaús
13

 Pus ju acsnich avilhchan 
pumatꞌui sia yuꞌunch ixtaꞌanta ju 

lakꞌachakꞌan Emaús. Vanin ixtꞌavi 
ju lakꞌachakꞌan Jerusalén. Tachi ju 
xaꞌalhtanta lakatꞌui hora. 14

 Chai 
ixtalhichiviꞌanta tachi chun ju 
taxtokni ju ixtapasata. 15

 Chai acsni 
ixtalacchiviꞌanta pus lana chincha 
isꞌakstu ju Jesús chai kꞌaixtam 
atꞌaꞌalh. 16

 Para ju ixꞌalacꞌavantiꞌan 
va lataminicalh ni jantuch 
catamispa ju Jesús. 17

 Pus ju yuchi 
ajunich:
―Tijuch ju lacnonatꞌit ju uxijnan 

junta alhtꞌananatꞌit. Chai tajuch ni 
na va amakꞌanininatꞌit.

18
 Chai akꞌalhtayanalh pumatam 

ju ixtꞌiyunꞌan ju Cleofas ixjuncan. 
Junich:
―Tachi chun ju lapanacni ju 

ixtatꞌonacha ju lakꞌachakꞌan 
Jerusalén ca va uxintꞌi ju jantu 
cꞌatsꞌai tuchi xatapasai ju anch ju 
chavai.

19
 Chai ju yuchi ajunich:

―Tis talakxtuch.
Chai ju yuꞌunch tajunich:
―Ixlacata ju Jesús amachakaꞌ 

Nazaret. Pus laꞌixꞌucxlacapuꞌ ju 
Dios chai laꞌixꞌucxlacapuꞌan ju 
lapanacni ju yuchi malacasulh ni 
vasalh ixlapanac Dios ixjunita. Chai 
na lai ixnavi ju tuꞌuꞌ lhamakꞌan 
chai na lai ixꞌamalaninin ixchivinti 
Dios. 20

 Para ju xalackꞌajin palijni 
chai ju xalackꞌajin quiꞌucxtin 
quincꞌan tamakꞌaxtaklh ju Jesús 
chai tamaknilh ju lacacurus. 21

 Para 
ju quijnan xacnonau ni yuchi 
ixjunita ju xaquintamakꞌalhtaxtun 
ju quijnanꞌan ju israelitanin 
juntau. Chai jantu va yuchi. Para 
chavai ixlhilakatꞌutu avilhchan ju 
xatapasai ju ani taxtokni. 22

 Chai 
vachuꞌ na iclhamakꞌanininau tuchi 

talaktsꞌilh ju aliꞌin chakolun ju sia 
quijnan. Ju yuꞌunch ma na vatsꞌisin 
taquilacaꞌalh junta ixꞌacnui ju Jesús. 
23

 Para ma jantu talhitajunilh ju 
ixlacatuna. Alai tataspꞌitcha chai 
tanaulh ni ma ixtalaktsꞌinta vachuꞌ 
ju anquilhnin. Chai ju yuꞌunch 
ma tanaulh ni ma tꞌajun ju Jesús. 
24

 Chai ju aliꞌinch sia quijnan vachuꞌ 
taquilalh junta ixꞌacnui chai chunch 
ju talhitajulh tachi ju ixtanajunta 
ju chakolun. Para ju Jesús ma jantu 
talaktsꞌilh.

25
 Pus ju acsnich ju Jesús ajunich:

―Na tsꞌinqꞌui ju mintacꞌatsanꞌan 
ju uxijnan. Na xcaich lacꞌaꞌiyatꞌit 
tachi chun ixchivinti ju lapanacni 
ju ixtanajun ixchivinti Dios. 26

 Na 
istasqꞌuini ni calhimakꞌalhkꞌajnalh 
ju ani taxtokni ju Cristo. Ju chunch 
ni laich calakꞌayacalh.

27
 Pus ju acsnich ju Jesús 

tsuculh amavasalaniniꞌ tachi chun 
ju chivinti ju istsꞌokꞌulacanta 
laꞌixchivinti Dios junta ixlhichivinin 
ju yuchi. Pus taiꞌula ta istsꞌokta ju 
Moisés chai tailhiꞌalh tus chaꞌalh ta 
istatsꞌokta tachi chun ju makꞌaniya 
lapanacni ju ixtanajun ixchivinti 
Dios.

28
 Pus acsni tachaꞌalh ju anuꞌ 

lakꞌachakꞌan junta ixtaꞌanta pus ju 
Jesús lalh tachi ju va ixꞌamputun 
palai makat. 29

 Para ju yuꞌunch 
tapꞌastu tachꞌapayaulh. Tajunich:
―Aquilatꞌatolauch ni na tokꞌoxalh. 

Anchalh ju avilhchan.
Pus alactꞌatanu ju yuꞌunch ni 

ixnajun ni caꞌalactꞌatolaꞌ. 30
 Chai 

acsni alactꞌatavi ju lacamixa pus 
chꞌapalh ju xkapavati. Junilh 
lakꞌailaktsꞌiuch ju Dios chai 
chꞌekꞌelh chai axtaknilh. 31

 Pus lana 

takꞌoxichokolh ju ixlakchulhꞌan 
ju yuꞌunch chai tamispalh. Para 
ju yuchi lana lakmixlh. Jantu 
talaktsꞌilh. 32

 Chai talajunilh sia 
yuꞌunch:
―Slivasalh na xackꞌachanau acsni 

xaquintatꞌachivimintan ju lacati. 
Chai acsni xaquintamavasalanitan 
tuchi nomputun ixchivinti Dios ju 
tsꞌokcanta.

33
 Pus lana talakasitaya ju 

acs pantsꞌiquis. Taꞌanchokolh 
ju lakꞌachakꞌan Jerusalén. Chai 
talhitajucha ju ixpumacautamꞌan 
chai ju aliꞌin ju ixꞌalactꞌavi. Va 
lakputam ixtavilanalh. 34

 Chai 
ju ixchuxꞌan ju yuꞌunch tajunilh 
ixtꞌiyunꞌan:
―Slivasalh ni lokꞌonchokolh ju 

quiꞌucxtinꞌan. Pus talacasunilh ju 
Simón.

35
 Chai vachuꞌ ixtꞌiyunꞌan tajunilh 

ju ixtalhavatꞌan tuchi tapasalh ju 
lacati chai ni tamispalh ni yuchach 
acsni chꞌekꞌelh ju xkapavati.

Ju Jesús atalacasunilh 
ju ixꞌamamakaꞌui

36
 Chai acsni ixtatꞌajun nonin 

ju ani taxtokni pus ju Jesús lana 
tayacha laꞌixlacaitatꞌan chai 
ajunich:
―Akꞌachꞌantꞌit ju uxijnan.
37

 Para ju yuꞌunch na tatalhanalh. 
Na amakꞌesvacalh. Va ixtanajun ni 
ca ixtalaktsꞌin ju alasanin. 38

 Para ju 
yuchi ajunich:
―Tajuch ni va tꞌalhanantꞌit. 

Tajuch ni va chunch ju pꞌastꞌacꞌatꞌit 
lamiꞌalhunutꞌan. 39

 Alaktsꞌintꞌit ju 
quimacaꞌ chai ju quinchꞌajaꞌ ni 
quitꞌinch. Aquilalacachꞌapauch chai 
aquilalakalaktsꞌiuch. Ni va alasanin 

xacva pus jantu ixꞌalilh ju quiꞌacanit 
nin quiꞌalucutni. Para ju uxijnan 
laktsꞌinatꞌit ni alin ju quiꞌacanit chai 
quiꞌalucutni.

40
 Chai acsni naulh ju chunch pus 

alacmalacasunilh ju ixmacaꞌ chai 
ixchꞌajaꞌ. 41

 Para ju yuꞌunch jantucaꞌ 
lai ixtalacaꞌi ni va ixtalhikꞌachanch 
ni aktsꞌiya talaktsꞌinchokolh chai ni 
va ixtalhamakꞌanininta. Pus yuchi 
alhijunich:
―Ja alin lacatsꞌunin ju mivaitiꞌan.
42

 Pus taxtaknilh lacatsꞌunin 
axpꞌupꞌunti pamata chai 
lacatsꞌunin tꞌaxcat. 43

 Chai ju Jesús 
amaklhtayanalh chai tsuculh unaꞌ 
laꞌixꞌalacꞌavantiꞌan ju yuꞌunch. 
44

 Chai ajuni:
―Yuchach ju chivinti ju 

xaclajunau acsni xaclatꞌavilaucaꞌ 
ju uxijnan. Iclajuniu ni istasqꞌuini 
ni caꞌuctaxtulh tachi chun 
ju istsꞌokcanta ju quilacata 
laꞌixlhamapꞌaksin ju Moisés chai 
laꞌixchivintiꞌan ju lapanacni ju 
ixtanajun ixchivinti Dios chai 
lacasalmos.

45
 Pus ju acsnich ju Jesús 

alakꞌoxinilh ixtacꞌatsanꞌan ni laich 
catamachakxayaꞌ tuchi nomputun 
ixchivinti Dios ju tsꞌokcanta. 46

 Chai 
ajunich:
―Tsꞌokcanta laꞌixchivinti Dios ni 

istasqꞌuini ni camakꞌalhkꞌajnalh 
ju Cristo chai calokꞌonchokolh 
laꞌixꞌaninti ixlhilakatꞌutu 
avilhchan. 47

 Vachuꞌ tsꞌokcanta 
ni caꞌajunicalh ju lapanacni ni 
laich caꞌamacꞌacxanicanach ju 
ixꞌalactuꞌuntiꞌan va tichi chavaich 
ju calacaꞌilh ni Cristo yuchi ju 
ixnoncan camalakachatachilh 
ju Dios chai camacaulich 

ixꞌalactuꞌuntiꞌan. Caꞌajunicalh 
ju ani chivinti tachi chun ju 
amachakꞌan ju kꞌai lakꞌachakꞌanixni. 
Chai cataiꞌulacanach ju ani 
lakꞌachakꞌan Jerusalén. 48

 Chai 
uxijnan ju anonaꞌitꞌit ni 
laktsꞌintꞌatꞌit ju ani taxtokni. 
49

 Chai aclamalakachanitachauch 
ju tuchi kꞌalhtasuta ju quimpai ni 
cataxtakniyan. Para atꞌolatꞌitcaꞌ ju 
ani lakꞌachakꞌan Jerusalén tus acsni 
axtꞌaknicꞌanaꞌitꞌit ju tachaput ju 
caminanta talaclhman.

Ju Jesús anchokolh ju lactꞌiyan
50

 Ju Jesús atꞌataxtulh ju 
ixꞌamamakaꞌui ju lakꞌachakꞌan 

Jerusalén. Chai akꞌailhiꞌalh 
ju lakꞌachakꞌan Betania. 
Chai chꞌixlh ju ixmacaꞌ chai 
asqꞌuininilh ju Dios ju kꞌox 
isꞌatsucuntiꞌan ju yuꞌunch. 51

 Chai 
acsni ixtꞌajuncaꞌ sqꞌuinininiꞌ 
ju Dios ju kꞌox isꞌatsucuntiꞌan 
pus lana alacmacaulich. 
Lhiꞌancalh ju lactꞌiyan. 52

 Chai 
ju ixꞌamamakaꞌui talakꞌayalh. 
Chai astan taꞌanchokolh ju 
lakꞌachakꞌan Jerusalén chai 
slivasalh na ixtakꞌachanch. 
53

 Chai va tachi ixtatanumanalh 
ju lacpujitat. Ixtajuni 
lakꞌailaktsꞌiuch ju Dios chai 
ixtalakꞌayai ju yuchi. 

Ju juncan Chivinti tapala lapanac

1  Ju yuchi ju Chivinti juncan 
ixtꞌajunch acsni maticaꞌ tuꞌuꞌ 

ixjunita. Chai ju yuchi va lakputam 
ixtꞌatꞌajun ju Dios. Chai isꞌakstu ju 
Dios ixjunita. 2 Ju Dios va lakputam 
ixtꞌatꞌajun ju yuchi tus acsni maticaꞌ 
tuꞌuꞌ ixjunita. 3 Tachi chun ju 
taxtokni si laꞌixmacni ju navikꞌojuta. 
Ni jantu cava ju yuchi pus matiꞌ 
cava ju lacamunutpaꞌ nin yuchi ju 
taxtokni. 4 Ju atsucunti laꞌixmacni 
yuchi ju ixtꞌajun. Chai yuchi ju 
malacpucujui ju laꞌixtacꞌatsanꞌan 
ju lapanacni. 5 Ju yuchi ju 
malacpucujui laꞌixtacꞌatsanꞌan ju 
lapanacni chunch junita tachi ju 
tuꞌuꞌ maclhcu ju mapulhcui junta 
na tsꞌista. Para ju anuꞌ ju alhtanan 
junta putsꞌista jantu lai alhajanalh.

6
 Pus alilh pumatam lapanac ju 

malakachachilh ju Dios. Ju yuchi 
ixjuncan Xivan. 7 Yuchi lhimilh ni 
canonach ju tuchi cꞌatsaich. Yuchi 
ju calhichivinach ju yuchi ju lai 
malacpucujui ju laꞌixtacꞌatsanꞌan 
ju lapanacni. Ju chunch chux ju 
lapanacni laich catalhilacaꞌanaꞌ 
tichi chavaich ju lhichivinin ju 
Xivan. 8 Para jantiyuꞌ ixjunita ju 

Xivan ju anuꞌ ju lai malacpucujui 
ju laꞌixtacꞌatsanꞌan ju lapanacni. Ju 
yuchi va ixmalakachacantachilh 
ni caxtꞌakꞌach ju chivinti ixlacata 
ju anuꞌ ju lai malacpucujui ju 
laꞌixtacꞌatsanꞌan ju lapanacni. 
9

 Ju anuꞌ ju istavasalanti 
amalacpucujunun quilachilh 
ju ani lacamunutpaꞌ. Ju yuchi 
amalacpucujuni laꞌixtacꞌatsanꞌan 
tachi chun ju lapanacni.

10
 Ju yuchi ixtꞌajun ju 

ani lacamunutpaꞌ. Chai ju 
lacamunutpaꞌ laꞌixmacni ju 
alinta. Para ju amachakꞌan ju 
ani lacamunutpaꞌ jantu tamispa. 
11

 Quilakquilachilh ju ixlacatꞌun. 
Para ju ixtꞌaꞌamachivinti ixtajunita 
acsni ixtꞌajun ju ani lacamunutpaꞌ 
jantu tuꞌuꞌ talhiula. 12

 Para ju 
yuchi axtaknilh ixtachaputꞌan ni 
catavalhch isꞌaskꞌatꞌan Dios tachi 
chun ju lhikꞌach taꞌamaklhtayanalh 
chai talhilaksi. 13

 Ju isꞌaskꞌatꞌan 
Dios jantu tapujunita chun tachi 
ju tapujunita ju isꞌaskꞌatꞌan tam 
xamatiꞌ ju ani lacamunutpaꞌ. Alai 
va si laꞌixkꞌachat Dios tapujunita 
isꞌaskꞌatꞌan.

14
 Chai ju anuꞌ ju Chivinti juncan 

lapanac quitsucuchilh ju ani. 

Chai quintaquitꞌaꞌalhtananchin 
pantsꞌiquis. Chai ju yuchi na 
lhu ixnavi ju lamapainin. Chai 
stavasalanti ju ixnajun. Chai 
iclaktsꞌiuch ni vasalh xakꞌai junita 
tachi ju junita ju ixpai Dios. Chai 
ni lakatami istsꞌalh Dios junita pus 
yuchi xakꞌai lhijunita. 15

 Ju Xivan 
naulh tuchi iscꞌatsai ixlacata ju 
anuꞌ ju chivinti juncan. Chai acsni 
tavanan ixlhaktꞌasajunun pus pꞌas 
ju ixchivinin. Chanich ixnajun:
―Ju mintacha astan yuchi ju 

xakꞌai. Jantu quitꞌin. Yuchach ju 
xaclalhaktꞌasajuyau ju uxijnan.

16
 Chai ni na lhu ju ixꞌamapaininti 

pus yuchi ju puꞌamaklhtayananauch 
quinchuxꞌan na lhu lamapainin ju 
quintanavinitan. 17

 Ju lhamapꞌaksin 
ixlacata ixtaxtokni Dios yuchi ju 
ixtakta ju ixjuncan Moisés. Para ju 
lamapainin ju quintanavinitan chai 
ju stavasalanti laꞌixmacni Jesucristo 
ju tasukꞌo. 18

 Ju Dios jantu xamatiꞌ 
laktsꞌinta tavanan. Ju lakatami 
istsꞌalh Dios slivasalh ixmapaini. 
Yuchach ju putalacasulh ta junitach 
ju Dios.

Chani ju chivinilh ju Xivan 
ju amakpaxanaꞌ

19
 Ju xalackꞌajin israelitanin 

tamalakachalh ju xapalijni. 
Chai alactꞌamalakachacalh ju 
levitanin junta ixvilhcha ju 
Xivan. Lakꞌachakꞌan Jerusalén ju 
ixtamintacha. Chai kꞌalhtayanalh 
ju Xivan acsni sacmicalh tichi 
chavaich ju yuchi. 20

 Pus ju yuchi 
lhilatavi ju stavasalanti. Lana 
amavasalanilh ni jantiyuꞌ ju Cristo 
ju noncan camalakachatachilh 

ju Dios. 21
 Chai aktam 

tasacmichokopa:
―Pus tis chavaichꞌat. Ja uxintꞌi ju 

Elíasꞌat.
Pus naulh ju yuchi ni jantiyuꞌ.

―Ja uxintꞌi ju anuꞌ lapanacꞌat ju 
canonach ixchivinti Dios.

Pus akꞌalhtayanalh. Naulh 
ni jantiyuꞌ. 22

 Pus aktam 
tasacmichokopa:
―Pus tis chavaichꞌat. 

Aquilajuniuch ni lai 
acmacꞌatsanitachau ju 
xaquintamalakachayachin tichi 
chavaichꞌat ju uxintꞌi.

23
 Pus naulh ju Xivan:

―Ju quitꞌin va yuchi ni na pꞌas 
ju icchivinin junta aseknicꞌa. Va 
iclajunau ni alakꞌoxinitꞌit ju 
miꞌalhunutꞌan ju miꞌucxtinꞌan Cristo 
ni caminach. Tachi ju naulh ju 
anuꞌ lapanac ju Isaías ixjuncan ju 
ixchivinin ixchivinti Dios.

24
 Pus ju anuꞌ lapanacni 

ju ixꞌamalakachacanta sia 
lhifariseonin ixtajunita. 25

 Chai 
tajunich ni tasacmi ju Xivan:
―Tajuch ni amakpꞌaxananch 

ni jantu uxintꞌi ju Cristoꞌat nin 
Elíasꞌat nin uxintꞌi ju lapanacꞌat ju 
canonach ixchivinti Dios.

26
 Pus ju Xivan acsni 

alackꞌalhtailh alacjunich:
―Ju quitꞌin va lacaxcan ju 

icꞌamakpaxanan. Para junta 
tꞌonatꞌit tꞌajun pumatam ju jantu 
mispꞌayatꞌit. 27

 Ju yuchi astan 
caminaꞌ. Para yuchi ju xakꞌai. 
Jantu quitꞌin. Pus ju quitꞌin jantu 
tuꞌuꞌ ju quintapalhni. Jantu lai 
actichꞌanxkꞌotlh nin mas va yuchi 
ju samusni ixchꞌanxtꞌakꞌan.

28
 Lhimakꞌantacutni xakꞌai xcan 

Jordán ixꞌalin ju lakꞌachakꞌan ju 
ixjuncan Betábara. Anchach ju 
tapasacha ju ani taxtokni. Anch ju 
ixꞌamakpaxanan ju Xivan.

Alin pumatam lapanac ju tachi 
ixborrego Dios cajunaꞌ

29
 Ni tuncunchokopa acsnich 

ju laktsꞌilhch ju Xivan ju Jesús 
ni ixlakmintach. Chai ajunich ju 
lapanacni:
―Alaktsꞌintꞌitch ju anuꞌ mintacha 

lapanac. Tachi ixborrego Dios 
cajunaꞌ. Yuchach ju camapalaꞌ ju 
alactuꞌunti lhichux. 30

 Yuchach ju 
xaclhichivinin acsni xaclajunau ni 
astan caminaꞌ pumatam lapanac. 
Yuchach ju xakꞌai. Jantu quitꞌin 
ni yuchi ju pꞌulhnan ixtꞌajun. 
Jantu quitꞌin. 31

 Nin quitꞌin jantu 
xacmispai. Para yuchi iclhimilhch 
amakpaxanaꞌ ju lacaxcan ni 
chunchach ju catapumispayach ju 
quintꞌaꞌisraelitanin ju yuchi.

32
 Xivan ju xtaklh ju chivinti. 

Chanich ixnajun:
―Iclaktsꞌilh ju Spiritu Santu acsni 

mincha ju lactꞌiyan tachi ju tuꞌuꞌ 
lakꞌaxkꞌavan acsni tavi laꞌixlacatuna 
ju Jesús. 33

 Pus ju quitꞌin jantu 
xacmispai. Para xaquijunitach 
ju anuꞌ quimalakachachilh ni 
acꞌamakpaxananaꞌ lacaxcan 
ni ma xamatiꞌ aclaktsꞌinaꞌ ni 
calakꞌanaꞌ ju Spiritu Santu chai 
ni ma catocꞌaniyach laꞌixlacatuna 
ma yuchach ju caꞌamakpaxananaꞌ 
lacaSpiritu Santu. 34

 Chai quitꞌin ju 
iclaktsꞌilh ju tuchi tapasalh. Chai 
iclajunauch ni yuchach ju ani ju 
istsꞌalh ju Dios.

Ju xapꞌulhnan ju 
tachꞌakꞌokꞌalh ju Jesús

35
 Acsni tuncunchokopa pus 

aktamch ixꞌalactꞌayapa ju 
ixtꞌiyunꞌan ixlapanacni ju Xivan. 
36

 Chai ju yuchi laktsꞌimpa ju Jesús 
junta ixꞌanta. Chai ajunich ju 
ixlapanacni:
―Alaktsꞌintꞌitch ju anuꞌ lapanac ju 

tachi ixborrego Dios cajunaꞌ.
37

 Chai ju anuꞌ ixtꞌiyunꞌan 
ixlapanacni ju Xivan acsni 
takꞌasmatlh ju tuchi ixnajunch 
pus lana tachꞌakꞌokꞌalh ju Jesús. 
38

 Chai acsni talakaspꞌitlh ju Jesús 
alaktsꞌilh ju ixtachꞌakꞌokꞌata. 
Ajunich:

―Tijuch ju pꞌuxcꞌoyatꞌit.
Chai tajunilh:
―Amamakaꞌunuꞌ tas anchach ju 

tꞌaꞌun.
39

 Pus ajunich:
―Asokꞌotꞌitch. Alaktsꞌinaꞌitꞌitch 

junta ictꞌajun.
Chai tatꞌaꞌalh. Talaktsꞌilh junta 

ixtꞌajun. Pus ju acsni avilhchan 
tatꞌatolhcha ni tachi lakatꞌatꞌi hora 
atokꞌoxanaꞌ ixjunita.

40
 Chai ju anuꞌ ixtꞌiyunꞌan 

ju ixtakꞌasmatꞌach ixchivinti 
ju Xivan ju tachꞌakꞌokꞌalh ju 
Jesús pus pumatam ixjuncan 
Tilix. Yuchi ju ispꞌisekꞌe Pitaluꞌ 
Simón ixjunita. 41

 Pus ju Tilix 
lana lhitaju ju ixlakꞌau tucan ju 
ixjuncan Simón. Chai junich ju 
ixlakꞌau:
―Iclhitajuch ju Mesías.
Ju chunch va nomputun: 

“Iclhitajuch ju Cristo ju noncan ni 
camalakachatachilh ju Dios”.

42
 Chai ju Tilix lana lhiꞌalh ju 

Simón junta ixvi ju Jesús. Acsni 
alaktsꞌilh ju Jesús junich ju Simón:
―Ju uxintꞌi Simónꞌat. Istsꞌalhꞌat ju 

Jonás. Ju uxintꞌi aꞌuncꞌanaꞌ Cefas.
Pus ju alhimapakaꞌucan Cefas va 

Pitaluꞌ nomputun laꞌixchivintiꞌan ju 
anuch lapanacni.

Ju Jesús tꞌasanilh ju Pilipe 
chaich ju Natanael

43
 Chai ni tuncunchokopa ju Jesús 

naulicaꞌ ni caꞌanach ju xaꞌestado 
Galilea. Chai anch ju lhitajucha 
ju ixjuncan Pilipe. Chai junich 
ni cachꞌakꞌokꞌalh. 44

 Ju Pilipe 
amachakaꞌ Betsaida ixjunita. 
Laꞌixtꞌunꞌan ju Tilix chaich ju 
Pitaluꞌ. 45

 Ju Pilipe acsni lhitaju ju 
ixjuncan Natanael chanich juni:
―Iclhitajuch ju Jesús. Istsꞌalh ju 

José. Amachakaꞌ Nazaret. Yuchach 
ju ixlhatsꞌoknunta ju Moisés acsni 
atsꞌoknulh ixchivinti Dios. Chai 
vana chun ixtalhatsꞌoknunta ju anuꞌ 
lapanacni ju ixtanajun ixchivinti 
Dios.

46
 Chai chani naulh ju Natanael ni 

akꞌalhtayanalh:
―Ja laich cataxtucha ju 

lakꞌachakꞌan Nazaret tuꞌuꞌ kꞌox.
Pus ju Pilipe junich:

―Pus asokꞌoch. Anchach ju 
alaktsꞌintꞌachich.

47
 Chai ju Jesús chanich naulh 

acsni laktsꞌistuclh ju Natanael junta 
ixmintacha. Ajunich ju lapanacni:
―Alaktsꞌintꞌitch. Ani minta 

pumatam ju vasalh israelita. Ju 
yuchi jantu lai aꞌokxchokꞌonun.

48
 Chai ju Natanael lana 

akꞌalhtayanalh. Naulh:
―Tꞌas qꞌuilhimispꞌaich.

Pus ju Jesús chani lhikꞌalhtailh. 
Junich:
―Iclaktsꞌinch acsni ixyachiꞌ 

ixtankꞌapuꞌ kꞌai qꞌuiu ju higuera 
juncan. Acsni tucaꞌ istꞌasaniyan ju 
Pilipe.

49
 Chai akꞌalhtayanalh ju Natanael. 

Junich:
―Amamakaꞌunuꞌ ju uxintꞌi 

istsꞌalh Diosꞌat. Uxintꞌi ju quiꞌucxtin 
quincꞌan aꞌunaꞌ ju quijnanꞌan ju 
israelitanin juntau.

50
 Chai acsni akꞌalhtayanalh ju 

Jesús chanich juni:
―Ja yuchi xaqꞌuilhilhilaksich ni 

va xacjunanch ni iclaktsꞌintanch 
acsni ixyachiꞌ ixtankꞌapuꞌ kꞌai qꞌuiu 
ju higuera juncan. Pus palai kꞌai 
lhamakꞌan ju alaktsꞌinaꞌ astan.

51
 Pus chanich ajuncan ju 

lapanacni:
―Slivasalh ju iclajunau. Ju 

caꞌanach avilhchan alaktsꞌinaꞌitꞌitch 
ju lactꞌiyan ni catalhtekꞌayach. Chai 
alaktsꞌinaꞌitꞌitch ju ixꞌanquilhnin 
Dios ni catataꞌakstꞌayaꞌ chai 
catatakꞌalhtajuyach acsni 
aquintalakminach ju quitꞌin ju 
quimalakachatachilh ju Dios ni 
lapanac actsucuyaꞌ ju ani.

Alilh lakatam lacvaiti ju 
lakꞌachakꞌan Caná

2  Chai ixlhilakatꞌutu avilhchan 
ixtailhiꞌanta. Acsnich ju alilhch 

tamakꞌaxtꞌokꞌat ju lakꞌachakꞌan 
Caná laxaꞌestado Galilea. Anchach 
ju ixvilhcha ju ixnati ju Jesús. 
2

 Chai vachuꞌ alactꞌatꞌasanicalh 
ju Jesús ju ixꞌamamakaꞌui junta 
tamakꞌaxtokcalhch. 3 Acsni cꞌacxtaya 
ju vino pus ju ixnati ju Jesús 
chanich juni ju istsꞌalh:

XIVAN 1 ,  2



229

―Matich ju vino.
4

 Chai ju Jesús chani lhikꞌalhtailh. 
Junich:
―Apꞌacxacaꞌ ji quinati. Iccꞌatsaich 

tuchi acnaviyaꞌ. Tucaꞌ chin ju 
pantsꞌiquis ni lai tuꞌuꞌ acnavi.

5
 Pus ju ixnati chanich ajuni ju 

ixtamakchꞌalhcatnan anch:
―Anaviniyaꞌitꞌitch tachi chun ju 

catajunanch ju yuchi.
6

 Chai ixlacvi lakachaxan lackꞌai 
akchoko lhinavicanta chiux. 
Anchach ju ixtamujuich ju xcan ju 
ixtalhilacchꞌakꞌai ixlaccꞌaꞌulhꞌan 
chai ju ixtalhimacchꞌakꞌaich 
ju israelitanin ni chunch 
ixtalhilanitach. Va ixtanajun ni 
salaka catajunlh ju chunch. Chai 
ju lakatamin akchoko ixmujui tam 
cientos litros. 7 Ju Jesús chanich 
alacjuni:
―Alaktsꞌamatꞌitch ju xcan ju ani 

lacvi akchoko.
Chai ju xalapanacni tanavilh ju 

alhijunicalh. 8 Pus lana ajunchokolh 
ju Jesús:
―Amacꞌutꞌuchꞌokꞌotꞌitch ju xcan. 

Alhipꞌinichitꞌitch ju tꞌajun xtaknaꞌ ju 
vaiti.

Chai taquixtaknilh. 9 Pus 
ju anuch ixtꞌajun xtaknaꞌ ju 
vaiti acsni quilhcꞌatsalh ju 
anuꞌ xcan ju tapala vino canch 
lhiula. Para jantu iscꞌatsai 
taꞌanchach ju lhimincancha. 
Va yuꞌunch ju ixtacꞌatsai ju 
ixtamakchꞌalhcatnanch anch ni 
yuꞌunchach ju ixtamacutui ju xcan. 
Pus ju anuꞌ ixtꞌajun xtaknaꞌ ju vaiti 
lhinaulh istꞌasanica ju anuꞌ tsꞌalh ju 
tamakꞌaxtoklh. 10

 Chanich juni:
―Tachi chun ju jokꞌatni pꞌulhnan 

cataxtꞌakꞌaꞌ ju kꞌox vino. Chai 

acsni lhilacanch cataxtꞌakꞌach ju 
palai jantuch can. Para ju uxintꞌi 
makꞌatꞌa ju kꞌox vino tus chavai.

11
 Ju ani lhamakꞌan navilh ju 

Jesús ju lakꞌachakꞌan Caná ju 
laxaꞌestado Galilea. Yuchach 
ju pꞌulhnan lhamakꞌan ju 
navilh ju Jesús. Chunchach ju 
apumalacasunilh ju lapanacni ju 
ixtachaput. Pus acsnich ju palai 
talhilacaꞌalh ju Jesús ju anuch 
ixꞌamamakaꞌui.

12
 Chai ju Jesús astan alhch ju 

lakꞌachakꞌan Capernaum. Yuchach 
chai ju ixnati chai ju isꞌapꞌisekꞌen 
chai ju ixꞌamamakaꞌui. Chai ju 
anch tatolhcha lakatam lakatꞌui 
avilhchan.

Ju Jesús pulacpꞌalh ju pujitat
13

 Chai vanin ixjunita ju ixcꞌatanꞌan 
ju israelitanin acsni alh ju Jesús ju 
lakꞌachakꞌan Jerusalén. Yuchach ju 
anuꞌ cꞌatan ixpupastaccan ju anuꞌ 
atatsꞌisni acsni tatakꞌalhtaxtulh 
laꞌixꞌanintiꞌan ju xalackꞌajin istsꞌalan 
ju makꞌaniya israelitanin. 14

 Chai 
anchach ju ixya ju kꞌai ixpujitatꞌan 
ju israelitanin. Chai anchach ju 
alhitajulhch ju Jesús ju lapanacni 
ju istastꞌai vacax borrego chai 
lakꞌaxkꞌavan. Chai ixtavilanalh 
vachuꞌ ju ixmapaxanin tumin. 
15

 Chai ju acsnich ju Jesús navilh 
lakatam ixpanekni lasu. Pus lana 
tsuculh alactixcoxtunuꞌ tachi chun ju 
istaꞌastꞌananch ju anuꞌ laꞌixpujitatꞌan 
ju israelitanin. Chai tachi chun ju 
borregojni chai vacax atixcoxtukꞌo. 
Vachuꞌ alacpumakꞌanikꞌo ju 
ixtuminꞌan ju amapaxanin. Chai 
alacmaktakꞌo ju ixmixaꞌan. 16

 Chai 
alacjunich ju istastꞌaich lakꞌaxkꞌavan:

―Alhipꞌinchitꞌitch ju ani lacvi. Ju 
ixchakaꞌ quimpai jantu anavitꞌit va 
xachakaꞌ paꞌastꞌan.

17
 Pus ju anuch ixꞌamamakaꞌui 

acsnicaꞌ ju tapastacli ni chunchach 
vasalh ju tsꞌokcanta junta najun: 

“Lana na quixcani ji quimpai ni 
jantu kꞌox tachi ju talai ni ani ju 
lakꞌayacꞌan”.

18
 Pus ju acsnich ju israelitanin 

chanich tanaulh ni tasacmich ju 
Jesús:
―Tijuch ju aquilamasuniyau ju 

acpucꞌatsayauch ni xakꞌaichꞌat 
ju uxintꞌi ni laich xanavi ju ani 
taxtokni.

19
 Pus ju Jesús chanich 

alaclhikꞌalhtailh. Ajunich:
―Amaktꞌatꞌit ju ani ya kꞌai 

pujitat. Chai ju quitꞌin va lakatꞌutu 
avilhchan ju acpulakꞌoxichokoyaꞌ.

20
 Ju acsnich taꞌakꞌalhtayanalh ju 

israelitanin. Chani tanaulh:
―Ju ani kꞌai pujitat 

tꞌupꞌuxamchaxan cꞌata ju 
punavikꞌocalh. Chai ju uxintꞌi 
ja va lakatꞌutu avilhchan ju lai 
apꞌunavichꞌokꞌo.

21
 Para ju Cristo ixlhichivinchokoi ju 

ixlacatuna isꞌakstu ni pujitat ixjunita. 
22

 Chai acsni tavanan taꞌacxtuchokolh 
ju Jesús junta ixmacnucanta 
pus acsnich ju tapastaclich ju 
ixꞌamamakaꞌui ni ixnajuntach ju ani 
chivinti. Pus acsnich ju talacaꞌinilh ju 
anuꞌ atsꞌoknut chaich ju ixchivintich 
ju Jesús tuchi ixnajuntach.

Ju Jesús amispanikꞌojui 
ixꞌatalacpastꞌacꞌatꞌan tachi 

chun ju lapanacni
23

 Na lhu ju talhilacaꞌalh 
laꞌixtapakaꞌut ju Jesús acsni 

ixvilhchalhch ju lakꞌachakꞌan 
Jerusalén ju anuch cꞌatan 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju xalackꞌajin istsꞌalan ju makꞌaniya 
israelitanin. Talhilacaꞌalh 
ju Jesús ni ixtalaktsꞌinch ju 
lhamakꞌan ju ixnavich. 24

 Para 
ju Jesús jantu ixꞌalhilaksi ju 
lapanacni ni ixꞌamispanich 
ju ixꞌatalacpastꞌacꞌatꞌan ju va 
lapanacni. 25

 Ju va ixlacata 
apumatam jantu ixmaktasqꞌuini 
ni xamatiꞌ caꞌalh chivintanuniniꞌ 
tuꞌuꞌ ni isꞌakstu iscꞌatsai ta yu 
junita ixꞌalhunutꞌan ju pumatamin 
lapanacni.

Ju Jesús chaich ju Nicodemo

3  Ju pumatam lapanac 
Nicodemo ixjuncan. Chai 

ju yuchi xaꞌucxtin israelitanin 
ixjunita. Chai na ixlacaꞌi vachuꞌ ju 
ixlhamapꞌaksinꞌan ju fariseonin. 2 Ju 
yuchi tsꞌis ju quilaktsꞌilh ju Jesús. 
Chaich chani juni acsni lakchaꞌalh:
―Amamakaꞌunuꞌ iccꞌatsayauch 

ni laꞌixmacni Dios ju tꞌantꞌa 
amamakaꞌunuꞌ. Va icpucꞌatsayauch 
chunch ni jantu xamatiꞌ ju lai 
canavi ju ani lhamakꞌan ju tuchꞌi 
navich ju uxintꞌi ni jantu cava Dios 
ju aktaijuyan.

3
 Chai akꞌalhtayanalh ju Jesús. 

Junich:
―Slivasalh ju icjunan. Ju jantu 

catsucuchokoyaꞌ aktam jantu lai 
catiꞌalh junta lhinajun ju Dios.

4
 Ju Nicodemo naulh:

―Tas calhitalacatꞌicstꞌichokolh ju 
na papach chai catsucuchokolh. Ja 
laich catanuchokolh ju laꞌixpulacni 
ixnati chai calokꞌonchokolhch.

5
 Pus akꞌalhtayanalh ju Jesús. 

Junich:
―Slivasalh ju icjunan. Ju tam 

lapanac ju akpaxta va ixlacaꞌatalh 
ni tam xajun ju isꞌatsucunti pus 
tachi ju va tsucuchokolhcaꞌ. Chai 
acsni tanui ju Spiritu Santu 
laꞌisꞌatsucunti tam xamatiꞌ pus 
vana tachi ju va tsucuchokolhcaꞌ. 
Para ju lapanacni ju jantu tam 
junita ju isꞌatsucuntiꞌan chai ju 
jantu tapacxanta ju Spiritu Santu 
laꞌixꞌalhunutꞌan pus jantu lai 
catitatanu junta lhinajun ju Dios. 
6

 Ju uxijnan maklokꞌoncꞌantꞌatꞌit 
ju ani laꞌixtachaput ju 
mimpaiꞌan minatiꞌan. Para 
puꞌamaklhtayanancan ju sastꞌi 
miꞌatsucuntiꞌan laꞌixtachaput ju 
Spiritu Santu. 7 Jantu alhamakꞌanin 
ni xacjunan ni aktsꞌiya tasqꞌuini 
ni atsꞌucꞌuchꞌokꞌoyaꞌ. 8 Ju un vanta 
anchach ju lai. Chai kꞌasmatcan 
ju istꞌasat. Para jantu cꞌatsacan 
ta anchach ju minacha nin lai 
cacꞌatsacalh ta anchach ju anta. 
Vana va chun ju tam lapanac ju 
alin sastꞌi isꞌatsucunti ju xaxtakni 
ju Spiritu Santu. Ju akꞌantam ju 
jantucaꞌ lhilaksi ju Dios jantucaꞌ 
cꞌatsai tuchi ju xapuꞌalinch ju 
chunch sastꞌi atsucunti.

9
 Ju Nicodemo chanich juni:

―Pus tas lhiꞌucxꞌantach ju ani.
10

 Chai chanich lhikꞌalhtailh ju 
Jesús ju Nicodemo. Junich:
―Ja jantu uxintꞌich pumatam ju 

amamakaꞌui ju mintꞌaꞌisraelitanin 
chai ixlaquilhtu jantu lai 
machꞌakxai ju ani. 11

 Slivasalh ju 
icjunan. Ju tuchi icmispayauch 
icnonauch. Ju tuchi iclaktsꞌintau 
icmavasalayauch. Para ju uxijnan 

jantu lai quilalacaꞌiniyau ju 
tuchi icnonauch. 12

 Ni icjuntan 
ju va ixlacata saꞌatsucunti ju ani 
lacamunutpaꞌ chai jantu lacꞌaꞌi ju 
quinchivinti tas alhilacꞌaꞌiyaꞌich 
ni acjunin ixlacata ju atsucunti ju 
xtꞌakꞌa ju Dios ju vilhcha lactꞌiyan.

13
 Jantu xamatiꞌ ju quilata ju 

lactꞌiyan ni laich cacꞌatsa ta yu 
junitach ju anch. Va quitꞌin ju 
iccꞌatsai ta yu junitach ju anch ni 
anch ju xacminacha ju lactꞌiyan. 
Chai anch ictꞌajun ju lactꞌiyan. 
Quitꞌin ju quimalakachatachilh ju 
Dios ni lapanac actsucuyaꞌ ju ani. 
14

 Tachi ju Moisés ni maquilhta ju lu 
junta aseknicꞌa pus chunchach vachuꞌ 
tasqꞌuini ni aquimaquilhtacalh ju 
quitꞌin ju quimalakachatachilh ju 
Dios ni lapanac actsucuyaꞌ ju ani. 
15

 Acsni chunch acnavicanach pus 
tachi chun ju aquilhilacaꞌanach jantu 
catsꞌankꞌayaꞌ. Alinch isꞌatsucunti ju 
conkꞌalhiyanta ju lactꞌiyan.

Na amapaini ju Dios ju lapanacni 
ju ani lacamunutpaꞌ

Ju Jesús tailhiꞌalh ju ixchivinti 
chai juni ju Nicodemo:

16
 ―Ju Dios chunchach ju 

apumapaini ju lapanacni ju ani 
lacamunutpaꞌ ni quilhitapꞌuxlh 
ju quitꞌin ju lakatami istsꞌalh 
icjunita. Ju chunch tachi chun 
ju aquintalhilacaꞌanach jantu 
catsꞌankꞌayaꞌ. Alin isꞌatsucuntiꞌan 
ju conkꞌalhiyanta lactꞌiyan. 17

 Ju 
Dios jantiyuꞌ quilhimacamilh ju 
ani lacamunutpaꞌ ni va acꞌulanilh 
ixtalakꞌalhinꞌan ju lapanacni. 
Para alai va quilhimacamilh ni 
laquimacni cataputakꞌalhtaxtuyach 
ju lapanacni.

18
 Ju quilhilacaꞌan pus tus ani 

jantuch mucꞌanican ju ixtalakꞌalhin. 
Para ju jantu quilhilacaꞌan 
pus tus ani mucꞌanicanta ju 
ixtalakꞌalhin va ixlacata ni jantu 
quilhilacaꞌanta ju laquintapakaꞌut 
ju lakatami istsꞌalh Dios icjunita. 
19

 Icminta ju ani lacamunutpaꞌ ju 
quitꞌin ju tachi maclhcu icjunita 
ni icꞌamalacpucujunuꞌ. Para ju 
lapanacni jantu tuꞌuꞌ quintalhiula. 
Va palai kꞌox talhiula ni tachi 
ju va lacaꞌatatsꞌisni catatsuculh 
mas tuncujuntach. Tachi ju 
va lacaꞌatatsꞌisni ju tatꞌajun 
ni va tanaviputun ju macxcai. 
Chai yuchi alhimucꞌanicanta 
ixtalakꞌalhinꞌan. 20

 Chai tachi 
chun ju tanavitꞌajun ju jantu kꞌox 
pus jantu kꞌox quintalhiulai ju 
quitꞌin ju tachi maclhcu icjunita 
ni icꞌamalacpucujunuꞌ. Chai jantu 
quintalakmin ju laquimacni va 
ixlacata ni jantu catasu tuchi 
tanavich. 21

 Para ju navi ju 
stavasalanti quilakmin ju quitꞌin 
ju tachi maclhcu icjunita ni 
icꞌamalacpucujunuꞌ. Ju chunch 
laich calaktsꞌincanaꞌ tuchi navich ni 
laꞌixtachaput Dios ju navi.

Ixꞌamigo ju tamakꞌaxtꞌokꞌa
22

 Acsni tapasakꞌolhch ju ani 
taxtokni pus astan ju Jesús 
alactꞌamilh ju ixꞌamamakaꞌui 
laxaꞌestado Judea. Chai acsni 
ixꞌalactꞌavilhcha ju anch 
pus ixtaꞌamakpaxananch ju 
ixꞌamamakaꞌui. 23

 Ju Xivan 
vachuꞌ ixꞌamakpaxanan ju 
lakꞌachakꞌan Enón ju vanin ixtꞌavi 
ju lakꞌachakꞌan Salim. Chai ju 
ixtachꞌakꞌokꞌaich ju yuchi anch ju 

ixꞌamakpaxaich ni na lhu ixꞌalin 
ju xcan ju anch. 24

 Ju Xivan tucaꞌ 
ixtꞌalhnucanta.

25
 Pus ju israelitanin ixtalhilanita 

ni na paklhu ixtalacchꞌakꞌai 
ixlaccꞌaꞌulhꞌan chai na paklhu 
ixtakꞌaichꞌakꞌai ni ma chunch 
salaka caꞌalaktsꞌilh ju Dios. Pus 
ju ixꞌamamakaꞌui ju Xivan ni 
jantu chun ixtanavi tachi ju 
ixtalhilanitach ju istꞌaꞌisraelitanin 
pus atꞌalakꞌajicalh ju ixlapanacni 
ju Xivan. 26

 Chai ju ixꞌamamakaꞌui 
ju Xivan talakmilh ju 
ixꞌamamakaꞌunuꞌan. Tajunich:
―Amamakaꞌunuꞌ ju anuꞌ lapanac 

ju ixtꞌavilhchan lhimakꞌantacutni 
xaxcan Jordán ju chavai 
amakpaxananch chai na lhu ju 
talakxcavataji ju yuchi. Yuchi ju 
anuꞌ ju lhichꞌivin.

27
 Chai akꞌalhtayanalh ju Xivan. 

Ajunich:
―Jantu lai xamatiꞌ amaklhtayanan 

tuꞌuꞌ tachaput ni jantu lactꞌiyan 
ju caxtaknicancha. 28

 Miꞌakstuꞌan 
uxijnan ju kꞌasmatꞌatꞌit acsni 
icnaulhch ni jantu quitꞌin ju icCristo 
ju noncan camalakachatachilh 
ju Dios. Ju quitꞌin va pꞌulhnan 
icmalakachacantachilh. Astan 
mintacha ju yuchi. 29

 Junta 
tamakꞌaxtꞌokꞌa tam tsꞌalh pus 
anchach vachuꞌ ya ju ixꞌamigo 
chai ni kꞌasmatꞌa ixchivinti ju 
anuꞌ ixꞌamigo acsni tꞌachivinin ju 
isꞌasqꞌuininti pus na kꞌachanch. 
Pus vana va chun ju quitꞌin. Na 
ickꞌachan acsni takꞌasmatni 
ixchivinti ju Cristo ju lapanacni. 
30

 Tasqꞌuini ni cacꞌatsacalh ni yuchi 
ju xakꞌai. Para tasqꞌuini ni jantu 
tuꞌuꞌ quintapalhni cava ju quitꞌin.

Ju lapanac ju mintachalh lactꞌiyan
31

 Ju lactꞌiyan mintachalh 
yuchach ju palai xakꞌai. Ju 
va lhilapanac tsucuta pus va 
lhilapanac tꞌajun chai va ixtaxtokni 
lacamunutpaꞌ ju lhichivinin. Para 
ju lactꞌiyan mintacha yuchi ju palai 
xakꞌai. 32

 Ju tuchi laktsꞌinta ju yuchi 
chai kꞌasmatꞌach pus yuchach ju 
najun. Para jantu xamatiꞌ lacaꞌini 
ju ixchivinti. 33

 Ju lacaꞌini ju 
ixchivinti mavasalai ni vas najun ju 
Dios. 34

 Ju macaminta ju Dios pus 
chivinin ixchivinti Dios. Chunchach 
chivinin ni jantu va lhcaxtꞌakꞌa ju 
Dios ju Spiritu Santu. 35

 Ju xapai 
Dios mapaini ju istsꞌalh. Chai 
xtaknikꞌota ixtachaput ju istsꞌalh. 
36

 Ju lhilacaꞌanch ju istsꞌalh Dios 
alin isꞌatsucunti ju conkꞌalhiyanta 
tus lactꞌiyan. Ju jantu tuꞌuꞌ lhiulani 
ju istsꞌalh Dios jantu catiꞌalilh 
ju isꞌatsucunti ju conkꞌalhiyanta 
lactꞌiyan ni va ulanich ixtalhkꞌamti 
ju Dios ju anuꞌ lapanac.

Jesús tꞌachivinilh ju chakoꞌulh 
amachakaꞌ Samaria

4  Ju Jesús machakxa ni 
ixtamackꞌalhakꞌasmatnantach 

ju fariseonin ni ixlacnoncanch 
ni palai lhu ixlapanacni ju Jesús 
chai palai lhu ixꞌamakpaxanan ju 
yuchi. Palai jantu ju Xivan. 2 Mas 
jantu xaꞌamakpaxanan ju Jesús. Va 
yuꞌunch ju ixtaꞌamakpaxanan ju 
ixꞌamamakaꞌui. 3 Pus ju Jesús acsni 
cꞌatsalh ni chunch ixtakꞌasmatꞌa ju 
fariseonin pus taxtulh ju xaꞌestado 
Judea. Va ixꞌanchokoputun ju 
xaꞌestado Galilea. 4 Chai yuchi 
lhitapasatilalh ju xaꞌestado Samaria.

5
 Ju yuchi milh ju lakꞌachakꞌan 

junta ixjuncan Sicar laxaꞌestado 
Samaria. Vanin tꞌalachꞌapata ju 
ixtꞌun ju anuꞌ makꞌaniya israelita 
ju ixjuncan Jacob. Anch junta 
lhikꞌailaktsꞌinta ju istsꞌalh ju 
ixjuncan José. 6 Chai ju anch ixvi 
ju pos ju ixꞌanuch ixjunita ju Jacob 
ju makꞌanchich. Pus anchach ju 
astacnalh ju Jesús ni na ixkꞌoptach 
ni na makat ju ixꞌalhtananta. Chai 
ixtꞌajunch kꞌatuncunuꞌ. 7 Chai 
chaꞌalh pumatam chakoꞌulh 
amachakaꞌ Samaria. Va ixꞌiputun ju 
xcan. Pus ju Jesús junich:
―Aqꞌuintꞌakꞌotꞌich lacatsꞌunin ju 

mixcan.
8

 Pus ju ixꞌamamakaꞌui ju Jesús 
ixtaꞌanta ju lakꞌachakꞌan tamonin 
ju vaiti. 9 Pus ju anuꞌ chakoꞌulh 
ju amachakaꞌ Samaria ixjunita 
chanich lhikꞌalhtayanalh:
―Ju uxintꞌi ni va israelitaꞌat 

tajuch ni va qꞌuisqꞌuinipꞌalai ju 
xcan. Ju quitꞌin ni icꞌamachakaꞌ 
Samaria. Ju israelitanin jantu 
lai tatꞌalaxakꞌalai ju amachakꞌan 
Samaria.

10
 Chai akꞌalhtayanalh ju Jesús. 

Junich:
―Ju uxintꞌi jantu mispꞌai ju 

ixlhakꞌailaktsꞌin Dios. Chai jantu 
qꞌuimispꞌai tichi chavaich ju quitꞌin 
ju icjunan ni aqꞌuintꞌakꞌotꞌich ju 
mixcan. Ni xaqꞌuimispꞌatꞌi cava 
pus alai uxintꞌi xaqꞌuisqꞌuinin chai 
xacxtaknin ju xcan ju xtꞌakꞌa ju 
atsucunti.

11
 Pus ju chakoꞌulh chani 

lhikꞌalhtayanalh:
―Ji compari matiꞌ ju apꞌuꞌitꞌi ju 

xcan. Ju pos ni na putalhman. Tas 
anchach ju lai aꞌiyaꞌ ju mixcan ju 

xtꞌakꞌa ju atsucunti. 12
 Ju uxintꞌi 

ja xakꞌaiꞌat. Ja palai jantu ju 
makꞌaniya quimpaiꞌan Jacob ju 
quintaxtaknitan ju ani pos. Anich 
ju kꞌotlh ju yuchi chai ju isꞌaskꞌatꞌan 
chaich ju ixꞌatapacxat.

13
 Ju Jesús chani lhikꞌalhtayanalh:

―Va tichi chavaich ju cakꞌotꞌaꞌ 
junima xcan caquicxixchokoyaꞌ. 
14

 Para va tichi chavaich ju cakꞌotꞌaꞌ 
ju xcan ju acxtakniyaꞌ quitꞌin jantu 
tavanan catiquicxixchokolh. Ju anuꞌ 
xcan ju acxtakniyaꞌ quitꞌin tachi 
kꞌai pos cajunaꞌ laꞌixꞌalhunut ju 
jantu tavanan caxixaꞌ. Chai yuchi 
ju capuꞌalinach isꞌatsucunti ju 
conkꞌalhiyanta tus lactꞌiyan.

15
 Pus ju chakoꞌulh chanich juni:

―Pus ji compari aqꞌuixtꞌakninch 
ju anuꞌ xcan. Ju chunch jantuch 
acquicxixchokoyaꞌ. Chai jantu 
acminaꞌ iniꞌ ju ani.

16
 Chai ju Jesús chanich juni ju 

anuꞌ chakoꞌulh:
―Aꞌinchich tꞌasaniniꞌ ju mimpapa. 

Kꞌaixtamch atꞌatꞌanaꞌ.
17

 Chai ju chakoꞌulh chani 
lhikꞌalhtayanalh:
―Matiꞌ ju quimpapa ju quitꞌin.
Chai ju Jesús chani juni:
―Stavasalantich ju naꞌun ni 

matiꞌ ju mimpapa. 18
 Pumaquisich 

lapanacni ju tꞌatsꞌucꞌumakꞌantꞌa. 
Chai ju chavai tꞌatꞌaꞌun jantuch 
yuꞌ ju mimpapa. Stavasalantich ju 
naꞌun.

19
 Pus ju chakoꞌulh chani 

lhikꞌalhtailh:
―Compari iccꞌatsaich ni laich 

vachuꞌ naꞌun ixchivinti Dios. 20
 Ju 

quilacpai quincꞌan anch ju anuꞌ 
lactalhpa ju ixtaꞌan lakꞌayanin ju 
Dios. Para ju uxijnan ju israelitanin 

untꞌatꞌit nonatꞌit ni va anch ju 
lakꞌachakꞌan Jerusalén ju lai acꞌalh 
lakꞌayanaꞌ ju Dios.

21
 Pus ju Jesús chani lhikꞌalhtailh:

―Chakoꞌulh aqꞌuilacꞌaꞌininch 
ju acjunan. Caminaꞌ avilhchan 
ni jantu atꞌilakꞌayatꞌit ju xapai 
Dios nin yuchi ju ani lactalhpa 
nin anch ju lakꞌachakꞌan 
Jerusalén. 22

 Ju uxijnan jantu 
cꞌatsꞌayatꞌit tuchꞌi ju lakꞌayayatꞌit. 
Ju quijnan iccꞌatsayau tuchi ju 
iclakꞌayayau ni laquilhiquijnan ju 
israelitanin icjuntau ju caꞌalinaꞌ ju 
amakꞌalhtaxtunuꞌ. 23

 Cachinach ju 
avilhchan ju vasalh nomputun ni 
xakꞌai ju xapai Dios catanonach 
laꞌixlhichux ixꞌalhunutꞌan chai 
calakꞌayayaꞌ tachi ju kꞌachani 
ju yuchi. Chai mas chavaich 
chunch catalalh. Pus ju xapai Dios 
lacasqꞌuin ni cataꞌalilh ju lapanacni 
ju chunch catalakꞌaya. 24

 Ju Dios 
matiꞌ ixlacatuna. Ju talakꞌayaich 
ju yuchi tasqꞌuini ni catalakꞌaya 
laꞌixꞌalhunutꞌan chai tachi ju 
kꞌachani ju yuchi.

25
 Ju chakoꞌulh chani juni:

―Iccꞌatsaich ni caminaꞌ ju 
noncan camalakachatachilh ju 
Dios. Yuchi ju talhimapakaꞌui 
Cristo. Chai acsni caminaꞌ ju yuchi 
aquintamavasalanikꞌoyan chux ju 
taxtokni.

26
 Akꞌalhtayanalh ju Jesús:

―Quitꞌinch ju icCristo ju 
ictꞌachivinan.

27
 Acsnich ju tachincha ju 

ixꞌamamakaꞌui ju Jesús. Pus na 
talhamakꞌaninilh ni va ixtꞌajunch 
tꞌachiviniꞌ ju anuꞌ chakoꞌulh ju 
Jesús. Para jantu xamatiꞌ ju lai 
casacminilh ju laich cajunilh: 

“Tijuch ju sasacmi” U “Tijuch ju 
xalhitꞌachꞌivinin ju chakoꞌulh”. 
28

 Pus ju chakoꞌulh macauꞌula 
ju ixꞌakxau chai anchokolh ju 
lakꞌachakꞌan. Alh alacjuniniꞌ ju 
amachakꞌan anch. Ajunich:

29
 ―Caꞌauch laktsꞌinin ju anuꞌ 

lapanac ju xaquijuni tachi chun ju 
icnavitach. Ja jantiyuꞌ nuꞌ ju Cristo 
ju noncan camalakachatachilh ju 
Dios.

30
 Pus ju acsnich lana tataxtucha 

ju lapanacni ju lakꞌachakꞌan 
chai talakmilh ju Jesús. 31

 Acsni 
tucaꞌ ixtachaꞌan ju lapanacni 
pus ju ixꞌamamakaꞌui ju Jesús 
takꞌasilhijunich ju vaiti. Tajuni:
―Amamakaꞌunuꞌ avaich.
32

 Para ju yuchi chani 
alhikꞌalhtailh:
―Ju quitꞌin alin ju tuchi icꞌui. 

Para ju uxijnan jantu cꞌatsꞌayatꞌit tis 
talakxtuch.

33
 Ju acsnich ju ixꞌamamakaꞌui ju 

Jesús talaxakꞌalalh ju ixlhiꞌakstuꞌan. 
Talajunich:
―Ja xamatiꞌ nuꞌ ju xalhimini ju 

ixvaiti.
34

 Ju Jesús ajunich:
―Tachi ju uxijnan ni tachapun 

jun ju milacatunaꞌan acsni venatꞌit 
pus vana va chun ju quitꞌin. 
Tachapun jun ju quintacꞌatsan 
acsni icnavini ju ixkꞌachat ju 
quimacaminta chai ni acnavinikꞌo 
ju ixlhichꞌalhcat. 35

 Chai jantu 
anaꞌuntꞌit ju uxijnan ni ticꞌacxacaꞌ 
lakatꞌatꞌi malhquiyuꞌ tus acsni 
cachinaꞌ ju paꞌaxkꞌan. Iclajunau: 
Alacꞌavanantꞌit. Alacꞌapꞌitꞌit ju 
lacacuxtun. Na lacxixtach. Laich 
acꞌaxkꞌanalh. Pus vana va chun 
ju ani taminta lapanacni. Na 

lhu ju takꞌasmatputun ixchivinti 
Dios chai catalacaꞌiyach. 
36

 Pus ju camavasalayach ju 
quilacata alin ju ixtalhaja chai 
aꞌaktaijui lhu lapanacni ni laich 
catalacaꞌiyach chai caꞌalinaꞌ 
isꞌatsucuntiꞌan ju conkꞌalhiyaꞌ tus 
lactꞌiyan. Ju pꞌulhnan canonaꞌ 
ju chivinti cakꞌachanach. Chai 
ju xamavasalanaꞌ ju tuchi 
catalacaꞌiyaꞌ vachuꞌ cakꞌachanaꞌ. 
37

 Ju ani chivinti mavasalai ni 
stavasalanti tachi ju noncan: 

“Pumatam ju achꞌananan. Chai 
apumatam ju caꞌaxkꞌananaꞌ”. 
38

 Quitꞌin ju xaclamalakachayau 
ju axkꞌanti junta jantu uxijnan 
chꞌantꞌatꞌit. Ju chunch nomputun 
ni aliꞌin ju pꞌulhnan tanajunta ju 
chivinti ju quilacata chai uxijnan 
ju xaꞌamavasalanin ju chivinti 
untꞌatꞌit chai quintalhilaksilh lhu ju 
lapanacni.

39
 Na lhu ju amachakꞌan Samaria 

talhilacaꞌalh ju Jesús va ixlacaꞌatalh 
ju ixchivinti ju anuꞌ chakoꞌulh acsni 
ajunilh: “Ju yuchi quijonkꞌoch 
chux tuchi icnavitach”. 40

 Pus 
ju amachakꞌan Samaria acsni 
talakꞌalh junta ixvilhcha ju Jesús 
tatapaininilh ni caꞌalh tsucunuꞌ 
pantsꞌiquis ju laꞌixlakꞌachakꞌanꞌan. 
Pus ju Jesús anch tolhcha lakatꞌui 
avilhchan. 41

 Pus acsnich ju 
palai lhu talhilacaꞌalh ju Jesús 
ni takꞌasmatnilh isꞌakstuꞌan ju 
ixchivinti. 42

 Chanich tajuni ju 
chakoꞌulh:
―Ju chavai jantuch va 

laminchivinti ju iclacaꞌiyauch. 
Ju chavai quiꞌakstu quincꞌan 
xackꞌasmatꞌau ju ixchivinti ju ani ya 
lapanac chai iccꞌatsayau ni slivasalh 

ni yuchach ju Cristo ju ani ya ju 
noncan ni camalakachatachilh ju 
Dios. Yuchi ju caꞌamakꞌalhtaxtuyaꞌ 
ju lapanacni ju ani lacamunutpaꞌ.

Ju Jesús cꞌuchꞌu ju istsꞌalh ju xakꞌai
43

 Ju ixlhilakatꞌutu avilhchan 
taxtulh ju Jesús ju anch 
lakꞌachakꞌan. Alhch ju laxaꞌestado 
Galilea. 44

 Va isꞌakstu ju Jesús chani 
ixnajunta:
―Ju tam lapanac ju najun 

ixchivinti Dios jantu tuꞌuꞌ lhiulacan 
ju laꞌixtꞌun.

45
 Acsni chaꞌalh ju xaꞌestado 

Galilea pus ju amachakꞌan anch 
va lhikꞌachach taꞌamaklhtayanalh 
ju Jesús ni ixtalaktsꞌintach tachi 
chun ju lhamakꞌan ju ixnavitacha 
ju lakꞌachakꞌan Jerusalén acsni 
cꞌatanicanchalh ju anch. Ju 
amachakꞌan Galilea vachuch 
ixtamakquilata junta alilh cꞌatan.

46
 Chai aktam anchokopa ju Jesús 

ju lakꞌachakꞌan Caná lhiGalilea junta 
ixlakꞌoxitacha ju xcan ju lapala vino. 
Chai ju istsꞌalh ju pumatam xakꞌai 
ixmacha lakꞌachakꞌan Capernaum. 
Va ixtakꞌankꞌai. 47

 Pus ju anuꞌ lapanac 
kꞌasmatlh ni taxtutachalh ju Jesús 
ju xaꞌestado Judea. Chai cꞌatsalh 
ni cachinach ju xaꞌestado Galilea. 
Pus ju anuꞌ lapanac lakꞌalh ju Jesús. 
Tapaininilh ni caꞌalh chai palaich 
canavi ju istsꞌalh ni va ixtꞌajunch 
niniꞌ. 48

 Ju acsnich ju Jesús juni:
―Jantu tavanan lai lacꞌaꞌiyatꞌit ni 

jantu laktsꞌinatꞌit tuꞌuꞌ ixpulacaꞌican 
chai ju tuꞌuꞌ lhamakꞌan.

49
 Chai ju anuꞌ xakꞌai junich ju 

Jesús:
―Quiꞌamigo apꞌitꞌich laktsꞌiniꞌ ju 

quintsꞌalh ni tucaꞌ ni.

50
 Pus ju Jesús junich:

―Aꞌinchich. Palaich junita ju 
mintsꞌalh.

Pus ju anuꞌ lapanac lacaꞌinilh 
ju ixchivinti ju Jesús ju tuchi 
junilh chai anchokolh laꞌixchakaꞌ. 
51

 Chai acsni ixꞌanta ju lacati pus 
taquipakxtokchilh ju ixlapanacni. 
Taquimacꞌatsanichilhch ni palaich 
ju istsꞌalh. 52

 Chai ju anuꞌ xapai 
takꞌankꞌan asacmich ju ixlapanacni 
tuchi horach ju palai xajun ju 
istsꞌalh. Chai ju xalapanacni 
tajunich:
―Cutanch. Lakatam hora 

atokꞌoxanaꞌ ju macaulh ju scacat.
53

 Pus ju xapai takꞌankꞌan lana 
machakxa ni acsnich hora ju naulh 
ju Jesús ni palaich ju isꞌaskꞌatꞌa. 
Pus ju anuꞌ lapanac chai chux ju 
ixtatanumanalh laꞌixchakaꞌ lana 
talhilacaꞌalh ju Jesús.

54
 Acsni taxtucha ju laxaꞌestado 

Judea ju Jesús pus chaꞌanchokolh 
ju laxaꞌestado Galilea. Chai 
yuchach ju ani ju ixlhilakatꞌuich 
ixpulacaꞌican ju navi ju Jesús ju 
laxaꞌestado Galilea.

Junta ixvi xcan anch ixma 
ju va ixlakatumi

5  Acsni tapasalh ju ani 
taxtokni pus ju Jesús alh 

ju lakꞌachakꞌan Jerusalén chai 
ju acsni ixcꞌatanꞌan ixjunita ju 
israelitanin. 2 Ju lakꞌachakꞌan 
Jerusalén ixꞌalin lakatam malhtich 
junta ixꞌapumanucan ju borregojni. 
Chai anch ixvi lakatam tanque ju 
ixjuncan lacalhihebreo Betesda. 
Chai ixꞌalin lakaquis samakspaꞌ. 
3

 Ju anch na lhu ixꞌamamacanta 
ju takꞌankꞌanin. Ju aliꞌin va 

alakꞌachꞌix ixtajunita. Ju aliꞌin va 
ixchꞌantakꞌalhita. Ju aliꞌ va ixtaxixta 
laꞌixlacatunaꞌan. Sich yuꞌunch ju 
ixtapacxanch ni calucunulh ju xcan. 
4

 Aktamixnin pumatam anquilh 
ixmalucuni ju anuꞌ xcan. Chai ju 
pꞌulhnan catajuyaꞌ ju lacatanque 
acsni lucununtach ju xcan pus 
palai ixjun mas va tuchi takꞌankꞌat 
cachꞌapalh. 5 Chai ixma pumatam 
lapanac ju ixpacxanta ixtakꞌankꞌat 
lakapꞌuxamcautsajin cꞌata. 6 Ju Jesús 
laktsꞌilh junta ixma. Chai cꞌatsalh 
ni na makꞌaniya takꞌankꞌat ju 
ixchꞌapata. Pus junich:
―Ja lacꞌasqꞌuin ni palai aꞌuntꞌi.
7

 Pus akꞌalhtayanalh ju anuꞌ 
takꞌankꞌan. Junich:
―Quiꞌamigo matiꞌ xamatiꞌ ju lai 

aquimuju ju lacxcan acsni tꞌajun 
lucunuꞌ. Acsni ictajuputun ju quitꞌin 
akꞌantamch tajumapa.

8
 Ju Jesús junich:

―Akꞌostꞌaꞌulhch. Asactꞌich ju 
mimputaman chai alhtꞌanch.

9
 Ju acsnich lana palai va ju 

lapanac. Saclh ju ixputaman chai 
alhtanalh. Ju acsnich avilhchan 
paꞌastacni ixjunita. 10

 Ju acsnich ju 
xalackꞌajin israelitanin chani tajuni 
ju anuꞌ takꞌankꞌan ixjunita:
―Ju chavai avilhchan paꞌastacni 

junita. Jantu lhijun lacalhamapꞌaksin 
ni lai acꞌucꞌa ju mimputaman.

11
 Pus ju takꞌankꞌan ixjunita 

alackꞌalhtailich. Ajunich:
―Ju palai xaquinavi isꞌakstu 

ju xaquijuni ni acsaclh ju 
quimputaman chai acꞌalhtanalh.

12
 Pus palai taquilhasacmi. Tajuni:

―Tis chavaich ju xajunan ni 
asactꞌich ju mimputaman chai 
alhtꞌanch.

13
 Pus ju anuꞌ ju palai ixnavicanta 

jantu ismispai tichi chavaich 
ju palai ixnavita. Ju Jesús 
ixmakpulacnatꞌajun laꞌixtalhavat 
lapanacni ju ixtayanalh anch. 
14

 Chai ju astan lacpujitat ju 
tꞌalapakxtoklh ju Jesús ju anuꞌ 
ixcꞌuchꞌuta. Chai junich:
―Alaktsꞌich. Palaich unitꞌa. 

Tun alactꞌuꞌunumpꞌalh. Tun 
palai macxcai camilh ju 
mimakꞌalhkꞌajnat.

15
 Ju anuꞌ lapanac alh ajuniniꞌ ju 

xalackꞌajin israelitanin ni yuchach 
ju Jesús ju palai ixnavita. 16

 Pus 
ixlhiyuchach talhixcailich ju 
Jesús ju xalackꞌajin israelitanin. 
Chai ixtalhimakniputunch ni 
ixnavich ju ani taxtokni ju va 
avilhchan paꞌastacni. 17

 Ju Jesús 
akꞌalhtayanalh:
―Ju quimpai tus chavai ju 

chꞌalhcatnan. Chai vachuꞌ ju quitꞌin 
icchꞌalhcatnan.

18
 Pus acsnich ju palai 

ixtalhimakniputun ju israelitanin 
ju Jesús. Para jantu va yuchi 
ju ixtalhimakniputun ni va 
chꞌalhcatnalh ju anuꞌ avilhchan 
paꞌastacni para vachuꞌ ixlacaꞌatalh 
ni va ixnajunch ni Dios ju ixpai. 
Ju chunch ixnomputun ni va 
ixtꞌachunchach ixjunita ju Dios.

Ixpuꞌucxtin istsꞌalh Dios
19

 Chai akꞌalhtayanalh ju Jesús. 
Ajunich:

―Slivasalh ju iclajunau. Ju quitꞌin 
ni va icsaꞌaskꞌatꞌa pus jantu lai 
icnavi tuꞌuꞌ ju va laquiꞌakstu. Yuchi 
ju icnavich ju icmaklaktsꞌinch ju 
quimpai. Ju chunch tachi chun ju 
navi ju quimpai vachuch yuchi ju 

icnavi ni istsꞌalh ju quitꞌin. 20
 Ju 

quimpai na quimapaini ni istsꞌalh ju 
quitꞌin. Chai quimalacasunikꞌojuta 
tachi chun ju taxtokni ju navi ju 
yuchi. Chai aquimalacasuniyaꞌ 
palai kꞌai lhamakꞌan ni laich 
alhamakꞌanininaꞌitꞌit. 21

 Tachi ju 
quimpai ni lai malokꞌoni ju nitach 
chai xtaknichokoi ju isꞌatsucunti 
pus chunchach vachuꞌ ju quitꞌin 
ni istsꞌalh icjunita. Vachuꞌ lai 
acxtakniyaꞌ ju isꞌatsucunti va tichi 
chavaich ju acxtakniputunach. 22

 Ju 
quimpai jantu laktsꞌintanui xamatiꞌ. 
Para quixtaknita quimpuxakꞌai ni 
lai acꞌalaktsꞌintanu ju lapanacni. 
23

 Pus yuchi aquintalhilakꞌayayach 
tachi chun ju lapanacni tachi 
ju talakꞌayaich ju quimpai. Ju 
jantu quilakꞌayai ju quitꞌin ni 
istsꞌalh icjunita pus sin quimpai 
jantu lakꞌayai ni yuchi ju 
quimalakachatachilh.

24
 Slivasalh ju iclajunau. Ju 

cakꞌasmatꞌaꞌ ju quinchivinti chai 
ju calhilacaꞌanach tichi chavaich 
ju quimalakachatachilh pus alinch 
isꞌatsucunti jonkꞌalhita lactꞌiyan. Ju 
yuchi jantuch calaktsꞌintanucanaꞌ 
ixlacata ixtalakꞌalhin. Chai 
jantu catiꞌalh junta jonkꞌalhita 
makꞌalhkꞌajnat. Alai tus chavai lana 
alinch isꞌatsucunti ju conkꞌalhiyanta 
tus lactꞌiyan. 25

 Slivasalh ju 
iclajunau. Ju atipuꞌanta u mas 
chavai ju jantucaꞌ talhilaksi 
ju Dios aquintakꞌasmatniyach 
ju quinchivinti ni istsꞌalh ju 
Dios ju quitꞌin. Chai tachi 
chun ju aquintakꞌasmatniyach 
catatsucuchokoyach. 26

 Tachi 
ju quimpai ni lai axtakni ju 
isꞌatsucuntiꞌan ju lapanacni pus 

chunchach vachuꞌ ju quitꞌin 
ni istsꞌalh icjunita. Ju yuchi 
quixtaknita ju quintachaput ni 
lai acꞌaxtakniyaꞌ isꞌatsucuntiꞌan 
ju lapanacni. 27

 Pus vachuch 
quixtaknilh ju quimpokꞌai ni laich 
icꞌalaktsꞌintanui ju lapanacni ni 
quitꞌinch ju quimalakachatachilh 
ju Dios ni lapanac actsucuyaꞌ ju 
ani. 28

 Jantu alhamakꞌaninintꞌit ju 
ani. Caminaꞌ ju avilhchan acsni 
catakꞌasmatꞌach ju quinchivinti 
tachi chun ju taꞌacnununta. 29

 Chai 
catataꞌacxtuyach. Ju tanavita kꞌox 
caꞌaxtaknicanach isꞌatsucuntiꞌan 
jonkꞌalhita lactꞌiyan. Ju tanavita 
ju talakꞌalhin caꞌaxtaknicanach 
ixmakꞌalhkꞌajnatꞌan junta 
jonkꞌalhita.

Ixnonin ixlacata ju Cristo
Ju Jesús tailhiꞌalh ju 

ixchivinti chai chani ajunilh ju 
istꞌaꞌisraelitanin:

30
 ―Jantu lai icnavi tuꞌuꞌ ju va 

quiꞌakstu. Tachi ju icjuncanch 
chunchach ju icmucꞌai ju 
talakꞌalhin. Chai mas icmucꞌai ju 
talakꞌalhin ju quitꞌin para soknicꞌa 
ju icnavi ni jantu va quinkꞌachat 
quiꞌakstu icpuxcajui. Va yuchi ju 
quimpai icnaviniputun ju ixkꞌachat 
ni yuchi ju quimacaminta. 31

 Pus 
ni va quiꞌakstu cava ju icnajun 
ni icxakꞌai pus ju quinchivinti 
jantu caꞌixlhitapalalh. 32

 Para alin 
pumatam ju xtꞌakꞌa ju chivinti 
ju quilacata. Chai iccꞌatsai ni 
stavasalanti ju tuchi najun. 
33

 Chai uxijnan miꞌakstuꞌan ju 
malakꞌachꞌanitꞌit pumatam ju Xivan 
ju amakpaxanaꞌ ni caquilhasacmi 
ta lhijunitach. Chai ju yuchi tajunin 

ju istavasalanti. 34
 Pus ju quitꞌin 

jantu tuꞌuꞌ iclhiulai ju va ixchivinti 
lapanac. Ju iclapujunauch ju ani 
tsꞌa ma laich atꞌakꞌalhtꞌaxtꞌutꞌit ju 
uxijnan. 35

 Ju Xivan tachi maclhcu 
ixjunita ju maktaji chai mapulhcui. 
Ju uxijnan lhikꞌachꞌantꞌit 
pantsꞌiquis ni ixtamapulhcuniyan 
lamintacꞌatsanꞌan. 36

 Para ju 
lhamakꞌan ju icnavi putasui 
tichi chavaich ju quitꞌin. Ju 
yuchi palai lhitapalai. Palai 
jantu ju tuchi quilhichivinilh ju 
Xivan. Ju quimpai quixtaknilh 
ju ixlhichꞌalhcat ni acnavinikꞌo. 
Chai ju anuꞌ lhichꞌalhcat ju 
icnavi yuchach ju putasui tichi 
chavaich ju quitꞌin ni quimpai 
ju quimalakachatachilh. 37

 Chai 
quimpai ju xaquimalakachayachilh 
yuchi ju xtakta ju chivinti ju 
quilacata. Ju uxijnan jantu 
tavanan kꞌasmatꞌatꞌit ju ixchivinti 
nin alaktsꞌintꞌit ta yu junitach. 
38

 Ju uxijnan jantu pꞌacxantꞌatꞌit 
ju ixchivinti lamiꞌalhunutꞌan va 
ixlacata ni jantu quilaquiclacaꞌiyau 
mas yuchi ju quimalakachatachilh. 
39

 Tasqꞌuini ni alhitꞌamakꞌaꞌutꞌit kꞌox 
ju ixchivinti Dios ni nonatꞌitch ni 
anch ju alhitꞌaꞌuyaꞌitꞌit ju atsucunti 
ju conkꞌalhiyanta tus lactꞌiyan. 
Chai alhitꞌaꞌuyaꞌitꞌit ni vana anch 
quilhichivinin quilacata. 40

 Para 
ju uxijnan jantu tꞌampꞌutꞌunatꞌit ju 
laquimacni ni laich apꞌacxantꞌit ju 
miꞌatsucuntiꞌan ju jonkꞌalhita.

41
 Ju quitꞌin jantu iclacasqꞌuin 

ni canaulh ju va tam lapanac 
ni icxakꞌai. 42

 Iccꞌatsai ni 
jantu mapꞌainiyatꞌit ju Dios 
lamiꞌalhunutꞌan ju uxijnan. 
43

 Ju quitꞌin laꞌixtapakaꞌut ju 

quimpai icminta. Chai jantu tuꞌuꞌ 
quilalhiulayau. Para ni apumatam 
camilh laꞌixtapakaꞌut isꞌakstu pus 
ju yuchi na tuꞌuꞌ alhiulayaꞌitꞌit. 
44

 Tas laich aquilalhilacaꞌiniyau 
ju quitꞌin ni va lamilhiꞌakstuꞌan 
ju laꞌunatꞌit ni na xalackꞌajin 
untꞌatꞌit. Jantu lacꞌasqꞌuinatꞌit 
ni Dios ju canaulh ni xalackꞌajin 
untꞌatꞌit. 45

 Tun va anaꞌuntꞌit ni 
quitꞌin ju iclachivimakꞌanau ju 
laꞌixꞌucxlacapuꞌ ju quimpai. Alin 
tichi chavaich ju tachivimakꞌanan. 
Yuchi ju ixjuncan Moisés mas 
yuchi ju lhilacꞌapꞌinatꞌit ju uxijnan. 
46

 Ju uxijnan ni vasalh cava 
ixlacꞌaꞌinitꞌit ju Moisés pus vachuꞌ 
xaquilalacaꞌiniuch ju quitꞌin ni 
quilhiꞌatsꞌoknunta quilacata ju 
yuchi. 47

 Para ni jantu lacꞌaꞌiyatꞌit 
ju isꞌatsꞌoknut ju Moisés tas 
alhilacꞌaꞌiyaꞌitꞌitch ju quinchivinti.

Lakaquis milh ju amava ju Jesús

6  Astan ju Jesús alh ju 
lhimakꞌantacutni ju atantsꞌin 

Galilea junta vachuꞌ juncan Tiberias. 
2

 Na lhu lapanacni tachꞌakꞌokꞌalh ju 
Jesús ni ixtalaktsꞌinch ju lhamakꞌan 
ju ixꞌanavini ju takꞌankꞌanin. 3 Pus 
ju Jesús alh ju lactalhpa chai anch 
alactꞌatolhcha ju ixꞌamamakaꞌui. 
4

 Quilhpaminta ixcꞌatanꞌan 
ixjunita ju istꞌaꞌisraelitanin acsni 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju xalackꞌajin istsꞌalan ju makꞌaniya 
israelitanin. 5 Acsni lacaꞌanchokolh 
ju Jesús junta pumilh pus laktsꞌilh 
ni na lhu ixtaminta ju lapanacni. 
Pus ju Jesús junich ju Pilipe:
―Tas anchach ju lai catamaꞌu ju 

vaiti ni camavauch ju lapanacni.

6
 Para ju chunch punaulh ju Jesús 

va ixpulaktsꞌintanuputun ju Pilipe. 
Ju Jesús isꞌakstu iscꞌatsai tuchi ju 
canaviyaꞌ. 7 Pus akꞌalhtayanalh ju 
Pilipe. Najunch:
―Mas aclhitamaulh ju vaiti 

xatalhaja lakatꞌui cientos avilhchan 
ca jantu catitalhilalh mas va 
lactsꞌunin ju acꞌaxtaknilh ju 
lapanacni.

8
 Pus ju pumatam ixtamamakaꞌun 

ispꞌisekꞌe ju Simón Pitaluꞌ ixjunita. 
Ju yuchi ixjuncan Tilix. Ju yuchi 
junilh ju Jesús:

9
 ―Ani ya pumatam tsꞌalh ju 

chꞌapata aksquis xavati cebada chai 
lakatꞌui pamata. Va yuchi ni va 
lacatsꞌunin. Ju lapanacni na ilhuꞌan.

10
 Ju acsnich ju Jesús ajunich ju 

ixꞌamamakaꞌui:
―Aꞌunitꞌitch ju lapanacni ni 

catatavilhch.
Pus na ixma atsꞌin junta 

tatavilhch ju lapanacni. 
Ixtachaꞌanta lakaquis milh jokꞌatni. 
11

 Ju Jesús acsni chꞌapalh ju anuꞌ 
vati pus xtaknilh lhakꞌailaktsꞌiuch 
ju Dios. Astan ju axtaknilh ju 
ixꞌamamakaꞌui. Pus ju anuch 
ixꞌamamakaꞌui tamakpitsilh 
laꞌixtalhavat lapanacni ju 
ixtavilanalhch lacatsꞌinan. Vana 
va chun navicalh ju pamata. Chai 
taꞌulhch tachi ju talacasqꞌuilhch. 
12

 Acsni talhilalhch pus ju Jesús 
ajunich ju ixꞌamamakaꞌui:
―Asactꞌitch ju vaiti ju xajacha. Ju 

chunch jantu tuꞌuꞌ catsꞌankꞌayaꞌ.
13

 Pus acsni tasaclh chaꞌalh 
lakacautꞌui tankꞌalin ju xajchalh ju 
anuꞌ aksquis xavati cebada. Yuchi 
ju tamaxajnichalh ju taꞌulh ju 
ixtalhavat lapanacni. 14

 Ju anuch 

lapanacni acsni talaktsꞌilh ju anuꞌ 
lhamakꞌan ju navilh ju Jesús pus 
tanaulh:
―Ju ani slivasalh ca yuchach ju 

anuꞌ lapanac ju caminach nonaꞌ 
ixchivinti Dios ju ani lacamunutpaꞌ.

15
 Ju Jesús acsni machakxalh ni va 

tapꞌastu ixtanaviputun kꞌai ucxtin 
pus alackꞌosmakꞌalh ju lapanacni. 
Alh tolhnaꞌ lactalhpa.

Ju Jesús alhtanalh laꞌixꞌucxni xcan
16

 Acsni ixtꞌajunch tokꞌoxanaꞌ 
pus taꞌalh ju lacaꞌatantsꞌin 
ju ixꞌamamakaꞌui ju Jesús. 
17

 Chai tataju ju lacabarco. Va 
ixtaꞌamputunch lhimakꞌantacutni 
ju atantsꞌin junta ixvilhcha ju 
lakꞌachakꞌan Capernaum. Pus 
tamaklhtatsꞌislich ju lacaꞌatantsꞌin 
chai ju Jesús ju acsni tucaꞌ sip 
ixlai. 18

 Pus ju xcan na pꞌas ixtꞌajun 
lucunuꞌ ni na pꞌas ixlai ju kꞌai 
un. 19

 Acsni taꞌalhtanalh tachi 
lakaquis u lakachaxan kilometro 
pus talaktsꞌistuclich ju Jesús ni 
ixꞌalhtanamintach laꞌixꞌucxni xcan. 
Vaninch ixminta ju lacabarco. Pus 
lana na tatalhanalh. 20

 Para ju Jesús 
ajunich:
―Quitꞌin. Jantu aquilatalhoniu.
21

 Ju acsnich va lhikꞌach 
taꞌamaklhtayanalh ju lacabarco. 
Pus lana va tsꞌalhti tacutcha ju 
barco. Tachaꞌalh ju anuꞌ lacatꞌun 
junta ixtaꞌanta.

Ju lapanacni na ixtapuxcajui ju Jesús
22

 Ni tuncunchokopa ju anuꞌ 
lapanacni ju tatamacontolhcha 
ixlhilakꞌantacutni ju atantsꞌin 
tapastaclich ni va lakatam ixjunita 
ju barco. Chai ixtalaktsꞌinch 

ju Jesús ni jantu alactꞌaꞌalh ju 
ixꞌamamakaꞌui acsni taꞌalh ju 
lacabarco. Para va isꞌakstuꞌan 
ju taꞌalh. 23

 Para ju aliꞌ barco 
tamincha ju lakꞌachakꞌan Tiberias. 
Taꞌastacnalh vanin junta ixtakta 
lakꞌailaktsꞌiuch ju Dios ju Jesús 
junta amavalh ju lapanacni. 24

 Pus 
ju lapanacni acsni talaktsꞌilh ni 
jantu anch ixvi ju Jesús nin yuꞌunch 
ju ixꞌamamakaꞌui pus vachuꞌ 
tatajulh ju yuꞌunch ju lacabarco. 
Taminchokolh ju lakꞌachakꞌan 
Capernaum. Va ixtapuxcajui ju 
Jesús.

Ju Jesús tachi xavaiti atsucunti junita
25

 Acsni talhitaju ju Jesús ju 
lhimakꞌantacutni ju atantsꞌin tajuni:
―Amamakaꞌunuꞌ tas vananch ju 

xachꞌitꞌan ju ani.
26

 Chai akꞌalhtayanalh ju Jesús. 
Ajunich:

―Slivasalh ju iclajunau. Ju 
uxijnan quilalhipuxcoyau 
ni utꞌit ju vati chai lhilatꞌit. 
Jantiyuꞌ quilalhichꞌakꞌokꞌayau ni 
laktsꞌintꞌatꞌit ju lhamakꞌan. 27

 Tun 
tꞌichꞌalhcꞌatnantꞌit va ixlacata 
ju vaiti ju va takꞌalhi. Para 
achꞌalhcꞌatnantꞌit ixlacata ju 
tumpa vaiti ju xtꞌakꞌa ju atsucunti 
jonkꞌalhi. Yuchach ju aclaxtakniyau 
ju quitꞌin ju quimalakachatachilh 
ju Dios ni lapanac actsucuyaꞌ ju ani. 
Chai quimpai Dios ju xaquixtakni 
ju quintachaput ni laich acxtaklh ju 
anuꞌ vaiti.

28
 Pus tajunich ju Jesús:

―Tijuch ju acnaviyau ni laich 
acnaviu ju ixlhichꞌalhcat ju Dios.

29
 Akꞌalhtayanalh ju Jesús. 

Ajunich:

―Yuchach ju ani ju ixlhichꞌalhcat 
ju Dios ni aquilalhilacaꞌau ju quitꞌin 
ju quimacaminta ju Dios.

30
 Ju acsnich tajunich:

―Pus tijuch ju lai 
aquilamalacasuniyau chai 
laich aclaktsꞌinau chai laich 
aclapulacaꞌiniyauch ju uxintꞌi. 
Tijuch ju lai navi ju uxintꞌi. 31

 Ju 
quilacpaiꞌan ju makꞌanch ixtatꞌajun 
taꞌulh ju anuꞌ ju ixjuncan mana 
junta aseknicꞌa. Chunch ju tapasalh 
tachi ju tsꞌokcanta junta najun: 

“Lactꞌiyan ju amacaminicancha ju 
vati. Chai taꞌulh”.

32
 Pus ju Jesús ajunich:

―Slivasalh ju iclajunau. Jantiyuꞌ 
ju Moisés ju xataxtakniyan ju xavati 
ju lactꞌiyan. Va yuchi ju quimpai 
ju taxtakniyan ju anuꞌ tachi vati 
ju xaminacha lactꞌiyan ju xtꞌakꞌa 
ju stavasalanti atsucunti. 33

 Ju vati 
ju xtꞌakꞌa ju Dios yuchi ju anuꞌ ju 
mincha lactꞌiyan chai axtakni 
isꞌatsucuntiꞌan ju lapanacni.

34
 Tajunich:

―Quiꞌamigo pus va tachi 
aquilaxtakniyauch ju ani vati.

35
 Pus ju Jesús ajunich:

―Quitꞌinch ju xavati ju xtꞌakꞌa 
atsucunti jonkꞌalhi. Ju minta 
laquimacni jantuch tavanan 
cachavanaꞌ laꞌixtacꞌatsan. Ju 
quilhilacaꞌantach quitꞌin jantuch 
tavanan caquicxixchokoyaꞌ ju 
laꞌisꞌatsucunti. 36

 Pus anich 
iclajunau. Mas quilalaktsꞌinauch 
jantu lacꞌaꞌiyatꞌit. 37

 Tachi chun 
ju lapanacni ju quixtaknita 
ju quimpai aquilakminach ju 
quitꞌin. Chai ju minta laquimacni 
jantu tavanan actixcomakꞌalh. 
38

 Yuchi iclhitaxtucha ju lactꞌiyan 

ni acnaviniyach ixkꞌachat ju 
quimacaminta. Jantiyuꞌ ni 
acnavilh ju quinkꞌachat quiꞌakstu. 
39

 Yuchach ju ani ju ixkꞌachat ju 
quimacaminta. Tachi chun ju 
lapanacni ju quixtaknita ju yuchi 
jantu actimakꞌatsꞌankꞌa xamatiꞌ. 
Para acꞌamalokꞌonichokoyaꞌ ju 
laꞌixꞌaclanti ju lacamunutpaꞌ. 
40

 Yuchach ju ani ju ixkꞌachat ju 
quimpai. Tachi chun ju quilaktsꞌin 
ni istsꞌalh Dios ju quitꞌin chai 
quilhilacaꞌanch pus caꞌalinaꞌ ju 
isꞌatsucunti jonkꞌalhita. Chai 
quitꞌinch ju acmacxtuchokoyaꞌ 
laꞌixꞌaninti ju laꞌixꞌaclanti ju 
lacamunutpaꞌ.

41
 Ju acsnich ju israelitanin 

macxcai chivinti talhichivinilh 
ju Jesús ixlacata tuchi ixnajun 
acsni tavanan naulh ni yuchach 
ju xavati ju xamincha lactꞌiyan. 
42

 Ixtanajunch:
―Ju ani ja jantiyuꞌ ju Jesús ju 

istsꞌalh José. Ju ixpai chai ixnati 
mispayau ju quijnanꞌan. Tas laich 
lhinajun: “Ju quitꞌin lactꞌiyan 
xacminacha”.

43
 Pus ju Jesús akꞌalhtayanalh. 

Ajunich:
―Jantu anaꞌuntꞌit macxcai 

chivinti ju uxijnan. 44
 Jantu 

xamatiꞌ lai quilakmin ju quitꞌin ni 
jantu cakꞌailhimilh laquimacni ju 
quimpai ju quimacaminta. Chai 
acmalokꞌonichokoyaꞌ laꞌixꞌaclanti ju 
lacamunutpaꞌ. 45

 Chani tatsꞌokꞌula 
ju makꞌaniya lapanacni ju ixtanajun 
ju ixchivinti Dios. Tanaulh: “Dios 
ju camalanikꞌoyaꞌ tachi chun ju 
lapanacni”. Pus ju quitꞌin icnajun ni 
tachi chun ju takꞌasmatni ixchivinti 
ju quimpai chai talani tuchi 

malani ju yuchi pus cataminach 
laquimacni.

46
 Jantu icnomputun ni xamatiꞌ 

laktsꞌinta ju quimpai. Va quitꞌin 
ju iclaktsꞌinta ni laꞌixmacni yuchi 
ju xactaxtuyacha. Quitꞌinch ju 
iclaktsꞌinta ju quimpai. 47

 Slivasalh 
ju iclajunau. Ju quilhilacaꞌanch 
quitꞌin alinch isꞌatsucunti 
jonkꞌalhita lactꞌiyan. 48

 Quitꞌinch 
ju xavati ju xtꞌakꞌa ju atsucunti 
jonkꞌalhita. 49

 Ju makꞌaniya 
milacpaiꞌan mas taꞌulh ju anuꞌ ju 
mana ixjuncan junta aseknicꞌa 
para tanilh. 50

 Quitꞌinch ju icxavati 
ju xacminacha lactꞌiyan. Chai 
ni xamatiꞌ caꞌamaklhtayananaꞌ 
ju quiꞌacanit tachi acsni 
amaklhtayanancan ju tuꞌuꞌ vaiti pus 
jantu catiꞌalh junta maktaikꞌalhita 
ju jipi. Yuchi iclhimilh ju quitꞌin ju 
ani. 51

 Quitꞌin ju icxavati ju xtꞌakꞌa 
atsucunti chai xacminacha lactꞌiyan. 
Ni xamatiꞌ caꞌamaklhtayananaꞌ 
ju quiꞌacanit tachi acsni 
amaklhtayanancan ju tuꞌuꞌ vaiti pus 
caꞌalinanta isꞌatsucunti jonkꞌalhita 
lactꞌiyan. Chai ju anuꞌ vati ju 
acxtꞌakꞌaꞌ yuchi ju quilacatuna ju 
acxtꞌakꞌaꞌ. Yuchi ju laich capuꞌalinaꞌ 
isꞌatsucuntiꞌan ju lapanacni ju 
lactꞌiyan.

52
 Pus ju acsni ju israelitanin 

ixtalaclakꞌaji ju sia yuꞌunch. 
Ixtanajun:
―Tas laich aquintalhixtakniyan ju 

ixꞌacanit tachi acsni xtakcan tuꞌuꞌ 
vaiti.

53
 Pus ju Jesús ajunich:

―Slivasalh ju iclajunau. Ni 
jantu amaklhtꞌayananaꞌitꞌit 
ju quiꞌacanit tachi acsni 
amaklhtayanancan tuꞌuꞌ vaiti chai 

ni jantu amaklhtꞌayananaꞌitꞌit 
ju quiꞌacꞌalhni tachi acsni 
amaklhtayanancan tuꞌuꞌ xcan pus 
jantu pꞌacxanatꞌit miꞌatsucuntiꞌan 
jonkꞌalhita ju lactꞌiyan. 54

 Pus ju 
amaklhtayanan ju quiꞌacanit tachi 
tuꞌuꞌ vaiti chai ju amaklhtayanan 
ju quiꞌacꞌalhni tachi ju tuꞌuꞌ 
xcan pus alinch ju isꞌatsucunti 
jonkꞌalhita. Chai quitꞌinch ju 
acmacxtuchokoyaꞌ laꞌixꞌaninti 
acsni caꞌaclayach ju lacamunutpaꞌ. 
55

 Ju caꞌamaklhtayananaꞌ ju 
quiꞌacanit tachi ju tuꞌuꞌ vaiti chai 
caꞌamaklhtayananaꞌ ju quiꞌacꞌalhni 
tachi ju tuꞌuꞌ xcan pus capuꞌalinach 
ju istavasalanti isꞌatsucunti. 
56

 Pus ju caꞌamaklhtayananaꞌ ju 
quiꞌacanit tachi ju tuꞌuꞌ vaiti chai 
caꞌamaklhtayananaꞌ ju quiꞌacꞌalhni 
tachi ju tuꞌuꞌ xcan pus tꞌajunch 
ju laquimacni. Chai ju quitꞌin 
laꞌixꞌalhunut yuchi ju ictꞌajunch. 
57

 Tachi ju quimpai ju lakꞌajunta 
ni quimacamilh chai yuchi ju 
quixtaknita ju quiꞌatsucunti pus 
vanach va ixtꞌachunch ju ani. Ju 
aquiꞌamaklhtayananaꞌ tachi ju 
tuꞌuꞌ vaiti pus puꞌamaklhtayanan 
ju isꞌatsucunti ju jonkꞌalhita. 
58

 Quitꞌin ju icxavati ju xacmincha 
lactꞌiyan. Jantu chun tachi ju anuꞌ 
ju taꞌulh ju makꞌaniya milacpaiꞌan. 
Ju yuꞌunch mas taꞌulh ju anuꞌ 
vati ju mana ixjuncan jantu anch 
ju tapulhitaju isꞌatsucuntiꞌan ju 
jonkꞌalhita tus lactꞌiyan. Para ju 
aquiꞌamaklhtayananaꞌ tachi ju 
amaklhtayanancan tuꞌuꞌ vaiti pus 
caꞌalinaꞌ isꞌatsucunti jonkꞌalhita.

59
 Ju Jesús noncha ju ani taxtokni 

laxapujitat lakꞌachakꞌan Capernaum 
acsni ixtꞌajun amalaniniꞌ ixlacata Dios.

Lhichivincan ju atsucunti jonkꞌalhita
60

 Pus ju aliꞌin ixꞌamamakaꞌui 
ju Jesús acsni takꞌasmatlh ju ani 
chivinti tanaulh:
―Na tsꞌinqꞌui ju ani chivinti. Tis 

chavaich ju laich camuctaxtu ju 
chunch chivinti.

61
 Pus ju Jesús ni cꞌatsa ju 

laꞌixꞌalhunut ni jantu kꞌox 
ixtalhiulai ju ani chivinti ju 
ixꞌamamakaꞌui pus ajunich:
―Ja jantu lai chꞌixatꞌit ju 

ani chivinti. 62
 Tꞌas anonaꞌitꞌit 

ni aquilalaktsꞌinau ni 
actaꞌakstꞌachokoyaꞌ junta 
xacvilhcha pꞌulhnan. 63

 Pus ju 
Spiritu Santu yuchi ju xtꞌakꞌa 
ju atsucunti jonkꞌalhita. Ju tuꞌuꞌ 
ixlacata ju quilacatunaꞌan jantu 
lai xtꞌakꞌa ju atsucunti jonkꞌalhi 
tus lactꞌiyan. Ju chivinti ju 
iclamavasalaniyau pus ixlacata ju 
miꞌalhunutꞌan junita chai yuchach 
ju xtꞌakꞌa ju atsucunti jonkꞌalhita. 
64

 Para alin ju milhiꞌuxijnanꞌan ju 
jantu talacaꞌi.

Pus ju Jesús iscꞌatsai tus 
laꞌixputaiꞌulacan tichi chavaich 
ju jantu catalacaꞌiyaꞌ chai tichi 
chavaich ju camakꞌaxtaknanaꞌ. 
65

 Pus najunch:
―Yuchi iclalhijunau ni jantu lai 

xamatiꞌ quilakmin ni jantu xtaknita 
ju chun atalacpastꞌacꞌat ju quimpai.

66
 Ju acsnich na lhu ju 

ixꞌamamakaꞌui ju Jesús jantu 
tachꞌakꞌokꞌakꞌalhiputulh. Lana 
tamacoyaulh ju yuchi. 67

 Ju 
acsnich ju Jesús alacjunich ju 
ixpumacautꞌuiꞌan:
―Ja vachuꞌ pꞌimpꞌutꞌunatꞌit ju 

uxijnan.

68
 Akꞌalhtayanalh ju Pitaluꞌ ju 

ixjuncan Simón. Junich:
―Quiꞌucxtin tis chavaich ju 

lai aclakꞌanauch ni uxintꞌi ju 
pꞌacxantꞌa ju chivinti ju xtꞌakꞌa ju 
atsucunti jonkꞌalhita. 69

 Ju quijnan 
iclacaꞌiyauch chai iclamispayauch 
ni uxintꞌich ju Cristoꞌat. Istsꞌalhꞌat 
Dios ju lakꞌajunta.

70
 Pus ju Jesús alackꞌalhtailh:

―Ja jantu quitꞌin ju iclalhcaꞌulatau 
ju mimpumacautꞌuiꞌan. Chai 
pumatam ju milhiꞌuxijnanꞌan 
valhch ixlapanac ju lhacaticuru.

71
 Yuchach ju ixlhichivincan ju 

Judas istsꞌalh ju Simón Iscariote 
ni yuchach ju camakꞌaxtaknanaꞌ. 
Yuchi ju pumatam ju 
ixlhipumacautꞌuiꞌan ixjunita.

Jantu tavanan lai talacaꞌi 
ju isꞌapꞌisekꞌen ju Jesús

7  Acsni tapasalhch ju ani 
taxtokni pus ju Jesús 

lacꞌantsuculhch junta lacvi 
lakꞌachakꞌanixni ju laxaꞌestado 
Galilea. Jantu ixꞌamputun 
amalaniniꞌ ju laxaꞌestado 
Judea ni va ixtamakniputun 
ju istꞌaꞌisraelitanin. 2 Chai 
vaninch ixjunita ju ixcꞌatanꞌan 
ju israelitanin acsni ixtatꞌajun 
va laꞌixpacꞌatsꞌaꞌan. 3 Pus ju 
isꞌapꞌisekꞌen ju Jesús chanich tajuni:
―Atꞌaxtꞌuch ju ani. Apꞌinchich ju 

laxaꞌestado Judea. Ju chunch ni laich 
catalaktsꞌinanta ju miꞌamamakaꞌunti 
amachakꞌan anch ju tuchꞌi laich navi. 
4

 Ju tam lapanac ni jumputunch tachi 
tam xakꞌai pus jantu va catatankꞌanu. 
Pus ni laich navi ju ani taxtokni 
amalacꞌasunikꞌoch tachi chun ju 
lakꞌachakꞌanixni.

5
 Nin yuꞌunch ju isꞌapꞌisekꞌen jantu 

ixtalhilacaꞌan ju Jesús. 6 Pus ajunich 
ju Jesús:
―Tucaꞌ chin ju avilhchan ju 

iclhcanicanta. Para ju uxijnan 
va tuchi horach lai naviyatꞌit ju 
pꞌastꞌacꞌatꞌit. 7 Ju lapanacni ju ani 
lacamunutpaꞌ jantu lai talhitsꞌiꞌinan 
ju uxijnan. Para ju quitꞌin yuchi 
jantu quintalhilaktsꞌimputun ni 
icꞌajuni ni na macxcai ju tanavi. 
8

 Ju uxijnan apꞌinchitꞌitch junta lai 
cꞌatan. Ju quitꞌin tucaꞌ lai actiꞌalh ju 
anch ni jantucaꞌ chin ju avilhchan 
ju iclhcanicanta.

9
 Acsni ajunilh ju ani chivinti 

pus tavilhcaꞌ ju Jesús ju xaꞌestado 
Galilea.

Ju Jesús ixꞌucxuntꞌajun ju laxacꞌatan 
acsni ixtatꞌajun laꞌixlacpacꞌatsꞌaꞌan
10

 Acsni taꞌalh ju isꞌapꞌisekꞌen pus 
astan alh ju Jesús junta lai cꞌatan. 
Jantu lacatalhavat ju alh. Tachi 
ju va jantu ixlacasqꞌuin ni xamatiꞌ 
cacꞌatsa. 11

 Pus ju israelitanin 
ixtapuxcajuich ju Jesús junta lai 
cꞌatan. Ixtanajunch:
―Ta xaꞌanch nuꞌ ju anuꞌ lapanac.
12

 Ju ixlacata ju Jesús na lhu 
ixꞌalin ju chivinti ju va sek 
ixtanajun ju lapanacni. Ju aliꞌin 
ixtanajunch ni na kꞌox lapanac ju 
yuchi.

Ju aliꞌin ixtanajun:
―Jantu vasalh kꞌox lapanac. Va 

aꞌokxchokꞌoi ju lapanacni.
13

 Pus ju anuch lapanacni ni 
va ixtatalhonich ju xaꞌucxtinin 
ju israelitanin pus va sek 
ixtalhichivinin ixlacata ju Jesús.

14
 Acsni chaꞌalh paitat cꞌatan 

ju Jesús alh ju laꞌixpujitatꞌan 

ju istꞌaꞌisraelitanin chai 
tsuculh amalaniniꞌ. 15

 Pus 
va ixtalhamakꞌaninin ju 
istꞌaꞌisraelitanin. Ixtanajunch:
―Ju ani tas lhimispaich ju 

atalaninti ni jantu xamatiꞌ 
xamalani.

16
 Chai akꞌalhtayanalh ju Jesús. 

Alacjuni:
―Ju tuchi icꞌamalaninin jantu 

quiꞌanuꞌ. Ixꞌanuꞌ ju xaquimacamin. 
17

 Ni xamatiꞌ naviputun ixkꞌachat ju 
Dios pus cacꞌatsayach ta anchach ju 
xaminacha ju ani atalaninti. U Dios 
ju xaquixtakni u va laquiꞌakstu ju 
icnajun. 18

 Ju va laꞌisꞌakstu najun 
ju tuꞌuꞌ va lacasqꞌuin ni catanaulh 
ju lapanacni ni xakꞌai ju yuchi. 
Para ju lacasqꞌuin ni catanaulh 
ju lapanacni ni yuchi ju xakꞌai 
ju tichi macaminta pus yuchi ju 
najun ju stavasalanti. Matich ju 
aꞌokxchokꞌonti laꞌixmacni ju yuchi.

19
 Vasalh ni taxtaknitan ju 

lhamapꞌaksin ju Moisés. Para nin 
tachi pumatam ju milhiꞌuxijnan 
ju lai stunin camuctaxtukꞌo ju 
anuꞌ lhamapꞌaksin. Tajuch ni va 
quilamakniputunauch ju quitꞌin.

20
 Chai taꞌakꞌalhtayanalh ju 

lapanacni. Tajunich:
―Va pꞌacxantꞌa lhacaticuru. Tis 

chavaich ju makniputunan.
21

 Pus ju Jesús akꞌalhtailh:
―Va lakatam lhamakꞌan 

xacnavi. Chai minchuxꞌan va 
lhamakꞌanininatꞌit. 22

 Slivasalh ni 
Moisés ju xtakta ju lhamapꞌaksin 
ixlacata ju achꞌucꞌunti. Chai ju 
avilhchan paꞌastacni vana acsni 
ju chꞌucꞌuniyatꞌit ixꞌaxtꞌakꞌa ju 
tam tsꞌalh. Jantiyuꞌ ju Moisés ju 
pꞌulhnan naulh ni cachꞌucꞌucalh ju 

tam tsꞌalh. Yuꞌunch ju makꞌaniya 
lapanacni ju pꞌulhnanch tanavilh ju 
chunch. 23

 Mas avilhchan paꞌastacni 
chꞌucꞌucanch ju tam tsꞌalh va 
ixlacata ni acsni ju uctaxtui tachi 
ju lhcaꞌulai ju laꞌixlhamapꞌaksin 
ju Moisés. Ni naviyatꞌit chunch 
tajuch ni va quilalhixcayauch ni 
palaich xacnavi ju anuꞌ lapanac ju 
acs avilhchan paꞌastacni. 24

 Jantu 
aꞌulanitꞌit ixtalakꞌalhin tam xamatiꞌ 
ni jantu pꞌulhnan kꞌox cꞌatsꞌayatꞌit 
tuchi navita.

Ja yuchi ju ani ju Cristo
25

 Ju aliꞌin amachakꞌan Jerusalén 
ixtanajunch:
―Ja jantiyuꞌ ju ani ju puxcocan 

ju tamakniputun. 26
 Ju chavai ni 

tꞌompalai chiviniꞌ laꞌixꞌucxlacapuꞌan 
ju lapanacni. Chai ju yuꞌunch ni 
jantu tuꞌuꞌ tajumpalai. Ju ucxtinin 
ja tacꞌatsai nuꞌ ni yuchi ju Cristo. 
27

 Para ju ani mispayauch tas 
amachakꞌach. Acsni caminaꞌ ju 
Cristo jantu xamatiꞌ catimispa ta 
anchach ju caminanta.

28
 Pus ju Jesús pꞌas chivinilh acsni 

ixtꞌajun amalaniniꞌ laꞌixpujitatꞌan ju 
istꞌaꞌisraelitanin. Ixꞌajunich:
―Quilamispayau ju quitꞌin. 

Chai cꞌatsꞌayatꞌit ta anchach 
ju icmintacha. Para jantu 
va laquiꞌakstu icminta. Ju 
quimacaminta yuchi ju najun ju 
stavasalanti chai ju yuchi jantu 
mispꞌayatꞌit ju uxijnan. 29

 Ju 
quitꞌin icmispai ju yuchi ni anch 
ju xacminacha. Chai yuchi ju 
xaquimacamin.

30
 Ju acsnich lana tapastaclich 

ixchꞌapaca. Para jantu xamatiꞌ 
lai chꞌapalh ni tucaꞌ ixchin ju 

ixꞌavilhchan. 31
 Na lhu lapanacni 

talhilacaꞌalh ju yuchi. Ixtanajunch:
―Ju Cristo acsni caminaꞌ ja palai 

lhu ixpulacaꞌican canaviyaꞌ. Ja palai 
jantu ju ani.

Ju fariseonin tamalakacha 
ju ixpulasiyajni ni 

caꞌixtachꞌapalh ju Jesús
32

 Ju fariseonin ixtakꞌasmatꞌach ni 
na ixtalhilacchivininch ju Jesús ju 
lapanacni. Pus ju xalackꞌajin palijni 
chai ju fariseonin tamalakachalh ju 
pulasiyajni ni cataꞌalh chꞌapanin ju 
Jesús. 33

 Ju Jesús naulh:
―Va pantsꞌiquis ju 

ictilatꞌaꞌucxuntꞌonau. Ju 
astan aclakꞌanchokoyach ju 
quimalakachatachilh. 34

 Ju 
uxijnan aquilapuxcoyau. Para 
jantu lai aquilalhitajuyau. Junta 
acꞌanaꞌ ju uxijnan jantu lai 
aquintilachꞌakꞌokꞌau.

35
 Pus ju istꞌaꞌisraelitanin tanaulh 

va laꞌisꞌakstuꞌan:
―Tas anchach ju cachaꞌanaꞌ 

ju yuchi junta jantuch lai 
calhitajuyau. Ja va calakꞌanach ju 
istꞌaꞌisraelitanin ju amakpitsicanta 
laꞌixtꞌunꞌan ju griegonin. Ja 
va caꞌanaꞌ amalaniniꞌ ju 
griegonin. 36

 Tijuch ju nomputun 
ju ixchivinti ni najun: “Ju 
uxijnan aquilapuxcoyau para 
jantu aquilalhitajuyau”. Ni va 
nompalai. Chai ni najun: “Junta 
acꞌanaꞌ ju uxijnan jantu lai 
aquintilachꞌakꞌokꞌau”.

Ju ani tachi kꞌai xcan ju 
xtꞌakꞌa atsucunti

37
 Acsni ixlakꞌoputunch ju cꞌatan 

chai acsni na kꞌai cꞌatan ixjunita 

pus ju Jesús taya chai na pꞌas 
chivinilh. Naulh:
―Ni alin xamatiꞌ ju quicxixa 

laꞌixꞌalhunut chach quilakmilh 
ju quitꞌin. Chach kꞌotlh ju xcan 
ju icxtꞌakꞌa. 38

 Ju quilhilacaꞌanta 
quitꞌin pus cataxtuyaꞌ ju 
laꞌixꞌalhunut tachi kꞌai xcan ju 
lakꞌajunta. Tachi ju najunch 
lacaꞌatsꞌoknut.

39
 Ju Jesús ixlhichivinin 

ju Spiritu Santu. Yuchi ju 
cataꞌamaklhtayananach ju 
talhilacaꞌanta ju Jesús. Tucaꞌ lai 
ixmin ju Spiritu Santu ni tucaꞌ 
ixꞌanchokota ju lactꞌiyan ju Jesús.

Quilhmactꞌui tava ju lapanacni
40

 Acsni takꞌasmatlh ju ani 
chivinti pus ju aliꞌin laꞌixtalhavat 
lapanacni ixtanajunch:
―Slivasalh ni yuchi ju ani ju 

lapanac ju najun ixchivinti Dios.
41

 Ju aliꞌin ixtanajun:
―Ju ani yuchi ju Cristo ju noncan 

camalakachatachilh Dios.
Ju aliꞌin ixtanajun:
―Para ja laxaꞌestado Galilea ju 

caminanta ju Cristo. 42
 Ja jantu 

najun lacaꞌatsꞌoknut ni makꞌaniya 
isꞌaskꞌatꞌa David cajunaꞌ ju 
Cristo. Chai anch catsucuyanta 
ju lakꞌachakꞌan Belén laꞌixtꞌun ju 
makꞌaniya quimpaiꞌan David.

43
 Pus chunchach quilhmactꞌui va 

ixtalhavat lapanacni va ixlacata ju 
Jesús. 44

 Ju aliꞌin ixtachꞌapaputunch. 
Para jantu xamatiꞌ lai chꞌapalh.

Jantu tavanan xamatiꞌ chunch 
cachivinilh tachi ju ani lapanac

45
 Pus ju pulasiyajni taꞌanchokolh 

juninin ju xalackꞌajin palijni chai 

ju fariseonin. Chai ju yuꞌunch 
taꞌasacminilh:
―Tajuch ni jantu xalhitꞌanatꞌit.
46

 Pus ju pulasiyajni 
taꞌakꞌalhtayanalh:
―Jantu xamatiꞌ ju chunch 

chivinin tachi ju ani lapanac.
47

 Ju acsnich ju fariseonin 
taꞌakꞌalhtayanalh:
―Ja vachuꞌ va okxchꞌokꞌocꞌantꞌatꞌit 

ju uxijnan. 48
 Ju sia yuꞌunch ju 

xalackꞌajin ja xamatiꞌ cꞌuꞌu lacaꞌita. 
U sia yuꞌunch ju fariseonin ja 
xamatiꞌ cꞌuꞌu ju lacaꞌita. 49

 Para 
ju ani tontojni lapanacni ju jantu 
tamispai ju ixlhamapꞌaksin ju 
Moisés catamakꞌalhkꞌajnanaꞌ.

50
 Pus ju Nicodemo ju quilalh 

tsꞌis junta ixvi ju Jesús vachuꞌ 
makfariseo ixjunita. Ju yuchi 
ajunich:

51
 ―Ja lhijun ju 

quilhamapꞌaksinꞌan ni acꞌulanilh 
ju ixtalakꞌalhin tam xamatiꞌ ju 
jantucaꞌ tuꞌuꞌ kꞌasmatnican chai ju 
jantucaꞌ cꞌatsanican ni caꞌalilh ju 
ixtalakꞌalhin.

52
 Taꞌakꞌalhtayanalh. Tajuni ju 

Nicodemo:
―Ja vachuꞌas amachakaꞌat 

Galilea. Alacꞌavanch. Alaktsꞌinaꞌ 
ni jantu xamatiꞌ tꞌajun kꞌostayanaꞌ 
ju laxaꞌestado Galilea ju najun 
ixchivinti Dios.

53
 Pus tataxtulh ju lacapuꞌucxtin 

chai pumatamin taꞌalhch ju 
laꞌixlacchakaꞌan.

Pumatam alactuꞌunu chakoꞌulh

8  Ju Jesús alh ju akstijun junta 
ixmacha ju lacapuꞌolivos. 

2
 Chai acsni tuncunchokopa vatsꞌisin 

anchokolh ju Jesús ju laꞌixpujitatꞌan 

ju istꞌaꞌisraelitanin. Chai chux ju 
lapanacni talakꞌalh ju Jesús. Chai ju 
yuchi tavi chai tsuculh amalaniniꞌ. 
3

 Ju acsnich ju ixtalhatalanininta 
ju ixlhamapꞌaksinꞌan ju 
istꞌaꞌisraelitanin chaich ju 
fariseonin talhiminilh pumatam 
chakoꞌulh ju lhitajucalh ni 
ixtꞌaꞌalactuꞌunun pumatam jokꞌat. 
Taꞌulalh laꞌixlacaitat junta ixvi ju 
Jesús. 4 Tajunich:
―Amamakaꞌunuꞌ ju ani chakoꞌulh 

lhitajucalh ni ixtꞌajun tꞌaꞌalactuꞌunuꞌ 
pumatam jokꞌat. 5 Pus ju Moisés 
ju laꞌixlhamapꞌaksin quintajunan 
ni aclacatꞌalhmauch ju chunchach 
talai. Para ju uxintꞌi tꞌas naꞌunch.

6
 Ju tapusacmi chunch va 

ixtalaktsꞌintanuputunch ju Jesús. 
Tsꞌa ma laich ixtalhitajunilh tuꞌuꞌ 
ju laich catalhichivimakꞌalh. Para 
ju Jesús lana takꞌentalh. Tsuculh 
atsꞌoknuꞌ laꞌixkꞌelilimacaꞌ ju 
lacatꞌun. 7 Para ni va kꞌasi kꞌasi 
tasacmich pus takꞌoxitolhchokolh 
chai ajunich:
―Pus ni alin xamatiꞌ milhiꞌuxijnan 

ju jantu caꞌalactuꞌunulh yuchach ju 
pꞌulhnanch caꞌalacatꞌalhmanalh.

8
 Aktam takꞌentachokopa 

chai tsucuchokopa atsꞌoknuꞌ ju 
lacatꞌun laꞌixkꞌelilimacaꞌ. 9 Acsni 
takꞌasmatlh ju naulh ju Jesús 
pus ju achivimakꞌanin taxcanilh 
ju ixꞌalhunutꞌan. Pumatamin 
pumatamin tatsuculh taxtunin. 
Pꞌulhnan tataxtulh ju xapapanin. 
Chai astan taꞌalh ju paitat 
lapanacni. Pus va isꞌakstuch tavilh 
ju Jesús. Tꞌatamacaulh ju chakoꞌulh 
ju ixya laꞌixlacaitat junta ixvi ju 
Jesús. 10

 Acsni takꞌoxitolhchokolh 
ju Jesús jantu xamatiꞌ laktsꞌilh ju 

achivimakꞌanin. Va isꞌakstu ju ixya 
ju chakoꞌulh. Pus junich:
―Chakoꞌulh tas xataꞌanch ju 

ixtachivimakꞌanan. Ja jantu xamatiꞌ 
xaꞌulaniyan ju mintalakꞌalhin.

11
 Pus ju chakoꞌulh akꞌalhtayanalh. 

Naulh:
―Jantu xamatiꞌ ji quiꞌucxtin.
Pus ju Jesús junich:

―Nin quitꞌin jantu actiꞌulanin 
ju mintalakꞌalhin. Aꞌinchich chai 
jantuch aliꞌ alactꞌuꞌunchꞌokꞌo.

Jesús ju lai amalacpucujui 
laꞌixtacꞌatsanꞌan ju lapanacni

12
 Ju Jesús aktam chivinchokopa. 

Chai ajunich ju lapanacni:
―Quitꞌin icjunita tachi ju 

tuꞌuꞌ maclhcu ni icmalacpucujui 
laꞌixtacꞌatsanꞌan ju lapanacni. Ju 
aquinchꞌakꞌokꞌayaꞌ jantu tsꞌis cajunaꞌ 
ixtacꞌatsan. Acmalacpucujuniyaꞌ 
ju ixtacꞌatsan ni laich caꞌalilh ju 
isꞌatsucunti jonkꞌalhita.

13
 Pus ju acsnich ju fariseonin 

tajunich:
―Va laminchivinti miꞌakstu naꞌun 

ni xakꞌaiꞌat. Ju minchivinti jantu 
slivasalh.

14
 Akꞌalhtayanalh ju Jesús. 

Ajunich:
―Mas ca va laquinchivinti 

ju icnajun ni icxakꞌai para ju 
quinchivinti stavasalanti ni 
iccꞌatsai ta anchach ju icmintacha 
chai ta anchach ju acꞌanchokoyaꞌ. 
Para ju uxijnan jantu cꞌatsꞌayatꞌit 
ta anchach ju icmintacha nin 
ta anchach ju acꞌanchokoyaꞌ. 
15

 Ju uxijnan quilaꞌulaniyau ju 
quintalakꞌalhin tachi ju talai ju 
va lhilapanac. Ju quitꞌin jantu 
xamatiꞌ icꞌulani ixtalakꞌalhin. 

16
 Chai mas icꞌulani ju ixtalakꞌalhin 

apumatam para stavasalanti ju 
tuchi acnonaꞌ ni jantu va quiꞌakstu 
quitꞌin ju icꞌulai talakꞌalhin. Yuchi 
ju ictꞌamucꞌai talakꞌalhin ju 
quimpai ju quimacaminta. 17

 Ju 
lamilhamapꞌaksinꞌan najun acsni 
va lakatamch chivinti catanaulh 
ixpumatꞌuiꞌan lapanacni pus 
soknicꞌach ju tuchi tanajun. 18

 Pus 
quitꞌin quiꞌakstu icnajun tichi 
chavaich ju quitꞌin. Chai ju quimpai 
ju quimacaminta vachuꞌ najun tichi 
chavaich ju quitꞌin.

19
 Tajunich chavai:

―Tas anchach ju ya ju mimpai.
Akꞌalhtayanalh ju Jesús:
―Nin quitꞌin jantu quilamispayau. 

Ja va a ti quimpaich lai amispꞌatꞌit. 
Pus ni xaquilamispau ju quitꞌin pus 
vachuch ju quimpai caꞌismispꞌatꞌit.

20
 Ju ani chivinti ju Jesús naulh 

acsni ixtꞌajun amalaniniꞌ ju 
laꞌixlacpujitatꞌan ju istꞌaꞌisraelitanin 
junta ixtaxtꞌakꞌa ixtuminꞌan. Para 
jantu xamatiꞌ lai lacachꞌapalh 
ju acsnich ni jantucaꞌ ixchin ju 
ixꞌavilhchan.

Junta acꞌanaꞌ ju uxijnan 
jantu lai atꞌipꞌitꞌit

21
 Ju Jesús ajunchokopa:

―Ju quitꞌin acꞌanach. Chai 
aquilapuxcoyauch. Para junta 
acꞌanaꞌ ju uxijnan jantu lai 
atꞌipꞌitꞌit. Ju uxijnan acsni aniyaꞌitꞌit 
jantu makꞌotꞌinicꞌantꞌatꞌit ju 
miꞌalactuꞌuntiꞌan.

22
 Ju acsnich talaclajunich ju 

istꞌaꞌisraelitanin:
―Ja va isꞌakstu nuꞌ ju 

maknichokoputuncan ni najunch ni 
jantu lai caꞌanau junta caꞌanaꞌ.

23
 Ju Jesús ajunich:

―Ju uxijnan xanavin untꞌatꞌit 
ju ani lacamunutpaꞌ. Ju quitꞌin 
lactꞌiyan icmintacha. Ju uxijnan va 
amachakꞌan lacamunutpaꞌ untꞌatꞌit. 
Ju quitꞌin jantu icꞌamachakaꞌ ju ani 
lacamunutpaꞌ. 24

 Pus iclajunauch ni 
aniyaꞌitꞌit ju lamiꞌalactuꞌuntiꞌan. Pus 
ni jantu lacꞌaꞌiyatꞌit ni chun icjunita 
tachi ju iclajunau pus aniyaꞌitꞌit ju 
lamiꞌalactuꞌuntiꞌan.

25
 Tajunich:

―Tis chavaichꞌat ju uxintꞌi.
Pus ju acsnich ajunich ju Jesús:

―Acsni ictaiꞌula ju quiꞌamalaninti 
va tachi iclajuntauch tichi 
chavaich ju quitꞌin. 26

 Na lhu 
taxtokni ju iclhichivimputun ju 
milacataꞌan chai lai aclaꞌulaniyau 
ju mintalakꞌalhinꞌan. Para ju 
quimalakachatachilh yuchi 
ju najun ju stavasalanti. Chai 
tuchi ju ickꞌasmatnita laꞌixmacni 
pus yuchach ju icnajun ju ani 
lacamunutpaꞌ.

27
 Para ju yuꞌunch jantu 

tamachakxanilh ni ixpai Dios ju 
ixlhichivinin. 28

 Ajunich chavai ju 
Jesús:
―Acsni tavanan 

aquilaxtucmucꞌayau talaclhman ju 
quitꞌin ju quimalakachatachilh ju 
Dios ni lapanac actsucuyaꞌ ju ani 
pus acsnich ju amachꞌakxayaꞌitꞌit 
tichi chavaich ju quitꞌin. Vachuꞌ 
amachꞌakxayaꞌitꞌit ni jantu tuꞌuꞌ 
icnavi ju va laquiꞌakstu. Yuchi ju 
icchivinin tachi ju quimasunitach 
ju quimpai Dios. 29

 Chai ju 
quimacaminta quintꞌaꞌalhtanan. 
Chai ni aktsꞌiya icnavich tuchi ju 
kꞌoxich lhiulai ju yuchi pus yuchi 
jantu tavanan quilhimacajun.

30
 Acsni naulh ju chunch ju Jesús 

pus na lhu talhilacaꞌalh ju yuchi.

Ju Dios catanaviyan ni jantu 
tachi ju va xalapanac aꞌunaꞌitꞌit

31
 Ju Jesús ajunich ju 

anuch istꞌaꞌisraelitanin ju 
ixtalhilacaꞌantach ju yuchi:
―Pus ju uxijnan ni va tachi 

alacꞌaꞌitꞌit ju quinchivinti pus 
slivasalh ni quiꞌamamakaꞌunti 
aꞌunaꞌitꞌit. 32

 Chai amispꞌayaꞌitꞌitch 
ju istavasalanti. Chai acsni 
amispꞌayaꞌitꞌit ju istavasalanti 
pus amaxtꞌucꞌanaꞌitꞌit ju 
mimpuxalapanacniꞌan.

33
 Ju acsni taꞌakꞌalhtayanalhch ju 

aliꞌin lapanacni:
―Ju quijnan makꞌaniya 

ixꞌapapanatnich Abraham 
icjuntau. Chai jantu tavanan ju 
va xalapanacni quintanavitan 
xamatiꞌ. Tajuch ni va naꞌunch 
ju uxintꞌi ni acmaxtucanau ju 
quimpuxalapanacni quincꞌan.

34
 Ju Jesús akꞌalhtailh:

―Slivasalh ju iclajunau. Tachi 
chun ju tanavi alactuꞌunti pus 
yuchi ju ixꞌucxtinꞌan tanavita ju 
alactuꞌunti. 35

 Ju va xalapanac jantu 
lai tsucukꞌalhi ju laꞌixchakaꞌ ju tam 
ixꞌucxtin. Para ju aktsꞌiya istsꞌalh 
ju amachakaꞌ catsucukꞌalhiyaꞌ 
anch. 36

 Pus ju quitꞌin ju istsꞌalh 
Dios icjunita ni aclamaxtuyau 
ju lamimpuxalapanacniꞌan pus 
slivasalhch jantu va xalapanacni 
aꞌunaꞌitꞌit. 37

 Iccꞌatsai ni isꞌaskꞌatꞌan 
ju makꞌaniya Abraham untꞌatꞌit. 
Para ni va quilamakniputumpalau 
ni jantu lacꞌaꞌipꞌutꞌunatꞌit ju 
quinchivinti ju iclajuntau. 38

 Ju 
quitꞌin yuchi ju icnajun ju 

iclaktsꞌintach laꞌixmacni ju quimpai. 
Tachi ju uxijnan ni naviyatꞌitch 
ju kꞌasmatꞌatꞌit laꞌixmacni ju 
mimpaiꞌan.

39
 Chai ju lapanacni 

taꞌakꞌalhtayanalh. Tajunich:
―Pus ju makꞌaniya quimpai 

quincꞌan yuchi ju Abraham.
Chai ajunich ju Jesús:
―Ni vasalh ixꞌapapanatnich 

caꞌixꞌuntꞌit ju Abraham 
ju makꞌanch ixtꞌajun pus 
ixnavitꞌit tachi ju navilh ju 
Abraham. 40

 Para ju chavai ni va 
quilamakniputumpalau. Ju quitꞌin 
ni va iclajumpalau ju stavasalanti 
ju ickꞌasmatꞌach laꞌixmacni ju 
quimpai Dios. Ju Abraham jantu 
chunch ixnavi. 41

 Ju uxijnan va 
ixlhichꞌalhcat ju mimpaiꞌan ju 
naviyatꞌit.

Pus tajunich:
―Jantu akchunan icjuntau. Va 

pumatam ju quimpai quincꞌan. 
Yuchi ju Dios.

42
 Pus ju Jesús ajunich:

―Ni mimpaiꞌan cava ju Dios 
ca xaquilamapainiu ju quitꞌin 
ni laꞌixmacni Dios ju icminta 
ju ani. Chai mas icminta ju 
ani jantu va laquiꞌakstu ju 
icminta. Isꞌakstu ju Dios ju 
xaquimacaminchokoi. 43

 Tajuch 
ni jantu lai machꞌakxayatꞌit ju 
tuchi iclajunau. Ca ixlhiyuchi ni 
jantu quilakꞌasmatniputunau ju 
tuchi iclajunau. 44

 Ju mimpaiꞌan 
ju uxijnan yuchi ju lhacaticuru. 
Chai va ixkꞌachat yuchi ju 
navipꞌutꞌunatꞌit. Ju yuchi amakniniꞌ 
junita tus laꞌixputaiꞌulacan ju 
lacamunutpaꞌ. Jantu tavanan 
najunta ju stavasalanti ni lana 

jantu mispai tuchi ixtalakxtuch 
ju stavasalanti. Acsni najun ju 
taꞌaklhtamat va najun tuchi 
alin ju laꞌixꞌalhunut ni va 
taꞌaklhtaman junita. Chai xapai 
ju taꞌaklhtamat junita. 45

 Yuchi 
jantu quilalhilacaꞌiniyau ju quitꞌin 
ni icnajun ju istavasalanti. 46

 Tis 
chavaich ju milhiꞌuxijnan ju lai 
aquiꞌulanilh ju quintalakꞌalhin. 
Ni icnajun ju stavasalanti pus 
tajuch ni jantu quilalacaꞌiniyau 
ju uxijnan. 47

 Ju isꞌaskꞌatꞌa Dios 
kꞌasmatni ju ixchivinti. Ju uxijnan 
jantu kꞌasmatpꞌutꞌunatꞌit ni jantu 
isꞌaskꞌatꞌan Dios untꞌatꞌit.

Ju Cristo aktsꞌiya ixtꞌajunch
48

 Ju acsnich ju istꞌaꞌisraelitanin 
taꞌakꞌalhtayanalh. Tajuni ju Jesús:
―Ja jantu cꞌuꞌu slivasalh tachi 

ju iclajunau ni va amachakaꞌat 
Samaria chai va pꞌacxantꞌa ju 
lhacaticuru.

49
 Chai akꞌalhtayanalh ju Jesús. 

Ajuni ju lapanacni:
―Ju quitꞌin jantu icpacxanta ju 

lhacaticuru. Alai va iclajumputunau 
ni yuchi ju xakꞌai ju quimpai 
Dios. Chai ju uxijnan jantu tuꞌuꞌ 
quilalhiulayau. 50

 Jantu va quiꞌakstu 
ju iclacasqꞌuin ni catanaulh ju 
lapanacni ni icxakꞌai. Alin tichi 
chavaich ju lacasqꞌuin ni catanaulh 
ju lapanacni ni icxakꞌai. Chai yuchi 
ju alaktsꞌintanunuꞌ. 51

 Slivasalh 
ju iclajunau. Ju camuctaxtuyaꞌ ju 
quinchivinti jantu catini.

52
 Ju acsnich ju istꞌaꞌisraelitanin 

tajunich:
―Ju chavai iccꞌatsayauch ni 

va pꞌacxantꞌa ju lhacaticuru. Ju 
Abraham ni nipa. Chai ju lapanacni 

ju ixtanajun ju ixchivinti Dios 
vachuꞌ tani. Chai ju uxintꞌi ni 
va nompꞌalai ni jantu catini ju 
camuctaxtuyaꞌ ju minchivinti. 
53

 Ju uxintꞌi ja palai xakꞌaiꞌat. Ja 
palai jantu ju makꞌaniya quimpai 
quincꞌan Abraham. Ju yuchi 
ni nipa. Chai vachuꞌ tanita ju 
lapanacni ju ixtanajunch ixchivinti 
Dios. Pus ju uxintꞌi tis chavaichꞌat 
navichꞌokꞌocꞌan miꞌakstu.

54
 Chai akꞌalhtayanalh ju Jesús. 

Ajunich ju lapanacni:
―Ni va quiꞌakstu cava ju 

iclacasqꞌuin ni catanaulh ju 
lapanacni ni icxakꞌai pus jantu 
catilhitapalalh mas chunch 
catanaulh. Yuchi ju quimpai ju 
najun ni icxakꞌai. Chai ju uxijnan 
ni va nompꞌalatꞌit ni yuchi ju 
miDiosꞌan. 55

 Ju uxijnan jantu 
mispꞌayatꞌit ju yuchi. Para ju quitꞌin 
icmispai ju yuchi. Ni acnaulh ni 
jantu icmispai ju yuchi pus vachuꞌ 
va ixnonaꞌ taꞌaklhtamat acva tachi 
ju uxijnan. Para ju quitꞌin icmispai 
ju yuchi. Chai icmuctaxtuich tuchi 
najuntach ju yuchi. 56

 Ju makꞌaniya 
mimpaiꞌan Abraham lhikꞌachalh ni 
ixlacaꞌita ni calaktsꞌinaꞌ ni acminaꞌ. 
Chai laktsꞌilh. Chai lhikꞌachalh.

57
 Pus ju acsnich ju 

istꞌaꞌisraelitanin tajunich:
―Ju uxintꞌi jantucaꞌ pꞌacxantꞌa 

cincuenta cꞌata. Tꞌas laich lhinaꞌun 
ni laktsꞌinch ju Abraham.

58
 Ajunich chavai ju lapanacni ju 

Jesús:
―Slivasalh ju iclajunau. Acsni 

tucaꞌ istsucui ju Abraham 
xactꞌajunch.

59
 Chai tasaclich chavai ju 

chiux ju ixtaputꞌalhputunch. 

Para ju Jesús lana apakꞌosnulh 
ju lapanacni chai taxtulh ju 
laꞌixpujitatꞌan ju istꞌaꞌisraelitanin. 
Laꞌixlacaitat ixtalhavat lapanacni ju 
putapasatilalh acsni tavanan alh.

Malacꞌavani ju Jesús ju alakꞌachꞌix

9  Ju Jesús acsni tapasalh ju 
lacati laktsꞌilh pumatam 

lapanac. Alakꞌachꞌix ixjunita 
tus acsni tsuculh. 2 Pus ju 
ixꞌamamakaꞌui tasacmilh ju Jesús. 
Tajunich:
―Amamakaꞌunuꞌ tis chavaich ju 

alactuꞌunulh ni laich xalakꞌajun ju 
va alakꞌachꞌix. Ja yuchi isꞌakstu u 
ixpai u ixnati.

3
 Chai akꞌalhtayanalh ju Jesús:

―Jantu alakꞌachꞌix xalakꞌajun 
va ixlacaꞌatalh ni caꞌalactuꞌunulh 
ju yuchi nin ixpai nin ixnati. Va 
alakꞌachꞌix xalakꞌajun ni laich 
caputalacasuyaꞌ ju ixlhichꞌalhcat 
ju Dios laꞌisꞌatsucunti ju 
yuchi. 4 Tasqꞌuini ni acnavi ju 
ixlhichꞌalhcat ju quimacaminta ni 
ictitꞌajuncaꞌ tachi acsni vilhcaꞌ ju 
avilhchan. Cachinaꞌ avilhchan acsni 
acniyaꞌ. Ju acsnich tachi ju na va 
tsꞌista cajunaꞌ acsni jantu lai xamatiꞌ 
chꞌalhcatnan. 5 Ni ictitꞌajuncaꞌ 
ju ani lacamunutpaꞌ pus tachi 
maclhcu icjunita ni icmapulhcui 
laꞌixtacꞌatsanꞌan ju lapanacni.

6
 Ju Jesús acsni naulh ju chunch 

pus akchujlh ju lacatꞌun. Navilh ju 
pulhkꞌom laꞌixchuꞌut. Pus lhquilin 
lacpumucꞌalh ju laꞌixlakchulh ju 
anuꞌ alakꞌachꞌix. 7 Junich:
―Aꞌinchich lakpꞌuchꞌakꞌanaꞌ 

laxapos ju Siloé.
Ju ixtapakaꞌut ju anuꞌ pos 

nomputun Malakachacanta. Pus ju 

anuꞌ lapanac alh lakpuchꞌakꞌanaꞌ. 
Chai acsni taspꞌitcha lai 
ixꞌalacꞌavanan. 8 Ju ixtꞌatolhnin 
chai ju aliꞌinch lapanacni aktsꞌiya 
ixtalaktsꞌintach ni va isqꞌuin 
tumin ju anuꞌ lapanac. Pus acsni 
cꞌuchꞌucalh tanaulich:
―Ja jantiyuꞌ ju ani ju ixtolai lacati 

chai va isqꞌuin tumin.
9

 Ju aliꞌin lapanacni ixtanajunch 
ni yuchi. Ju aliꞌin ixtanajun:
―Jantiyuꞌ. Va ixtꞌachunch.
Para ju alakꞌachꞌix ixjunita 

ixmavasalai ni yuchi.
10

 Tajunich chavai:
―Pus tꞌas xalhiꞌalacꞌavananch.
11

 Ju alakꞌachꞌix ixjunita 
akꞌalhtayanalh. Ajunich:
―Yuchi ju anuꞌ jokꞌat ju 

juncan Jesús navilh pulhkꞌom. 
Quilacpumucꞌalh laquilakchulh 
chai quijunilh: “Apꞌinchich 
lakpꞌuchꞌakꞌanaꞌ ju lacaSiloé”. Pus 
icꞌalh. Iclakpuchꞌakꞌalh. Chai 
icꞌalacꞌavanalh.

12
 Chai ju alakꞌachꞌix ixjunita 

talhisacmichokopa ju Jesús. Tajunich:
―Tas anchach ju xaꞌan ju anuꞌ 

lapanac.
Chai ju alakꞌachꞌix ixjunita 

lhakꞌalhtayanalh. Ajunich:
―Jantu iccꞌatsai.

Ju fariseonin taquilhasacmi 
ju alakꞌachꞌix ixjunita

13
 Chai alhiꞌanicalh ju fariseonin 

ju anuꞌ alakꞌachꞌix ixjunita. 14
 Pus 

avilhchan paꞌastacni ixjunita acsni 
tavanan navilh ju pulhkꞌom ju 
Jesús chai acsni amalacꞌavanilh 
ju alakꞌachꞌix. 15

 Pus ju fariseonin 
aktam tasacmichokopa ju 
alakꞌachꞌix ixjunita. Tajunich:

―Tꞌas xalhiꞌalacꞌavananch.
Ju anuꞌ alakꞌachꞌix ixjunita chani 

ajuni:
―Va quimucꞌanilh pulhkꞌom ju 

laquilakchulh chai iclakpuchꞌakꞌalh. 
Chai icꞌalacꞌavanalhch.

16
 Pus ju acsnich ju aliꞌin 

fariseonin tanaulh:
―Ju ani lapanac jantu laꞌixmacni 

Dios ju xaminacha ni jantu 
maklacaꞌani ju avilhchan paꞌastacni.

Ju aliꞌin ixtanajunch:
―Para tas calhinavilhch ju ani 

lhamakꞌan ju va alactuꞌunu lapanac.
Pus ju fariseonin jantu va 

lakatam ixtanavi ixchivintiꞌan. 
17

 Tasacmichokopa aktam ju anuꞌ 
alakꞌachꞌix ixjunita. Tajunich:
―Ju uxintꞌi tis chavaich lhiulai ju 

xalakpulakꞌoxiyan lamilakchulh.
Pus ju anuꞌ alakꞌachꞌix ixjunita 

naulh:
―Yuchi ju lapanac ju najun 

ixchivinti Dios.
18

 Pus ju xalackꞌajin israelitanin 
jantuch ixtalacaꞌi ni yuchi cava 
ju alakꞌachꞌix ixjunita. Chai jantu 
ixtalacaꞌi ni va calakꞌoxinicalh ju 
ixlakchulh. Tus acsni ju talacaꞌi 
acsni atꞌasanicalh ju ixpai ixnati 
ju anuꞌ alakꞌachꞌix ixjunita. 19

 Chai 
asacmicalh ju xapai xanati. 
Ajuncanch:

―Ju ani ja yuchi ju mintsꞌalhꞌan 
ju nonatꞌit ni va alakꞌachꞌix ixjunita 
acsni lakꞌaulh. Pus ju chavai tas 
xalhiꞌalacꞌavananch.

20
 Taꞌakꞌalhtayanalh ju ixpai chai 

ixnati. Tanaulh:
―Iccꞌatsayau ni yuchi ju ani 

ju quintsꞌalh quincꞌan. Yuchi ju 
alakꞌachꞌix ixjunita acsni tavanan 
tsuculh. 21

 Para jantu iccꞌatsayau ta 

xalhiꞌalacꞌavananch ju chavai. Chai 
jantu iccꞌatsayau tichi chavaich ju 
xalakpulakꞌoxi. Pus ju yuchi kꞌaich. 
Yuchi ju asacmitꞌitch. Isꞌakstuch 
canonaꞌ.

22
 Chunchach ju 

talhakꞌalhtayanalh ju ixpai 
chai ixnati ni va ixtatalhonich 
ju xalackꞌajin istꞌaꞌisraelitanin. 
Ju yuꞌunch ixtanajuntach ni 
xamatiꞌ canonaꞌ ni yuchi ju 
Cristo ju Jesús ju anuꞌ noncanch 
camalakachatachilh ju Dios 
pus jantu calacasqꞌuinicanaꞌ ni 
lai catanu ju laꞌixpujitatꞌan ju 
israelitanin. 23

 Pus yuchach 
talhinaulh chunch ju ixpai chai 
ixnati acsni tavanan tanaulh ni 
kꞌaich ju istsꞌalhꞌan. Yuchach ju 
casacmicalh.

24
 Pus lhinonchokocalh istꞌasanica 

ju anuꞌ lapanac ju va alakꞌachꞌix 
ixjunita. Tajunich:
―Anauch ni va yuchi ju xakꞌai 

ju Dios. Ju quijnan iccꞌatsayau ni 
va alactuꞌunuꞌ ju anuꞌ lapanac ju 
xalakpulakꞌoxiyan.

25
 Ju acsnich ju anuꞌ alakꞌachꞌix 

ixjunita akꞌalhtayanalh. Najunch:
―Ni alactuꞌunuꞌ u jantu ju quitꞌin 

jantu iccꞌatsai. Va lakatam taxtokni 
ju iccꞌatsai. Va alakꞌachꞌix xacjunita. 
Para ju chavai laich icꞌalacꞌavanan.

26
 Chai tasacmichokopa ju anuꞌ 

alakꞌachꞌix ixjunita. Tajunich:
―Tas xanaviyanch. Tas 

xalhimalacꞌavaniyanch.
27

 Chai akꞌalhtayanalh ju anuꞌ 
alakꞌachꞌix ixjunita. Ajuni:
―Ni iclajumpalauch chai jantu 

xaquilakꞌasmatnipalau. Tajuch ni 
va kꞌasmatchꞌokꞌopꞌutꞌunatꞌitch 

aktam. Ja vachuꞌ va umpꞌutꞌunatꞌit 
ju uxijnan ixtamamakaꞌunti.

28
 Pus talhitalhkꞌamalh ju 

xalackꞌajin israelitanin. Tajunich ju 
anuꞌ alakꞌachꞌix ixjunita:
―Ju uxintꞌi ixtamamakaꞌunchꞌat. 

Para ju quijnan ixtamamakaꞌunti 
Moisés icjuntau. 29

 Ju quijnan 
iccꞌatsayau ni Dios ju xakꞌala 
ju Moisés. Para ju ani lapanac 
jantu iccꞌatsayau ta anchach ju 
xaminacha.

30
 Chai akꞌalhtayanalh ju anuꞌ 

alakꞌachꞌix ixjunita. Ajunich ju 
xalackꞌajin istꞌaꞌisraelitanin:
―Slivasalh kꞌai lhamakꞌan ju 

ani. Ju uxijnan jantu cꞌatsꞌayatꞌit 
ta anchach ju mintacha ju yuchi 
para ju quitꞌin quimalacꞌavanilh. 
31

 Cꞌatsayauch ni jantu kꞌasmatni 
ju va alactuꞌunuꞌ ju Dios. Para ni 
alin xamatiꞌ ju talhoni ju Dios chai 
navini ju ixkꞌachat pus yuchi ju 
kꞌasmatni. 32

 Tus laꞌixputaiꞌulacan 
ju lacamunutpaꞌ jantu tavanan 
kꞌasmatcanta ni caꞌalilh xamatiꞌ ju 
lai camalacꞌavani ju va alakꞌachꞌix 
lakꞌajunta. 33

 Pus ju anuꞌ lapanac ni 
jantu cava laꞌixmacni Dios ju minta 
ca jantu lai tuꞌuꞌ catinavi.

34
 Chai taꞌakꞌalhtayanalh ju 

xalackꞌajin israelitanin. Tajunich ju 
anuꞌ alakꞌachꞌix ixjunita:
―Ju uxintꞌi istsꞌalhꞌat ju va 

alactuꞌunu lapanacni. Ja va 
quilamalaniputunauch ju quijnan.

Pus lana xcoxtucalh junta ixtanun.

Ju aliꞌin jantu tamachakxaputun 
ixchivinti Dios

35
 Chai kꞌasmatlh ju Jesús ni 

tixcoxtucalh ju anuꞌ alakꞌachꞌix 

ixjunita. Chai acsni pakxtokchokolh 
junich:
―Ju uxintꞌi ja lhilaksi ju istsꞌalh 

Dios. ―Juncanch ju alakꞌachꞌix 
ixjunita.

36
 Chai ju alakꞌachꞌix ixjunita 

kꞌalhtailh ju Jesús. Junich:
―Tis chavaich ju anuꞌ lhichꞌivinin 

ji quiꞌamigo. Aqꞌuiꞌunch ni laich 
aclhilaksi ju yuchi.

37
 Chai ju Jesús acsni kꞌalhtailh ju 

anuꞌ alakꞌachꞌix ixjunita junich:
―Laktsꞌintꞌach. Chai yuchach ju 

tꞌonan tꞌachivinin.
38

 Chai ju anuꞌ alakꞌachꞌix ixjunita 
junich ju Jesús:
―Iclhilaksiyanch ji quiꞌucxtin.
Chai lana taꞌaktsokotanilh. 

Tsuculh nonaꞌ ni yuchach ju Dios.
39

 Chai naulh ju Jesús:
―Ju quitꞌin iclhiminta ju ani 

lacamunutpaꞌ ni laich caputasuyaꞌ 
ixtalakꞌalhinꞌan ju lapanacni. Ju 
chunch ju tachi ju va alakꞌachꞌixnin 
tajunita ni va jantu amachakxanan 
catamachakxayaꞌ ju stavasalanti. 
Chai ju tanajun ni tamachakxai 
ju stavasalanti pus tachi 
alakꞌachꞌixnin catajunaꞌ ni jantu 
cataꞌamachakxananaꞌ.

40
 Ju aliꞌin fariseonin ju 

ixtamakvilanalh junta ixvi ju Jesús 
acsni takꞌasmatnilh ju ani chivinti 
tajunich ju Jesús:
―Ja vachuꞌas tachi ju va 

alakꞌachꞌixnin icjuntau ni jantu lai 
icꞌamachakxananau.

41
 Pus ju Jesús ajunich ju 

fariseonin:
―Ni tachi ju va alakꞌachꞌixnin 

cava untꞌatꞌit ni va jantu 
amachꞌakxananatꞌit cava 
pus jantu ixꞌulanicꞌantꞌatꞌit 

ju miꞌalactuꞌuntiꞌan. Para ni 
nonatꞌit ni machꞌakxayatꞌit ju 
stavasalanti pus yuchi na lhiꞌalin ju 
miꞌalactuꞌuntiꞌan ni jantu naviyatꞌit.

Ixcorral ju borregojni

10  Ju Jesús tailhiꞌalh ju 
chivinti ju ixtꞌajun ajuniniꞌ 

ju fariseonin chai naulh:
―Slivasalh ju iclajunau. Ju 

jantu caputanuyaꞌ laxamalhtich 
ju laꞌixcorral ju borregojni ni va 
alacatam ju capuꞌanaꞌ pus ju yuchi 
va akꞌalhonaꞌ chai va lacatapꞌastu 
ju taiꞌi ju jantu ixꞌanuꞌ. 2 Para ju 
caputanuyaꞌ laxamalhtich yuchach 
ju ixlhistacnaꞌ borregojni. 3 Ju 
ixlhistacnaꞌ malhtich malhtekꞌani 
ju vasalh ixlhitacnaꞌ borregojni. 
Ju ixborregojni takꞌasmatni ju 
ixchivinti. Chai ju yuchi atꞌasani ju 
ixborregojni laꞌixtapakaꞌutꞌan chai 
alacmaxtui. 4 Acsni amaxtukꞌojui 
ju ixꞌanuch pus apꞌulhnich. Chai 
ju ixborregojni tachꞌakꞌokꞌaich 
ni tamispanich ju ixchivinti ju 
ixꞌucxtinꞌan. 5 Para ju va akꞌantam 
ni jantu tamispai pus jantu 
tachꞌakꞌokꞌai. Alai va taꞌatsꞌalhni 
va ixlacata ni tamispanich ju 
ixchivinti ni jantuch ixꞌucxtinꞌan.

6
 Pus ju Jesús acsni naulh 

ju chunch chivinti va 
ixꞌapumavasalaniputun tuꞌuꞌ ju 
fariseonin. Para ju yuꞌunch 
jantu lai tamachakxa tuchi ju 
ixꞌamalanicanch.

Jesús ju kꞌox ixlhistacnaꞌ 
ju lapanacni ju tachi 
borregojni tajunita

7
 Pus aktam ajunchokopa ju Jesús 

ju fariseonin:

―Slivasalh ju iclajunau. Ju quitꞌin 
chunch icjunita tachi ju xamalhtich 
ju ixcorral ju borregojni. 8 Tachi 
chun ju alhistacnin ju pꞌulhnan 
ixtatꞌajun acsni tucaꞌ xacmin va 
akꞌalhonin ixtajunita. Chai va 
lacatapꞌastu ixtataiꞌiputun ju jantu 
ixꞌanuꞌan. Para ju lapanacni ju 
tachi borregojni tajunita jantu 
takꞌasmatnilh ju ixchivintiꞌan. 9 Ju 
quitꞌin chunch icjunita tachi ju 
xamalhtich ju corral. Ju laquimacni 
catanuyaꞌ catakꞌalhtaxtuyaꞌ. Chai ju 
laquimacni caꞌamaklhtayanankꞌoyaꞌ 
tachi chun ju ixmaktasqꞌuinit.

10
 Ju akꞌalhonaꞌ yuchi lhiminch 

ni va akꞌalhonamputun chai 
lakmakniputun chai lakꞌalhiputun. 
Ju quitꞌin iclhiminta ni caꞌalilh 
ju isꞌatsucuntiꞌan ju lapanacni 
ju conkꞌalhiyanta lactꞌiyan. 
Chai slivasalh kꞌox cajunaꞌ ju 
anuꞌ atsucunti. 11

 Quitꞌin ju kꞌox 
xaꞌalhistacnaꞌ ju lapanacni ju 
tachi borregojni tajunita. Ju 
kꞌox xaꞌalhistacnaꞌ borregojni 
lhitapꞌux ju isꞌatsucunti va 
ixlacaꞌatalh ixborregojni. 12

 Ju va 
xalapanac junita jantu chun navi 
ni jantiyuꞌ ju amanavin. Pus ju 
yuchi acsni laktsꞌin ju maktiliꞌ ni 
mintach pus va lacmacoyojuich ju 
borregojni. Chai atsꞌalaich. Pus ju 
maktiliꞌ tapꞌastu alacchꞌapai chai 
amakpitsich ju borregojni. 13

 Pus 
ju jantu tucan yuꞌ ju xaꞌalhistacnaꞌ 
yuchach lhiꞌatsꞌalai ni va xalapanac 
junita. Jantu tuꞌuꞌ lhiulai ju 
borregojni.

14
 Quitꞌin ju kꞌox ixlhistacnaꞌ ju 

lapanacni ju tachi borregojni 
tajunita. Ju quitꞌin icꞌamispakꞌojui 
ju quilapanacni. Chai ju quiꞌanuꞌ 

quintamispai. 15
 Chunch vachuꞌ ju 

quimpai quimispai. Pus vachuꞌ ju 
quitꞌin icmispai ju quimpai. Chai ju 
quitꞌin acxtꞌakꞌaꞌ ju quiꞌatsucunti ni 
catatsuculh ju quilapanacni. Chun 
tachi tam alhistacnaꞌ ni lhixtꞌakꞌa 
ju isꞌatsucunti ixlacata ixborregojni. 
16

 Vachuꞌ icpacxanta aliꞌ lapanacni 
ju tachi borregojni tajunita ju 
jantucaꞌ quintachꞌakꞌokꞌai. Tasqꞌuini 
ni acꞌalhimilh. Chai ju yuꞌunch 
catakꞌasmatꞌaꞌ ju quinchivinti. Va 
chꞌanxtamch catajunaꞌ. Chai va 
pumatamch cajunaꞌ ju alhistacnaꞌ.

17
 Ju quitꞌin mas acxtꞌakꞌach 

ju quiꞌatsucunti laich 
acꞌamaklhtayananchokoyaꞌ. Yuchi 
quilhimapaini ju quimpai. 18

 Jantu 
lai xamatiꞌ aquintitaiꞌinilh ju 
quiꞌatsucunti ju va laꞌixkꞌachat 
isꞌakstu. Quiꞌakstu ju acxtꞌakꞌaꞌ. 
Alin ju quintachaput ni lai acxtꞌakꞌaꞌ. 
Chai alin ju quintachaput ta yu 
lai acpuꞌamaklhtayananchokoyaꞌ. 
Junima lhamapꞌaksin quimpai ju 
quixtaknita.

19
 Aktam alinchokopa ju 

ixlaklakꞌaitiꞌan ju israelitanin va 
ixlacaꞌatalh junima chivinti. 20

 Na 
lhu ju israelitanin ju ixtanajun:
―Ju yuchi va pacxanta lhacaticuru. 

Jantu acꞌatsananta. Tajuch ni 
kꞌasmatniyatꞌit ju ixchivinti.

21
 Ju aliꞌin ixtanajun:

―Junima chivinti jantu ixchivinti 
ju tam xamatiꞌ ju va pacxanta 
lhacaticuru. Ju lhacaticuru ja lai 
camalacꞌavani ju tam alakꞌachꞌix.

Ju israelitanin jantu tuꞌuꞌ 
talhiula ju Jesús

22
 Ju amachakꞌan Jerusalén 

ixtatꞌajun macꞌataninin ju 

ixpujitatꞌan. Lacalhicꞌasnin 
ixjunita. 23

 Ju Jesús ixꞌalhtanatꞌajun 
laꞌismakspaꞌ laꞌixpujitatꞌan ju 
istꞌaꞌisraelitanin junta juncan 
ixꞌanuꞌ ju Salomón. 24

 Pus 
ju istꞌaꞌisraelitanin lana 
talacaxcꞌavitnu ju Jesús. Chai 
tajunich:
―Tas vananch ju 

aquilamavasalaniyau ju 
stavasalanti. Ni uxintꞌich ju 
Cristoꞌat pus vasch aquilajuniu.

25
 Chai akꞌalhtayanalh ju Jesús. 

Ajunich:
―Ni iclajumpalauch. Ni va 

jantu lacꞌaꞌipꞌalatꞌit. Ju tuchi 
icnavi laꞌixtapakaꞌut ju quimpai 
Dios yuchach ju capucꞌatsacanaꞌ 
tichi chavaich ju quitꞌin. 26

 Para 
ju uxijnan jantu lacꞌaꞌiyatꞌit ni 
jantu quimborregojni untꞌatꞌit 
tachi ju iclajuntauch. 27

 Ju 
lapanacni ju tachi quimborregojni 
tajunita quintakꞌasmatnich ju 
quinchivinti. Chai icꞌamispaich. 
Chai quintachꞌakꞌokꞌaich. 28

 Quitꞌin 
ju icꞌaxtakni ju isꞌatsucuntiꞌan 
jonkꞌalhita. Chai jantu tavanan 
catanikꞌalhiyaꞌ. Nin xamatiꞌ lai 
caꞌamakꞌosu ju laquimacni. 29

 Yuchi 
ju quimpai ju xaquiꞌaxtakni. Chai 
yuchi ju palai xakꞌai tachi chun 
ju lapanacni. Jantu lai xamatiꞌ 
catiꞌamakꞌosu ju laꞌixmacni ju 
quimpai. 30

 Ju quitꞌin chai ju 
quimpai va lakatamch icjuntau.

31
 Aktam tasacchokopa ju 

chiux ju istꞌaꞌisraelitanin. Va 
ixtaputꞌalhputunch ju Jesús. 32

 Pus 
ju Jesús ajunich:
―Na lhu lhamakꞌan ju 

xaclamalacasuniyau laꞌixmacni 

ju quimpai. Tasmalhch ju 
quilalhilacatꞌalhmaputunau.

33
 Taꞌakꞌalhtayanalh ju 

istꞌaꞌisraelitanin. Tajunich:
―Jantu iclalacatꞌalhmaputunau 

ixlacata ju kꞌoxi lhichꞌalhcat ju 
navitꞌa. Para va ixlacaꞌatalh ju 
macxcai chivinti ju naꞌun ni naꞌun 
ni Diosꞌat. Para ni va lapanac 
umpꞌalatꞌa.

34
 Akꞌalhtayanalh ju Jesús:

―Ja jantu pꞌastꞌacꞌatꞌit ni 
tsꞌokcanta ju lamilhamapꞌaksinꞌan 
ni ma chani naulh ju Dios: “Icnaulh 
ni diosnin untꞌatꞌit ju uxijnan”. 
35

 Pus diosnin alhixakꞌalacalh 
ju yuꞌunch ju axtaknicalh 
ixlhichꞌalhcat ju Dios. Chai ju 
tuchi tsꞌokcanta lacalhamapꞌaksin 
jantu lai catimapaxacalh. 36

 Ja 
jantu vana va chun ju quitꞌin 
ni quisacxtutach ju quimpai 
Dios chai quimalakachachilh 
ju ani lacamunutpaꞌ. Tajuch 
ni va quilajunau ni macxcai ju 
icchivinin acsni icnajun ni istsꞌalh 
Dios ju icjunita. 37

 Pus ni jantu 
ixlhichꞌalhcat ju quimpai ju icnavi 
pus jantu aquilalacaꞌiniu. 38

 Para ni 
icnavi ju ixlhichꞌalhcat ju Dios pus 
apꞌulacꞌaꞌitꞌitch ju icnavi mas jantu 
lai lacꞌaꞌiyatꞌit ju tuchi iclajunau. Ju 
chunch lai amispꞌayaꞌitꞌitch ni va 
lakatam Dios icjuntau ju quimpai 
chai ju quitꞌin.

39
 Aktam ixtachꞌapaputumpalai 

ju Jesús. Para lana taxtulh ju yuchi 
junta ixtavilanalhch ju fariseonin.

40
 Aktam anchokopa ju 

makꞌantacutni lacxcan Jordán junta 
pꞌulhnan ixꞌamakpaxanan ju Xivan. 
Anchach ju tolhcha. 41

 Na lhu 

lapanacni ju ixtalakminch ju Jesús 
chai chani ixtanajunch:
―Ju Xivan jantu tuꞌuꞌ lhamakꞌan 

navita. Para tachi chun ju naulh 
ju Xivan ixlacata ju ani lapanac 
islivasalh.

42
 Chai na lhu talhilacaꞌalh ju 

Jesús.

Ixꞌaninti ju Lázaro

11  Ju acsnich ixtakꞌankꞌai 
pumatam lapanac ju 

ixjuncan Lázaro. Chai ju yuchi 
ixꞌalin ju ixꞌalakꞌavin. Ju pumatam 
ixjuncan Malia. Chai ju pumatam 
ixjuncan Marta. Va lakputam 
ixtatꞌajun junta juncan Betania. 2 Ju 
Malia ispꞌisekꞌe ixjunita ju Lázaro 
ju anuꞌ ixtakꞌankꞌai. Yuchach ju 
Malia ju lacamucꞌalh ju ixcꞌuchꞌu 
ju quiꞌucxtinꞌan Jesús. Chai ju anuꞌ 
cꞌuchꞌu na saksi ixꞌacamin. Chai 
ju Malia achꞌanxacꞌanalh laꞌixꞌai. 
3

 Pus ju anuꞌ atsiꞌin ju ixꞌalakꞌavin 
ixtajunita ju Lázaro tamalakacha 
ju ixlapanacniꞌan junta ixvilhcha ju 
Jesús. Chai ju yuꞌunch tajunilh ju 
Jesús:
―Ucxtin ju lapanac ju na mapꞌaini 

na takꞌankꞌai.
4

 Acsni kꞌasmatlh ju Jesús 
ju chunch pus ajunilh ju anuꞌ 
lapanacni:
―Jantiyuꞌ xalhixtaknican ju ani 

takꞌankꞌat ni va caniyaꞌ. Yuchi 
xalhixtaknican ju ani takꞌankꞌat 
ni catanonaꞌ ju lapanacni ni na 
tachapun ju Dios. Chunch ju 
acpumispacanaꞌ ni icxakꞌaich ju 
quitꞌin ju istsꞌalh Dios icjunita.

5
 Ju Jesús na ixtꞌalamapaini ju 

Marta chaich ju ispꞌisekꞌe chaich 
ju Lázaro. 6 Para ju Jesús acsni 

kꞌasmatlh ni ixtakꞌankꞌai ju Lázaro 
pus titolhcha lakatꞌui vilhchan 
junta ixvilhcha. 7 Ju astan ajunilh ju 
ixꞌamamakaꞌui:
―Caꞌanchokoch ju xaꞌestado Judea.
8

 Ju ixꞌamamakaꞌui tajunich:
―Amamakaꞌunuꞌ tucaꞌ makꞌan 

ixtalacatꞌalhmapu- tumpalachan ju 
quintꞌaꞌisraelitaninꞌan. Chai ja va 
pꞌinchꞌokꞌopꞌutꞌunch ju anch.

9
 Akꞌalhtayanalh ju Jesús:

―Ja jantu pacxanta lakacautꞌui 
hora ju tam avilhchan. Pus ju 
caꞌalhtananaꞌ ju tuncu jantu 
tuꞌuꞌ pukꞌalhkꞌosa ni laktsꞌin ju 
xaꞌatuncunuꞌ ju ani lacamunutpaꞌ. 
10

 Para ju va tsꞌista laꞌixtacꞌatsan 
cakꞌalhkꞌosaꞌ ni matiꞌ ju atuncunuꞌ 
ju laꞌixꞌalhunut.

11
 Acsni naulh ju ani pus astan 

ajunich:
―Ju quiꞌamigoꞌan Lázaro lhtataich. 

Para acꞌanaꞌ macujunuꞌ ju laꞌilhtatat.
12

 Ju acsnich ju ixꞌamamakaꞌui 
tanaulhch:
―Quiꞌucxtin ni va lhtatai pus 

palai cajunaꞌ.
13

 Ju Jesús va ixꞌajumputunch ni 
nitach vasalh. Para ju yuꞌunch va 
ixtalhimachakxai ni ca vasalh va 
lhtatai ju Lázaro. 14

 Lana acsnich 
ju vas ajunilh ju Jesús ni nilhch ju 
Lázaro. 15

 Chai ajunich:
―Na iclhikꞌachan ju milacataꞌan 

ni jantu anch xacvilhcha acsni 
tavanan xani ju Lázaro. Ju chunch 
ni laich palai aquilapulhilaksiyau. 
Para ju chavai caꞌauch laktsꞌinin.

16
 Ju acsnich ju Tumax ju ixjuncan 

Cuate ajunich ju ixꞌalactꞌatamakaꞌui:
―Caꞌauch vachuꞌ ju quijnanꞌan 

ni laich kꞌaixtam catꞌanitachau ju 
Jesús.

Jesús ju lai amacxtui ju tanitach 
chai axtaknichokoi isꞌatsucuntiꞌan
17

 Acsni chaꞌalh ju Jesús ju 
laꞌixchakaꞌ ju lijunto macꞌatsanicalh 
ni lakatꞌatꞌich avilhchan ixꞌacnui 
ju Lázaro. 18

 Ju lakꞌachakꞌan 
Betania vanin ixtꞌalachꞌapata ju 
lakꞌachakꞌan Jerusalén. Tachi 
lakatꞌutu kilómetro ixlhimakat. 
19

 Pus yuchi lai ixtalhilakminta 
ju Marta chaich ju Maliach 
na lhu ju istꞌaꞌisraelitanin. Va 
ixtamatankꞌoxaxkꞌayai ni jantu na 
cataꞌamakꞌaninilh ju ixlacata ju 
lijunto ispꞌisekꞌeꞌan Lázaro. 20

 Ju 
Marta acsni kꞌasmatlh ni vaninch 
minta ju Jesús pus alh pakxtoknuꞌ. 
Para ju Malia tavilhcaꞌ lacachakaꞌ. 
21

 Pus ju Marta junich ju Jesús:
―Quiꞌucxtin ni cꞌaꞌixvilhtꞌi ju ani 

pus jantu ixtini ju quimpꞌisekꞌe. 
22

 Para iccꞌatsai mas chavai 
tachi chun ju asqꞌuiniyaꞌ ju Dios 
caxtakniyan. ―Najunch ju Marta.

23
 Ju Jesús junich ju Marta ni 

kꞌalhtailh:
―Calokꞌonchokoyaꞌ ju mimpꞌisekꞌe.
24

 Chai ju Marta junich ju Jesús:
―Iccꞌatsai ni calokꞌonchokoyaꞌ 

ju quimpꞌisekꞌe laꞌixꞌaclanti 
ju lacamunutpaꞌ acsni 
catalokꞌonchokoyaꞌ ju tanitach.

25
 Chai ju Jesús junich:

―Quitꞌin ju 
icꞌamalokꞌonininchokoi. Chai 
quitꞌinch ju icxtꞌakꞌa ju atsucunti 
jonkꞌalhita. Ju quilhilacaꞌanch 
mas caniyaꞌ ju ixlacatuna para 
catsucuyanta ju ixtacuvin ju 
lactꞌiyan. 26

 Chai tachi chun ju alin 
isꞌatsucuntiꞌan ju jonkꞌalhita va 
ixlacaꞌatalh ni quintalhilacaꞌanch 

pus catatsucukꞌalhiyanta ju 
lactꞌiyan. Ja lacꞌaꞌi ju ani.

27
 Ju Marta junich:

―Chunch ji quiꞌucxtin. Iclacaꞌich 
ni uxintꞌi ju Cristoꞌat. Istsꞌalhꞌat 
Dios ju noncanch ni caminaꞌ ju ani 
lacamunutpaꞌ.

Ju Jesús kꞌalhun junta 
ixꞌacnui ju Lázaro

28
 Acsni naulh ju chunch ju Marta 

pus lana anchokolh laꞌixchakaꞌ. 
Chai lana va sek tꞌasanilh ju 
ispꞌisekꞌe ju Malia ixjuncan. Junich:
―Ju amamakaꞌunuꞌ anuꞌ yacha 

chai tꞌasaniyanch.
29

 Chai ju Malia acsni kꞌasmatlh 
ju anuꞌ chivinti pus lana vatsꞌalhti 
taya. Lakꞌalh junta ixvilhcha ju 
Jesús. 30

 Pus tucaꞌ ixchaꞌan ju Jesús ju 
lakꞌachakꞌan Betania. Va anchcaꞌ ixvi 
junta tꞌalapakxtoklh ju Marta. 31

 Pus 
ju Malia vatsꞌalhti taya junta ixvi chai 
taxtulh. Pus ju ixtavilanalh laꞌixchakaꞌ 
ju Malia acsni talaktsꞌilh ni taxtulh 
pus tachꞌakꞌokꞌalh. Talaclajunich:
―Ca anch ju xaꞌan kꞌalhutolhnaꞌ 

junta makꞌacanta ju ixlacatuna ju 
lijunto ispꞌisekꞌe.

32
 Ju Malia acsni chaꞌalh junta 

ixvi ju Jesús pus lana taꞌaktsokotalh 
vanin junta ixya. Junich:
―Quiꞌucxtin ni cꞌaꞌixvilhtꞌi ju ani 

pus jantu ixtini ju quimpꞌisekꞌe.
33

 Ju Jesús acsni laktsꞌilh 
ju Malia ni na ixkꞌalhunch 
chaich ju istꞌaꞌisraelitanin ju 
ixꞌalactꞌamintach kꞌaixtam ni vachuꞌ 
ixtalackꞌalhun pus xcanilhch ju 
ixꞌalhunut ju Jesús. Amakꞌaninilh. 
34

 Ajunich ju Malia chai Marta:
―Tas anchach ju makꞌatꞌatꞌit ju 

ixlacatuna ju lijunto Lázaro.

Tanajunch ju Malia chai ju Marta:
―Asokꞌoch ji quiꞌucxtin. 

Alaktsꞌintꞌachich.
35

 Ju Jesús lana tsuculh kꞌalhunuꞌ. 
36

 Ju acsnich ju istꞌaꞌisraelitanin 
tanaulhch:
―Alaktsꞌintꞌitch. Slivasalh na 

ixtꞌalamapaini ju Lázaro.
37

 Para ju aliꞌin tanaulh:
―Ju ani lapanac lai malacꞌavani 

ju alakꞌachꞌix. Tajuch ni jantu lai 
xacꞌuchꞌupalai ni jantu cꞌaꞌixnilh ju 
Lázaro.

Taꞌacxtuchokolh ju Lázaro 
junta ixmacnucanta

38
 Ju Jesús aktam xcanichokopa ju 

ixꞌalhunut. Alh junta ixmakꞌacanta 
ju ixlacatuna ju lijunto Lázaro. 
Anch junta pulhucucu talhpa 
ixjunita. Chai ixyonicanta lhtꞌakꞌalh 
chiux ju laxamalhtich. 39

 Ajunich ju 
Jesús ju lapanacni:
―Amakꞌosutꞌit ju chiux.
Para ju Marta ju ixlakꞌauch ju 

lijunto naulhch:
―Quiꞌucxtin para na ca acaminch 

ju chavai ni lakatꞌatꞌich avilhchan 
ju xatamai ju ani.

40
 Ju Jesús junich:

―Ja jantu icjunan ni chavai ju 
alaktsꞌinaꞌ ju ixtachaput ju Dios ni 
vasalh alacꞌaꞌitꞌi.

41
 Ju acsnich tamakꞌosulhch ju 

chiux. Chai ju Jesús talakstꞌalh ju 
lactꞌiyan. Naulh:
―Quimpai icxtakniyan 

lhakꞌailaktsꞌin ni quinkꞌasmatnitach 
ju tuchi xacsqꞌuiniyan. 42

 Ju quitꞌin 
iccꞌatsai ni aktsꞌiya quinkꞌasmatnich. 
Para va ixlacaꞌatalhꞌan ju 
ixtalhavat lapanacni ju ani 
tavilanalh icsqꞌuiniyanch 

chunch ni laich catalacaꞌiyaꞌ ni 
uxintꞌi ju qꞌuimacꞌatꞌantꞌa ju ani 
lacamunutpaꞌ.

43
 Acsni nonkꞌo junima chivinti ju 

Jesús pus lana pꞌas chivinilh acsni 
junilh ju lijunto Lázaro:
―Lázaro atꞌaxtꞌuch makspaꞌ.
44

 Pus ju Lázaro taxtulh junta 
ixmacnucanta. Ixchꞌanchꞌicantacaꞌ 
chai ixmakchꞌicantacaꞌ lacapumpuꞌ 
acsni taxtulh. Chai ju ixꞌucxpuꞌ 
ixlacapachꞌicantacaꞌ lacapayu. 
Ajunich ju Jesús ju lapanacni:

―Alacxkꞌotnitꞌitch junta 
lacchꞌinicanta. Chach ancha 
laꞌixchakaꞌ.

Lhilacchivinincalh ni 
camaknicanach ju Jesús

45
 Ju acsnich na lhu ju 

istꞌaꞌisraelitanin ju ixtalakminta 
ju Malia talhilacaꞌalh ju Jesús ni 
talaktsꞌilh tuchi navilhch ju yuchi. 
46

 Para ju aliꞌin taꞌalh laktsꞌinin ju 
fariseonin. Taꞌalh juninin tuchi 
navilhch ju Jesús. 47

 Ju acsnich 
ju xalackꞌajin palijni chaich ju 
fariseonin tamakꞌaixtoklh ju 
ixtꞌaxalackꞌajin. Ixtalajunich:
―Tas calayauch ju chavai. Ju 

ani lapanac na lhu lhamakꞌan ju 
malacasui. 48

 Ni va calhilakꞌaꞌiyau 
pus chux ju quintꞌaꞌisraelitaninꞌan 
catalhilacaꞌankꞌoyach ni 
ixꞌucxtinꞌan junita. Chai 
cataminach ju romanonin ju 
talhinajun ju ani lacatꞌun chai 
catalakꞌalhiyaꞌ ju quimpujitatꞌan 
chai aquintamaknikꞌoyan.

49
 Para pumatam lhiyuꞌunch 

ixjuncan Caifás. Ju yuchi xakꞌai 
pali ixjunita ju anuꞌ cꞌata. Ju yuchi 
ajunich ju ixtꞌaxalackꞌajin:

―Ju uxijnan jantu 
tuꞌuꞌ mispꞌayatꞌit. 50

 Jantu 
machꞌakxayatꞌit ni palai kꞌox ju 
quilacataꞌan ni canilh pumatam 
lapanac. Jantu camaknikꞌocau ju 
quijnanꞌan ju israelitanin juntau.

51
 Ju Caifás jantu va laꞌisꞌakstu 

pastaclh ju ani chivinti. Para 
ni xakꞌai pali ixjunita ju anuch 
cꞌata pus yuchi lhinaulh ni 
caniyaꞌ ju Jesús ixꞌokxtapalhni 
ju istꞌaꞌisraelitanin. 52

 Chai jantu 
va yuchi ni canilh ixꞌokxtapalhni 
ju istꞌaꞌisraelitanin. Para 
vachuꞌ laꞌixꞌaninti va lakatam 
ixꞌanavikꞌoputun ju isꞌaskꞌatꞌan 
Dios ju tatꞌajun ixlhilacaputsꞌun ju 
lacamunutpaꞌ. 53

 Pus tus acsnich 
avilhchan ju tapastaclh ta yu laich 
catapumakniyaꞌ ju Jesús.

54
 Ixlhiyuchach ju Jesús jantu 

ixꞌalhtanamputun laꞌixꞌucxlacapuꞌan 
ju istꞌaꞌisraelitanin. Va alh 
laxalacatꞌun junta vanin 
ixtꞌalachꞌapata ju anuꞌ xalacatꞌun 
junta matiꞌ tuꞌuꞌ ixjunita. Alh 
ju lakꞌachakꞌan ju ixjuncan 
Efraín. Anch ju alactꞌatolhcha ju 
ixꞌamamakaꞌui.

55
 Ju ixcꞌatanꞌan ju israelitanin 

vanin ixjunita. Ju cꞌatan ju 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju xalackꞌajin istsꞌalan ju 
makꞌaniya israelitanin. Pus acsni 
tucaꞌ ixchin ju anuꞌ cꞌatan pus 
na lhu lapanacni ixtachaꞌanta 
ju lakꞌachakꞌan Jerusalén. 
Ixtataxtutacha laꞌixtꞌunꞌan. Va 
ixtaꞌan navinin tachi ju ixnajunch 
laꞌixlhamapꞌaksin ju Moisés ni laich 
cataꞌulh ju ixborregoꞌan. 56

 Chai 
ixtapuxcajuich ju Jesús. Chai 

ixtalajunich ju sia yuꞌunch acsni 
ixtayanalh lacakꞌai ixpujitatꞌan:
―Tꞌas nonatꞌit ju uxijnan. Ja 

caminaꞌ nuꞌ ju chavai cꞌatan ju 
anuch ju juncan Cristo u jantu.

57
 Ju xalackꞌajin palijni chaich 

ju fariseonin ixtaxtaktach ju 
lhamapꞌaksin ni tam xamatiꞌ 
cacꞌatsayaꞌ ta anchach ju 
catsucucha ju anuch Jesús pus lana 
canonach. Ju chunch laich cataꞌanaꞌ 
chꞌapanin.

Ju Jesús lacamucꞌacalh ju 
cꞌuchꞌu ju na cꞌus ixꞌacamin

12  Acsni chinchokocha ju 
Jesús ju lakꞌachakꞌan 

Betania pus lakachaxancaꞌ 
avilhchan ixticꞌacxacaꞌ acsni 
cajunach ju anuꞌ cꞌatan ju 
lakꞌachakꞌan Jerusalén. Ju 
Betania ixlakꞌachakꞌan ixjunita 
ju anuꞌ Lázaro ju ixnita chai 
ixlokꞌonchokota laꞌixtachaput 
ju Jesús. 2 Anch ju tanavinilh 
lakatam lacvaiti ju Jesús. Chai 
ju Marta ixtꞌakꞌa vaiti. Chai ju 
Lázaro ixmaktapakstitama junta 
ixtaꞌakstitamanalh ju Jesús junta 
ixtatꞌajun venin ni chunchach 
ixtalhilanita. 3 Ju acsnich ju Malia 
chꞌapalh paitat kilo ju na saksi 
cꞌuchꞌu ju va achꞌitin ixnavicanta 
chai na laklhu ixtapalh ixjunita. 
Chai ju yuchi chꞌanmucꞌalh 
laꞌixchꞌanchꞌajaꞌ ju Jesús chai 
lhichꞌanxaca laꞌixꞌai. Pus ju chakaꞌ 
na cꞌus pulacꞌacamilh ju lacacꞌuchꞌu. 
4

 Para pumatam ixtamamakaꞌun 
ju Jesús jantu kꞌox lhiula. Ju yuchi 
Judas Iscariote ixjuncan. Istsꞌalh 
Simón. Yuchi ju anuꞌ camakꞌaxtꞌakꞌaꞌ 
ju Jesús. Pus ju yuchi naulh:

XIVAN 11 ,  12



261

5
 ―Tajuch ni jantu lakatꞌutu 

cientos xalhistꞌai ju ixcꞌuchꞌu chai 
caꞌixꞌaxtaknilh ju quilhpatinin.

6
 Mas chunch ju naulich para 

jantu slivasalh ni va camapaini 
ju quilhpatinin. Alai punaulh 
ni va akꞌalhonaꞌ ixjunita. Chai 
yuchi ju ixmakꞌatach ju ixtumin 
ju Jesús chaich ixtuminꞌan ju 
ixꞌatꞌamamakaꞌuich. Chai anch ju 
ixkꞌalhomacutuich ju tumin. 7 Ju 
acsnich ju Jesús junich:
―Amacꞌauch. Ju yuchi ixmakꞌata 

ju ani cꞌuchꞌu. Chai ju chavai 
quixtꞌekꞌemucꞌanilh ni camakꞌacanaꞌ 
ju quilacatuna. Chunch ju 
xanavich tachi ju lhilanitauch ni 
nican. 8 Ju quilhpatinin aktsꞌiya 
catatꞌaꞌalhtananan. Para ju quitꞌin 
jantu lai actilatꞌaꞌalhtanankꞌalhiu.

Acsni lhilacchivinincalh 
ixlacata ju Lázaro

9
 Na lhu ju israelitanin tacꞌatsa ni 

anch ixvi ju Jesús laꞌixchakaꞌ ju Malia. 
Para jantu va yuchi ixtalhiminta 
ni va caꞌixtalaktsꞌimputulh ju Jesús. 
Para vachuꞌ ixtalaktsꞌimputunch 
ju Lázaro ju ixlokꞌonchokotach 
laꞌixtachaput ju Cristo acsni ixnita. 
10

 Ju xalackꞌajin palijni ixtalajunich ju 
sia yuꞌunch ni camaknicanach vachuꞌ 
ju Lázaro. 11

 Pus va ixlacaꞌatalh ni 
malokꞌonichokocalh ju Lázaro na 
lhu ju israelitanin tapumacaulh ju 
ixpalijniꞌan chai talhilacaꞌalh ju 
Jesús. Yuchi ixtalhipastꞌacꞌach ni 
camaknicalh ju Lázaro.

Ju Jesús tanucha ju 
lakꞌachakꞌan Jerusalén

12
 Acsni tuncunchokopa ju 

ixtalhavat lapanacni ju ixtachinta 

junta ixlai ju anuꞌ cꞌatan 
takꞌasmatlh ni mintach ju Jesús 
ju lakꞌachakꞌan Jerusalén. 13

 Pus 
tachakxꞌilh ju ixꞌaxtacnaꞌan chai 
tachꞌapalhch chai taꞌalh pakxtoknin 
ju Jesús. Ixtanajunch:
―Calakꞌayacalh ju Dios. Paxcat ju 

ixꞌucxtinꞌan ju israelitanin ju minta 
laꞌixtapakaꞌut ju Dios.

14
 Ju Jesús lhitaju lakatam puru 

chai putocꞌalh. Tachi ju tsꞌokcanta 
junta najun:
 15 Jantu atꞌalhan ji amachakꞌan 

Jerusalén.
Anich minta ju miꞌucxtinꞌan. 

Pujucalh ju puru.
16

 Ju acsni jantu tamachakxa ju ani 
taxtokni ju ixꞌamamakaꞌui ju Jesús. 
Para acsni anchokolh lactꞌiyan ju 
Jesús acsnicaꞌ ju tapastaclh ju ani 
taxtokni ni chunchach istsꞌokcanta 
ixlacata yuchi chai ni chunchach ju 
tamuctaxtulh ju lapanacni.

17
 Tachi chun ju lapanacni ju 

ixtalaktsꞌinch ju Jesús acsni 
malokꞌonichokolh ju Lázaro 
acsni junilh ni cataxtulh junta 
ixmacnucanta pus yuꞌunch ju 
ixtanajunch ni vasalh chunch ju 
navilh ju Jesús. 18

 Ju lapanacni ni 
ixtakꞌasmatꞌach tuchi lhamakꞌan 
ixnavita pus yuchi taquilhipakxtoklh 
ju Jesús. 19

 Pus ju fariseonin 
ixtalaclajunich ju sia yuꞌunch:
―Alaktsꞌintꞌit. Ju quijnanꞌan jantu 

quiclacaꞌicanau. Chux ju lapanacni 
catachꞌakꞌokꞌayach ju anuꞌ lapanac 
ju Jesús juncan.

Ju lapanacni ju ixꞌajuncan griegonin 
ixtalaktsꞌimputun ju Jesús

20
 Vachu na lhu ixtamakꞌanta 

ju griegonin junta ixtaꞌanta ju 

XIVAN 12



262

israelitanin ju ixtamaknajun ni 
Cristo yuchi ju xakꞌai. Chunch 
ixtanajun junta lai cꞌatan. 21

 Ju 
yuꞌunch talakꞌalh ju Pilipe ju 
amachakaꞌ Betsaida lhiGalilea. 
Tatapaininilh. Tajunich:
―Quiꞌamigo. Iclaktsꞌimputunau ju 

Jesús.
22

 Pus ju Pilipe alhch juniniꞌ ju 
Tilix. Chai ju Tilix tꞌaꞌalhch ju 
Pilipe. Taꞌalhch juninin ju Jesús. 
23

 Ju acsnich ju Jesús alackꞌalhtailh. 
Ajunich:

―Vaninch chinch ju avilhchan 
acsni catacꞌatsayach ju 
lapanacni ni icxakꞌai. Quitꞌinch 
ju quimalakachatachilh ju 
Dios ni lapanac actsucuyaꞌ ju 
ani. 24

 Slivasalh ju iclajunau. 
Ju satalhtsꞌi trigo ni jantu 
capuchꞌilh ju ixꞌaxtꞌakꞌa junta 
chꞌancanta lacatꞌun pus jantu 
lai tuꞌuꞌ catixtaklh ju xalhiꞌut. 
Para ni capuchꞌiyaꞌ pus capꞌunaꞌ 
chai caxajtachilh chai na lhu 
caxtꞌakꞌaꞌ ju xalhiꞌut. Pus tachi 
ju tapasai lasatalhtsꞌi trigo pus 
chunchach vachuꞌ ju catapasayaꞌ ju 
laquiꞌatsucuntiꞌan. 25

 Ju na mapaini 
isꞌatsucunti ju ani lacamunutpaꞌ 
catsꞌankꞌayanta ju saꞌatsucunti ju 
lactꞌiyan. Para ju jantu tuꞌuꞌ lhiulai 
ju isꞌatsucunti ju ani lacamunutpaꞌ 
pus pulhajai ju isꞌatsucunti 
jonkꞌalhita lactꞌiyan. 26

 Ni xamatiꞌ 
quinchꞌalhcatnaniputun pus 
aquinchꞌakꞌokꞌalh. Chai vanta 
anchach ju actsucuyaꞌ ju quitꞌin 
pus anchach vachuꞌ catsucuyaꞌ 
ju quilapanac. Ni xamatiꞌ 
quinchꞌalhcatnaniputun pus 
camispacanaꞌ ni xakꞌai laꞌixmacni 
ju quimpai.

Ju Jesús alacjuni ni caniyaꞌ
Ju Jesús tailhiꞌalh ju ixchivinti 

chai chani naulh:
27

 ―Ju chavai quixcani ju 
quiꞌalhunut. Tijuch ju acnonaꞌ. 
Ja acnonach: “Quimpai 
aquimakꞌalhtꞌaxtꞌuch ju anuꞌ minta 
pantsꞌiquis”. Jantu lai actinaulh 
ju chunch ni yuchi iclhitsucuta 
ju ani lacamunutpaꞌ. 28

 Alai 
acnonaꞌ: “Quimpai chach tacꞌatsa ju 
lapanacni ni xakꞌaichꞌat”.

Chai acsni naulh ju chunch ju 
Jesús pus lana mincha lakatam 
chivinti ju lactꞌiyan ju naulh:
―Tacꞌatsalh ju lapanacni 

ni icxakꞌai chai aktam 
camasunichokocanaꞌ.

29
 Ju anuꞌ lapanacni ju vanin 

ixtayanalh takꞌasmatlich ju 
anuꞌ chivinti. Chai ixtanajunch 
ni va tꞌasalh tꞌajin. Chai ju 
aliꞌinch ixtanajunch ni anquilh ju 
xaxakꞌalai. 30

 Akꞌalhtayanalh ju 
Jesús. Ajunich:
―Jantu quilacata ju xalhimin 

junima chivinti. Para milacataꞌan. 
31

 Ju chavai amucꞌanicalhch 
ixtalakꞌalhinꞌan ju lapanacni. 
Chai ju xaꞌucxtin ju aꞌokxchokꞌoi 
chux ju lacamunutpaꞌ jantuch 
lai catilhinonkꞌo. 32

 Ju quitꞌin ni 
acxtucmucꞌacanaꞌ ju lacacurus pus 
acꞌatꞌasanikꞌoyach ju laquimacni 
tachi chun ju lapanacni.

33
 Ju punaulich ju chunch ju Jesús 

va ixꞌamamachakxaninimputunch 
ta yu capuniyach. 
34

 Taꞌakꞌalhtayanalh ju ixtalhavat 
lapanacni:
―Ju quijnan ickꞌasmatꞌauch 

ni najun ju lacalhamapꞌaksin 

ni catsucukꞌalhiyaꞌ ju Cristo ju 
noncan camalakachatachilh ju 
Dios. Para ju uxintꞌi naꞌun ni 
tasqꞌuini ni caxtucmucꞌacalh 
lacacurus ju malakachatachilh 
ju Dios ni lapanac catsucuyaꞌ 
ju ani. Tis chavaich ju ani ju 
malakachatachilh ju Dios ni 
lapanac catsucuyaꞌ ju ani. Ja yuchi 
ju Cristo juncan.

35
 Ju acsnich ju Jesús ajunich:

―Pus va pantsꞌiquisch ju tiꞌalin 
ju atuncunuꞌ ju lamilhiꞌuxijnan. 
Alacꞌasqꞌuintꞌit ni chach 
tamapulhcunin ju lamiꞌalhunutꞌan 
ni alincaꞌ ju tachi atuncunuꞌ 
lamilhiꞌuxijnan. Ni jantu lakꞌaꞌiyatꞌit 
pus jantu xcai ni catakꞌalhi ju 
miꞌatsucuntiꞌan. Chunch aꞌunaꞌitꞌit 
tachi tam xamatiꞌ ju alhtanan 
lacaꞌatatsꞌisni. Ju yuchi jantu cꞌatsai 
taꞌanchach ju puꞌan. 36

 Ju quitꞌin 
tachi ju atuncunuꞌ icjunita. Pus 
ni ictilatꞌavilau pus tus chavai 
aquilalhilacaꞌau. Ju chunch 
atsꞌucꞌuyaꞌitꞌit tachi ju lapanacni ju 
tatꞌajun laquiꞌatuncunuꞌ.

Ju ani chivinti acsni naulh ju 
Jesús pus lana alh. Alackꞌosmakꞌalh 
ju lapanacni.

Ju israelitanin jantu tavanan 
talacaꞌi ju ixchivinti Cristo

37
 Ju Jesús mas navilhch ju 

laꞌixꞌucxlacapuꞌan ju lapanacni na 
lhu lhamakꞌan nin chunch jantu 
ixtalhilacaꞌan. 38

 Ni chunchach 
talalh pus uctaxtulh ju ixchivinti ju 
makꞌaniya lapanac ju Isaías ixjuncan. 
Ju yuchi ixnajun ixchivinti Dios chai 
chani ju junilh ju Dios:

Tis chavaich ji quiꞌucxtin ju 
lacaꞌita ju quinchivintiꞌan.

Tis chavaich ju ismasunicanta 
ni na tachapunꞌat ji quiꞌucxtin 
Dios.

39
 Chunch ju naulh ju Isaías. Chai 

ni jantu lai ixtalacaꞌi pus uctaxtulh 
ixchivinti ju Isaías junta chani 
nonchokoi lacaꞌalacatam atsꞌoknut:
 40 Dios ju anavilh ni alakꞌachꞌixnin 

catava laꞌixtacꞌatsanꞌan ju 
lapanacni.

Chai na pꞌas anavinilh 
ixꞌalhunutꞌan.

Ju chunch jantuch lai 
catapamachakxananaꞌ ju 
ixtacꞌatsanꞌan.

Chai jantu lai catalacaꞌiyaꞌ tuꞌuꞌ 
laꞌixꞌalhunutꞌan.

Chai jantu lai tam catapastꞌacꞌaꞌ 
laꞌixꞌalhunutꞌan ni laich tam 
acꞌanavinilh ixꞌalhunutꞌan.

41
 Yuchach ju ani ju naulh ju Isaías 

acsni masunilh ju Dios ni yuchach 
ju Dios ju xakꞌai tucan. Chai chunch 
ju lhichivinilh.

42
 Aktsꞌiya na lhu ju xalackꞌajin 

talhilacaꞌalh ju Jesús. Para va 
ixlacaꞌatalhꞌan ju fariseonin jantu 
ixtapunomputun ju anuch xalackꞌajin 
ni ixtalhilacaꞌanta ju Jesús. Va 
ixtanajunch ni jantu caꞌaxcoxtucalh 
laꞌixpujitatꞌan ju istꞌaꞌisraelitanin ni 
jantu xamatiꞌ cacꞌatsa ni talhilacaꞌanta 
ju Jesús. 43

 Chunch ju talalh ni va 
palai kꞌox ixtalhiulai ni catanaulhch ju 
ixtꞌalapanacni ni xalackꞌajin tajunita. 
Palai jantu tuꞌuꞌ talhiula ni Dios ju 
canaulh ni xalackꞌajinch catava.

Ju laꞌixchivinti Jesús caputasuyach 
ju ixtalakꞌalhinꞌan ju lapanacni

44
 Ju Jesús pꞌas naulh:

―Ju quilhilacaꞌantach jantu va 
quitꞌin ju quilhilacaꞌanta. Para 

vachuꞌ yuchi ju lhilacaꞌan ju 
quimacaminta. 45

 Chai va tichi 
chavaich ju quilaktsꞌin pus tachi 
ju va laktsꞌin ju quimacaminta. 
46

 Ju quitꞌin icminta ju ani 
lacamunutpaꞌ tachi ju tuꞌuꞌ maclhcu 
ni laich acꞌamalacpucujuyaꞌ ju 
lapanacni. Ju chunch tachi 
chun ju quintalhilacaꞌanch 
quitꞌin jantu va tachi tsꞌista 
cajunaꞌ ju laꞌixtacꞌatsanꞌan. 47

 Ju 
cakꞌasmatꞌaꞌ ju quinchivinti para 
ni jantu tuꞌuꞌ calhiulayaꞌ pus jantu 
quitꞌin ju icꞌulani ixtalakꞌalhin. 
Jantiyuꞌ iclhiminta ju quitꞌin ni 
va acꞌaꞌulanilh ixtalakꞌalhinꞌan 
ju lapanacni. Va icminta 
amakꞌalhtaxtunuꞌ ju lapanacni. 
48

 Alin tuchi ixtalakxtuch ju 
ulani ixtalakꞌalhin ju jantu tuꞌuꞌ 
quilhiulai chai ju jantu lacaꞌi 
ju quinchivinti. Ju chivinti ju 
icnajunta anch ju caputasuyach 
ixtalakꞌalhinꞌan acsni cachinaꞌ 
ju avilhchan ju ixꞌaclanti 
lacamunutpaꞌ. 49

 Chai jantu va 
quiꞌakstu ju icchivinin. Para 
yuchi ju icnajun tuchi quijuni ju 
quimpai ju quimacaminta. Chai 
yuchi ju quimavasalanilh ta yu 
laich acnonaꞌ. 50

 Chai iccꞌatsaich ni 
alin ju atsucunti jonkꞌalhita acsni 
muctaxtucan ju laꞌixlhamapꞌaksin 
ju quimpai Dios. Pus yuchi ju 
icnajunch tachi ju quijunitach ju 
quimpai Dios.

Ju Jesús achꞌanchꞌakꞌa 
ju ixꞌamamakaꞌui

13  Tucaꞌ cꞌatan ixjun. Ju 
anuꞌ cꞌatan acsni 

ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 

ju xalackꞌajin istsꞌalan ju makꞌaniya 
israelitanin. Pus ju Jesús cꞌatsalh 
ni chintach ju ixꞌavilhchan ni 
camaconach ju ani lacamunutpaꞌ. 
Canach lactꞌiyan junta vi ju ixpai. 
Pus ju yuchi aktsꞌiya ixꞌamapainich 
ju ixlapanacni acsni ixꞌalactꞌavi ju 
ani lacamunutpaꞌ. Para ju chavai ni 
caꞌanach pus amasunilh ni vasalh 
na amapaini.

2
 Acsni tapakstitama ju 

lacamixa pus ju lhacaticuru 
ixlhitanunch laꞌixꞌalhunut ju 
Judas Iscariote ju istsꞌalh Simón. 
Yuchach ju mapastꞌacꞌani ni 
laich camakꞌaxtaklh ju Jesús. 
3

 Ju Jesús aktsꞌiya iscꞌatsaich ni 
ixtaknikꞌojutach ju ixpai tachi 
chun ju taxtokni laꞌixmacaꞌ. Chai 
iscꞌatsaich ni laꞌixmacni Dios ju 
taxtutacha chai laꞌixmacni Dios ju 
caꞌanchokoyaꞌ. 4 Pus acsni tavenkꞌolh 
pus ju Jesús taya lacamixa. Chai 
maxtulh lakatam ixpumpuꞌ. 
Chꞌapalh alakatam pumpuꞌ chai 
musatocꞌalh. 5 Ju acsnich ju 
yuchi mujulh ju xcan lacakꞌax 
chai tsuculh alakchꞌakꞌaniniꞌ 
ixchꞌajaꞌan ju ixꞌamamakaꞌui. Chai 
ixꞌachꞌanxacaich lacapumpuꞌ ju 
ismusajucꞌalh.

6
 Para acsni lakꞌalh ju Simón 

Pitaluꞌ pus ju yuchi junich:
―Quiꞌucxtin ja 

aqꞌuinchꞌakꞌaniyaꞌiꞌan vachuꞌ ju 
laquinchꞌajaꞌ ju quitꞌin.

7
 Chai ju Jesús junich:

―Ju tuchi icnavi ju uxintꞌi 
jantu machꞌakxai ju chavai. Para 
amachꞌakxayaꞌ astan.

8
 Pus ju Pitaluꞌ juni:

―Jantu tavanan 
aqꞌuintꞌichꞌanchꞌakꞌatꞌi.

Chai ju Jesús junich:
―Ni jantu acchꞌanchꞌakꞌayan pus 

jantu quilakꞌauꞌat.
9

 Chai junich ju Simón Pitaluꞌ ju 
Jesús:
―Quiꞌucxtin pus jantu va yuchi 

ju quinchꞌajaꞌ ju aqꞌuinchꞌakꞌanin. 
Para vachuꞌ ju quimacaꞌ chaich ju 
quiꞌaktsulhch.

10
 Chai junich ju Jesús:

―Ni lhiyaxch ju xapꞌax pus jantu 
tasqꞌuini ni acchꞌakꞌanikꞌojun 
ju milacatuna. Va minchꞌajaꞌ ju 
acchꞌakꞌaniyan. Ju aliꞌ milacatuna 
chꞌakꞌakꞌocantach. Chai ju 
uxijnan chꞌakꞌanicꞌantꞌatꞌitch ju 
lamiꞌalhunutꞌan vachuꞌ. Para jantu 
minchuxꞌan.

11
 Ju Jesús iscꞌatsaich tichi 

chavaich ju camakꞌaxtꞌakꞌaꞌ. 
Yuchi lhinaulh ni jantu si 
achꞌakꞌanikꞌocanta ju ixꞌalhunutꞌan.

12
 Ju astan acsni 

achꞌanchꞌakꞌakꞌolhch pus 
lakchꞌichokolh ju ixpumpuꞌ. 
Tapakstitamachokolh ju lacamixa. 
Ajunich ju ixꞌamamakaꞌui:

―Ja machꞌakxayatꞌit ju tuchi 
xaclanaviniyau. 13

 Ju uxijnan 
acsni quilalhichivinau nonatꞌit ni 
icꞌamamakaꞌunuꞌ chai icꞌucxtin. Vas 
nonatꞌit ni chunch icjunita ju quitꞌin. 
14

 Pus ju quitꞌin ni miꞌucxtinꞌan chai 
miꞌamamakaꞌunuꞌan icjunita ni 
iclachꞌakꞌaniuch ju minchꞌajaꞌan pus 
tasqꞌuini ni alachꞌanchꞌakꞌayaꞌitꞌitch 
vachuꞌ ju milhiꞌuxijnan. 
15

 Iclaxtakniuch ju lhilaktsꞌintaiti. 
Ju uxijnan vachuꞌ chunch 
anaviyaꞌitꞌit tachi ju xaclanaviyauch. 
16

 Slivasalh ju iclajunau. Ju va 
xalapanac jantiyuꞌ ju xakꞌai. 
Yuchi ju xakꞌai ju xaꞌucxtin. Nin 

yuchi ju va malakachacanta 
jantiyuꞌ ju xakꞌai. Yuchi ju xakꞌai 
ju amalakachanan. Pus chunch 
ju quilatꞌajuntau ju uxijnan. 17

 Ni 
mispꞌayatꞌit ju ani taxtokni lhikꞌach 
ju atsꞌucꞌuyaꞌitꞌit acsni anaviyaꞌitꞌit 
ju chunch.

18
 Jantu iclhichivinin ju 

milhichuxꞌan. Iccꞌatsai tichi 
chavaich ju icsacxtutach. Para 
chunchach ju capuꞌuctaxtuyach 
ju atsꞌoknut junta chani najun: 

“Ju kꞌaixtam xaquintꞌavajin va 
quintꞌalaxcai xajun”. 19

 Chavai 
ju iclajunau ni tucaꞌ tapasai ju 
anuꞌ lhamakꞌan ju iclajuntau. Ju 
chunch acsni caꞌuctaxtuyach 
alacꞌaꞌiyaꞌitꞌit ni chunch icjunita 
tachi ju iclajuntauch. 20

 Slivasalh 
ju iclajunau. Ju amaklhtayanan ju 
icmalakachatachilhch pus tachi ju 
va jun quitꞌin ju quiꞌamaklhtayanan. 
Chai ju quiꞌamaklhtayanan pus 
tachi ju va jun amaklhtayanan ju 
quimacaminta.

Ju Jesús naulh ni 
camakꞌaxtaknanaꞌ ju Judas

21
 Acsni naulh ju Jesús ju chunch 

lana amakꞌaninilh laꞌixꞌalhunut. 
Chai naulich:
―Slivasalh ju iclajunau. Pumatam 

milhiꞌuxijnan ju aquimakꞌaxtꞌakꞌaꞌ.
22

 Ju acsnich ju ixꞌamamakaꞌui 
va kꞌantam kꞌantam talalaktsꞌilh. 
Jantu ixtacꞌatsai tichi chavaich 
ju ixlhichivincan. 23

 Pus vanin 
ixtꞌatapakstitama ju Jesús pumatam 
ixtamamakaꞌun ju na ixmapaini. 
24

 Pus ju Simón Pitaluꞌ tamacyonilh 
ju yuchi ni casacmilh tichi chavaich 
ju lhichivincan. 25

 Pus ju yuchi vanin 
cꞌatuꞌanilh ju Jesús. Chai junilh:

―Quiꞌucxtin tis chavaich ju 
camakꞌaxtꞌakꞌan.

26
 Ju Jesús akꞌalhtayanalh:

―Yuchach ju anuꞌ ju acmatajuniyaꞌ 
ju ixniꞌ laxaxcan quivaiti chai 
acxtakniyach.

Chai acsni matajunilh pus 
xtaknicalh ju Judas Iscariote. 
Istsꞌalh ixjunita ju Simón. 27

 Pus 
ju Judas acsni amaklhtayanalh 
ju vati aktsꞌiya ixlhipastactach 
laꞌixꞌalhunut tuchi ixnaviputunch. 
Pus ju acsnich pantsꞌiquis lana 
tanulh ju lhacaticuru laꞌixꞌalhunut 
ju Judas. Chai ju Jesús junich:
―Ju tuchꞌi navipꞌutꞌun vatsꞌalhch 

anavitꞌi.
28

 Para tachi chun ju aliꞌin ju 
ixtapakstitamai lacamixa jantu 
xamatiꞌ xamachakxai tajuch ni 
va chunch xajuncan ju Judas. 
29

 Ju Judas ni ixmamakꞌanicanta 
ju tumin pus ju aliꞌin va 
tamachakxa tachi ju va cajunilh 
ju Jesús: “Atꞌamochich ju tuchi 
camaktasqꞌuiniyau ixlacata ju 
cꞌatan”. U tachi ju va cajunilhch: 

“Axtꞌakninch lacatsꞌunin 
ju quilhpatinin”. 30

 Acsni 
amaklhtayanalh ju vati ju Judas ju 
xtaknilh ju Jesús pus lana taxtulh. 
Chai na istsꞌistach.

Ju Jesús xtaklh ju sastꞌi 
lhamapꞌaksin

31
 Acsni taxtulh ju yuchi pus 

najunch ju Jesús:
―Ju chavai chinta ju avilhchan 

acsni aclakꞌayacanaꞌ. Quitꞌin ju 
quimalakachatachilh ju Dios ni 
lapanac actsucuyaꞌ ju ani. Chai 
vachuꞌ calakꞌayacanaꞌ ju Dios 
ju quilacata quitꞌin. 32

 Chai ni 

catacꞌatsayaꞌ ju lapanacni ni yuchi 
ju xakꞌai ju Dios ju va quilacata 
pus ju Dios camacꞌatsaniyaꞌ ju 
lapanacni ni icxakꞌai vachuꞌ. 
Chai vatsꞌalhti canaviyaꞌ chunch. 
33

 Quiꞌaskꞌatꞌan va pantsꞌiquis 
ju iclatꞌavilau ju uxijnan. 
Aquilapuxcoyauch. Chai tachi ju 
icꞌajunilh ju quintꞌaꞌisraelitaninꞌan 
pus vachuꞌ chunch iclajunau 
ju uxijnan. Junta acꞌanaꞌ ju 
uxijnan jantu lai atꞌipꞌitꞌit. 
34

 Lakatam sastꞌi lhamapꞌaksin 
ju iclaxtakniyau. Yuchi ni 
alamapꞌainitꞌit ju milhiꞌuxijnanꞌan. 
Tachi ju iclamapainiyauch pus 
vachuꞌ chunch alamapꞌainitꞌit ju 
milhiꞌuxijnanꞌan. 35

 Ju chunch tachi 
chun ju lapanacni catapucꞌatsayaꞌ 
ni quiꞌamamakaꞌunti untꞌatꞌit 
ni alamapꞌainitꞌitch ju 
milhiꞌuxijnanꞌan.

Ju Jesús naulh ni canonaꞌ ju 
Pitaluꞌ ni jantu mispai

36
 Ju Simón Pitaluꞌ junich:

―Quiꞌucxtin ta anchach ju 
apꞌinaꞌ.

Akꞌalhtayanalh ju Jesús:
―Junta acꞌanaꞌ ju quitꞌin jantu lai 

aqꞌuintꞌichꞌakꞌokꞌa ju chavai. Para 
astan aqꞌuinchꞌakꞌokꞌayaꞌ.

37
 Ju Pitaluꞌ junich:

―Quiꞌucxtin tajuch ni jantu 
lai actichꞌakꞌokꞌan ju chavai. 
Acxtꞌakꞌach ju quiꞌatsucunti ju 
milacata.

38
 Akꞌalhtayanalh ju Jesús:

―Ja vasalh lai axtꞌaktꞌi ju 
miꞌatsucunti ju quilacata. Slivasalh 
ju icjunan. Acsni jantucaꞌ tꞌasai ju 
puyux pus paktꞌutuch ju naꞌuntꞌa ni 
jantu qꞌuimispꞌai.

Jesús ju xati junta vi ju ixpai

14  Ju Jesús tailhiꞌalh ju 
ixchivinti ju ixtꞌajun ajuniniꞌ 

ju ixꞌamamakaꞌui chai naulh:
―Jantu caꞌamakꞌaninilh ju 

miꞌalhunutꞌan. Ju uxijnan ni 
lhilacꞌapꞌinatꞌit ju Dios pus vachuch 
aquilalhilacaꞌanau ju quitꞌin. 2 Junta 
vilhcha ju quimpai na lhu alin ju 
chakaꞌ. Ni jantu cava chunch ju 
lactꞌiyan pus xaclajuniuch ni jantu 
chun junita. Acꞌanach lakꞌoxiniꞌ ju 
milacchakaꞌan cunaꞌ ju uxijnan. 
3

 Chai ni acꞌanaꞌ lakꞌoxiniꞌ ju anuꞌ 
lakꞌachakꞌan ju milacataꞌan pus 
acminchokopalaꞌ aktam. Chai 
quitꞌinch ju aclalhiꞌanau ju lactꞌiyan. 
Ju chunch junta actsucuyanta pus 
vachuch anch ju atsꞌucꞌuyaꞌitꞌit ju 
uxijnan. 4 Cꞌatsꞌayatꞌitch ta anchach 
ju acꞌanaꞌ chai mispꞌayatꞌitch junta 
puꞌancan.

5
 Ju Tumax junich ju Jesús:

―Quiꞌucxtin jantu iccꞌatsayau 
ta anchach ju apꞌinaꞌ. Tas 
aclhimispayauch ju ti.

6
 Ju Jesús junich ju Tumax:

―Quitꞌin ju icxati. Laquimacni 
ju pucꞌatsacan ju stavasalanti. 
Chai quitꞌin ju icxtꞌakꞌa ju 
atsucunti jonkꞌalhi. Jantu lai 
xamatiꞌ lakꞌan ju quimpai ju jantu 
quilhilaksich. 7 Ni xaquilamispau 
tichi chavaich ju quitꞌin pus vachuꞌ 
ismispꞌatꞌit ju quimpai. Pus ju 
chavai ni quilamispayauch tichi 
chavaich ju quitꞌin pus tachi ju va 
mispꞌayatꞌitch ju quimpai. Chai 
tachi ju va laktsꞌinatꞌit ju quimpai.

8
 Chai ju Pilipe junich:

―Quiꞌucxtin aquilamalacasuniuch 
ju mimpai. Aclhikꞌachanauch.

9
 Pus ju Jesús alackꞌalhtailh:

―Na makꞌanchich ju 
xaclatꞌaꞌalhtanatsucuyau ju uxijnan. 
Ja vanach jantu qꞌuimispꞌai ji 
Pilipe. Ju quilaktsꞌintach quitꞌin 
tachi ju va laktsꞌintach ju quimpai. 
Tꞌas ni va nompꞌalai ju uxintꞌi ni 
acmalacasuniyan ju quimpai. 10

 Ja 
jantu lacꞌaꞌi ni va lakatam Dios 
icjuntau ju quitꞌin chai ju quimpai. 
Ju chivinti ju tuchi iclajunau 
jantu va laquiꞌakstu ju icchivinin. 
Para ju quimpai ni va lakatam 
Dios quintꞌajunita pus yuchach ju 
navi ju lhichꞌalhcat ju laquimacni. 
11

 Alacꞌaꞌitꞌitch ni va lakatamch Dios 
ictꞌajunita ju quimpai. U ni jantu 
lai pꞌulacꞌaꞌiyatꞌit ju va quinchivinti 
pus aquilapulhilacaꞌauch ju 
tuchi icnavita. 12

 Slivasalh ju 
iclajunau. Ju lhichꞌalhcat ju 
icnavi quitꞌin pus vachuꞌ chunch 
canaviyaꞌ ju quilhilacaꞌantach 
ju quitꞌin. Chai palai kꞌai 
lhichꞌalhcat ju canaviyaꞌ ju yuchi 
va ixlacaꞌatalh ni aclakꞌanach ju 
quimpai junta vilhcha. 13

 Tachi 
chun ju asqꞌuiniyaꞌitꞌit ju 
quimpai ju laquintapakaꞌut pus 
aclanaviniyauch. Chunch ju 
catapucꞌatsayach ju lapanacni ni 
xakꞌai ju quimpai ju va quilacata 
ni istsꞌalh icjunita. 14

 Ni tuꞌuꞌ 
asqꞌuinaꞌitꞌit ju laquintapakaꞌut pus 
quitꞌin ju aclanaviniyau.

Ajuncanch ni caxtaknicanaꞌ 
ju Spiritu Santu

15
 Ni quilamapainiyau ju 

quitꞌin pus amuctꞌaxtꞌutꞌit ju 
quilhamapꞌaksin. 16

 Quitꞌinch ju 
actapaininiyaꞌ ju quimpai chai 
cataxtakniyanch apumatam 

ju cataꞌaktaijuyan. Ju yuchi 
catatꞌatolhkꞌalhiyanch. 17

 Yuchi 
ju Spiritu Santu ju najun 
ju stavasalanti. Ju jantu 
quintalhilacaꞌan pus jantu lai 
cataꞌamaklhtayananaꞌ ni va 
jantu talaktsꞌin nin catamispa 
ju yuchi. Para ju uxijnan 
mispꞌayatꞌit ni tatꞌavilanch. 
Chai catanuyaꞌ lamiꞌalhunutꞌan. 
18

 Jantu va miꞌakstuꞌan ju 
actilamacaju. Aclalakminchokoyau 
ju uxijnan. 19

 Jantuch makꞌan 
aquintitalaktsꞌilh ju jantu 
quintalhilacaꞌanta. Ju yuꞌunch 
jantu aquintitalaktsꞌinchokolh 
tavanan. Para ju uxijnan 
aquilalaktsꞌinchokoyau. Chai 
ni ictꞌajun ju quitꞌin pus vachuꞌ 
atsꞌucꞌutꞌachitꞌit ju uxijnan ju 
lactꞌiyan. 20

 Acsnich avilhchan ju 
acꞌatsꞌayaꞌitꞌit ni va lakatamch 
Dios ictꞌajunita ju quimpai. Chai 
acꞌatsꞌayaꞌitꞌit ni laquimacni ju 
tꞌonatꞌit ju uxijnan chai ju quitꞌin 
ictꞌajun lamiꞌalhunutꞌan. 21

 Ju 
quilacaꞌinich ju quilhamapꞌaksin 
chai muctaxtuich tachi ju najunch 
ju laquilhamapꞌaksin pus yuchach 
ju quimapaini. Chai ju quimapaini 
pus vachuꞌ camapainicanaꞌ. Yuchi 
ju quimpai ju camapainiyaꞌ. Chai 
ju quitꞌin vachuꞌ acmapainiyaꞌ ju 
quilapanac. Chai cacꞌatsayach 
ni laꞌixꞌalhunutch ju ictꞌajun. ―
Chunch ju ajunilh ju ixꞌamamakaꞌui 
ju Jesús.

22
 Pus pumatam ju ixꞌamamakaꞌui 

ju Jesús ixjuncan Judas. Jantiyuꞌ ju 
Judas Iscariote. Pus ju yuchi chani 
juni ju Jesús:
―Quiꞌucxtin tas 

aquilapumalacasuniyau ju quijnan 

chai jantuch atꞌalacꞌasuniyaꞌ ju 
jantu talhilacaꞌantan.

23
 Akꞌalhtayanalh ju Jesús. Junich:

―Ni xamatiꞌ quimapaini pus 
camuctaxtuyaꞌ ju laquinchivinti. 
Chai ju quimpai camapainiyaꞌ. 
Chai ju quimpai chai ju quitꞌin 
aclakminauch ju quilacaꞌinich ju 
quinchivinti. Chai actsucuyauch 
laꞌixꞌalhunut ju yuchi. 24

 Ju jantu 
quimapaini pus jantu tuꞌuꞌ lhiulai 
ju quinchivinti. Ju chivinti ju 
kꞌasmatꞌatꞌit jantu quiꞌanuꞌ para 
ixꞌanuꞌ ju quimpai ju quimacaminta.

25
 Pus iclajunau ju ani taxtokni ni 

iclatꞌavilaucaꞌ ju uxijnan. 26
 Yuchi 

ju Spiritu Santu ju aꞌaktaijunuꞌ. 
Chai yuchi ju camacaminiyaꞌ ju 
quimpai laquintapakaꞌut. Yuchi 
ju catamasuniyan tachi chun ju 
taxtokni ju iclajuntau.

27
 Ju quitꞌin aclaꞌaktaijuyau ni 

jantu calacꞌanaꞌ ju miꞌalhunutꞌan. 
Tachi ju quitꞌin ni jantu lacꞌan ju 
quiꞌalhunut. Para ju aꞌaktaijunti 
ju aclanaviniyau jantu chun tachi 
ju va ixꞌaꞌaktaijunti tam lapanac. 
Jantu calacꞌalh ju miꞌalhunutꞌan 
nin yuchi ni atꞌalhanantꞌit. 
28

 Kꞌasmatꞌatꞌitch acsni xaclajunau ni 
acꞌanach junta vilhcha ju quimpai 
chai aclalakminchokoyauch ju 
uxijnan. Pus ni xaquilamapainiu 
cava pus ixkꞌachꞌantꞌitch acsni 
iclajuniu ni aclakꞌanach ju quimpai 
ni yuchi ju palai xakꞌai. Jantu 
quitꞌin. 29

 Ju chavai ictilajunau 
ni jantucaꞌ icꞌan ju lactꞌiyan. 
Ju chunch acsni acꞌanach pus 
acsnich ju alacꞌaꞌiyaꞌitꞌitch ju tuchi 
iclajuntauch.

30
 Ju chavai jantuch makꞌan ju 

actilatꞌachiviniu ju uxijnan ni 

caminach ju xakꞌai ju okxchokꞌoi 
chux ju lacamunutpaꞌ. Ju yuchi 
matiꞌ ju ixtachaput ni lai tuꞌuꞌ 
aquinavi. 31

 Para icnavi tachi 
ju quijuni ju quimpai ni laich 
catapumispayaꞌ ju lapanacni 
ni icmapaini ju quimpai chai 
icnavi tachi ju quijuni ju yuchi. 
Akꞌostꞌolatꞌitch. Caꞌauch.

Jesús tachi xaqꞌuiu uvas

15  Vachuꞌ chani ju ajuni ju 
ixꞌamamakaꞌui ju Jesús:

―Ju quitꞌin chunch icjunita 
tachi ju tuꞌuꞌ xaqꞌuiu uvas. Chai 
ju quimpai chunch junita tachi 
ju xaꞌalaxtunuꞌ. 2 Tachi chun ju 
lapanacni ju quintalhilacaꞌanta 
pus chunch tajunita tachi ju 
xamackꞌatapꞌu. Pus ju jantu tasui 
ju quintachaput laꞌisꞌatsucunti 
tachi ju va jantu xtꞌakꞌa ju xatocꞌat. 
Pus amakꞌosucan ju yuchi tachi 
acsni achakxmakꞌan ju tuꞌuꞌ 
xamackꞌatapꞌu ju jantuch xtꞌakꞌa 
ju xatocꞌat. Chai tachi chun ju 
lapanacni ju tasui ju quintachaput 
laꞌisꞌatsucunti pus tachi ju va 
taxtꞌakꞌa ju xatocꞌat. Pus tachi ju 
tuꞌuꞌ qꞌuiu ni calakachakxtucanch 
ni laich palai lhu catocꞌayaꞌ 
ju xatocꞌat pus vana va chun 
navican laꞌisꞌatsucunti ju anuꞌ 
lapanac. Makꞌosunikꞌocan tachi 
chun ju alin laꞌisꞌatsucunti ju 
sastꞌucꞌa ni jantu tasui ixtachaput 
ju Dios laꞌisꞌatsucunti. 3 Ju 
uxijnan chꞌakꞌanicꞌantꞌatꞌitch 
ju lamiꞌalhunutꞌan lacachivinti 
ju xaclajunau. 4 Atsꞌucꞌutꞌit ju 
laquimacni. Chai ju quitꞌin 
actsucuyaꞌ ju lamiꞌalhunutꞌan. Ju 
tuꞌuꞌ ixmakpꞌu ju xaqꞌuiu uvas 

jantu lai catitocꞌalh ju xatocꞌat 
ju va laꞌisꞌakstu. Tasqꞌuini ni 
anch ju camackꞌatꞌapꞌunchokolh 
ju laꞌistisivic. Pus chunchach 
vachuꞌ ju uxijnan. Jantu lai 
catitasu ixtachaput ju Dios 
ju lamiꞌatsucuntiꞌan ni jantu 
laquimacni ju tsꞌucꞌuyatꞌit.

5
 Ju quitꞌin icjunita tachi ju 

tuꞌuꞌ xaqꞌuiu uvas. Ju uxijnan 
tachi ju xamackꞌatapꞌu untꞌatꞌit. 
Chai ju tꞌajunch laquimacni chai 
ni laꞌixꞌalhunut ju ictꞌajun pus 
yuchach ju xtꞌakꞌa lhu xatocꞌat 
ju laꞌisꞌatsucunti. Pus ni jantu 
tꞌonatꞌit ju laquimacni pus jantu 
tuꞌuꞌ lai naviyatꞌit ju kꞌox calhiula ju 
quimpai Dios. 6 Ju jantu laquimacni 
tꞌajun camakꞌancanaꞌ tachi ju tuꞌuꞌ 
xamackꞌatapꞌu ju jantu kꞌox. Ni 
chakxmakꞌancanta pus caxixach. 
Chai camakꞌaixtokcanaꞌ. Chai 
lacxavacanch.

7
 Ni tꞌonatꞌitch ju laquimacni 

chai ni lacꞌaꞌitꞌatꞌitch ju 
lamiꞌalhunutꞌan ju quinchivinti 
pus laich aquilasqꞌuiniyau va 
tuchꞌi ju lacꞌasqꞌuinatꞌitch chai 
sich axtꞌaknikꞌocꞌanaꞌitꞌit. 8 Chai 
putasui ni yuchi ju xakꞌai ju quimpai 
acsni salaka ju atsꞌucꞌuyaꞌitꞌit. Chai 
acsnich ju atꞌalacꞌasuyaꞌitꞌit ni 
vasalhch quilapanacni untꞌatꞌit. 
9

 Tachi ju quimpai ni na quimapaini 
pus chunchach vachuꞌ ju quitꞌin 
iclamapainiyau ju uxijnan. Pus 
va tachi atsꞌucꞌutꞌit ta yu laich 
aclapumasuniyau ni iclamapainiyau. 
10

 Tachi ju quitꞌin ni icmuctaxtunilh 
ju ixlhamapꞌaksin ju quimpai chai 
quimapaini pus chunchach vachuꞌ ju 
uxijnan. Va tachi aclamapainiyau ni 
amuctꞌaxtꞌuyaꞌitꞌit ju quilhamapꞌaksin.

11
 Iclapujunau ju ani taxtokni 

va ixlacata ni chach alilh ju 
quinkꞌachat ju lamiꞌalhunutꞌan. 
Chai chach vasalh akꞌachꞌanaꞌitꞌit. 
12

 Yuchi ju ani ju quilhamapꞌaksin ni 
alamapꞌainitꞌit ju milhiꞌuxijnanꞌan 
tachi ju quitꞌin ni iclamapainiyau. 
13

 Ju palai kꞌai amapaininti 
yuchi ju ani. Acsni tam xamatiꞌ 
ju calhitapꞌuxlh ju isꞌatsucunti 
ixlacata tam ixꞌamigo. 14

 Ju 
uxijnan quiꞌamigojni aꞌunaꞌitꞌit ni 
anaviyaꞌitꞌit tuchi ju iclalhijunauch. 
15

 Ju chavai jantu va na va 
xalapanacni aclalhimispayau. Ju 
va xalapanac jantu lai mispakꞌojui 
tuchi navich ju tam ixꞌucxtin. Para 
ju quitꞌin iclamacꞌatsanikꞌotau 
ju uxijnan tachi chun ju 
ickꞌasmatꞌach ju laꞌixmacni ju 
quimpai. Yuchi iclalhijunau ju 
chavai ni quiꞌamigojni untꞌatꞌit. 
16

 Jantu uxijnan ju quilasacxtu. 
Para quitꞌin ju iclasacxtu ju 
uxijnan. Chai iclalhilhcaꞌulatau 
ni laich alhipꞌitꞌit ju ani chivinti 
chai catasu ju quintachaput 
ju lamiꞌatsucuntiꞌan chai lai 
va tachi chunchach catasu ju 
lamiꞌatsucuntiꞌan. Ju chunch tachi 
chun ju asqꞌuiniyaꞌitꞌit ju quimpai 
ni laquintapakaꞌutch pus ju yuchi 
cataxtakniyan. 17

 Iclalhimapꞌaksiyau 
ni alamapꞌainitꞌitch pumatamin ju 
milhiꞌuxijnan.

Ju jantu talhilacaꞌanta ju 
Cristo cataꞌaxcayananaꞌ

Ju Jesús tailhiꞌalh ju 
ixchivinti chai chani ju ajuni ju 
ixꞌamamakaꞌui:

18
 ―Ni va taxcayan ju jantu 

quintalhilacaꞌan pus acꞌatsꞌatꞌit ni 

quitꞌin ju pꞌulhnan xaquintaxcaji. 
19

 Ni ixtꞌatꞌui cava untꞌatꞌit ju jantu 
quintalhilacaꞌan pus ju jantu 
quintalhilacaꞌan ca catamapainin. 
Para ni quitꞌin ju iclasacxtutauch 
ju laꞌixlhiyuꞌunchꞌan ju jantu 
quintalhilacaꞌan pus ixlhiyuchach 
jantu talhilaktsꞌinan ni ixtꞌatꞌui 
untꞌatꞌit. Yuchi va talhixcayanch 
ju jantu quintalhilacaꞌanta. 
20

 Apꞌastꞌactꞌitch ni iclajuntau 
ni jantiyuꞌ ju xakꞌai ju va tam 
xalapanac. Para yuchi ju palai 
xakꞌai ju ixꞌucxtin. Pus ju quitꞌin 
ni quintamamakꞌalhkꞌajni pus 
vachuꞌ catamamakꞌalhkꞌajniyan 
ju uxijnan. Ni quintalacaꞌinilhch 
ju quinchivinti pus vachuꞌ 
catalacaꞌiniyan ju minchivintiꞌan. 
21

 Chunch ju catapunaviyan va 
ixlacaꞌatalh ni quilalhilacaꞌanauch 
ju quitꞌin chai ju yuꞌunch jantu 
tamispai ju quimacaminta.

22
 Ni jantu xacmilh chai jantu 

xacꞌamalani pus jantu ixꞌaꞌulanicalh 
ju ixtalakꞌalhinꞌan. Para ju chavai 
jantu lai tanajun ni matiꞌ ju 
ixtalakꞌalhinꞌan. 23

 Ju quixcaji pus 
quimpai ju quintꞌaxcaji. 24

 Ni jantu 
cava xacnavi tuꞌuꞌ lhichꞌalhcat ju 
laꞌixlhiyuꞌunchꞌan tachi ju jantuch 
lai navi ju va tam xamatiꞌ pus jantu 
ixꞌaꞌulanicalh ju ixtalakꞌalhinꞌan. 
Para ju chavai quintalaktsꞌintach 
ju quitꞌin chai ju quimpai chai 
quintalhixcailich ju quitꞌin chai 
ju quimpai. Yuchi alhiꞌulanicanta 
ju ixtalakꞌalhinꞌan. 25

 Ni chunch 
talai pus uctaxtui ju chivinti ju 
tsꞌokcanta laꞌixlhamapꞌaksinꞌan 
junta najun: “Quintalhixcailh mas 
jantu tuꞌuꞌ talakꞌalhin xacnavi”. 
Chunch najun laꞌixlhamapꞌaksinꞌan.

26
 Pus ju quitꞌin 

aclamacaminiyauch ju 
cataꞌaktaijuyan. Ju yuchi 
cataxtuyanta laꞌixmacni ju 
quimpai. Yuchi ju Spiritu Santu ju 
najun ju stavasalanti. Yuchach ju 
cataxtuyanta laꞌixmacni ju quimpai. 
Chai acsni caminaꞌ ju yuchi pus 
caxtꞌakꞌaꞌ ju chivinti ju quilacata. 
27

 Chai vachuch ju uxijnan 
anonaꞌitꞌit ju tuchꞌi laktsꞌintꞌatꞌit ju 
icnavita ni quilachꞌakꞌokꞌatauch tus 
acsni ictaiꞌulacha ju amalaninti.

16  Iclajuntauch junima 
taxtokni ni jantuch 

lai tam atꞌinompꞌalatꞌit astan. 
2

 Cataxcoxtuyan ju laꞌixpujitatꞌan 
ju quintꞌaꞌisraelitaninꞌan. Cachinaꞌ 
avilhchan va tichi chavaich ju 
catamakniyan catanonach ni 
chunchach ju na kꞌox lhiulai ju 
Dios. 3 Chux ju ani taxtokni chunch 
catanaviyaꞌ ni va jantu tamispai 
ju quimpai nin quitꞌin. 4 Yuchi 
iclalhijunauch ju ani taxtokni 
ni laich apꞌastꞌacꞌaꞌitꞌit acsni 
tavanan chunch atꞌapꞌasayaꞌitꞌit. 
Laich anonaꞌitꞌit ni chunchach ju 
xaclajunau.

Ju ani ixlhichꞌalhcat ju 
Spiritu Santu junita

Jantu xaclajuntau ju ani taxtokni 
ju pꞌulhnan ni xaclatꞌavilaucaꞌ. 
Chai jantucaꞌ lai tuꞌuꞌ ixtapasai 
ju lamiꞌatsucuntiꞌan. 5 Para ju 
chavai aclakꞌanchokoyach ju 
quimalakachatachilh. Para jantu 
xamatiꞌ ju milhiꞌuxijnan ju laich 
aquisacmiputulhch tas anchach 
ju acꞌanaꞌ. 6 Va yuchi ni na 
alakꞌamakꞌanininatꞌitch ju ixlacata 
junima taxtokni ju iclajuntau. 7 Para 

ju quitꞌin iclajunau ju stavasalanti. 
Aktsꞌiya palai kꞌox ju milacataꞌan 
ni acꞌanchokolh ju lactꞌiyan. Acsni 
va jantu acꞌanchokolh pus ju 
aꞌaktaijunuꞌ jantu catitalakmin 
ju uxijnan. Para ni acꞌanaꞌ 
pus acmalakachatachilhch. 
8

 Chai ju yuchi acsni caminaꞌ 
caꞌamalacasuniyaꞌ ju lapanacni 
ixtalakꞌalhinꞌan. Chai 
caꞌamalacasuniyaꞌ ju soknicꞌa 
atsucunti. Chai caꞌamalacasuniyaꞌ 
ixꞌulanica ixtalakꞌalhinꞌan 
ju lapanacni. 9 Ju yuchi 
caꞌamalacasuniyach ju lapanacni 
ni alin ixtalakꞌalhinꞌan ni jantu 
quintalhilacaꞌan ju quitꞌin. 
10

 Ju yuchi camalacasuyaꞌ ju 
soknicꞌa atsucunti. Chai putasui 
ni soknicꞌa ju quiꞌatsucunti ni 
aclakꞌanchokoyach ju quimpai 
chai jantuch vana aquintilalaktsꞌiu. 
11

 Ju yuchi camalacasuniyaꞌ ju 
lapanacni ni ulai talakꞌalhin ju Dios 
ni mucꞌanicantach ju ixtalakꞌalhin 
ju anuꞌ xakꞌai ju aꞌokxchokꞌoi 
tachi chun ju lapanacni ju ani 
lacamunutpaꞌ.

12
 Na lhu taxtokni ju 

iclajumputunau. Para ju chavai 
jantuch lai atꞌitꞌastꞌucnitꞌit. 
13

 Para acsni cachinaꞌ ju Spiritu 
Santu ju najun ju stavasalanti 
pus yuchi ju catamasuniyan 
tachi chun ju stavasalanti. 
Chunch ju canaviyaꞌ ni jantu va 
ixchivinti isꞌakstu ju canonaꞌ. 
Para tachi chun ju kꞌasmatni ju 
Dios yuchach ju canonaꞌ. Chai 
catamacꞌatsanikꞌoyanch tachi chun 
ju taxtokni ju caminaꞌ. 14

 Ju yuchi 
ni caꞌamalanininaꞌ ju quinchivinti 
chai catamamachakxaniyanch 

ju lamintacꞌatsanꞌan pus 
capumalacasuyaꞌ ni icxakꞌai. 
15

 Tachi chun ju ixꞌanuꞌ junita 
ju quimpai sich quiꞌanuꞌ 
vachuꞌ. Yuchi iclhinajunch ju 
chavai ni caꞌamalanininaꞌ ju 
Spiritu Santu ju quinchivinti 
chai catamamachakxaniyan 
lamintacꞌatsanꞌan.

Ju amakꞌanit cajunaꞌ kꞌachat
Vachuꞌ chani ju ajuni ju 

ixꞌamamakaꞌun ju Jesús:
16

 ―Vaninch minta ju avilhchan 
acsni jantuch aquilalaktsꞌinau. 
Chai acsni catapasayaꞌ 
lakatam lakatꞌui avilhchanch 
aquilalaktsꞌinchokoyauch. Chai 
astan aclakꞌanach ju quimpai.

17
 Ju acsnich ju aliꞌin ju 

ixꞌamamakaꞌui ixtalajunich ju sia 
yuꞌunch:
―Tijuch nuꞌ ju ani ju 

quintajumputunan ni najun: 
“Vaninch minta ju avilhchan acsni 
jantu aquilalaktsꞌinau”. Chai ni 
nompalai: “Acsni catapasayaꞌ 
lakatam lakatꞌui avilhchan 
aquilalaktsꞌinchokoyauch”. Chai ni 
najun: “Aclakꞌanach ju quimpai”.

18
 Ixtanajunch:

―Tijuch nuꞌ ju nomputun ni va 
najun ni vanin minta ju avilhchan. 
Jantu machakxayau tuchi ju 
najunch.

19
 Pus ju Jesús amachakxanilh ni 

va istasacmiputunch. Pus ajunich:
―Ja lasacmiyatꞌit ju va 

milhiꞌakstuꞌan ju tuchi 
xaclajunau acsni xacnajun ni 
vaninch minta ju avilhchan 
acsni jantu aquilalaktsꞌinau. 
Chai ni xacnajun ni acsni 

catapasayaꞌ lakatam lakatꞌui 
avilhchan aquilalaktsꞌinchokoyau. 
20

 Slivasalh ju iclajunau. Ju 
uxijnan akꞌalhununaꞌitꞌit. Chai 
amakꞌanininaꞌitꞌit. Para ju 
lapanacni ju jantu quintalhilacaꞌan 
catakꞌachanach. Ju uxijnan mas 
amakꞌanininaꞌitꞌit para ju astan 
acꞌapkꞌoyaꞌitꞌit ju miꞌamakꞌanitꞌan. 
Akꞌachꞌanaꞌitꞌit. 21

 Ju tam chakoꞌulh 
acsni calokꞌomputunach na 
makꞌalhkꞌajnan ni chintach 
ju ixꞌavilhchan. Para acsni 
catapasaniyach ju ixꞌamaklakꞌavanti 
pus jantuch pastacpalai ju 
ixmakꞌalhkꞌajnat. Va lhikꞌachanch 
ni maklakꞌajuntach pumatam 
lapanac. 22

 Pus chunchach vachuꞌ 
ju uxijnan. Ju chavai slivasalh 
ni na amakꞌanininatꞌit. Para 
acsni aclalaktsꞌinchokoyauch 
pus na akꞌachꞌanchꞌokꞌoyaꞌitꞌit 
ju lamiꞌalhunutꞌan. Chai jantu 
lai xamatiꞌ catitataiꞌinin ju 
minkꞌachatꞌan.

23
 Ju acsni avilhchan jantuch 

tuꞌuꞌ aquilasqꞌuiniyau ju quitꞌin. 
Slivasalh ju iclajunau. Tachi chun 
ju asqꞌuiniyaꞌitꞌit ju quimpai ju 
laquintapakaꞌutch cataxtakniyan. 
24

 Tus chavai jantu tuꞌuꞌ sqꞌuintꞌatꞌit 
ju laquintapakaꞌut. Asqꞌuintꞌit chai 
amaklhtꞌayananaꞌitꞌit. Ju chunch 
slivasalh alhikꞌachꞌanaꞌitꞌit ju 
lamiꞌalhunutꞌan.

Ju quitꞌin ictaiꞌinita ju ixtachaput 
ju lhinajun ju ani lacamunutpaꞌ

25
 Junima taxtokni 

iclalhixakꞌalatau ju ispꞌumispꞌatꞌit 
ju stavasalanti. Para jantu lai 
xaquilamachakxaniyau. Para 
cachinaꞌ ju avilhchan acsni 

jantuch aclalhixakꞌalayau ju va 
apꞌumispꞌayaꞌitꞌit ju stavasalanti. Ju 
acsnich lana vas aclajunau ixlacata 
ju quimpai. 26

 Ju acsni avilhchan 
asqꞌuinaꞌitꞌit ju laquintapakaꞌut 
chai jantu iclajunau ni quitꞌinch 
ju actapaininiyaꞌ ju quimpai ju 
milacataꞌan. 27

 Jantu tasqꞌuini ni 
chun aclalh ni isꞌakstu ju quimpai 
ju tamapainiyan va ixlacaꞌatalh 
ni quilamapainiyauch ju uxijnan 
chai lacꞌaꞌitꞌatꞌitch ni laꞌixmacni 
Dios ju icmintacha. 28

 Laꞌixmacni 
quimpai ju xactaxtuyacha. Icminta 
ju ani lacamunutpaꞌ. Aktam 
acmaconchokopalaꞌ ju lacamunutpaꞌ 
chai aclakꞌanchokoyach ju quimpai.

29
 Ju ixꞌamamakaꞌui ju Jesús 

tajunich:
―Ju chavai vasch quilajunau. 

Jantu va lacatuꞌuꞌ ju 
quilapumamachakxaniyau 
ju stavasalanti. 30

 Ju chavai 
iccꞌatsayauch ni mispꞌaich tachi 
chun ju taxtokni. Jantu tasqꞌuini 
ni xamatiꞌ casacmin tuꞌuꞌ ni 
mispꞌakꞌoꞌui ju quiꞌatalacpastꞌacꞌat 
quincꞌan. Yuchi ju icpulacaꞌiyauch 
ni laꞌixmacni Dios ju tꞌantꞌa.

31
 Ajunich ju Jesús:

―Ja lacꞌaꞌiyatꞌitch ju chavai. 
32

 Cachinach ju avilhchan 
chai mas chavaich acsni 
amakpꞌitsꞌicꞌanaꞌitꞌit. Ju pumatamin 
caꞌanaꞌ laꞌixlakchakaꞌan. 
Aquilamacoyoyauch. Para jantu 
va quiꞌakstu ju actitamacaulh 
ni quimpai ju quintꞌavi. 33

 Chai 
iclajunauch ju ani taxtokni ni 
jantu calacꞌalh ju miꞌalhunutꞌan. 
Jantu catilacꞌalh ju miꞌalhunutꞌan 
ni quilalhilacaꞌanau ju quitꞌin. 
Ju ani lacamunutpaꞌ na 

amakꞌalhkꞌajnanaꞌitꞌit. Para 
jantu atꞌalhanantꞌit. Ju quitꞌin 
ictaiꞌinitach ju ixtachaput ju 
lhinajun ju ani lacamunutpaꞌ.

Ju Jesús sqꞌuinch lamapainin 
ixlacata ixlapanacni

17  Acsni nonkꞌolhch ju Jesús 
ju ani taxtokni pus lacaꞌalh 

ju lactꞌiyan chai naulh:
―Quimpai chilhch ju 

quiꞌavilhchan. Amalacꞌasuninch ju 
lapanacni ni icxakꞌaich ju quitꞌin ni 
mintsꞌalh. Ju chunch laich vachuꞌ 
acꞌamalacasuniyach ju lapanacni ni 
xakꞌaichꞌat ju uxintꞌi. 2 Chai uxintꞌi 
ju qꞌuixtꞌaknitꞌa ju quimpuxaꞌucxtin 
ni laich acꞌalhijunaꞌ tachi chun 
ju lapanacni. Ju chunch lai 
acꞌaxtakniyaꞌ ju isꞌatsucuntiꞌan 
jonkꞌalhita tachi chun ju 
qꞌuimakꞌaxtꞌaknitꞌach ju uxintꞌi. 
3

 Caꞌalinach ju isꞌatsucuntiꞌan 
jonkꞌalhita acsni catalhilaksiyanch 
ni va uxintꞌi ju istavasalanti Diosꞌat. 
Chai aquintalhilaksiyach ju quitꞌin 
ni icJesucristo chai ni uxintꞌi ju 
xaqꞌuimalakꞌachꞌayachitꞌa.

4
 Ju quitꞌin icꞌamalacasunilhch 

ju lapanacni ni xakꞌaichꞌat. 
Icnavikꞌolhch ju lhichꞌalhcat 
ju xaqꞌuilhiꞌunich ixnavica. 
5

 Pus ju chavai ji quimpai 
aqꞌuixtꞌaknichꞌokꞌoch ju 
quimpuxakꞌai ju lamimacni 
tachi ju xacjunita acsni vanincaꞌ 
xactꞌavilhchan. Acsni tucaꞌ ixꞌalin 
ju lacamunutpaꞌ.

6
 Uxintꞌi ju saꞌasacxtꞌui ju 

ani tavilanalh lapanacni 
ju quintatꞌaꞌalhtanan. 
Asacxtꞌuch laꞌixlhiyuꞌunch ju 
jantucaꞌ quintalhilaksi chai 

qꞌuiꞌamakꞌaxtꞌaknitꞌach. Pus ju 
quitꞌin icꞌamamachakxanilh ta 
yu unitꞌa. Ju yuꞌunch miꞌanuꞌ 
ixtajunita chai qꞌuiꞌamakꞌaxtꞌaknitꞌa. 
Chai ju yuꞌunch tamuctaxtulh 
ju ixlhinaꞌuntꞌa ixnavica. 7 Ju 
chavai tamispaich ni sich 
miꞌanuꞌ junita tachi chun ju 
taxtokni ju xaqꞌuixtꞌakni. 8 Ju 
tuchꞌi xaqꞌuiꞌunich icꞌajunilh ju 
yuꞌunch. Chai taꞌamaklhtayanalh. 
Talacaꞌilhch ni vasalh lamimacni 
ju ictaxtuta. Chai talacaꞌitach ni 
uxintꞌi ju xaqꞌuimalakꞌachꞌayachitꞌa.

9
 Iclhitapaininiyan ji quimpai ju 

ixlacataꞌan ju yuꞌunch. Jantiyuꞌ ji 
quimpai ju iclhitapaininiyan ju 
ixlacataꞌan ju aliꞌin lapanacni ju 
jantu quintalhilacaꞌan. Para va 
yuꞌunch ju iclhitapaininiyan ju ani 
tavilanalh ju xaqꞌuiꞌaxtꞌaknich ni 
miꞌanuꞌ tajunita vachuꞌ. 10

 Tachi 
chun ju quilapanacni sich miꞌanuꞌ. 
Chai ju milapanacni sich quiꞌanuꞌ. 
Chai laꞌisꞌatsucuntiꞌan ju yuꞌunch 
putasui ni icxakꞌai.

11
 Ju quitꞌin va lacatsꞌunin 

cꞌacx tus actaxtuyach ju ani 
lacamunutpaꞌ. Aclakꞌanchokoyan 
ji quimpai ju na salakaꞌat. Para 
ju yuꞌunch catitatsucuyaꞌ ju ani 
lacamunutpaꞌ. Pus alhistꞌactꞌich ji 
quimpai ju yuꞌunch ju xaqꞌuixtꞌakni 
ni na tachapunꞌat ju uxintꞌi. 
Alhistꞌactꞌich ni va lakatamch 
catava tachi ju quijnanchꞌan ni 
va lakatamch juntau. 12

 Acsni 
xacꞌalactꞌavilhcaꞌ ju yuꞌunch ju 
ani lacamunutpaꞌ pus quitꞌin ju 
xacꞌalhistꞌacꞌa lamintachaput. 
Yuꞌunch ju xaqꞌuiꞌaxtꞌakni quitꞌin 
ju xacꞌalhistꞌacꞌa. Jantu xamatiꞌ 
xatsꞌankꞌai sia yuꞌunch. Va 

yuchi ju anuꞌ lapanac ju aktsꞌiya 
ixlhilhcaꞌulacanta ni catsꞌankꞌayach. 
Yuchi ju xatsꞌankꞌakꞌalhich. Va 
puꞌuctaxtulh tachi ju tsꞌokcantach.

13
 Pus ju chavai ji quimpai 

iclakmintan ju uxintꞌi. Icnajun 
ju ani chivinti acsni icvilhcaꞌ ju 
ani lacamunutpaꞌ. Ju chunch ju 
quilapanacni catakꞌasmatꞌaꞌ ju tuchi 
ictapaininiyan ju ixlacataꞌan chai 
slivasalh capuꞌalinaꞌ ju ixkꞌachatꞌan 
laꞌixꞌalhunutꞌan tachi ju ickꞌachanch 
ju quitꞌin. 14

 Ju quitꞌin icꞌajunita 
ju minchivinti ju quilapanacni. 
Chai ju ixtꞌalapanacniꞌan ju ani 
lacamunutpaꞌ talhixcailh ju 
quilapanacni ni jantu amachakꞌan 
lacamunutpaꞌ tajunita ju chavai. 
Tachi ju quitꞌin ni vachuꞌ jantu 
icꞌamachakaꞌ ju ani lacamunutpaꞌ. 
15

 Jantu iclhitapaininiyan ni va 
amakꞌosutꞌi ju ani lacamunutpaꞌ ju 
quilapanacni. Va iclhitapaininiyan 
ni alhistꞌacꞌaꞌ ni jantuch 
caꞌokxchokꞌoyaꞌ ju ixnavini 
macxcai. 16

 Ju yuꞌunch jantu 
amachakꞌan lacamunutpaꞌ tajunita 
ju chavai. Tachi ju quitꞌin ni 
vachuꞌ jantu icꞌamachakaꞌ ju ani 
lacamunutpaꞌ. 17

 Ju minchivinti 
stavasalanti. Pus salaka anavitꞌi ju 
yuꞌunch acsni catalhitamakaꞌuyaꞌ 
ju minchivinti. 18

 Tachi ju uxintꞌi 
ni qꞌuimalakꞌachꞌachitꞌa ni 
acmilh nonaꞌ ju minchivinti ju 
ani lacamunutpaꞌ pus vachuꞌ ju 
quitꞌin icꞌamalakachalh ju ani 
quilapanacni ni cataꞌalh nonin ju 
minchivinti ju ani lacamunutpaꞌ. 
19

 Chai ixlacaꞌatalhꞌan yuꞌunch 
ju icpumakꞌaxtakchokocan 
quiꞌakstu. Ju chunch vachuch ju 
yuꞌunch aquintamakꞌaxtakniyach 

ju isꞌatsucuntiꞌan ni tamispai ju 
minchivinti. Chai yuchach ju 
stavasalanti.

20
 Jantu iclhitapaininiyan ju 

va ixlacaꞌatalhꞌan ju aktsꞌiya 
quilapanacnich. Para vachuꞌ 
iclhitapaininiyan ixlacataꞌan ju 
catalacaꞌiyach ixchivintiꞌan ju 
quilacata. 21

 Ictapaininiyan ni va 
lakatamch catava ixchuxꞌan. Tachi 
ju uxintꞌi chai ju quitꞌin ni va 
lakatam Dios juntau ji quimpai. 
Pus vachuꞌ chunch ju yuꞌunch 
va lakatamch aquintatꞌajunan ju 
laquimacniꞌan. Chai ju lapanacni 
ju jantu quintalhilacaꞌan acsni 
catalaktsꞌinaꞌ ni va lakatam 
junkꞌotauch pus catalacaꞌiyach ni 
uxintꞌich ju qꞌuimalakꞌachꞌatꞌachitꞌa. 
22

 Ju quitꞌin icꞌalakꞌayata ju yuꞌunch 
tachi ju uxintꞌi ni qꞌuilakꞌayatꞌa. 
Chai ni vaklhtam chun 
alakꞌayacanta pus va lakatamch 
catajunaꞌ ju yuꞌunch tachi ju 
quijnanꞌan ni va lakatamch juntau. 
23

 Ju quitꞌin laꞌixꞌalhunutꞌan ju 
yuꞌunch actsucuyaꞌ. Chai ju uxintꞌi 
ni va lakatam qꞌuintꞌaꞌunitꞌa pus va 
lakatamch cajunkꞌoyauch. Chai ju 
lapanacni ju jantu quintalhilacaꞌan 
acsni catalaktsꞌinaꞌ ni va lakatamch 
jonkꞌotauch pus catalacaꞌiyaꞌ ni 
uxintꞌi ju xaqꞌuimalakꞌachꞌayachitꞌa. 
Chai chunch ju catapucꞌatsayach 
ni amapꞌainitꞌach ju quilapanacni 
tachi ju qꞌuimapꞌaini ju quitꞌin.

24
 Quimpai ju yuꞌunch ju 

quiꞌaxtꞌaknitꞌa iclacasqꞌuinch ni 
vachuch anch catatsucuyanta 
junta actsucuyaꞌ ju quitꞌin. Ju 
chunch ni laich catalaktsꞌinaꞌ ju 
quimpuxakꞌaich ju xaqꞌuixtꞌaknich. 
Tus acsni maticaꞌ ixjunita ju 

lacamunutpaꞌ xaqꞌuixtꞌaknitꞌach ju 
quimpuxakꞌai ni na qꞌuimapꞌaini. 
25

 Ji quimpai soknicꞌa ju navi ju 
uxintꞌi. Ju lapanacni ju jantu 
quintalhilacaꞌanta jantu tamispayan. 
Para ju quitꞌin icmispayan. Chai 
ju quilapanacni tamispaich ni 
uxintꞌi ju xaqꞌuimalakꞌachꞌayachitꞌa. 
26

 Icꞌamamispanilhch ta yu unitꞌa. 
Chai acꞌamamispanichokoyach 
ni iclacasqꞌuin ni catalamapaini 
tachi ju uxintꞌi ni qꞌuimapꞌainich ju 
quitꞌin. Chai ju quitꞌin actsucuyach 
laꞌixꞌalhunutꞌan ju quilapanacni.

Chꞌapacalh ju Jesús

18  Ju Jesús acsni nonkꞌo ju 
ani chivinti alactꞌataxtulh 

ju ixꞌamamakaꞌui. Alactꞌaꞌalh 
ju lhimakꞌantacutni ju xaxkꞌati 
Cedrón junta ixchꞌancan xaqꞌuiu ju 
olivo. Anch ju alactꞌatanuchalhch 
ju Jesús ju ixꞌamamakaꞌui. 
2

 Chai vachuꞌ ju anuꞌ lapanac 
ju Judas ixjuncan ismispaich ju 
anuꞌ puꞌolivos. Yuchi ju Judas ju 
camakꞌaxtꞌakꞌach ju ixꞌucxtin. Pus 
ni na paklhu ju ixꞌalactꞌaquilata 
ju anch ju Jesús ju ixꞌamamakaꞌui 
pus yuchi ixlhimispaich ju 
Judas ju anuꞌ puꞌolivos. 3 Judas 
ju apꞌulhnilh ju ixtaropajni ju 
kꞌai ucxtin chai ixtaropajni ju 
xalackꞌajinch palijnich chai 
ju fariseonin. Pus ju yuꞌunch 
ixtalhiꞌanta ixlacmaclhcuꞌan chai 
ixkꞌaꞌichiꞌan chai ixmachitaꞌan. 
4

 Ju Jesús ni iscꞌatsakꞌojuich tachi 
chun ju taxtokni ju catapasayach 
laꞌisꞌatsucunti pus va kꞌoxiya 
quiꞌapakxtoklh. Ajunich:
―Tis chavaich ju pꞌuxcꞌoyatꞌit.
5

 Chai tajunich:

―Yuchi icpuxcoyau ju Jesús ju 
amachakaꞌ Nazaret.

Chai ju Jesús ajunich:
―Pus quitꞌinch ju quilapuxcoyau.
Ju Judas ju xaꞌamakꞌaxtaknaꞌ 

ixꞌalactꞌamintach. 6 Chai acsni 
naulh ju Jesús ni yuchach pus 
lana tin tapuꞌalh ixpulacanꞌan 
chai lana tatamakꞌocha. 7 Aktam 
asacmichokopa ju Jesús. Ajunich:
―Tis chavaich ju pꞌuxcꞌoyatꞌit.
Tanonchokopa ju taropajni:
―Yuchi ju Jesús amachakaꞌ 

Nazaret.
8

 Chai aktam ajunchokopa ju 
Jesús:
―Ni iclajumpalauch ni quitꞌinch. 

Pus ni quitꞌinch ju quilapuxcoyau 
pus chach taꞌancha ju ani tayanalh.

9
 Chunch ju puꞌuctaxtulh ju 

chivinti ju ixnajunta ju Jesús 
acsni chani naulh: “Ju yuꞌunch 
ju qꞌuixtꞌaknitꞌach jantu xamatiꞌ 
icmakꞌatsꞌankꞌata”. 10

 Ju acsnich 
ju Simón Pitaluꞌ ni ixchꞌapata ju 
ixmachita pus lana xakꞌaxtulh 
laxaꞌaxtꞌakꞌan. Lana catuchakxlh ju 
ixlapanac ju xakꞌai pali. Pꞌuxnilh ju 
ixꞌakꞌaxkꞌolh laꞌixcatucana. Chai ju 
yuchi ixlapanac ixjunita ju xakꞌai 
pali ju Malco ixjuncan. 11

 Ju acsnich 
ju Jesús junilhch ju Pitaluꞌ:
―Amakꞌachꞌokꞌoch ju mimachita 

laxaꞌaxtꞌakꞌan. Ju anuꞌ na tsꞌinqꞌui 
makꞌalhkꞌajnat ju quilhilhcatach 
ju quimpai ja va naꞌun ni jantu 
acmuctaxtuyaꞌ.

Ju Jesús lhiꞌancalh 
laꞌixꞌucxlacapuꞌ ju xakꞌai pali

12
 Ju acsnich ju taropajni 

chai ju xacomandante chai ju 
xataropajnich ju israelitanin 

lana tachꞌapalh ju Jesús. Tachꞌin 
tanavi. 13

 Pꞌulhnan talhiꞌanilh 
laꞌixpuꞌucxtin ju Anás. Ju yuchi 
ixputꞌijokꞌat ixjunita ju Caifás. 
Yuchi ju xakꞌai pali ixjunita ju acsni 
cꞌata. 14

 Ju ixjuncan Caifás yuchi 
ju ixꞌamapꞌaksi ju istꞌaꞌisraelitanin. 
Ixꞌajunich ni aktsꞌiya istasqꞌuini ni 
canilh pumatam jokꞌat ixlacataꞌan 
ju lapanacni.

Ju Pitaluꞌ naulh ni jantu 
mispai ju Jesús

15
 Ju Simón Pitaluꞌ chai ju 

apumatamch ixtꞌatamakaꞌun 
yuꞌunchach ju ixtachꞌakꞌokꞌata 
ju Jesús acsni lhiꞌancalh 
tachꞌin. Chai ju xakꞌai pali na 
ixtꞌalamispaich ju anuꞌ pumatam 
chai yuchi lhitꞌamapasacalh 
ju Jesús ju yuchi laꞌixpulacni 
junta ixlakachakꞌaxnucanta ju 
ixchakaꞌ ju xakꞌai pali. 16

 Para 
ju Pitaluꞌ va makspaꞌ taya 
laxamalhtich. Pus taxtuchilh ju 
anuꞌ ixtꞌatamamakaꞌun. Ju yuchi 
ni na ixtꞌalamispaich ju xakꞌai 
pali pus tapaininilh ju anuꞌ atsiꞌ 
ju ixlhistacnaꞌ ju malhtich. Chai 
acsnicaꞌ ju tanulh ju Pitaluꞌ. 17

 Ju 
acsnich ju anuꞌ atsiꞌ ju ixlhistacnaꞌ 
ju malhtich junich ju Pitaluꞌ:
―Ju uxintꞌi ja jantu vachuꞌ 

ixlapanacꞌat ju anuꞌ jokꞌat.
Pus ju Pitaluꞌ naulh ni jantu.
18

 Chai ixtayanalh ju 
xalapanacnich anch chai ju 
ixtaropajni ju xalackꞌajin 
palijni. Chai ixtamalhculata 
ni na lhicꞌasnin ixjunita. Va 
ixtalacskꞌonvilanalh. Chai ju 
Pitaluꞌ vachuch anch maktaya ni va 
iskꞌomputunch.

Ju Anás makꞌosaspitlh ju Jesús
19

 Ju xakꞌai pali sacmilh ju 
Jesús ixlacata ju ixꞌamamakaꞌui 
chai tuchi ju ixꞌalhimalanich 
ju lapanacni. 20

 Ju Jesús 
akꞌalhtayanalh:
―Ju quitꞌin xacchivinin 

laꞌixꞌucxlacapuꞌan ju ixtalhavat 
lapanacni. Chai lamilacpujitatꞌan 
chai lacakꞌai mimpujitatꞌan 
xacꞌamalani ju ixchivinti Dios 
junta aktsꞌiya ixtatakꞌaixtꞌokꞌach ju 
quintꞌaꞌisraelitaninꞌan. Jantu tuꞌuꞌ 
ju va sek xacnajun. 21

 Tajuch ni 
va qꞌuisacmipꞌalai. Asacmitꞌich ju 
lapanacni ju takꞌasmatꞌach ju tuchi 
xacꞌajunich. Ju yuꞌunch tacꞌatsaich 
tuchi ju xacꞌajunich.

22
 Acsni naulh ju chunch ju 

Jesús pus ju pumatam taropa ju 
ixmakyalh anch lanach paknisalh 
ju Jesús. Junich:
―Ja chunchach ju alhikꞌalhtꞌayaꞌ 

ju xakꞌai pali.
23

 Chai akꞌalhtayanalh ju Jesús:
―Ni jantu sok ju xacnajun pus 

anauch tas anchach ju jantu 
soknicꞌa. Para ni soknicꞌa ju 
xacnajun tꞌas ni va xaqꞌuiꞌulanich.

24
 Ju acsnich ju Anás tachꞌin 

malakachachokopa ju Jesús junta 
ixvilhcha ju Caifás ju xakꞌai pali.

Ju Pitaluꞌ nonchokopa ni 
jantu mispai ju Jesús

25
 Pus ju Simón Pitaluꞌ anch 

ixyakꞌalhi junta ixtꞌajun skꞌonuꞌ. 
Tajunich:
―Ja jantu vachuꞌ uxintꞌi ju 

ixtamamakaꞌunꞌat ju anuꞌ lapanac.
Para ju Pitaluꞌ naulh ni jantu. 

26
 Chai ju pumatam ixlapanac ju 

xakꞌai pali ixlhilakꞌau ixjunita ju 
anuch ju catuchakxpꞌuxlh ju Pitaluꞌ. 
Yuchach ju sacmichokopa ju Pitaluꞌ. 
Junich:
―Ja jantu iclaktsꞌinchan ju 

lacapuꞌolivos junta ixvilhcha ju anuꞌ 
lapanac.

27
 Pus ju Pitaluꞌ aktam 

nonchokopa ni jantu mispai. Chai 
lanach tꞌasalh ju puyux.

Ju Jesús laꞌixpuꞌucxtin Pilato
28

 Chai lana maxtucalh ju Jesús 
ju laꞌixchakaꞌ ju Caifás. Talhiꞌalhch 
laꞌixpuꞌucxtin ju xagobernador 
Roma. Vatsꞌisincaꞌ ixjunita. Para 
ju israelitanin jantu tatanulh ju 
lacapuꞌucxtin ni jantu ixlhijun ju 
laꞌixlhamapꞌaksinꞌan ni lai catatanu ni 
jantu ixlakꞌoxicanta ju anuꞌ puꞌucxtin. 
Ni jantu catatanuyaꞌ ju lacapuꞌucxtin 
pus laich catalhicꞌataniyaꞌ ju 
ixborregoꞌan ni catuncunchokoyaꞌ 
chai laich cataꞌuyach. 29

 Pus ju 
gobernador Pilato acsni taxtuchilh ju 
laꞌixpuꞌucxtin ajunich ju lapanacni:
―Tijuch ju lhichꞌivimakꞌanatꞌit ju 

ani ya jokꞌat.
30

 Chai taꞌakꞌalhtayanalh ju 
lapanacni. Tanajunch:
―Ni jantu cava alin ixtalakꞌalhin 

pus jantu cava xaclamakꞌaxtakniu.
31

 Pus ju Pilato chanich ajunich 
acsni akꞌalhtailh ju lapanacni:
―Alaich alhipꞌinchitꞌit miꞌakstuꞌan. 

Alaktsꞌintꞌitch ta yu najunch 
lamilhamapꞌaksinꞌan.

Para ju israelitanin tanaulh:
―Jantu lhijun ju lhamapꞌaksin ni 

acmakniu tam xamatiꞌ ju quijnan ju 
israelitanin icjuntau.

32
 Acsni naulh ju chunch pus 

uctaxtulh ju tuchi ixnajuntach 

ju Jesús ixlacata tuchi anintich 
ju capuniyaꞌ. 33

 Ju acsnich ju 
gobernador Pilato tanuchokopa ju 
laꞌixpuꞌucxtin. Tꞌasanilh ju Jesús. 
Junich:
―Ja uxintꞌich ju xaꞌucxtinꞌat ju 

israelitanin.
34

 Ju acsnich ju Jesús kꞌalhtailh. 
Junilh ju Pilato:
―Ja va miꞌakstu xapꞌastꞌacꞌa ju ani 

xaqꞌuiꞌuni u va xamatiꞌ juntan.
35

 Ju Pilato lhikꞌalhtailh:
―Ja icꞌisraelita ni laich 

acnaulh ni xakꞌaichꞌat. Yuꞌunch 
ju mintꞌaꞌamachakꞌan chai 
ju xalackꞌajin palijni ju 
xatamakꞌaxtꞌakꞌan ju laquimacni. 
Tijuch ju xaꞌanavini.

36
 Akꞌalhtayanalh ju Jesús:

―Ju quimpuꞌucxtin jantu xanavin 
ju ani lacamunutpaꞌ. Ni ani 
lacamunutpaꞌ cava ju quimpuꞌucxtin 
pus caꞌixtalasa ju quilapanacni. Ju 
chunch jantu lai caꞌixquintitachꞌapalh 
ju quintꞌaꞌisraelitanin. Para jantu ani 
ju quimpuꞌucxtin.

37
 Ju acsnich ju Pilato junich:

―Ja vasalhꞌas ni ucxtinꞌat.
Chai akꞌalhtayanalh ju Jesús:
―Vas ju naꞌun ni icꞌucxtin. 

Yuchi xaclhilakꞌajunch ju ani 
lacamunutpaꞌ. Chai iclhimilhch ju 
ani lacamunutpaꞌ ni laich acꞌajunaꞌ 
ju lapanacni ju stavasalanti. Tachi 
chun ju takꞌachani ju stavasalanti 
takꞌasmatꞌa ju quinchivinti.

38
 Chai ju Pilato asacmininch:

―Tijuch ju stavasalanti. ―
Juncanch ju Jesús.

Ju Jesús makꞌaxtakcalh laꞌixꞌaninti
Acsni naulh ju ani pus 

alakꞌanchokopa ju israelitanin 

ju gobernador Pilato. Ajunich ju 
yuꞌunch:
―Jantu tuꞌuꞌ iclhitajuni 

ixtalakꞌalhin ju ani lapanac. 39
 Pus 

aquilajuniuch tichi tachꞌinch 
ju aclhinonaꞌ ixmaxtuca ju 
lacapulachꞌin tachi ju aktsꞌiya 
lhilanitꞌatꞌit acsni uyatꞌit ju 
mimborregoꞌan tachi ju chavaich 
cꞌatan. Ja lacꞌasqꞌuinatꞌit ni yuchi 
ju acmaxtulh ju miꞌucxtinꞌan ju 
uxijnan ji israelitanin.

40
 Ju acsnich ixchuxꞌan pꞌas 

talacchivinchokopa. Tajunich ju kꞌai 
ucxtin:
―Jantiyuꞌ ju iclacasqꞌuinau. Yuchi 

ju calacamaconcanaꞌ ju Barrabás.
Pus ju Barrabás va akꞌalhonaꞌ 

ixjunita.

19  Ju acsnich ju gobernador 
Pilato lana lhinaulh 

ixmaxtuca ju Jesús chai lhinaulh 
ixlakanekmaca. 2 Ju ixtaropajni 
ju gobernador tanavinilh 
ixcorona ju Jesús si alhtucunuꞌ. 
Chai tamalacpatanulhch. Chai 
tamalakchꞌinilhch smumu pumpuꞌ 
tachi ixtalakchꞌi ju xalackꞌajin 
ucxtinin. 3 Lacatsꞌiꞌit ixtajunich ju 
Jesús:
―Atsꞌucꞌukꞌalhitꞌi ji xaꞌucxtin 

israelitanin.
Chai slivasalh ixtalacasamai.
4

 Ju acsnich ju gobernador Pilato 
taxtuchokopa ju makspaꞌ. Ajunich 
ju lapanacni:
―Anich iclalhiminitau ni laich 

apꞌucꞌatsꞌayaꞌitꞌit ni jantu tuꞌuꞌ 
talakꞌalhin xaclhitajuni ju ani ya 
lapanac.

5
 Pus ju Jesús lana taxtulh 

ju makspaꞌ. Ixlacpatanunch ju 
ixcorona ju si alhtucunuꞌ. Chai 

XIVAN 18 ,  19



279

ixlakchꞌitach ju smumu pumpuꞌ. 
Chai ju gobernador Pilato ajunich:
―Alaktsꞌintꞌitch ju ani ya lapanac.
6

 Acsni talaktsꞌilh ju xalackꞌajin 
palijni chai ju ixtaropajni pus pꞌas 
talacnaulh:
―Amaqꞌuilhtꞌatꞌich ju lacacurus ju 

anuꞌ lapanac.
Para ju Pilato ajuni:

―Alai uxijnan alhipꞌinchitꞌitch. 
Amaqꞌuilhtꞌachitꞌitch uxijnan. Ju 
quitꞌin jantu tuꞌuꞌ xaclhitajuni ju 
ixtalakꞌalhin.

7
 Chai taꞌakꞌalhtayanalh ju 

israelitanin:
―Ju quijnan alin ju 

quilhamapꞌaksin quincꞌan. Chai ju 
laquilhamapꞌaksin quincꞌan najun 
ni tasqꞌuini ni canilh ju ani ya ni va 
ixnajun ni istsꞌalh Dios junita.

8
 Pus ju Pilato acsni kꞌasmatlh 

ju ani chivinti palai na talhanalh. 
9

 Tanuchokopa aktam ju 
laꞌixpuꞌucxtin chai sacmichokopa 
ju Jesús ni ixtanumachokolhch ju 
yuchi:
―Tꞌas anchach ju xatꞌanachiꞌ.
Para ju Jesús jantu tuꞌuꞌ 

lhakꞌalhtayanalh.
10

 Ju acsnich ju gobernador Pilato 
junich:
―Ja jantu tuꞌuꞌ aqꞌuinlhikꞌalhtꞌayaꞌ. 

Ja jantu cꞌatsꞌai ni alin ju 
quintachaput ni lai aclhinaulh 
ju mimaquilhtaca ju lacacurus. 
Chai alin ju quintachaput ni laich 
acmakꞌalhtaxtun.

11
 Chai akꞌalhtayanalh ju Jesús:

―Jantu lai tuꞌuꞌ xaqꞌuintꞌinavitꞌi 
ni jantu cava Dios ju xalakꞌaꞌi ni 
aqꞌuimamakꞌalhkꞌajniyaꞌich. Chai 
ju quitꞌin yuchi iclhijunan ni 
palai kꞌai talakꞌalhin ju lhiꞌan ju 

xaquimakꞌaxtꞌakꞌa ju lamimacni. 
Palai jantu ju uxintꞌi.

12
 Pus ju acsnich ixnajunch 

ju gobernador Pilato ni lai 
caꞌixmakꞌalhtaxtulh ju Jesús. Para 
ju israelitanin pꞌas ixtajuni ju 
Pilato:
―Ni amakꞌalhtꞌaxtꞌuyaꞌ ju ani 

ya lapanac pus jantu ixꞌamigoꞌat 
ju César ju xakꞌai tucan 
lamilhiꞌuxijnan ju romanonin 
untꞌatꞌit. Ju va kꞌaya kꞌostayai chai 
cajumputulh kꞌai ucxtin chux ju 
lacatꞌun pus ixtꞌalaxcaich junita ju 
César.

13
 Chai ju gobernador Pilato 

acsni kꞌasmatlh junima chivinti 
pus maxtuchokopa makspaꞌ 
ju Jesús. Tavi lacapuꞌucxtin 
junta ixmamacanta cemento. 
Lacalhihebreo ju anch ixjuncan 
Gabata. 14

 Pus ju ixlhicutanch 
ixtapasata ju ixlaccꞌatanitꞌan 
ju israelitanin acsni taꞌulh 
ju ixborregoꞌan. Chai acsni 
tuncunchokolh acsnich ju 
makꞌosaspitlh ju Jesús ju Pilato. 
Chai ju israelitanin vachuꞌ acsnich 
ju ixtalakasilakꞌoxiꞌulai ju 
ixvaitiꞌan ni paꞌastacni cajunaꞌ ni 
catuncunchokoyaꞌ. Pus vatsꞌisin 
tsucucalh makꞌosaspitca ju Jesús. 
Chai ju Pilato chani ajuni ju 
israelitanin:
―Alaktsꞌintꞌitch ju xakꞌai 

miꞌucxtinꞌan.
15

 Para ju yuꞌunch pꞌas tanaulh:
―Amakꞌosutꞌich. Amaqꞌuilhtꞌatꞌich 

ju lacacurus.
Chai ju Pilato ajunich ju 

lapanacni:
―Ja acmaquilhtayaꞌ ju 

miꞌucxtinꞌan ju lacacurus.

Taꞌakꞌalhtayanalh ju xalackꞌajin 
palijni:
―Matiꞌ apumatam quiꞌucxtin 

quincꞌan. Va yuchi ju César.
16

 Pus ju Pilato acsnich ju 
makꞌaxtaklh ju Jesús laꞌixmacaꞌan 
ju lapanacni ni catamaknilh ju 
Jesús. Taꞌamaklhtayanalh ju Jesús. 
Talhiꞌalhch.

Tamaquilhta ju laꞌiscurus 
chai tamakni ju Jesús

17
 Chai tamakxkꞌokꞌalh ju 

iscurus ju Jesús. Talhiꞌalhch junta 
ixjuncan Aktsulh. Ju lacalhihebreo 
ixjuncan Gólgota. 18

 Anchach ju 
tamaquilhtachalhch ju Jesús chai 
ju aliꞌinch ixtꞌiyunꞌan. Ju pumatam 
laꞌixlhicana ju maquilhtacalh 
laꞌiscurus chai ju apumatam 
laꞌixlhimacx ju maquilhtacalh 
ju laꞌiscurus. Chai ju Jesús 
tamaquilhta laꞌixlacaitati. 19

 Ju 
gobernador Pilato tsꞌoklh lakatam 
chivinti. Lhinaulh ixmucꞌanica 
laꞌisꞌaktsulh ju iscurus ju Jesús. Ju 
anuꞌ atsꞌoknut ixnajun: “Yuchi ju 
Jesús amachakaꞌ Nazaret. Yuchi 
ju kꞌai ixꞌucxtinꞌan ju israelitanin”. 
20

 Na lhu israelitanin ju ixtalaktsꞌin 
junima chivinti ni vanin ixvi ju 
lakꞌachakꞌan junta ixquilhtai ju 
Jesús. Ju anuꞌ chivinti istsꞌokcanta 
lacalhihebreo chai lacalhigriego 
chai lacalhilatin. 21

 Ju xalackꞌajin 
ixpalijni ju israelitanin tajunich ju 
gobernador Pilato:
―Jantu atsꞌoktꞌi ni yuchi ju 

ixꞌucxtinꞌan ju israelitanin. Palai 
kꞌox ni canaulh: “Ju ani ya ixnajun 
ni xaꞌucxtin israelitanin ixjunita”.

22
 Chai akꞌalhtayanalh ju Pilato. 

Ajunich:

―Ju tuchi xacꞌatsꞌoknun yuchach.
23

 Ju taropajni acsni tamaquilhta 
ju laꞌiscurus ju Jesús tasacnilh 
ju ixlacpumpuꞌ ju Jesús junta 
ixmamanicanta. Chai ni lakatꞌatꞌi 
ixjunita ju ixpumpuꞌ pus 
lakatamin talhiꞌalh ju pumatamin 
taropajni. Chai vachuꞌ ixꞌalin 
lakatam ju ixpumpuꞌ ju Jesús 
ju jantu isputsꞌapancanta. Lana 
va chunch ixlhinavicanta. Tachi 
ju va ixmakꞌanchꞌich. 24

 Chai 
talaclajunich ju sia yuꞌunch ju 
anuch taropajni:
―Jantu catipukꞌexvi ju ani 

pumpuꞌ. Alai va calhilaslajvi. 
Catasuyach tichi chavaich ixꞌanuch 
cajunaꞌ.

Ni chunch ju tanaulh pus 
uctaxtulh ju atsꞌoknut junta chani 
najun: “Pumatamin lhiꞌalh ju 
quimpumpuꞌ. Chai ju lakatam 
quimpumpuꞌ talhilaslajlh”. Pus 
chunchach talalh ju taropajni.

25
 Ju ixnatich ju Jesús chai 

ju ixlakꞌauch ju ixnati ju 
ixtalakasilakꞌoxiꞌulai ju ixvaitiꞌan 
ni paꞌastacni cajunaꞌ ni Cleofas chai 
ju Malia amachakaꞌ Magdala vanin 
ixtayanalh junta ixmucꞌacanta 
laꞌiscurus ju Jesús. 26

 Ju Jesús 
acsni laktsꞌilh ju ixnati chai ju 
ixtamamakaꞌun ju na ixmapaini 
ni vanin ixtayanalh pus junich ju 
ixnati:
―Quinati yuchach ju ani ju 

mintsꞌalh ju chavai.
27

 Astan junich ju ixtamamakaꞌun:
―Yuchach ju ani ju minati ju 

chavai.
Pus tus acsni avilhchan ju 

anuꞌ ixtamamakaꞌun ju Jesús 
malhistacnilh ju ixnati ju Jesús.

Nilh ju Jesús
28

 Chai acsnich ju cꞌatsalhch ju 
Jesús ni ixnavikꞌota tachi chun ju 
lhichꞌalhcat ju ilhcanita ju ixpai pus 
naulh:
―Na icquicxixtach.
Chunchach ju naulh ni 

capuꞌuctaxtulhch ju atsꞌoknut.
29

 Pus ju taropajni ixtaꞌulata tam 
xalu ju tuꞌuꞌ tachi ju axvicnit. Pus 
ju acsnich lana tacatanchꞌimucalh 
laꞌixquincatiꞌ achꞌitin ju hisopo 
juncan ju tuꞌuꞌ tachi pꞌulhulh 
panimac. Chai tamalaktanunilh 
ju axvicnit. Chai talhiꞌanilh 
laꞌixquilhni ju Jesús. 30

 Ju Jesús 
acsni quilhcꞌatsalhch ju anuꞌ tachi 
axvicnit naulh:
―Uctaxtukꞌolh ju chavai.
Lana lilek navilh ju isꞌaktsulh 

chai acsnich ju nilh.

Laꞌixlhipakꞌaxtiꞌ 
ilhtokꞌonicanta ju Jesús

31
 Ju acsnich ixlakasiꞌulacan 

ju ixtaxtokniꞌan ju israelitanin 
ixlacata ju avilhchan paꞌastacni. 
Pus ju yuꞌunch jantu talacasqꞌuilh 
ni va catamakatunculh ju lacacurus 
ju ixpumatꞌutuꞌan ni paꞌastacni 
cajunaꞌ ni catuncunaꞌ. Chai ju 
anuꞌ avilhchan paꞌastacni kꞌai 
cꞌatan cajunaꞌ. Pus talhitapaininilh 
ju gobernador Pilato ni 
calaktekꞌenicalh ju ixchꞌajaꞌan ju 
anuꞌ ixpumatꞌutuꞌan lapanacni ju 
ixtaquilhtananch ju lacacurus. Ju 
chunch lai palai vatsꞌalhti kꞌox 
cataniyaꞌ chai ni lai caꞌapꞌuxcalh. 
32

 Pus ju taropajni acsni tachaꞌalh 
junta taquilhtananch ju anuꞌ 
lapanacni pus pꞌulhnan tatekꞌenilh 

ju ixchꞌajaꞌ ju pumatam. Vana 
chunch tanavipa ju apumatam ju 
anuꞌ ju ixꞌatꞌamaquilhtacanta ju 
Jesús. 33

 Para acsni talakꞌalh ju 
Jesús junta ixquilhtai talaktsꞌilh 
ni ixnitach ju yuchi. Pus jantu 
tachꞌantekꞌelh ju yuchi.

34
 Para ju pumatam taropa lana 

lhtokꞌonilh laꞌixpakꞌaxtiꞌ ju Jesús 
laꞌislansa. Pus lana taxtunilh ju 
ixꞌacꞌalhni. Va lhiya ju xcan. 35

 Pus 
ju quitꞌin iclaktsꞌilhch chai quitꞌin 
icnajun tuchi tapasalhch. Chai ju 
tuchi icnajun stavasalanti. Chai 
ju quitꞌin kꞌoxich iccꞌatsai. Chai 
iclajunau ju stavasalanti ni lai 
apꞌulacꞌaꞌiyaꞌitꞌit vachuꞌ ju uxijnan. 
36

 Junima taxtokni chunchach 
ju navicalh ni chunchach ju 
capuꞌuctaxtuyaꞌ ju atsꞌoknut junta 
chani najun: “Ju yuchi jantu 
catitekꞌenicalh ju ixꞌalucutni”. 
37

 Vachuꞌ chani najun ju alakatam 
atsꞌoknut: “Catalaktsꞌinach ju 
xatalhtokꞌoich”.

Ju Jesús macnucalh
38

 Pus ju José amachakaꞌ 
Arimatea ixtamamakaꞌun ixjunita 
ju Jesús. Para va jantu ixlacasqꞌuin 
ni cacꞌatsacalh ni va ixꞌatalhoni ju 
xalackꞌajin istꞌaꞌisraelitanin. Para 
acsni tapasakꞌolhch ju ani taxtokni 
pus ju yuchi alh tapainininiꞌ ju 
gobernador Pilato ni laich capꞌuxlh 
ju ixlacatuna ju lijunto Jesús. Chai 
ju Pilato lacasqꞌuinilh. Chai ju 
José lana alh pꞌuxnuꞌ ju ixlacatuna 
ju lijunto Jesús. 39

 Chai vachuꞌ 
makachꞌakꞌokꞌanalh ju Nicodemo. 
Yuchi ju quitꞌachivinilh tsꞌis ju 
Jesús. Ixlhiꞌantach ju pokxni ju 
na cꞌus ixꞌacamin. Ixlhinavicanta 

ju xaqꞌuiu mira chai ixlhiya 
ixkꞌalhchat ju xaqꞌuiu aloes. Tachi 
lakapꞌuxamcau kilo istatsꞌinqꞌuita. 
40

 Pus tapꞌuxlich ixlacatuna ju 
lijunto Jesús. Chai acsni ixtatꞌajun 
lakapachꞌinin ju lacalhman pumpuꞌ 
pus ixtalacamucꞌaꞌantach ju anuꞌ 
alakꞌoxinti pokxni ni chunchach 
ju ixtalhilanitach ju israelitanin 
acsni ixtalamacnuich. 41

 Junta 
ixmaquilhtacantach ju Jesús 
ixꞌalin lakatam puꞌolivos. Chai ju 
anch lacapuꞌolivos ixꞌalin junta va 
lhucucu ixjunita lactalhpa. Ju anch 
jantucaꞌ tavanan ixmamacanta 
ixlacatuna xamatiꞌ. 42

 Pus anch ju 
makꞌacalh ixlacatuna ju lijunto 
Jesús ni vanin ixvi ju anuꞌ junta 
lhucucu lactalhpa ixjunita. Va 
istasokꞌoi ni ixchimputun ju hora 
acsni jantu lai ixtachꞌalhcatnan ju 
israelitanin ni paꞌastacni cajunaꞌ.

Lokꞌonchokolh ju Jesús

20  Pus ju lacalhitumincu 
ju Malia amachakaꞌ 

Magdala taxtulh ju lakꞌachakꞌan. 
Na vatsꞌisin ixjunita. Istsꞌistacaꞌ 
lacatsꞌunin acsni chaꞌalh junta 
ixmamacanta ixlacatuna ju 
lijunto Jesús. Pus laktsꞌilh ju 
chiux ni ixmakꞌosucantach. 2 Pus 
ju yuchi lana atsꞌalaminchokolh 
lakꞌachakꞌan. Quilaktsꞌilh ju 
Simón Pitaluꞌ chai ju akꞌantam 
ixtamamakaꞌun ju Jesús ju na 
ixmapaini. Chai ajunich:
―Makꞌosucantach ju ixlacatuna 

ju lijunto quiꞌucxtinꞌan junta 
ixmakꞌacanta. Jantu iccꞌatsayau ta 
anchach ju xalhiꞌancan.

3
 Chai lana tꞌataxtulhch ju 

Pitaluꞌ ju ixtꞌatamakaꞌun. Taꞌalh 

laktsꞌinin junta ixmakꞌacanta ju 
ixlacatuna ju lijunto Jesús. 4 Chai 
lana pꞌas ixtaꞌatsꞌalaꞌanta. Para 
ju anuꞌ pumatam ixtamamakaꞌun 
ju Jesús palai vatsꞌalhti chaꞌalh. 
Astan chaꞌalh ju Pitaluꞌ. 5 Pus ju 
pꞌulhnan chaꞌalh ni lhan tantama 
talacnu pus va yuchi ju laktsꞌilhch 
ju ixpulakapachꞌicanta ju Jesús ni 
va yuchi ju ixma. Para ju yuchi 
jantu tanulh. 6 Chai chinchalh 
chavai ju Simón Pitaluꞌ ni yuchi 
ju ixtꞌalataimatach ju pꞌulhnan 
chaꞌalh. Pus ju yuchi lana tanu 
junta ixmamacanta ju ixlacatuna 
ju lijunto Jesús. Vana va yuꞌ ju 
laktsꞌimpa ju ixpulakapachꞌicanta 
ju Jesús ni va yuchi ju ixma. 
7

 Vachuꞌ laktsꞌilh ju pumpuꞌ ju 
ixpulakapachꞌinicanta isꞌaktsulh 
ju Jesús. Ju yuchi jantu vanin 
ixtꞌama ju lhman pumpuꞌ. Lacatam 
ixpachꞌiꞌulacanta. 8 Acsnicaꞌ 
ju tanulh ju anuꞌ pumatam 
ixtamamakaꞌun ju Jesús ju 
pꞌulhnan ixchaꞌanta. Chai acsni 
laktsꞌilhch ju yuchi pus lana lacaꞌi 
ni vasalh ixlokꞌonchokota ju Jesús. 
9

 Va jantucaꞌ kꞌox ixtamachakxai ju 
atsꞌoknut junta najunch ni tasqꞌuini 
ni cataꞌacxtuchokoyaꞌ ju Jesús 
junta ixmakꞌacanta ixlacatuna. 
10

 Ju acsnich ju ixꞌalacmamakaꞌui 
ju Jesús lana taꞌanchokolh 
laꞌixlacchakaꞌan.

Ju Jesús talacasunilh ju 
Malia amachakaꞌ Magdala

11
 Pus ju yuchi ju Malia va makspaꞌ 

ixya. Vanin junta ixmakꞌacanta 
ju ixlacatuna ju lijunto Jesús. Va 
ixkꞌalhuyalhch. Chai acsni ixtꞌajun 
kꞌalhunuꞌ pus talacnu ju pulacni 

junta lhucucu lactalhpa. 12
 Chai 

laktsꞌilh pumatꞌui anquilhnin 
ju ixtavilanalh. Ixtalakchꞌita 
lacxnapapa ixpumpuꞌan. Ju 
pumatam ixvi junta ixlacpatai ju 
lijunto Jesús. Chai ju pumatam 
ixvi junta ixchꞌanꞌanta ju Jesús. 
13

 Tajunich ju Malia:
―Chakoꞌulh tꞌas ni va 

kꞌalhumpꞌalai.
Ju Malia ajunich acsni akꞌalhtailh 

ju anquilhnin:
―Pus va talhiꞌalhch ju lijunto 

quiꞌucxtin chai jantu iccꞌatsai ta 
anchach ju xatalhiꞌan.

14
 Acsni alactꞌachivinkꞌolh ju 

anuch anquilhnin ju Malia pus 
talakaspꞌitlich chai laktsꞌilh ni 
vanin ixya ju Jesús. Para jantu 
ismispai ni yuchi cava. 15

 Ju Jesús 
junich ju Malia:
―Chakoꞌulh tꞌas ni va 

kꞌalhumpꞌalai. Tis chavaich ju 
pꞌuxcꞌaꞌui.

Pus ju Malia va naulh 
laꞌixꞌalhunut ni ca va islhistacnaꞌ ju 
anuꞌ puꞌolivos. Chai junich:
―Cumpari ni uxintꞌi ju xalhipꞌin 

aqꞌuiꞌunch tas anchach ju 
xalhichꞌipꞌin ju ixlacatuna ju lijunto 
Jesús. Aclhiꞌanach.

16
 Ju Jesús junich:

―Malia.
Pus ju Malia ni talakaspꞌitchokolh 

xakꞌala lacalhihebreo chai juni:
―Raboni.
Ju chunch nomputunch: 

“Quiꞌamamakaꞌunuꞌ”.
17

 Ju Jesús junich:
―Tun aqꞌuilacꞌachꞌapꞌa ni 

jantucaꞌ icꞌan laktsꞌiniꞌ ju quimpai. 
Para apꞌinchich alaktsꞌiniꞌ ju 
quilhiꞌalakꞌavin. Aꞌunchich ni 

acꞌanaꞌ laktsꞌiniꞌ ju quimpai chai ju 
mimpaiꞌan Dios. Acꞌanaꞌ laktsꞌiniꞌ ju 
quiDios chaich ju miDiosꞌan.

18
 Pus lana anchokolh ju 

lakꞌachakꞌan ju Malia amachakaꞌ 
Magdala. Chai acsni chaꞌalh chani 
alacjunich ju ixꞌalactꞌatamakaꞌui:
―Iclaktsꞌilhch ju quiꞌucxtinꞌan. 

Chai yuchi ju xaquijuni ni 
aclajunau ju ani chivinti.

Ju Jesús atalacasunilh 
ju ixꞌamamakaꞌui

19
 Ju acsnich lhitumincu 

ixjunita. Chai acsni tokꞌoxalhch 
ju anuꞌ avilhchan pus 
ixtamalacchokꞌotach junta 
ixtatanumanalh ju ixꞌamamakaꞌui 
ju Jesús ni va ixtatalhonich ju 
xalackꞌajin istꞌaꞌisraelitanin. Chai 
acsni chincha ju Jesús jantu 
maklhtꞌekꞌa ju lacamalhtich. 
Para ni talhicꞌatsanalh yalhch 
laꞌixlacaitat junta ixtavilanalhch ju 
ixꞌamamakaꞌui. Chai ajunich:
―Jantu calacꞌalh ju miꞌalhunutꞌan 

ju uxijnan.
20

 Acsni naulh ju ani pus 
alacmalacasunilh ju ixmacaꞌ chai 
laꞌixpakꞌaxtiꞌ junta ixlaccꞌatsanich. 
Chai ju ixꞌamamakaꞌui 
na talackꞌachalhch acsni 
talaktsꞌinchokolh ju ixꞌucxtinꞌan 
Jesús. 21

 Aktam ajunchokopa ju 
Jesús:
―Jantuch calacꞌalh ju 

miꞌalhunutꞌan. Tachi ni 
quimalakachachilh ju quimpai 
pus vachuꞌ chunch ju quitꞌin 
iclamalakachayauch ju uxijnan ju 
laquilhichꞌalhcat.

22
 Acsni naulh ju chunch pus lana 

asunulh. Ajunich:

―Amaklhtꞌayanantꞌitch ju 
Spiritu Santu. 23

 Ni xamatiꞌ 
amacꞌacxaniyaꞌitꞌit ju ixtalakꞌalhin 
pus macꞌacxanicantach. Ju jantu 
amacꞌacxaniyaꞌitꞌit uxijnan pus 
jonkꞌalhitach ju ixtalakꞌalhin.

Ju Tumax jantu ixlacaꞌi
24

 Para ju Tumax ju ixjuncan 
Cuate ju ixlhipumacautꞌuich 
ixjunita jantu ixmakvi acsni 
quilalh ju Jesús. 25

 Ju aliꞌin 
ixtamamakaꞌunti ju Jesús tajunich 
ju Tumax:
―Iclaktsꞌiuch ju quiꞌucxtinꞌan.
Para ju yuchi alhikꞌalhtailh:

―Ni jantu iclaktsꞌini ju 
laꞌixlacmacaꞌ junta ixlactanumanilh 
ju cravos chai ni jantu icmanuni 
ju quinkꞌelilimacaꞌ junta 
ixlactanumanilh ju cravos chai 
ni jantu laquimacaꞌ quiꞌakstu 
ju acchꞌapanichokolh junta 
ilhtokꞌonicanta ju laꞌixpakꞌaxtiꞌ pus 
jantu iclacaꞌi.

26
 Ju ixlhimixtujunch junchokolh 

aktam va lakputam ixtavilanampa 
ju lacachakaꞌ ju ixꞌamamakaꞌuich 
ju Jesús. Chai ju Tumax ixvilhch 
vachuꞌ anch. Chai ixtamalacchajuta. 
Chai chinchokopa ju Jesús chai 
vana va chun navichokopa. Jantu 
maklhteka ju lacamalhtich. Para 
ni talhicꞌatsanalh yachokopalhch 
laꞌixlacaitat junta ixtavilanalh. 
Ajunich:
―Jantuch calacꞌalh ju 

miꞌalhunutꞌan.
27

 Chai lanach juncan ju Tumax:
―Amanutꞌich ju minkꞌelilimacaꞌ 

ju laquilacmacaꞌ junta ixtanun 
ju cravos. Alaktsꞌinaꞌich. 
Chai amakpꞌitꞌich ju lhiꞌani. 

Atꞌamacnutꞌich ju lhilaquimpakꞌaxtiꞌ 
junta iclhtokꞌonicanta. Jantu 
na pꞌas anavitꞌi ju miꞌalhunut. 
Alacꞌaꞌitꞌi ju tuchꞌi uncꞌan.

28
 Ju acsnich ju Tumax 

akꞌalhtayanalh. Junich ju Jesús:
―Quiꞌucxtinꞌat chai quiDiosꞌat.
29

 Ju Jesús junich:
―Ju uxintꞌi ji Tumax va acsnicaꞌ 

ju lai lacꞌaꞌi ni xaqꞌuilakꞌalaktsꞌinch. 
Para palai takꞌachan ju yuꞌunch 
mas jantu quintalakꞌalaktsꞌinta para 
talacaꞌich. ―Juncanch ju Tumax.

Yuchi lhitsꞌokcanta ju ani 
chivinti ni laich calacaꞌicalh

30
 Pus slivasalh na lhu 

ixpulacaꞌican navilh ju Jesús 
laꞌixꞌucxlacapuꞌan ju ixꞌamamakaꞌui. 
Para jantu si tsꞌokkꞌocanta ju ani 
lacaꞌalhiqui. 31

 Para ictsꞌokꞌulata 
ju ani ni apꞌulacꞌaꞌiyaꞌitꞌitch ni 
Jesús yuchi ju Cristo ju ixnoncan 
camalakachatachilh ju Dios. Chai 
apꞌulacꞌaꞌiyaꞌitꞌit ni yuchi istsꞌalh 
Dios junita. Chai caꞌalinach ju 
miꞌatsucuntiꞌan jonkꞌalhita ni 
alhilacꞌapꞌinaꞌitꞌit ju yuchi.

Ju Jesús atalacasunilh 
ixpumatujunꞌan ixꞌamamakaꞌuta

21  Astan acsni 
atalacasunichokolh 

ju Jesús ju ixꞌamamakaꞌui ju 
laxaꞌatantsꞌin Tiberias pus 
chanich lhiꞌucxꞌalh. 2 Kꞌaixtam 
ixtavilanankꞌo ju Simón Pitaluꞌ 
chaich ju Tumax ju ixjuncan Cuate 
chaich ju Natanael amachakaꞌ 
Caná lhiGalilea chai ixtꞌiyunꞌan 
istsꞌalan ju Zebedeo chaich ju aliꞌin 
ixtꞌiyunꞌan ixꞌamamakaꞌui ju Jesús. 
3

 Ju Simón ajunich:

―Acꞌanaꞌ chꞌapanaꞌ ju pamata.
Chai ju aliꞌin tanaulhch:
―Aclatꞌaꞌanau vachuꞌ ju quijnan.
Pus talatꞌaꞌankꞌo. Tatajulh 

lacabarco. Para ju anuꞌ atatsꞌisni 
jantu tuꞌuꞌ tachꞌapalh. 4 Acsni 
ixtꞌajun tuncuntilanaꞌ pus ju Jesús 
tayacha laꞌixquilhtuꞌ ju atantsꞌin. 
Para ju ixꞌamamakaꞌui jantu 
ixtamispai ni yuchi cava ju Jesús. 
5

 Ju Jesús ajunich:
―Tsꞌalan ja chꞌapꞌatꞌitch 

lacatsꞌunin ju pamata.
Taꞌakꞌalhtayanalh ni matiꞌ. 6 Pus ju 

yuchi ajunilh:
―Amacꞌapꞌitꞌitch ju 

minchꞌokxniꞌan laxalhicana 
ju mimbarcoꞌan. Anch ju lai 
alhitꞌaꞌuyaꞌitꞌit ju pamata.

Pus tamacaꞌalh ju ixchꞌokxniꞌan 
chai jantu lana lai ixtamacutui 
ju chꞌokxni ju lacxcan ni na va 
ixtatsꞌinqꞌuitach ju pamata. 7 Ju 
acsnich ju anuꞌ ixtamamakaꞌun 
ju Jesús ju na ixmapaini junich ju 
Pitaluꞌ:
―Yuchi ju quiꞌucxtinꞌan.
Pus ju Simón Pitaluꞌ acsni 

kꞌasmatlh ni najuncalh ni 
ixꞌucxtinꞌan pus lana lakchꞌichokolh 
ju ixpumpuꞌ ni va ixmaxtutach 
ju lakatam ixpumpuꞌ. Lana taju 
lacxcan. Makꞌanxqꞌuivitnitacutlh. 
8

 Junta mactai amacontilalh ju 
ixtꞌaꞌalhtanin jantuch makat 
ixjunita ju lakꞌakxixni. Va 
tachi tam cientos metro. Pus 
ju aliꞌin ixtꞌaꞌalhtanin ju Pitaluꞌ 
tapumilh ju ixbarcoꞌan ni va 
ixtapuxakꞌamalhimintach ju 
ixchꞌokxniꞌan ni na lhuch ixtanun 
ju pamata. 9 Chai acsni tavanan 
tatacutcha ju laꞌixquilhtuꞌ atantsꞌin 

pus talaktsꞌilhch ju lacaꞌayakꞌanaꞌ 
ni tampꞌutꞌach kꞌantam pamata. 
Vachuꞌ talaktsꞌilh ju vati. 10

 Chai ju 
Jesús ajunich:
―Alhitꞌatꞌitch ju aliꞌ pamata ju 

xachꞌapꞌayatꞌit chavai.
11

 Pus lana taju ju Simón Pitaluꞌ 
ju lacabarco chai taxakꞌamacutulh 
ju ixchꞌokxniꞌan. Na lhu ixtanun 
ju lackꞌai pamata. Ixchaꞌanta 
tam cientos a cincuenta y tres 
pamata. Para mas na lhu ju ixtanun 
ju pamata jantu talackꞌexlh ju 
chꞌokxni. 12

 Ju Jesús ajunich ju 
ixꞌamamakaꞌui:
―Asokꞌotꞌitch. Caꞌuch.
Pus jantu xamatiꞌ ju laich 

cajunilh: “Tis chavaichꞌat” ni 
ixtacꞌatsaich ni ixꞌucxtinꞌan 
ixjunita. 13

 Chai ju Jesús milh junta 
tꞌampꞌucanta ju pamata. Macutulh 
ju vati chai axtaknilh. Vachuꞌ 
axtaknilh ju pamata.

14
 Pus ju ani ixlhikꞌalhpaktꞌutuch 

ju atalacasunilh ju Jesús 
ju ixꞌamamakaꞌui acsni 
ixtaꞌacxtuchokotach junta 
ixmacnucanta.

Alhistꞌactꞌich ju quilapanacni 
ju tachi borregojni tajunita

15
 Acsni tavailh pus ju Jesús 

junich ju Simón Pitaluꞌ:
―Simón istsꞌalh Jonás ja palai 

qꞌuimapꞌaini ju uxintꞌi. Ja palai 
jantu ju ani tavilanalh.

Ju Pitaluꞌ junich ju ixꞌucxtin:
―A. Kꞌoxich cꞌatsꞌai ni 

icmapainiyan ji quiꞌucxtin.
Chai juncanch ju Pitaluꞌ:
―Amalanitꞌich ju quinchivinti 

ju lapanacni ju quintalhilacaꞌan. 
Ju yuꞌunch chunch tajunita 

tachi ju tuꞌuꞌ askꞌatꞌa borregojni. 
Na tamaktasqꞌuini ni xamatiꞌ 
caꞌamasunilh ju kꞌox atsucunti.

16
 Junchokopa ju ixlhipaktꞌuich:

―Simón istsꞌalh Jonás ja qꞌuimapꞌaini.
Pus ju Pitaluꞌ jumpa ju ixꞌucxtin:

―Ju uxintꞌi kꞌoxich cꞌatsꞌai ni 
icmapainiyan ji quiꞌucxtin.

Junchokopa:
―Pus alhistꞌactꞌich ju lapanacni ju 

quintalhilacaꞌan. Ju yuꞌunch chunch 
tajunita tachi ju tuꞌuꞌ borregojni 
ju tamaktasqꞌuini ni xamatiꞌ 
caꞌalhistaclh.

17
 Junchokopa ju ixlhipaktꞌutu:

―Simón istsꞌalh Jonás ja 
qꞌuimapꞌaini.

Pus ju acsnich na amakꞌaninilh 
ju Pitaluꞌ ju ixlhipaktꞌutuch acsni 
quilhasacmi ju Jesús ni ixmapaini. 
Chai junich:
―Ju uxintꞌi ji quiꞌucxtin 

cꞌatsꞌakꞌoꞌui tachi chun ju taxtokni. 
Kꞌoxich cꞌatsꞌai ni icmapainiyan.

Pus junich ju Jesús:
―Amalanitꞌich ju quinchivinti ju 

lapanacni ju quintalhilacaꞌan. Ju 
yuꞌunch tachi quimborregojni tajunita. 
18

 Slivasalh ju icjunan. Acsni palaicaꞌ 
askꞌatꞌa ixꞌunitꞌa pus va miꞌakstu 
ixlakchꞌi ju mimpumpuꞌ. Chai mas 
vanta anch ju ixpꞌimpꞌutꞌunch 
ixpꞌinch. Para acsni papaꞌ aꞌunaꞌ 
achꞌixaꞌ ju mimacaꞌ chai akꞌantam 
camalakchꞌiniyan chai calhiꞌanan 
junta jantu pꞌimpꞌutꞌun.

19
 Pujunicalh chunch ju Pitaluꞌ ni 

va ixmamachakxanicanch tuchi 
aninti ju capumalacasuyaꞌ ju 
Pitaluꞌ ni Dios ju xakꞌai. Chai acsni 
nonkꞌo ju Jesús ju ani pus junich 
ju Pitaluꞌ:
―Aqꞌuinchꞌakꞌokꞌach.

Na ixmapainicanta ju 
ixꞌamamakaꞌunti ju Jesús

20
 Ni talakaspꞌitlh ju Pitaluꞌ laktsꞌilhch 

ju ixtꞌatamamakaꞌun ju na ixmapainich 
ju Jesús ni ixꞌachꞌakꞌokꞌanantach vachuꞌ. 
Yuchi ju anuꞌ ju vanin ixtꞌatapakstitama 
ju Jesús acsni tavailh. Chai yuchi 
ju quilhasacmi acsni tavanan 
junilh: “Quiꞌucxtin tis chavaich ju 
camakꞌaxtꞌakꞌan”. 21

 Ju Pitaluꞌ acsni 
laktsꞌilh ju ixꞌachꞌakꞌokꞌanan pus junich 
ju Jesús:
―Quiꞌucxtin ju ani minta tijuch ju 

canaviyaꞌ.
22

 Ju Jesús lhakꞌalhtayanalh:
―Pus ni va aclacasqꞌuilh ni 

catamacaulh ju yuchi tus acsni 
acminchokoyaꞌ pus ju anch 
jantu mincuenta. Ju uxintꞌi va 
aqꞌuinchꞌakꞌokꞌach.

23
 Yuchi lhiꞌalilh ju chivinti ju sia 

lhiꞌalakꞌavin ni ca jantu catini ju 
anuꞌ pumatam ixtꞌatamamakaꞌunꞌan. 
Para ju Jesús jantu chun naulh ni 
va jantu catini. Va naulh: “Ni va 
aclacasqꞌuilh ni catamacaulh ju 
yuchi tus acsni acminchokoyach 
pus ju anch jantu mincuenta”.

24
 Quitꞌinch ju anuꞌ amamakaꞌunti 

ju ixnoncanch tachi ju va jantu 
actini. Chai quitꞌin ju icnajun ni 
stavasalanti junima taxtokni. Chai 
quitꞌin ju icꞌatsꞌoknunkꞌo tachi chun 
ju ani taxtokni. Chai iccꞌatsayauch ni 
stavasalanti tachi chun ju icnajunta.

25
 Na lhu alin ju aliꞌ taxtokni 

ju navilh ju Jesús. Ni stunin 
xactsꞌokꞌulakꞌota tachi chun ju 
taxtokni pus ca jantu lai ixtilhiva 
ju ani lacamunutpaꞌ ju atsꞌoknut 
junta ixlhaꞌatsꞌoknuncalhch ju 
tuchi navitach ju Jesús. 

Ajunicalh ni caꞌaxtaknicanaꞌ 
ju Spiritu Santu

1  Ju anuꞌ alhiqui ju pꞌulhnan 
icꞌatsꞌoknulh ji Teófilo anch 

ju icnaulh tachi chun ju taxtokni 
ju ixnavich chai ju ixꞌamalaninin 
ju Jesús tus acsni taiꞌulatacha ju 
ixlhichꞌalhcat. 2 Chai chunch ju 
tailhiꞌalh tus acsnich avilhchan 
ju anchokolh ju lactꞌiyan. Ni tucaꞌ 
ixꞌanchokoi ju lactꞌiyan axtaknilh 
ju ixlhamapꞌaksin laꞌixtachaput ju 
Spiritu Santu ju ixtamalakachan 
ju ixꞌalacsacxtutach. 3 Acsni nilh 
ju Jesús pus ju astan ju yuchi 
atalacasunichokolh xalakꞌajun 
ju ixtamalakachan. Tꞌupꞌuxam 
avilhchan na paklhu ju talaktsꞌilh. 
Chai chun ju aputalacasunilh ta yu 
laich catacꞌatsayaꞌ istavasalanti ni 
ixtꞌajun ju yuchi. Chai ixꞌajunich 
ta yu lhinomputun ju Dios 
laꞌisꞌatsucuntiꞌan ju lapanacni.

4
 Pus acsni va kꞌaixtam 

ixꞌalactꞌatavilhcaꞌ alacmapꞌaksi ni 
jantuch catataxtulh ju lakꞌachakꞌan 
Jerusalén para catapacxalh ju 
Spiritu Santu ju xanajun ju xapai 
ni caꞌamacaminiyach. Chai vachuꞌ 
isꞌakstu ju Jesús ixꞌalacjuni ni 

caꞌaxtaknicanaꞌ ju anuꞌ Spiritu 
Santu. 5 Amapꞌastꞌacꞌani ju Jesús 
ni va lacaxcan xaꞌamakpaxanan 
ju Xivan. Chai ajuni ni jantu 
lhu avilhchan ju ixticꞌacx tus 
cataꞌamaklhtayananaꞌ ju yuꞌunch 
ju Spiritu Santu tachi ju aliꞌin 
lapanacni ixtaꞌamaklhtayanan ju 
xcan acsni ixtaꞌakpax.

Ju Jesús anchokolh ju lactꞌiyan
6

 Pus ju yuꞌunch ju 
ixꞌalactꞌatakꞌaixtokta ju Jesús 
taquilhasacmich. Chanich tajuni:
―Quiꞌucxtin ja aquilaꞌaktaijuyau 

ju chavai ni laich 
calhinonchokopalau quiꞌakstuꞌan 
ju laquilacatꞌunꞌan ju quijnanꞌan ju 
israelitanin juntau.

7
 Pus chanich alacjuni ju Jesús:

―Pus ju uxijnan jantu 
milhicꞌatsatꞌan tuchi ju catapasayaꞌ 
ju tamin cꞌata u tamin malhquiyuꞌ. 
Va yuchi ju quimpaiꞌan Dios ju 
canonaꞌ tavananch ju catapasayaꞌ 
ju tuꞌuꞌ. 8 Para acꞌatsꞌatꞌit ju ani. 
Catanuyaꞌ ju lamiꞌalhunutꞌan ju 
uxijnan ju Spiritu Santu chai ju 
yuchi cataꞌaktaijuyan ni jantu 
atꞌalhananaꞌitꞌit. Chai uxijnan 
ju anonaꞌitꞌit ju quilacata ju 

lakꞌachakꞌan Jerusalén chai chux ju 
xaꞌestado Judea chai ju xaꞌestado 
Samaria chai chux ju lacamunutpaꞌ.

9
 Acsni nonkꞌo junima chivinti 

ju Jesús pus talaktsꞌilh ju 
ixtamalakachan ni lhiꞌancalh 
lactꞌiyan. Chai acsni tanulh ju 
lacaꞌataputsꞌi pus jantuch lai 
talaktsꞌilh aliꞌ. 10

 Acsni istaskotutui 
ju lactꞌiyan ni ixꞌantacaꞌ ju 
Jesús pus pumatꞌui anquilhnin 
alactꞌatayalhch ju yuꞌunch. Chai ju 
anuch ixpumatꞌuiꞌan ixtalakchꞌita 
xnapapa ixpumpuꞌan. 11

 Chai chani 
tajuni ju ixtamalakachan ju Jesús:
―Ju uxijnan ji lapanacni 

amachakꞌan Galilea va kꞌaya 
skꞌotꞌutꞌuyatꞌitch ju lactꞌiyan. 
Ju Jesús anchokolh junta 
vilhcha ju ixpai. Para ju ani 
Jesús ju xaꞌanchokoi lactꞌiyan 
lamiꞌalacꞌavantiꞌan vana va 
chunch caminchokopalaꞌ tachi 
ju xalaktsꞌinatꞌit ni xaꞌan ju 
lactꞌiyan. ―Chunch ju ajunicalh ju 
ixtamalakachan ju Jesús.

Sacxtucalh ju Matías ni 
ixꞌokxtapalh cava ju Judas

12
 Pus ju yuꞌunch lana 

tatakꞌalhtajulh ju anuꞌ akstijun 
junta ixchꞌancanta ju qꞌuiu ju 
olivo juncan. Taꞌanchokolh ju 
lakꞌachakꞌan Jerusalén. Pus ju anuꞌ 
akstijun vanin ixlhilaklacaꞌanita ju 
lakꞌachakꞌan Jerusalén. Ixlhimakat 
tachi xaꞌalhtanti va tam pantsꞌiquis. 
13

 Acsni tatanucha ju lakꞌachakꞌan 
Jerusalén taꞌalh ju lacachakaꞌ 
chai tatocꞌalh ju ixlhitantalactꞌui 
junta ixtamatsꞌisqꞌuinta. Ju taꞌalh 
yuchi ju Pitaluꞌ chai ju Jacobo 
chai Xivan, Tilix, Pilipe, Tumax, 

Bartolomé, Mateo, Jacobo istsꞌalh 
ju Alfeo, Simón ju makyuꞌunch 
ixjunita ju cananistanin, chai 
ju Judas ispꞌisekꞌe ju Jacobo. 
14

 Ixchuxꞌan va lakatam ixjunita 
ixꞌatalacpastꞌacꞌatꞌan chai va tachi 
ixtatꞌachivinin ju Dios. Vachuꞌ 
ixꞌalactꞌavi aliꞌin chakolun chai 
ju Malia ixnati ju Jesús chai 
ixꞌapꞌisekꞌen ju Jesús.

15
 Ju ixtatakꞌaixtokta ixtachaꞌanta 

tam cientos a pumapꞌuxam 
lapanacni. Chai ju aktam acsni 
ixtatakꞌaixtokta pus ju Pitaluꞌ taya 
laꞌixlacaitat junta ixtavilanalh ju 
lhiꞌalakꞌavin chai chani ajuni:

16
 ―Quiꞌalakꞌavin aktsꞌiya 

istasqꞌuini ni caꞌuctaxtulh tachi ju 
naulh ju Spiritu Santu laꞌixchivinti 
Dios ju tsꞌokcanta. Ju yuchi juni ju 
David tuchi cajunaꞌ ixlacata ju Judas. 
Yuchi ju apꞌulhnilh ju lapanacni ju 
taquichꞌapalh ju Jesús. 17

 Ju Judas 
ixlhiputekꞌecantau ju quijnan 
chai kꞌaixtam ixtꞌachꞌalhcatnanau. 
18

 Para ju yuchi alactuꞌunulh 
chai laꞌixtalhaja ju ixꞌalactuꞌunti 
tamocalh lakatam lacatꞌun. Pus ju 
Judas ankꞌapatajulh. Lana pupaklh 
ju laꞌixpajan chai tachi chun ixpalu 
taxtunikꞌo. 19

 Pus tacꞌatsakꞌo tachi 
chun ju amachakꞌan Jerusalén. Chai 
ju anuch lacatꞌun tamapakaꞌulh 
laꞌixchivintiꞌan. Tajunich Acéldama 
ni lhitamaꞌucalh laꞌixtapalh 
ixꞌacꞌalhni ju Jesús. 20

 Pus chanich 
ju tsꞌokcanta laxaꞌalhiqui ju Salmos 
junta ma lhichivinincalh ju Judas:

Chach va isꞌakstu taya ju 
ixchakaꞌ chai jantu xamatiꞌ 
catsuculh ju anch.

Chunch ma najun. Chai alacatam 
ma chani najun:

Chach tanuchokolh apumatam 
laꞌixlhichꞌalhcat.

Chunch ma najun junta tsꞌokcanta.
21

 Pus ixlhiyuchi tasqꞌuini 
ni casacxtuyau pumatam ju 
ixꞌokxtapalh cajunaꞌ. Casacxtuyau 
sia yuꞌunch ju kꞌaixtam 
xaquintatꞌaꞌalhtananan acsni 
ixtꞌajuncaꞌ ju quiꞌucxtinꞌan Jesús 
laquilhiquijnanꞌan. 22

 Casacxtuyau 
sia yuꞌunch ju quintatꞌaꞌalhtanantan 
tus acsni ixꞌamakpaxanan ju 
Xivan tus acsnich avilhchan acsni 
amaklhtayananchokocalh ju Jesús 
ju lactꞌiyan laquiꞌalacꞌavantiꞌan. 
Ju chunch ju yuchi vachuꞌ 
aquintatꞌanonan ni lokꞌonchokolh ju 
Jesús. ―Chunch ju naulh ju Pitaluꞌ.

23
 Pus tasacxtulh pumatꞌui. 

Pumatam ixjuncan José. Ju yuchi 
vachuꞌ ixjuncan Barsabás chai Justo. 
Ju apumatam ixjuncan Matías. 
24

 Chai tatꞌachivinilh ju Dios. Chani 
tajunich:
―Quiꞌucxtin ju uxintꞌi ni 

lai laktsꞌinkꞌoꞌui ju lakatamin 
alhunut pus aquilamasuniuch 
tamalhch ju sacxtꞌutꞌach ju ani 
tayanalh pumatꞌui lapanacni. 
25

 Aquilamasuniuch tamalhch 
ju sacxtꞌutꞌach ju uxintꞌi ni 
mintamalakachan cava chai 
caꞌamaklhtayanalh ju laꞌixlhitai 
ixjunita ju Judas. Ju Judas ni 
taxtulh ni va alactuꞌunulh chai 
ankꞌalhi ju lacajipi junta aktsꞌiya 
istasqꞌuini ni caꞌalh. ―Chunch ju 
tajuni ju Dios.

26
 Pus taꞌulalh ixtapakaꞌutꞌan 

lacaꞌalhiqui chai tasacxtulh 
ju ixtapakaꞌut ju Matías. Pus 
lhilaktsacalh pumacautꞌui ju 
ixtamalakachan ju Jesús.

Alakmilh ju lapanacni 
ju Spiritu Santu

2  Alin ixcꞌatanꞌan ju israelitanin 
ju Pentecostés juncan. Pus 

acsni chilh ju anuch cꞌatan va 
chꞌanxtam ixtavilanalh ixchuxꞌan 
ju ixtalhilacaꞌanta ju Jesús. 2 Chai 
acsni talhicꞌatsanalh takꞌasmatlh 
tachi ju va pꞌas ixminta ju un. 
Mincha lactꞌiyan chai kꞌasmatcalh 
chux ju lacachakaꞌ junta 
ixtavilanalh ju yuꞌunch. 3 Ju acsnich 
talaktsꞌilh lhu tuꞌuꞌ tachi ju jipi chai 
lhvakpitsilh chai tavilh laꞌixꞌucxni 
ixlacatunaꞌan ju pumatamin 
ixtavilanalh anch. 4 Chunch 
ju putanulh ju Spiritu Santu 
laꞌixꞌalhunutꞌan ni calhinonkꞌoyaꞌ 
laꞌisꞌatsucuntiꞌan. Chai lana laich 
ixtachivinin ju chivinti tachi ju 
tachivinin aliꞌin lapanacni. Chunch 
ju tachivinilh tachi ju ajuni ju 
Spiritu Santu.

5
 Pus ju acsnich ju lakꞌachakꞌan 

Jerusalén ixtavilanalh ju 
israelitanin. Ju yuꞌunch 
na ixtalhilacaꞌanta ju Dios. 
Ixtataxtutacha tachi chun ju 
lacatꞌun ju alin ju ani lacamunutpaꞌ. 
6

 Chai acsni takꞌasmatlich 
ni na ixlacchivincanch pus 
tatakꞌaixtoklh lhu ju lapanacni 
chai na ixtalhamakꞌanininch ni 
ixtakꞌasmatꞌa ixchivinti pumatamin 
ju anch ixtavilanalh. 7 Chai va 
sekch tatavi. Na ixtalhamakꞌaninin. 
Ixtalaclajuni:
―Ja jantu si amachakꞌan Galilea 

ju yuꞌunch ju tatꞌajun chivinin. 
8

 Pus tas laich tanompalai tachi 
iclanitauch ju quilhitalactꞌicstꞌin 
quincꞌan. 9 Ju aliꞌin quijnan ni 

IXTAMALAKACHAN JU JESÚS 1 ,  2



290

amachakꞌan Partia juntau chaich 
ju aliꞌin amachakꞌan Media, 
amachakꞌan Elam, amachakꞌan 
Mesopotamia, amachakꞌan 
Judea, amachakꞌan Capadocia, 
amachakꞌan Ponto, chai 
amachakꞌan Asia, 10

 amachakꞌan 
Frigia chai amachakꞌan Panfilia 
chai amachakꞌan Egipto chai 
amachakꞌan ju xalacatꞌun 
Africa ju lhiꞌavinti vilhcha ju 
lakꞌachakꞌan Cirene. Ju aliꞌin 
quijnan amachakꞌan Roma 
juntau chai sia quijnanꞌan alin ju 
quintꞌaꞌisraelitaninꞌan chaich vachuꞌ 
alin ju talhilacaꞌanta ju Dios tachi 
ju layau ju quijnanꞌan ju israelitanin 
juntau mas jantu israelitanin 
tajunita ju yuꞌunch. 11

 Ju aliꞌin 
amachakꞌan Creta juntau chai 
amachakꞌan Arabia. Ickꞌasmatꞌauch 
laquinchivinti quincꞌan ni navita ju 
Dios ju kꞌai lhamakꞌan. ―Chunch ju 
talaclajunich.

12
 Chai ixchuxꞌan va sekch 

tatavi. Jantu lai ixtamachakxai 
tis ixtalakxtuch ixtꞌajun tapasanaꞌ. 
Ixtalaclajuni sia yuꞌunch:
―Tijuch nuꞌ ju nomputun ju ani.
13

 Para ju aliꞌin lapanacni va 
ixtalhitsꞌiꞌinch. Ixtanajun:
―Ju ani tayanalh lapanacni va 

talactꞌakꞌapꞌan.

Ju Pitaluꞌ axakꞌala ju 
ixtalhavat lapanacni

14
 Pus ju acsnich ju Pitaluꞌ 

alactꞌataya ju ixpumacautamꞌan 
ixtamalakachan ju Jesús. Chivinilh 
ju Pitaluꞌ chai chani alacjunich:
―Quintꞌaꞌisraelitanin chai tachi 

chun ju tꞌonatꞌit ju ani lakꞌachakꞌan 
Jerusalén aquilakꞌasmatniuch tuchi 

aclajunau chai amachꞌakxatꞌit. 15
 Ju 

quijnan jantu ni va ictꞌakꞌapꞌatauch 
tachi ju nonatꞌit ju uxijnan ni va 
lakanajatsicaꞌ hora ju vatsꞌisin. 
16

 Para tachi ju tꞌajun tapasanaꞌ ju 
chavai va uctaxtui tachi ju naulh ju 
Joel ju makꞌaniya ixlapanac Dios ju 
ixnajun ju ixchivinti. Ju yuchi ma 
chani naulh:
 17 Ju Dios ma najun ni ma chanich 

cajunaꞌ ju avilhchan acsni 
caꞌaclayach ju lacamunutpaꞌ.

Ma caꞌaxtakniyaꞌ ju iSpiritu 
Santu tachi chun ju lapanacni 
chai ju mintsꞌalan chai ju 
miꞌatsiꞌin ma catanonach 
ixchivinti.

Chaich ju paitat lapanacnich ma 
tachi ju va laꞌixꞌaklakꞌavantiꞌan 
catalaktsꞌinaꞌ ju tuchi 
catapasayaꞌ.

Chai ju lackꞌajin jokꞌatni 
ma caꞌaxakꞌalacanaꞌ 
laꞌixꞌaklakꞌavantiꞌan.

 18 Chai ju ixlapanacni ju Dios chai 
ju atsiꞌin ju tachꞌalhcatnan 
laꞌixmacni pus ju anuꞌ 
avilhchan ma caꞌaxtakniyaꞌ 
ju iSpiritu Santu chai ma 
catanonach ju ixchivinti.

 19 Chai ju yuchi ju Dios ma 
camalacasuyach kꞌai 
lhamakꞌan ju lactꞌiyan. 
Chai ju ani lacatꞌun ma 
caꞌalinaꞌ ju tuꞌuꞌ ju lai 
catapuꞌalacpastacnalh ju 
lapanacni.

Ma caꞌalinaꞌ ju lasat chai na lhu 
cataxtuyaꞌ ju acꞌalhni.

Chai ma caꞌalinaꞌ ju kꞌai jipi. 
Chai ma caꞌalinaꞌ ju jin ju na 
kꞌalhtankꞌai cajunaꞌ tachi ju 
va ataputsꞌi.

 20 Chai ju avilhchan ma va 
smalaka cajunaꞌ. Chai ju 
malhquiyuꞌ ma catasuyach 
tachi ju va acꞌalhni ni na 
lapulh cajunaꞌ.

Ma chunch cajunaꞌ acsni 
cachaꞌamputunach ju anuꞌ 
avilhchan ju lhcaꞌulata ni 
caminchokoyaꞌ ju kꞌai ucxtin 
Dios.

Chai ju acsnich ma na kꞌai 
avilhchan cajunaꞌ. Chai ma 
catasuyaꞌ ni yuchach ju 
avilhchan ju lhcata ju Dios.

 21 Chai ma tachi chun ju 
catapaininiyaꞌ ju kꞌai ucxtin 
Dios ma catatakꞌalhtaxtuyach 
chai ma jantu catitaꞌalh ju 
lacajipi.

Ju Joel ma na makꞌanch ixnajun ni 
ma chunch ixnajun ju Dios.

22
 Chai acsni nonkꞌo ju chunch ju 

Pitaluꞌ pus tailhiꞌalh ju ixchivinti. 
Naulh:
―Pus aquilakꞌasmatniuch 

ji quintꞌaꞌisraelitanin. Ju 
Dios tamalacasunitan ni 
laꞌixmacni yuchi xaminacha 
ju Jesús amachakaꞌ Nazaret. 
Talhitalacasuninch ni anch ju 
xaminacha ni isꞌakstu Dios ju 
xtaknilh ixtachaput ju Jesús ni 
laich xanavi lamiꞌucxlacapuꞌan ju 
kꞌai lhamakꞌan chai ju taxtokni ju 
jantu xamatiꞌ apumatam lai navi 
chai ixnavi tuꞌuꞌ ju caꞌixtapucꞌatsa 
ju lapanacni ni vasalh Dios ju 
xamalakachayachilh. Chai ju 
uxijnan kꞌoxich cꞌatsꞌayatꞌit tuchi 
ixnavich. 23

 Para ju Dios aktsꞌiya 
ixlacasqꞌuin chai iscꞌatsai ta yu 
caꞌulhtucanaꞌ ju Jesús. Pus ju 
yuchi lakꞌaꞌilh ni makꞌaxtakcalh 

ju Jesús lamimacaꞌan ju uxijnan. 
Chai acsni tachꞌin tanavilh ju 
alactuꞌunin lapanacni pus uxijnan 
ju xanonatꞌit ni catamakni acsni 
tamaquilhta ju lacacurus. 24

 Para ju 
Dios macxtuchokolh ju Jesús junta 
ixmacnucanta. Makꞌostolachokolh 
acsni xani ni jantu lai catinikꞌalhi 
ju yuchi. 25

 Pus jantu lai xanikꞌalhi 
ju Jesús ni tsꞌokꞌulacanta tuchi 
ixnajun ju yuchi. Yuchi ju 
makꞌaniya ixlapanac Dios ju David 
ixjuncan ju xatsꞌokꞌulai ixchivinti ju 
Jesús. Pus ju Jesús ma naulh:

Iccꞌatsai ni aktsꞌiya quintꞌavi ju 
quiꞌucxtin Dios.

Chai ni va tachi quiꞌaktaijui pus 
jantu tavanan actitalhanalh.

 26 Pus ixlhiyuchi na ickꞌachan. 
Chai laquinquilhni iclakꞌayai 
ju Dios.

Chai ju quilacatuna acsni 
camacnucanaꞌ lhikꞌach 
caꞌastacnanaꞌ ni iclhilaksich 
ju ixchivinti Dios.

 27 Iclhilaksi ju Dios ni jantu 
tavanan camaconaꞌ ju 
quintacuvin junta 
taꞌan ju alasanin nin 
calacꞌasqꞌuinaꞌ ni capuchꞌilh 
ju quilacatuna ju quitꞌin ju 
quimalakachatachilh ju Dios.

 28 Yuchi ju Dios ju 
aquixtaknichokoyaꞌ ju 
quiꞌatsucunti.

Chai slivasalh ackꞌachanaꞌ acsni 
laꞌixꞌucxlacapuꞌ actꞌatolaꞌ.

Chunch ju tsꞌokꞌula ju David ni ma 
chunch ju xanajun ju Jesús.

29
 Pus ji quintꞌalapanacni 

aktsꞌiya cꞌatsacan ni nilh ju 
makꞌaniya quimpaiꞌan David chai 
macnucalh. Chai tus chavai lai 

laktsꞌinau junta taꞌacnu. 30
 Pus ju 

David ixnajun ixchivinti Dios chai 
iscꞌatsaich ni Dios ixmavasalanita 
ixchivinti ni laꞌixꞌamaskꞌatꞌanti 
caputasuyanta ju anuꞌ ju ixnoncan 
camalakachatachilh ju Dios. Chai 
ju yuchi catolaꞌ laꞌixpuꞌucxtin 
ixjunita ju David. 31

 Pus ju David 
acsni ixtꞌajuncaꞌ ixmacꞌatsanican 
ni cataꞌacxtuchokotachilh ju anuꞌ 
ju ixnoncan camalakachatachilh 
ju Dios. Yuchi lhinaulh ni jantu 
tavanan camaconaꞌ ju ixtacuvin 
junta taꞌan ju alasanin nin 
capuchꞌiyaꞌ ju ixꞌacanit. 32

 Pus 
ju lhichivinilh ju David yuchi ju 
Jesús ju malokꞌonichokolh ju Dios. 
Chai chux ju quijnan iclaktsꞌiuch 
acsni ixmalokꞌonichokocantach. 
33

 Pus ju Dios lakꞌaya acsni ulalh 
vanin junta vi yuchi. Chai ju 
Jesús amaklhtayanalh ju Spiritu 
Santu tachi ixjunitach ju Dios. 
Chai quintamalakachanichin ju 
quijnan. Chai tachi chun ju ani ju 
laktsꞌinatꞌit ju uxijnan chai tuchꞌi 
kꞌasmatꞌatꞌit si laꞌixtachaput ju anuꞌ 
Spiritu Santu ju navicanta. 34

 Pus 
jantiyuꞌ ju David ju alh ju lactꞌiyan 
laꞌixlacatuna. Para isꞌakstu ju David 
ma chani naulh:

Ju ucxtin Dios junilh ju 
quiꞌucxtin ni catavi vanin 
junta vi ju yuchi.

35
 Anch ju catavi tus acsni 

catꞌalalhajayaꞌ ju ixtꞌalaxcai.
Ma chunch ju naulh ju David.

36
 Pus acꞌatsꞌatꞌit ju ani tachi chun 

ju uxijnan ju quintꞌaꞌisraelitanin 
untꞌatꞌit. Ju anuꞌ Jesús ju 
maknitꞌatꞌit lacacurus ju Dios kꞌai 
ucxtin xanavi. Chai yuchach ju 
ixnoncan camalakachatachilh ju 

Dios. ―Pus chunch ju ajuni ju 
lapanacni ju Pitaluꞌ.

37
 Pus ju lapanacni acsni 

takꞌasmatlh ju ixchivinti ju Pitaluꞌ 
na xcanilh ixꞌalhunutꞌan. Chani 
tajuni ju Pitaluꞌ chaich ju aliꞌin 
ixtamalakachan ju Jesús:
―Quintꞌalapanacni tas calayauch 

ju chavai.
38

 Pus ju Pitaluꞌ chani alacjuni:
―Amacꞌaꞌuntꞌit ju 

miꞌalactuꞌuntiꞌan pumatamin 
ju uxijnan chai aꞌakpꞌaxtꞌit 
laꞌixtapakaꞌut ju Jesús ju 
ixnoncan camalakachatachilh 
ju Dios. Ju chunch ju Dios 
ma catamacꞌacxaniyan ju 
mintalakꞌalhinꞌan chai ma 
amaklhtꞌayananaꞌitꞌit ju Spiritu 
Santu ju cataxtakniyan ju Dios. 
39

 Pus ni chunch alatꞌit pus aktsꞌiya 
axtꞌaknicꞌanaꞌitꞌit ju Spiritu Santu. 
Ju Dios xtakta ju ixchivinti ni ma 
cataxtakniyan ju uxijnan ju Spiritu 
Santu. Ma vachuꞌ caꞌaxtakniyaꞌ 
ju miꞌaskꞌatꞌan chai tachi chun 
ju lapanacni mas vanta anchach 
catatsuculh. Ma caꞌaxtakniyaꞌ tachi 
chun ju caꞌalactꞌasaniyaꞌ ju kꞌai 
ucxtin Dios. ―Pus ju Pitaluꞌ ajunich 
ju lapanacni ni ma chunch ju naulh 
ju Dios.

40
 Chai na lhu chivinti ixꞌajuni 

chai ixꞌalhimapꞌaksich. Chai 
ixꞌalacjuni:
―Chach tamakꞌalhtaxtuyan 

ju Dios lacamakꞌalhkꞌajnat ju 
caꞌaxtaknicanaꞌ ju lapanacni ju 
tatꞌajun ju chavai ju lana jantu 
sok ju isꞌatsucuntiꞌan. ―Chunch ju 
ajuni ju lapanacni ju Pitaluꞌ.

41
 Pus tachi chun ju talacaꞌinilh 

ju ixchivinti ju Pitaluꞌ taꞌakpaxkꞌo. 

Pus na tatalhavachokolh ju 
ixtalhilacaꞌanta ju Jesús. Ju acsnich 
avilhchan tachi lakatꞌutu milh 
lapanacni talhilacaꞌalh ju Jesús. 
42

 Pus ju yuꞌunch talacaꞌikꞌo tuchi 
ixꞌajuni ju ixtamalakachan ju 
Jesús. Chai sich lhilakꞌau ixtajunita. 
Chai kꞌaixtam ixtaꞌui ju xkapavati 
ixpupastaccan ixꞌaninti ju Jesús. 
Chai ixtatꞌachivinin ju Dios.

Chani ixjunita ju isꞌatsucuntiꞌan 
ju lapanacni ju pꞌulhnan 

talhilacaꞌalh ju Jesús
43

 Chai ni na lhu lhamakꞌan 
ju ixtanavi laꞌixtachaput ju 
Dios ju ixtamalakachan ju 
Jesús chai ni ixtanavi ju tuꞌuꞌ 
ju catapuꞌalacpastacnalh ju 
lapanacni pus na tatalhanalh 
tachi chun ju lapanacni. 44

 Chai 
tachi chun ju ixtalhilacaꞌanta 
ju Jesús slivasalh lhiꞌalakꞌavin 
ixtajunita. Chai ju ixꞌalintaꞌan 
ixtamakpitsi sia yuꞌunchach tachi 
ixmaktasqꞌuini ju kꞌantam kꞌantam. 
45

 Istastꞌaich ju ixlacatꞌunꞌan chai 
ixꞌalintaꞌan. Chai ju tumin ju 
ixtaꞌamaklhtayanan ixtalalhvakꞌach 
tachi ju ixmaktasqꞌuinich pumatam 
pumatam. 46

 Chai tuncujun tuncujun 
va chꞌanxtam ixtaꞌan lacakꞌai 
ixpujitatꞌan ju israelitanin. Chai 
laꞌixchakaꞌan lhikꞌach ixtaꞌui ju 
xkapavati ju pupastaccan ju ixꞌaninti 
ju Jesús. Chai va lakatam ixjunita 
ixꞌalhunutꞌan. 47

 Ixtalakꞌayai ju Dios 
chai chux ju lapanacni ixtanajunch 
ni na lackꞌoxin lapanacni ixtajunita 
ju yuꞌunch. Chai tuncujun 
tuncujun ju kꞌai ucxtin Dios na lhu 
ixꞌalalhavai ju ixlapanacni ju vachuꞌ 
ixtalhilacaꞌanta Jesús.

Palai navicalh pumatam ju 
va ixchꞌantakꞌalhitach

3  Pus ju lakatam avilhchan 
ju Pitaluꞌ chai ju Xivan 

ixtaꞌanta lacakꞌai ixpujitatꞌan ju 
istꞌaꞌisraelitanin. Lakatꞌutu hora 
atokꞌoxanaꞌ ixjunita. Acsnich ju 
ixtaꞌan ju lapanacni tꞌachivinin 
ju Dios. 2 Chai ixꞌalin pumatam 
lapanac ju va ixchꞌantakꞌalhita. 
Chunch ixjunita tus laꞌixpulakꞌau. 
Chai chux avilhchan 
ixchꞌixlhiꞌancanta chai ixꞌulacanta 
laxamalhtich ju anuꞌ pujitat. Pus 
ju anuꞌ malhtich ju lapanacni 
ixtanajun ni yuchach ju na cꞌus. 
Pus taꞌulalh ju takꞌankꞌan anch 
ni laich casqꞌuiniyach ju tumin 
tachi chun ju ixtatanuich lacpujitat. 
3

 Chai ju anuꞌ lapanac acsni 
alaktsꞌilh ju Pitaluꞌ chai ju Xivan 
ni ixtatanuputun lacpujitat pus 
lana asqꞌuinilh lamapainin ni tuꞌuꞌ 
cataxtaknilh lacatsꞌunin. 4 Pus ju 
acsnich ju Pitaluꞌ chai ju Xivan lana 
taskotutulh. Chai ju Pitaluꞌ juni:
―Aquilalaktsꞌiuch.
5

 Ju acsnich ju anuch lapanac lana 
pacxantavi tuchi caxtaknicanach. 
6

 Para ju Pitaluꞌ chani junich:
―Matich ju quintumin. Para 

ju tuchi icpacxanta yuchach ju 
acxtakniyan. Laꞌixtachaput ju 
Jesucristo amachakaꞌ Nazaret 
atꞌaich. Alhtꞌanch.

7
 Pus ju acsnich ju Pitaluꞌ 

makchꞌapalh ju anuꞌ lapanac 
laꞌixlhicana. Makꞌostola. Chai 
lana takꞌoxinilh ixchꞌajaꞌ chai 
ixpixtuꞌ ixchꞌajaꞌ. 8 Pus ju yuchi 
alhtujnutayalhch. Alhtanalhch 
chai kꞌaixtam alactꞌatanu lacpujitat. 

Alhtanaꞌanta. Alhtujnuꞌanta. Chai 
ixlakꞌayai ju Dios. 9 Pus chux ju 
lapanacni talaktsꞌilh ni alhtanaꞌanta 
chai takꞌasmatlh ni ixlakꞌayai ju 
Dios. 10

 Chai tamispalh ni yuchi 
ju ixtolai laxamalhtich ju kꞌai 
pujitat junta na cꞌus ixjuncan 
chai isqꞌuin tumin. Pus lana va 
talhamakꞌaninilh ni talaktsꞌilh 
tuchi tapasalh ju anuꞌ lapanac.

Ju Pitaluꞌ axakꞌala ju lapanacni 
laꞌismakspaꞌ pujitat

11
 Pus ju anuꞌ lapanac ju palaich 

navicalh lana jantu maconiputulh 
ixmacaꞌan ju Pitaluꞌ chaich ju 
Xivan. Pus tachi chun ju lapanacni 
taꞌatsꞌalalakmilh ju yuꞌunch junta 
ixtayanalh laꞌismakspaꞌ pujitat 
junta ixꞌanuꞌ Salomón ixjuncan. Va 
talhamakꞌaninilh. 12

 Pus ju Pitaluꞌ 
ni laktsꞌilh ni ixtaꞌatsꞌalaminta ju 
lapanacni pus lana chani alacjuni:
―Quintꞌaꞌisraelitanin tajuch 

ni va lhamakꞌanininatꞌit ju ani. 
Tajuch ni va quilaskotutuyau 
ju quijnan. Tachi ju va nonatꞌit 
ni laquintachaput quincꞌan 
ju xacmalhtanayau ju ani ya 
lapanac. U tachi ju va nonatꞌit 
ni va ixlacaꞌatalh ni ixlhichux 
ju quiꞌalhunut quincꞌan 
icchꞌakꞌokꞌayauch ju Dios palaich 
xacpunaviyau ju ani ya lapanac. 
Para jantu. 13

 Alai Dios ju palai 
xanavi. Yuchi ju vachuꞌ isDios 
ixjunita ju makꞌaniya quimpaiꞌan 
Abraham chaich ju Isaac chai 
ju Jacob. Chai yuchi ju xakꞌai 
xanavi ju istsꞌalh ju Jesús juncan. 
Para ju uxijnan makꞌaxtꞌaknitꞌit 
ju ucxtinin. Chai ju Pilato mas 
ixkꞌotputun para ju uxijnan jantu 

lacꞌasqꞌuintꞌit. 14
 Ju Jesús na 

salaka ixjunita ixꞌalhunut chai na 
soknicꞌa ixjunita ju isꞌatsucunti. 
Para ju uxijnan jantu lacꞌasqꞌuintꞌit 
ju yuchi. Alai yuchi ju sqꞌuintꞌit 
ni camacajuncalh ju amakniniꞌ. 
15

 Pus ju uxijnan maknitꞌit ju 
anuꞌ ju lai xtꞌakꞌa ju atsucunti ju 
conkꞌalhiyanta lactꞌiyan. Para ju 
Dios malokꞌonichokolh laꞌixꞌaninti. 
Chai ju quijnan iclaktsꞌiuch acsni 
ixmalokꞌonichokotach. 16

 Pus ju 
ani ya lapanac ju laktsꞌinatꞌit 
chai mispꞌayatꞌit tachapuchokolh 
va ixlacata ni iclhilaksiyau 
ju ixtachaput ju Jesús. Ni 
iclhilacaꞌanau ju Jesús yuchi 
lhitakꞌoxinilh ixchꞌajaꞌ ju ani 
ya lapanac lamiꞌalacꞌavantiꞌan 
minchuxꞌan ju uxijnan.

17
 Pus ji quintꞌalapanacni iccꞌatsai 

ni lana jantu ixmachꞌakxayatꞌit 
tuchꞌi ixnaviyatꞌit ju uxijnan acsni 
maknitꞌit ju Jesús. Nin yuꞌunch 
ju miꞌucxtinin jantu tamachakxa. 
18

 Para chunch ju uctaxtulh 
tachi ju ixnajunta ju Dios ju 
makꞌanch. Ju yuchi ixꞌajuni tachi 
chun ixlapanacni ju ixtanajun 
ixchivinti ni catanaulh ni aktsꞌiya 
camakꞌalhkꞌajnanach ju yuchi 
ju camalakachacanachilh ju ani 
lacamunutpaꞌ. 19

 Pus ju chavai 
amacꞌaꞌuntꞌit ju miꞌalactuꞌuntiꞌan. 
Alhilacꞌapꞌitꞌit ju Dios. Ju chunch 
ju Dios cataxacaniyanch ju 
mintalakꞌalhinꞌan chai kꞌox 
atsucunti cataxtakniyan ju 
quiꞌucxtin Jesús. 20

 Chai ju chunch 
laich camalakachachokotachilh 
ju Jesús aktam. Yuchach 
ju makꞌanchich ixnoncan 
camalakachatachilh ju ani 

lacamunutpaꞌ ju quilacataꞌan. 
21

 Para ju chavai aktsꞌiya tasqꞌuini 
ni catolhchacaꞌ lactꞌiyan ju Jesús 
tus acsni cachinaꞌ ju avilhchan 
acsni catasastꞌikꞌoyaꞌ tachi chun ju 
taxtokni. Chunch ju naulh ju Dios 
ju makꞌanchich chai ju ixlapanacni 
ju na salaka ixjunita ixꞌalhunutꞌan 
chai ju ixtachivinin ju ixchivinti 
ajunicalh ni vachuꞌ chunch 
catanaulh. 22

 Chunch ju tanaulh 
tachi ju naulh ju makꞌaniya lapanac 
ju Moisés ixjuncan. Ju yuchi 
ma chani ajuni ju lapanacni ju 
ixtatꞌajun ju acsnich: “Ju kꞌai ucxtin 
Dios ma catamalakachanichin 
pumatam lamilhiꞌuxijnan ju 
canonach ixchivinti. Ju Dios ma 
camalakachayach ju yuchi tachi 
ju quimalakachalh ju quitꞌin. Pus 
ma akꞌasmatnitꞌit ju yuchi tachi 
chun ju catajunan. 23

 Chai ma tachi 
chun ju lapanacni ju ma jantu 
cakꞌasmatniyaꞌ ju tuchi canonaꞌ ju 
anuꞌ lapanac ju canonaꞌ ixchivinti 
Dios pus ma jantu ixmakxalapanac 
Dios cajunaꞌ chai ma 
camacaꞌancanaꞌ lacamakꞌalhkꞌajnat 
junta jonkꞌalhita”. Ma chunch ju 
ajunilh ju lapanacni ju Moisés.

24
 Pus iclajunau ni Samuel chai 

tachi chun ju aliꞌin lapanacni 
ju ixtanajun ixchivinti Dios ju 
ixtatꞌajun ju acsnich tus chavai si 
talhichivinilh ju chavai avilhchan 
acsni tꞌonau ju quijnanꞌan. 25

 Chai 
tachi chun ju tanaulh ju anuch 
makꞌaniya lapanacni si milacataꞌan 
ju chavai. Chai ju anuꞌ chivinti 
ju alaclhitꞌatakꞌoxilh ju Dios ju 
makꞌaniya quimpaiꞌan pus ju chavai 
milacataꞌan junita. Chai ju chavai 
uxijnan ju amaklhtꞌayananaꞌitꞌit 

ju tuchi juni ju Dios ju Abraham 
acsni lhitꞌatakꞌoxilh ju ixchivinti. 
Ju yuchi ixjunita ju Abraham 
ni ma kꞌoxich catatsucuyaꞌ 
tachi chun ju lapanacni ju ani 
lacamunutpaꞌ ma va ixlacaꞌatalh 
pumatam ixꞌapapanatnich. 
26

 Ju Dios acsni malakachachilh 
ju istsꞌalh ju ani pus quijnanꞌan ju 
pꞌulhnan quintamalakachanichin. 
Chai quintamalakachanichin 
ju quijnanꞌan ni lai 
lhikꞌach catsucuyau acsni 
aquintamamaconiyan ju macxcai 
quiꞌatsucuntiꞌan. ―Chunch ju 
ajunilh ju lapanacni ju Pitaluꞌ.

Ju Pitaluꞌ chai ju Xivan lacapuꞌucxtin

4  Acsni ixtatꞌachivinin ju 
lapanacni ju Pitaluꞌ chai ju 

Xivan pus lana tsꞌanan taminkꞌo ju 
ixpalijniꞌan ju istꞌaꞌisraelitaninꞌan 
chai ju saduceonin chai ju 
ixꞌucxtinꞌan ju taropajni ju 
ixtachꞌalhcatnan lacakꞌai ixpujitatꞌan. 
2

 Na ixtatalhkꞌaman ju yuꞌunch ni 
ixꞌamalanican ju lapanacni chai 
ixꞌajuncan ni taꞌacxtuchokolh ju 
Jesús junta ixmacnucanta chai 
ixlhiyuchi cꞌatsacan ni aktsꞌiya 
catataꞌacxtuchokotachilh ju tanitach. 
3

 Pus lana tachꞌapalh ju Pitaluꞌ chai 
ju Xivan. Chai ni na ixtokꞌoxatach 
chai jantu lai tuꞌuꞌ tanavilh ju 
acsnich pus alactꞌalhnucalh. 
Ixtanajun ni catalhiꞌanaꞌ 
lacapuꞌucxtin ni catuncunach. 4 Para 
aktsꞌiya na lhu ju takꞌasmatlh ju 
chivinti talacaꞌilh. Chai chux ju 
ixtalhilacaꞌanta ju Jesús chaꞌalh 
tachi lakaquis milh jokꞌatni. Jantu 
aputekꞌecalh ju chakolun chai ju 
askꞌatꞌan.

5
 Acsni tuncunchokolh 

tatakꞌaixtoklh ju lakꞌachakꞌan 
Jerusalén ixꞌucxtinꞌan 
ju israelitanin chai ju 
xalacpaꞌitnich ju israelitanin 
chai ju na ixtalhitamakaꞌutach 
ju ixlhamapꞌaksinꞌan ju 
istꞌaꞌisraelitanin. 6 Vachuꞌ ixvi ju 
Anás ju xakꞌai pali ixjunita. Chaich 
ju Caifás, Xivan, Alejandro chai 
ju aliꞌin ixlhiꞌalakꞌavin ju xakꞌai 
pali. 7 Chai ju acsnich talhinaulh 
ixmaxtuca lacapulachꞌin ju Pitaluꞌ 
chai ju Xivan. Alacyajucalh 
laꞌixlacaitat ju lapanacni ju anch 
ixtavilanalh chai alacsacmicalh 
tichi chavaich ju xaꞌaxtakni 
ju ixtachaputꞌan ni laich palai 
xatanavi ju anuꞌ lapanac. Vachuꞌ 
asacmicalh tichi chavaich ju 
xaꞌajuni ni chunch catalalh. 8-9

 Pus 
ju acsnich ju Spiritu Santu lana 
soko xtaknilh ju Pitaluꞌ ju chivinti 
ju canonaꞌ. Chai chani ju ajuni ju 
yuchi:
―Xalackꞌajin ju ani lakꞌachakꞌan 

chai ju lhinonatꞌit sia quijnanꞌan 
ju israelitanin juntau ju chavai 
icchivimakꞌancantau va ixlacaꞌatalh 
ju kꞌox amapaininti ju icnavinitau 
pumatam takꞌankꞌan. Chai ju 
uxijnan va cꞌatsꞌapꞌutꞌunatꞌit 
tijuch ju palai xapujun ju 
takꞌankꞌan. 10

 Pus acꞌatsꞌatꞌitch 
chux ju uxijnan chai chux ju 
aliꞌin israelitanin ni laꞌixtachaput 
ju Jesucristo amachakaꞌ Nazaret 
palaich xapujun ju ani lapanac 
ju ya lamiꞌucxlacapuꞌan. 
Yuchach ju anuꞌ Jesucristo ju 
maqꞌuilhtꞌatꞌit lacacurus para ju 
Dios malokꞌoni laꞌixꞌaninti. 11

 Ju 
uxijnan chun untꞌatꞌit tachi ju 

ixyonin chakaꞌ ju tamakꞌalh ju 
anuꞌ chiux ju astan valh ju chiux 
ju makꞌastumucꞌacanta chakaꞌ 
junta tsꞌokcanta tuchi cꞌatach ju 
yocanta. Ju uxijnan makꞌantꞌatꞌit 
ju Jesús mas yuchi ju palai 
maktasqꞌuinican laquiꞌatsucuntiꞌan. 
12

 Pus matich apumatam ju lai 
aquintamakꞌalhtaxtun. Tachi chun 
ju lapanacni ju ani lacamunutpaꞌ 
va yuchach ju quintaxtaknitan ju 
Dios ni lai aquintamakꞌalhtaxtun. 
―Chunch ju ajuni ju xalackꞌajin ju 
Pitaluꞌ.

13
 Pus ju xalackꞌajin acsni 

talaktsꞌilh ju Pitaluꞌ chai ju 
Xivan ni jantu lana ixtatalhanan 
chai ixtacꞌatsai ni jantu tuꞌuꞌ 
ixtapalhniꞌan ixjunita chai jantu 
tavanan ixtaquilata lacascuela pus 
na talhamakꞌaninilh. Acsnicaꞌ ju 
tapastaclh ni ixtatꞌaꞌucxuntꞌajun 
ju Jesús. 14

 Chai ni talaktsꞌilh 
ni anch ixya ju anuꞌ lapanac ju 
palaich ixnavicanta pus jantu lai 
xatamucꞌani tuꞌuꞌ ixtalakꞌalhinꞌan 
ju Pitaluꞌ chai Xivan. 15

 Pus lana 
alactixcoxtucalh pantsꞌiquis 
lacapuꞌucxtin. Chai va isꞌakstuꞌan 
ju xalackꞌajin tatsuculh lacchivinin. 
16

 Chani ixtalaclajunich:
―Tas catꞌalayauch ju ani 

lapanacni ni slivasalh kꞌai 
lhamakꞌan ju tamalacasuta ju 
yuꞌunch chai jantu lai catinompalau 
ni jantu tanavita. Tacꞌatsakꞌo 
ju amachakꞌan ju lakꞌachakꞌan 
Jerusalén. 17

 Para ni jantu palai 
lhu catacꞌatsayaꞌ ju tuchi xatanavi 
caꞌajuniu ni jantu xamatiꞌ catajunilh 
tuꞌuꞌ ixlacata ju Jesús. Chai ni tuꞌuꞌ 
catajunilh xamatiꞌ pus isꞌakstuꞌan 
tacꞌatsai.

18
 Pus atꞌasanichokocalh. 

Ajunicalh ni jantuch lai vana 
catajunilh tam xamatiꞌ nin 
cataꞌamasuninilh ixlacata ju Jesús. 
19

 Pus ju acsnich ju Pitaluꞌ chai 
ju Xivan takꞌalhtailh ju ucxtinin. 
Chanich tajuni:
―Anaꞌuntꞌitch. Tasmalhch ju 

palai kꞌox calhiulayaꞌ ju Dios. Ni 
aclaquiclacaꞌiu ju uxijnan u yuchi 
ju Dios ju acquiclacaꞌiu. 20

 Para ju 
quijnan jantu tavanan actimacaju 
ju va jantuch acnaju ju tuchi 
iclaktsꞌintauch ju navilh ju Jesús 
chai ju tuchi ickꞌasmatꞌauch ju 
naulh ju Jesús. ―Chunch tajuni ju 
Pitaluꞌ chai ju Xivan.

21
 Pus ju ucxtinin chani ajuni:

―Va yuchi ni amasunipꞌalatꞌit 
laꞌixtapakaꞌut ju Jesús.

Chai acsni tajuni ju chunch lana 
amacaulh. Pus ju ucxtinin lana 
jantu lai xatalhitajui ta yu laich 
caꞌamamakꞌalhkꞌajni va ixlacaꞌatalh 
ju lapanacni. Tachi chun ju 
lapanacni ixtanajun ni yuchach ju 
xakꞌai ju Dios ni lai palai xanavi 
ju anuꞌ lapanac. 22

 Pus ju anuch 
lapanac ju navinicanta lhamakꞌan 
ni palaich ixnavicanta ixtapasatach 
tꞌupꞌuxam cꞌata.

Tapaininicalh ju Dios ni caꞌaꞌaktaiju 
ni jantu catatalhanalh

23
 Pus ju Pitaluꞌ chai ju Xivan 

acsni amacajuncalh lana 
talakꞌanchokolh ju aliꞌin ju 
ixtalhilacaꞌanta ju Jesús. Chai 
tanonkꞌo tuchi ixꞌajuni ju 
xalackꞌajin palijni chai ju ucxtinin. 
24

 Chai ju yuꞌunch acsni takꞌasmatlh 
ju ixchivintiꞌan pus va chꞌanxtam 
tatꞌachivinilh ju Dios. Chani tajuni:

―Quiꞌucxtin uxintꞌi ju Diosꞌat. 
Uxintꞌi ju navitꞌa ju lactꞌiyan chai 
ju lacatꞌun chai ju alama chai tachi 
chun ju taxtokni ju alin. 25

 Ju David 
makꞌaniya milapanac ixjunita. Pus 
ju miSpiritu Santu juni ni ma chani 
catsꞌokꞌulalh lacaꞌalhiqui:

Ma va kꞌaya talucununch ju 
lapanacni ju jantu israelitanin 
tajunita.

Chai ju israelitanin ma va kꞌaya 
tapastꞌacꞌa ju taxtokni ju 
jantu lai tanavi.

 26 Ju xaꞌucxtinin ju ani 
lacamunutpaꞌ ma va lakatam 
tava.

Chai ju xalackꞌajinch ma 
tatakꞌaixtokta.

Ma va tatꞌalaxcayan ju uxintꞌi 
ji ucxtin Dios chai ju noncan 
amalakꞌachꞌatꞌachꞌitꞌa.

Ma chunch ju naulh ju David.
27

 Chai ji quimpai Dios 
slivasalh ni tatakꞌaixtoklh ju ani 
lakꞌachakꞌan ju Herodes chaich ju 
Poncio Pilato chaich ju yuꞌunch 
ju jantu israelitanin chai ju aliꞌin 
quintꞌaꞌisraelitanin quincꞌan. Va 
tatꞌalaxcailh ju mintsꞌalh Jesús 
ju na salaka ixꞌalhunut. Chai 
yuchi ju sacxtꞌutꞌach ju uxintꞌi. 
28

 Chai ni chunch ju talalh 
pus uctaxtulh tachi ju aktsꞌiya 
ixnaꞌuntꞌa ju uxintꞌi chai tachi 
ju ispꞌastꞌactꞌa ni catapasayaꞌ. 
29

 Pus ju chavai ji quiꞌucxtin 
alaktsꞌich ju tuchi quintajunan ju 
aquintaꞌulhtuyan. Para ju quijnan 
ni milapanacni icjuntau pus 
aquilaꞌaktaijuch ni laich acꞌajunau 
ju lapanacni ju minchivinti chai 
jantu actalhananau. 30

 Chai 
aquilaxtakniuch ju mintachaput 

ni laich palai acnaviyau ju 
takꞌankꞌanin chai lai acnaviyau 
ju lhamakꞌan chai ju tuꞌuꞌ ju lai 
catapucꞌatsayaꞌ ju lapanacni ni 
vasalh milapanacni icjuntau. Chux 
ju ani acnaviyau laꞌixtachaput 
ju mintsꞌalh Jesús ju na salaka 
ixꞌalhunut. ―Pus chunch ju 
tatapaininilh ju Dios.

31
 Chai acsni tatꞌachivinkꞌolh 

ju Dios pus tataclh ju anuꞌ chakaꞌ 
junta ixkꞌaixtokcan chai ixchuxꞌan 
ju anch ixtavilanalh axtaknikꞌo 
palai lhu ixtachaput ju Spiritu 
Santu chai tatailhiꞌalh ixnajunca 
ixchivinti Dios chai jantu 
ixtatalhanan.

Ju lapanacni ju ixtalhilacaꞌanta 
Jesús talaꞌaktaijulh 

laꞌismaktasqꞌuinitꞌan
32

 Chai tachi chun ju 
ixtalhilacaꞌanta Jesús va lakatam 
ixjunita ixꞌalhunutꞌan chai va 
lakatam ixjunita ixtacꞌatsanꞌan. 
Chai jantu xamatiꞌ ixnajun:
―Ju quiꞌalinta va quiꞌanuꞌ 

quiꞌakstu.
Para tachi chun ju taxtokni 

ixtalaxtakni tachi ju ixmaktasqꞌuini 
pumatam pumatam. 33

 Pus ju 
ixtamalakachan ju Jesús lacakꞌai 
tachaput tatailhiꞌalh ixꞌajunica ju 
lapanacni ni vasalh lokꞌonchokolh 
ju ucxtin Jesús junta ixmacnucanta. 
Chai ju Dios axtaknilh kꞌox 
isꞌatsucuntiꞌan ixchuxꞌan. 34

 Pus 
jantu xamatiꞌ ju sia yuꞌunch ju 
ixmaktasqꞌuini tuꞌuꞌ. Para 
tachi chun ju ixpacxanta ju 
ixlacatꞌunꞌan u ixchakaꞌan tastꞌalh 
chai talhiminkꞌo ju ixtapalh 
ju isꞌastꞌantiꞌan. 35

 Pus yuꞌunch 

ju ixtamalakachan ju Jesús ju 
axtaknicalh ju anuꞌ tumin chai 
ju yuꞌunch taxtaknilh ju ixꞌalin 
ixmaktasqꞌuinitꞌan. 36

 Chunch 
ixtalai ju lapanacni tachi ju lalh ju 
José. Ju yuchi vachuꞌ ixlhilacaꞌanta 
ju Jesús chai ju ixtamalakachan ju 
Jesús Bernabé ixtalhimapakaꞌuta. 
Ju chunch va nomputan ni na lai 
ixmakꞌankꞌachai xamatiꞌ. Pus ju 
yuchi ixꞌapapanatnich ixjunita 
ju makꞌaniya lapanac ju Leví 
ixjuncan. Chai amachakaꞌ Chipre 
ixjunita. 37

 Pus ju yuchi stꞌalh ju 
ixlacatꞌun chai lhimilh ju ixtapalh. 
Alacxtaknilh ju ixtamalakachan ju 
Jesús.

Ju Ananías chai ju Safira 
taꞌalactuꞌunulh

5  Para ixꞌalin vachuꞌ apumatam 
lapanac ju Ananías ixjuncan. 

Chai ju ixꞌamachakaꞌ Safira 
ixjuncan. Pus ju yuꞌunch tastꞌalh 
ju ixlacatꞌunꞌan. 2 Chai ju Ananías 
chꞌapalh lacatsꞌunin ju anuꞌ tumin. 
Jantu axtaknikꞌo ju ixtamalakachan 
ju Jesús mas ixmalacasui tachi ju 
vasalh ixtakkꞌota. Vachuꞌ cꞌatsalh 
ju ixꞌamachakaꞌ tuchi ixnavich ju 
ixpapa. 3 Para ju Pitaluꞌ chanich 
juni ju Ananías:
―Ananías tajuch ni va xalacꞌaꞌitꞌi ni 

catanu lamintanquilhacni ju lhacaticuru. 
Yuchach ju xamapastꞌacꞌaniyan ni 
laich xalhitꞌaꞌaklhtꞌamai ju Spiritu 
Santu ni laich xamakꞌai lacatsꞌunin 
ixtapalh ju milacatꞌun. 4 Acsni tucaꞌ 
istꞌai ju milacatꞌun ja jantu miꞌanuꞌ 
ixjunita. Ju astan ja jantu lamimacaꞌ 
ixmamatꞌa ju tumin. Pus tajuch ni va 
xapꞌastꞌacꞌa lamiꞌalhunut ni laich xanavi 
ju chunch. Jantu anau ni lapanacni 

ju xalhitꞌaꞌaklhtꞌamai. Alai Dios ju 
xalhitꞌaꞌaklhtꞌamai.

5
 Pus ju Ananías acsni kꞌasmatlh 

junima chivinti taꞌaktalh. Lana lhtucu 
nilh. Chai tachi chun ju takꞌasmatlh ju 
tuchi ixtapasata na kꞌox talactalhanalh. 
6

 Pus ju va paitat lapanacni ju anch 
ixtavilanalh tataya. Tapachꞌilh 
lacapumpuꞌ ju lijunto. Tamaxtulh 
lacachakaꞌ. Taquimacnu.

7
 Pus ni tapasalh tachi lakatꞌutu 

hora lana tanucha ixꞌamachakaꞌ 
ixjunita. Ju yuchi jantucaꞌ iscꞌatsai 
tuchi ixtapasatach. 8 Pus ju acsnich 
ju Pitaluꞌ chani juni:
―Aqꞌuiꞌunch. Ja chunch 

xalhistꞌayatꞌit ju milacatꞌunꞌan.
Chai ju anuꞌ chakoꞌulh naulh:
―A. Chunch.
9

 Chai ju Pitaluꞌ chani jumpa:
―Jantu kꞌox xalayatꞌit ni va chꞌanxtam 

ju xapꞌinatꞌit ni va islaktsꞌimpꞌutꞌunatꞌit 
ni tuꞌuꞌ catanaviyan ju iSpiritu Santu 
ju kꞌai ucxtin Dios. Vanin lacamalhtich 
taminchokota ju xataquimacnui ju 
mimpapa. Chai catamaxtuyanch vachuꞌ 
ju uxintꞌi.

10
 Pus lana tin tamacha junta ixya 

ju Pitaluꞌ ju anuꞌ chakoꞌulh chai 
nilh. Chai acsni tatanuchokocha 
ju ixtaquimacnuta ju ixpapa pus 
talaktsꞌilh ni nitach chai tamaxtulh. 
Taquimacnu vanin junta tamama 
ju ixpapa. 11

 Pus tachi chun ju 
ixtalhilacaꞌanta ju Jesús chai tachi 
chun ju aliꞌin ju takꞌasmatlh ju tuchi 
xatapasai lana na talactalhanalh.

Na lhu lhamakꞌan navicalh chai ju 
tuꞌuꞌ ju lai catapuꞌalacpastacnalh 

ju lapanacni
12

 Chai ju ixtamalakachan ju Jesús 
na lhu ixtanavi ju lhamakꞌan chai 

ju tuꞌuꞌ ju laich caꞌixtapucꞌatsalh 
ju lapanacni ni vasalh ixlapanacni 
Jesús ixtajunita. Laꞌixꞌucxlacapuꞌan 
ju lapanacni ju tanavi. Chai tachi 
chun ju ixtalhilacaꞌanta Jesús 
va chꞌanxtam ixtatakꞌaixtꞌokꞌa 
laꞌixquilhtalacxtuch ju kꞌai 
ixpujitatꞌan ju israelitanin. Ju anuch 
ixquilhtalacxtuch ixꞌanuꞌ Salomón 
ixjuncan. 13

 Para ju aliꞌin lapanacni 
jantu xamatiꞌ ju ixtatalacasuputun 
ni makyuꞌunch cava ni na 
ixtatalhoni. Chunch ixtalai mas na 
kꞌox ixꞌalhichivincan ju yuꞌunch 
ju ixtalhilacaꞌanta ju Jesús. 14

 Para 
aktsꞌiya na lhu ju chakolun chai ju 
jokꞌatni talhilacaꞌalh ju ucxtin Jesús. 
15

 Chai ixtamamai ju takꞌankꞌanin 
lacatijixni. Laꞌixputamanꞌan u 
laꞌixtꞌakꞌatꞌan ju ixꞌapumacan. 
Ixtanajun ju lapanacni ni 
mas va ixmakꞌantsastꞌilit ju 
Pitaluꞌ calakchaꞌanilh acsni 
catapasayach pus palaich 
catapujunaꞌ. 16

 Vachuꞌ tamilh ju 
amachakꞌan lakꞌachakꞌanixni junta 
va lhivaninch ju lakꞌachakꞌan 
Jerusalén. Ixtalhiminch ju 
takꞌankꞌanin chai ju ixtanun ju 
lhacaticuru laꞌixtanquilhacniꞌan. 
Chai tachi chun ju yuꞌunch pektu 
palai anavicalh.

Alhimakchꞌapucalh ju 
Pitaluꞌ chai ju Xivan

17
 Pus ju acsnich talhacchaꞌanilh 

ixtachaputꞌan ju xakꞌai 
pali chai ju lapanacni ju 
xaꞌalactꞌavi ju ixtalhilacaꞌanta ju 
ixlhamapꞌaksinꞌan ju saduceonin. 
18

 Pus lana lhinaulh ixꞌachꞌapaca 
ju ixtamalakachan ju Jesús 
chai lhinaulh ixꞌalactꞌalhnucalh 

lacapulachꞌin. 19
 Para ju anuꞌ 

atatsꞌisni pumatam ixꞌanquilh 
ju kꞌai ucxtin Dios malhtekꞌa 
ju xamalhtich lacapulachꞌin. 
Amaxtulh ju Pitaluꞌ chai ju Xivan 
chai chani ajuni:

20
 ―Aꞌinchitꞌitch lacakꞌai 

ixpujitatꞌan ju mintꞌaꞌisraelitaninꞌan. 
Aꞌunaꞌitꞌitch ju lapanacni chux 
ju chivinti ixlacata ju ani sastꞌi 
atsucunti.

21
 Pus ju Pitaluꞌ chai ju Xivan 

acsni takꞌasmatnilh ju ixchivinti 
ju anquilh talacaꞌi. Na vatsꞌisincaꞌ 
tatanucha lacpujitat chai tatsuculh 
amalaninin.

Pus vachuꞌ ju acsnich ju xakꞌai 
pali chai ju ixtamakꞌanta yuchi 
tamakꞌaixtoklh ju xalacpaꞌitni ju 
israelitanin. Yuꞌunch ju ixtalhinajun 
ju anch. Lhinaulh ixꞌatꞌasanica ju 
ixtamalakachan Jesús lacapulachꞌin. 
22

 Para ju pulasiyajni acsni 
tachaꞌalh lacapulachꞌin jantu 
xamatiꞌ talhitaju. Va chunch 
tataspꞌitchokocha. Taquijunilh ju 
ucxtinin. 23

 Chani tajuni:
―Acsni icchaꞌauch ju 

lacapulachꞌin kꞌox ixvilhnilh ju 
xacandado. Chai ju xaꞌalhistacnin 
anchach ixtayanankꞌo laxamalhtich. 
Para acsni tavanan icmalhtekꞌau 
jantu xamatiꞌ iclhitaju ju pulacni. ―
Chunch tajuni ju ucxtinin.

24
 Pus acsni takꞌasmatlh ju 

ani chivinti ju xakꞌai tucan 
pali chai ju xaꞌucxtin taropajni 
ju ixtachꞌalhcatnan lacakꞌai 
ixpujitatꞌan ju israelitanin chai 
ju aliꞌinch xalackꞌajin palijni va 
talhamakꞌaninilh. Talaclajuni ju sia 
yuꞌunch:
―Tijuch nuꞌ ju nomputun ju ani.

25
 Pus ju acsnich lana 

chincha pumatam ju 
quiꞌamacꞌatsanininchilh tuchi 
alinch. Chani ajuni ju ucxtinin:
―Ju anuch lapanacni ju 

xatꞌalhnutꞌatꞌit pus ju chavai 
tatanumanalh lacakꞌai 
quimpujitatꞌan. Tatꞌompalai 
alacmasuninin ju lapanacni.

26
 Pus ju acsnich ju xaꞌucxtin 

taropajni ju ixtachꞌalhcatnan 
lacakꞌai pujitat alactꞌaꞌalh ju 
pulasiyajni. Para va lhikꞌox 
talhimilh ju Pitaluꞌ chaich ju Xivan 
ni va ixꞌatalhonican ju lapanacni. 
Ju taropajni ixtanajunta ni jantu 
va kꞌox ju caꞌixꞌalhimilh pus jantu 
xcai ni ixtaꞌalacatꞌalhmanalh ju 
lapanacni. 27

 Pus acsni alhimincalh 
aꞌulacalh junta ixtavilanalh ju 
ucxtinin. Chai ju acsnich ju xakꞌai 
pali chani ajuni:

28
 ―Ja jantu xaclajunau ni 

jantuch vana laich amasutꞌitch 
ixlacata ju Jesús. Para ixlaquilhtu 
malaniyatꞌit chux ju amachakꞌan 
Jerusalén ju miꞌatalanintiꞌan 
ju uxijnan. Chai vachuꞌ 
quilamucꞌaniputunau ju quijnan 
quintalakꞌalhin quincꞌan ixlacata 
ixꞌacꞌalhni ju anuꞌ lapanac.

29
 Pus ju acsnich ju Pitaluꞌ chai 

ju aliꞌin ixtamalakachan Jesús 
taꞌakꞌalhtayanalh. Chani tajuni:
―Aktsꞌiya tasqꞌuini ni pꞌulhnan 

acquiclacaꞌiu ju Dios. Jantiyuꞌ 
ju va quintꞌalapanac. 30

 Ju 
uxijnan maknitꞌit ju Jesús acsni 
maquilhtꞌatꞌit lacacurus. Para ju 
Dios ju ixtalhilacaꞌan ju makꞌaniya 
quilacpaꞌitniꞌan macxtuchokolh 
junta ixmacnucanta. 31

 Chai ju 
chavai ju yuchi laꞌixtachaput ulalh 

ju Jesús kꞌai ucxtin chai yuchi 
ju lai aquintamakꞌalhtaxtuyan 
laquiꞌalactuꞌuntiꞌan. Ju chunch 
tachi chun ju quintꞌaꞌisraelitaninꞌan 
ni catamacaulh ju ixꞌalactuꞌuntiꞌan 
tachi ju icmacontauch ju quijnan 
pus vachuꞌ camacꞌacxanicanaꞌ ju 
ixtalakꞌalhinꞌan ju yuꞌunch. 32

 Pus 
ju quijnan kꞌoxich iclaktsꞌiuch acsni 
tapasalh ju ani taxtokni chai ju 
Spiritu Santu ju axtaknican tachi 
chun ju taquiclacaꞌini ju Dios 
vachuꞌ amavasalani laꞌixꞌalhunutꞌan 
ni vasalh chunch ju tapasalh. ―
Chunch ju ajunicalh ju ucxtinin.

33
 Pus ju ucxtinin acsni 

takꞌasmatlh ju ani chivinti lana na 
tatalhkꞌamalh. Na ixꞌamakniputun. 
34

 Para ixꞌalin sia yuꞌunch ju 
ucxtinin pumatam lapanac ju 
Gamaliel ixjuncan. Ju yuchi 
ixlhilacaꞌani ju ixlhamapꞌaksinꞌan 
ju fariseonin chai ismasui ju 
ixlhamapꞌaksin ju Moisés. Chai 
chux ju lapanacni ixtanajun ni 
na kꞌox lapanac ixjunita ju yuchi. 
Pus ju yuchi taya chai naulh ni 
caꞌamaxtucalh makspaꞌ lacatsꞌunin 
ju ixtamalakachan ju Jesús. 35

 Chai 
chani alacjuni ju ixtꞌaꞌucxtinin:
―Quintꞌaꞌisraelitanin 

alaktsꞌintꞌitch ju uxijnan tuchꞌi 
anavipꞌutꞌunatꞌit ju ani ya 
lapanacni. 36

 Apꞌastꞌactꞌit ni ixꞌalin 
ju makꞌanchich pumatam lapanac 
ju Teudas ixjuncan. Ju yuchi 
ixnajun ni xakꞌai ixjunita. Chai 
ixtꞌalasaputun ju kꞌai ucxtin. Chai 
na lhu tava ju ixlapanacni. Tachi 
lakatꞌatꞌi cientos. Para ju taropajni 
tamakni ju yuchi. Chai tachi chun 
ju ixtachꞌakꞌokꞌata ju yuchi chux 
amakpitsikꞌocalh. Chai anchach 

ju tamactalh. 37
 Chai astan ixꞌalin 

pumatam amachakaꞌ Galilea ju 
Judas ixjuncan. Acsni ixtꞌajun ju 
yuchi pus ixtꞌoncan atsꞌokꞌulanaꞌ 
ju lapanacni. Pus na lhu lapanacni 
tachꞌakꞌokꞌalh ju yuchi. Para vachuꞌ 
maknicalh chai tachi chun ju 
ixtachꞌakꞌokꞌai amakpitsikꞌocalh. 
38

 Pus yuchi iclalhijunau ju chavai 
ni amacꞌaꞌuntꞌit ju ani ya lapanacni. 
Jantu xtuꞌuꞌ aꞌulhtꞌutꞌit. Pus ju ani 
ixlhichꞌalhcatꞌan ni va xanavin 
lapanacni junita pus jantu tuꞌuꞌ 
calhitapalaꞌ. 39

 Para ni ixꞌanuꞌ ju 
Dios pus jantu lai atꞌilakꞌalhitꞌit. 
Pus ni va amamactꞌapꞌutꞌunatꞌit 
jantu xcai ni Dios ju atꞌalasatꞌit. ―
Chunch ju ajunicalh ju ucxtinin.

40
 Pus ju ixtꞌaꞌucxtinin 

taquiclacaꞌinilh ju ixchivinti. 
Alactꞌasanicalh ju ixtamalakachan 
ju Jesús. Chai talhinaulh 
ixlakanekmaca. Alhimapꞌaksicalh 
ni jantu catatailhiꞌalh 
ixꞌamalanintiꞌan ixlacata ju Jesús. 
Chai astan amacajuncalh. 41

 Pus 
ju ixtamalakachan ju Jesús acsni 
tataxtucha lacapuꞌucxtin na 
talhikꞌachalh ni tuꞌuꞌ xaꞌalhiulai 
ju Dios ni xalacasqꞌuin ni 
caꞌamamaxanicalh ixlacata ju Jesús. 
42

 Chai chux avilhchan lacakꞌai 
ixpujitatꞌan ju istꞌaꞌisraelitaninꞌan 
chai lakꞌachakꞌanixni va tachi 
ixtaꞌamalani ju lapanacni 
ni Jesús yuchi ju ixnoncan 
camalakachatachilh ju Dios.

Asacxtucalh ju ixpumatujunꞌan ju 
caꞌaꞌaktaijununaꞌ ju quilhpatinin

6  Ju acsnich avilhchan na 
ixtatalhavata ju lapanacni 

ju ixtalhilacaꞌanta ju Jesús. Pus 

alilh lakatam laklakꞌaiti ju sia 
yuꞌunch. Pus ju israelitanin 
ju ixtachivinin ju lhigriego 
tatꞌalakꞌailich ju israelitanin 
ju ixtachivinin ju lhihebreo. 
Ju yuꞌunch ju ixtachivinin ju 
lhigriego talhitalhkꞌamalh ta yu 
aꞌulhtucalh ju tꞌacunin sia yuꞌunch 
ju ixꞌanimacontilacanta. Ixtanajun 
ni ma va lacatsꞌunin ixꞌaxtaknican 
ju vaiti ju ixmakpitsican chux 
tuncujun. 2 Pus ju acsnich ju 
ixpumacautꞌuiꞌan ixtamalakachan 
ju Jesús tamakꞌaixtoklh ju aliꞌin ju 
ixtalhilacaꞌanta ju Jesús chai chani 
tajuni:
―Ca jantu kꞌox cativa ni va 

acmacaju ismasuca ju ixchivinti 
Dios ju quijnan chai acmakpitsiyau 
ju vaiti. 3 Pus ji quiꞌalakꞌavin 
yuchi iclalhijunau ni apꞌuxcꞌaꞌutꞌit 
pumatujun jokꞌatni ju milhiꞌuxijnan 
ju kꞌox lapanacni alhiulacanta 
chai ju makꞌaxtaknikꞌota 
isꞌatsucuntiꞌan ju Spiritu Santu chai 
ju na taꞌacꞌatsananta. Yuꞌunchach 
ju laich catanaviyaꞌ ju anuꞌ 
lhichꞌalhcat. 4 Chai ju quijnan va 
tachi actꞌachivininauch ju Dios 
chai acꞌamalaniniyau ju ixchivinti. 
―Chunch ajunicalh ju ixtalhavat 
lapanacni.

5
 Pus ju ixtalhavat lapanacni na 

kꞌox talhiula ju anuꞌ chivinti chai 
tasacxtulh ju Stipan. Ju yuchi 
ixlhilacaꞌanta ju Jesús ixlhichux 
ixꞌalhunut chai ixmakꞌaxtaknikꞌota 
ju isꞌatsucunti ju Spiritu Santu. 
Vachuꞌ tasacxtulh ju Pilipe chaich 
ju Prócoro chaich ju Nicanor chai 
ju Timón chai ju Parmenas chai 
ju Nicolás amachakaꞌ Antioquía. 
Ju yuchi jantu israelita ixjunita 

para acsni tucaꞌ ixlhilacaꞌanta ju 
Jesús ixlhilacaꞌanta ju Dios tachi ju 
ixtalai ju israelitanin. 6 Pus ju anuꞌ 
ixpumatujunꞌan akꞌailhiminicalh 
ju ixtamalakachan ju Jesús. Chai 
ju yuꞌunch tasqꞌuinilh ju Dios 
ixlacataꞌan chai tamamanilh 
ixmacaꞌan laꞌixlacatunaꞌan ju 
ixpumatujunꞌan.

7
 Pus palai ixmakpitsican ju 

ixchivinti Dios chai na lhu lana 
va ju ixtalhilacaꞌanta ju Jesús ju 
lakꞌachakꞌan Jerusalén. Vachuꞌ na 
ilhuꞌan ju ixpalijni ju israelitanin ju 
talhilacaꞌalh ju Jesús.

Tachꞌin navicalh ju Stipan
8

 Pus ju Dios na lhu ixꞌaktaijui 
ju Stipan chai ixtaknita ju 
ixtachaput. Pus ju yuchi ixnavi 
kꞌai lhamakꞌan chai ju tuꞌuꞌ ju lai 
catapuꞌalacpastacnalh ju lapanacni. 
Ixꞌanavi laꞌixꞌucxlacapuꞌan ju 
lapanacni. 9 Pus ju acsnich ixꞌalin 
ju lapanacni ju ixtataxtutach 
laꞌixpuxalapanacꞌan chai ixtayajuta 
ixpujitatꞌan. Chai sia yuꞌunch 
vachuꞌ ixꞌalin ju amachakꞌan Cirene 
chai amachakꞌan Alejandría. Pus 
ju yuꞌunch chai ju amachakꞌan 
xalacatꞌun Cilicia chai ju 
amachakꞌan ju xalacatꞌun Asia 
tatꞌalakꞌailh ju Stipan. 10

 Para 
jantu lai tavanan tatꞌalalhajalh ni 
yuchi ju Spiritu Santu ju xaxtakni 
ju Stipan ju kꞌox ixtacꞌatsan. 11

 Ju 
acsnich axtaknicalh tumin ju aliꞌin 
lapanacni ni va catapunaulh 
taꞌaklhtamat. Catanaulh ni 
takꞌasmatlh ju Stipan ni ma 
canaulh macxcai chivinti ixlacata 
ju Moisés chai ixlacata ju Dios. 
12

 Pus chunch tapumaktalhkꞌamalh 

chux ju lapanacni chaich ju 
xalacpaꞌitni ju israelitanin chai ju 
yuꞌunch ju na ixtalhatalanininta 
ju ixlhamapꞌaksinꞌan ju 
istꞌaꞌisraelitanin. Chai ju yuꞌunch 
talakꞌalh ju Stipan. Tachꞌapalh 
chai talhiꞌalh lacapuꞌucxtin. 13

 Chai 
talhiꞌalh vachuꞌ ju lapanacni ju 
catanonach taꞌaklhtamat. Chanich 
ixtanajun:
―Ju ani lapanac jantu mamactai 

ju ixnajunca ju macxcai chivinti 
ixlacata ju ani ixpujitat Dios chai 
ixlacata ju quilhamapꞌaksinꞌan. 
14

 Ickꞌalhakꞌasmatꞌauch ni ixnajun 
ni ma yuchi ju Jesús amachakaꞌ 
Nazaret ju ma camaktayaꞌ ju 
ani kꞌai quimpujitatꞌan chai 
ma camapaxayaꞌ ju tuchi 
ixꞌajuni ju Moisés ju makꞌaniya 
quilacpaꞌitniꞌan ni catanavi chai 
tus chavai naviyau. ―Chunch 
ixtanajun ju taꞌaklhtamanin 
lapanacni.

15
 Chai ju acsnich chux ju 

ucxtinin chai chux ju ixtavilanalh 
lacapuꞌucxtin va taskotutulh ju 
Stipan. Talaktsꞌilh ju ixꞌucxpuꞌ ni na 
ixꞌalin ju atuncunuꞌ tachi ju junita 
ixꞌucxpuꞌ ju tam anquilh.

Ju Stipan ajuni ju ucxtinin 
tuchi ixnavita

7  Pus ju acsnich ju xakꞌai ixpali 
ju israelitanin chani juni ju 

Stipan:
―Ja vasalh chunch tachi ju 

tanajun.
2

 Chai ju Stipan chani 
akꞌalhtayanalh:
―Quintꞌalapanacni. Quiꞌalakꞌavin. 

Xalacpaꞌitnich ju ani lakꞌachakꞌan. 
Aquilakꞌasmatniuch. Na kꞌaich ju 

Dios. Chai yuchach ju talacasunilh 
ju makꞌaniya quimpaiꞌan Abraham 
acsni ixvilhchacaꞌ ju xalacatꞌun 
Mesopotamia acsni tucaꞌ ixꞌan 
tsucunuꞌ ju lakꞌachakꞌan Harán. 
3

 Chai ma chani junicalh 
ju Abraham: “Atꞌaxtꞌuch ju 
lamintꞌun. Amacꞌoꞌulatꞌi ju 
milhiꞌalakꞌavin. Apꞌinchich ju 
lacatꞌun junta acmasuniyan ju 
quitꞌin”. Ma chunch ju juni ju Dios 
ju Abraham. 4 Pus ju Abraham 
taxtulh ju xalacatꞌun Caldea. Alh 
tsucunuꞌ ju lakꞌachakꞌan Harán. 
Chai acsni nichalh ju ixpai pus ju 
Abraham taxtuchokolh chai ju Dios 
kꞌailhimilh ju ani lacatꞌun junta 
tꞌonau ju chavai. 5 Para ju Dios 
jantu xtaknilh ju Abraham ju ani 
lacatꞌun ju acsni. Nin lacatsꞌunin 
tachi ju lai calhijunlh ixchꞌajaꞌ. 
Para ju Dios ixjunita ni ma ixꞌanuꞌ 
cajunaꞌ ju ani lacatꞌun chai ma 
ixꞌanuchꞌan cajunaꞌ ju isꞌaskꞌatꞌan 
astan. Ma chunch ju juni ju Dios 
mas maticaꞌ ixjunita isꞌaskꞌatꞌa 
ju acsnich. 6 Ju Dios juni ni ma 
alacatam lacatꞌun catatsucuyanta 
ju ixꞌapapanatnich chai ma va 
xalapanacni catajunaꞌ ju yuꞌunch. 
Chai ma calaclhimakchapucanaꞌ 
tachi lakatꞌatꞌi cientos cꞌata. 
7

 Chai ju Dios juni ni ma isꞌakstu 
ju camamakꞌalhkꞌajniyaꞌ ju 
amachakꞌan ju anuꞌ lakꞌachakꞌan 
junta va xalapanacni catajunaꞌ. 
Chai ju astanch ma catataxtuyaꞌ ju 
ixꞌapapanatnich ju Abraham chai 
ma catalakꞌayayaꞌ ju Dios ju ani. Ma 
chunch ju juni ju Dios ju Abraham. 
8

 Pus ju Dios lhitꞌatakꞌoxilh lakatam 
chivinti ju Abraham chai juni ni 
ma cachꞌucꞌunicalh ju ixꞌaxtꞌakꞌa 

isꞌakstu ju Abraham chai ixꞌaxtꞌakꞌa 
tachi chun ju istsꞌalan. Ma va 
ispupastaccan ni ixlhitꞌatakꞌoxita 
ju chivinti ju Dios ju Abraham. 
Pus acsni tavanan tsuculh ju 
istsꞌalh ju Isaac ixjuncan pus ju 
Abraham chꞌucꞌunilh ju ixꞌaxtꞌakꞌa 
ixlhilakatsajin avilhchan. Chai 
ju Isaac acsni alilh ju istsꞌalh ju 
Jacob ixjuncan vana chꞌucꞌunilh 
ixꞌaxtꞌakꞌa ju yuchi. Chai ju 
Jacob acsni alilh ju isꞌaskꞌatꞌa 
vachuꞌ chunch anavikꞌo ju 
ixpumacautꞌuiꞌan istsꞌalan. Pus ju 
anuꞌ ixpumacautꞌuiꞌan xapaꞌitnich 
tava ju quilhmaccautꞌui ju 
quintꞌaꞌisraelitaninꞌan.

9
 Pus ju pumatam 

ixlhipumacautꞌuiꞌan istsꞌalan 
Jacob José ixjuncan. Chai ju 
ixꞌalakꞌavin ju José na taxcailich 
ju yuchi. Tastꞌanilh ju aliꞌin 
lapanacni ju talhiꞌalh alacatam 
lacatꞌun junta Egipto juncan. Para 
Dios ju ixtꞌaꞌanta ju yuchi. 10

 Chai 
astan ju Dios makꞌosunikꞌo tachi 
chun ju ixmakꞌalhkꞌajnat. Chai ju 
Dios ni na aktaijulh ju José pus 
ju xakꞌai ucxtin Egipto ju Faraón 
ixjuncan na kꞌoxich lapanac 
lhiula. Chai ni laktsꞌilh ni na kꞌox 
ixjunita ixꞌatalacpastꞌacꞌat pus 
ulalh ju José lacatꞌicstꞌi ucxtin ju 
lakꞌachakꞌan Egipto. Vachuꞌ junilh 
ni ixꞌucxtinꞌan cajunaꞌ tachi chun ju 
ixtachꞌalhcatnan laꞌixchakaꞌ.

11
 Chai ju acsnich alilh kꞌai 

chavan chai kꞌai makꞌalhkꞌajnat 
tachi ixlhilacaputsꞌun ju xatꞌun 
Egipto chai ju xatꞌun Canaán. 
Pus ju quilacpaꞌitniꞌan jantuch 
lai ixtalhitajui ju tuchi cataꞌulh. 
12

 Para ju Jacob ni kꞌasmatlh ni 

ixꞌalin ju vaiti ju anch ju Egipto 
pus alacmalakachalh ju istsꞌalan. 
Pus ju yuꞌunch makꞌaniya 
quilacpaꞌitniꞌan tajunita. 13

 Chai ju 
yuꞌunch acsni taquiꞌilh ju vaiti ju 
ixlhipaktꞌuich pus ju José ajunilh 
ni ixlakꞌauchꞌan ixjunita. Vachuꞌ ju 
Faraón alacmispalh ju ixꞌalakꞌavin 
ju José. 14

 Chai ju acsnich ju José 
alacmalakachachokolh ixꞌalakꞌavin 
laꞌixtꞌunꞌan. Lhinaulh istꞌasanica ju 
ixpaiꞌan ju Jacob ixjuncan. Vachuꞌ 
ajuni ni catalhimilh tachi chun 
ju ixtatanumanalh laꞌixchakaꞌan. 
Pus ixtachaꞌanta setenta y cinco 
lapanacni. 15

 Pus yuchi lhiꞌalh 
tsucunuꞌ ju Jacob ju xalacatꞌun 
Egipto. Chai anch ju nichalh 
ju yuchi chai lhu ju makꞌaniya 
quilacpaꞌitniꞌan. 16

 Chai acsni 
tani alhiꞌancalh lakꞌachakꞌan 
Siquem. Anch ju amakꞌacalh ju 
ixlacatunaꞌan junta lhucucu talhpa 
ixjunita. Anch junta tamaulh ju 
Abraham. Ju yuchi ixꞌaxtaknita 
tumin ju istsꞌalan ju Hamor 
amachakꞌan Siquem ni yuꞌunchach 
ju tastꞌalh.

17
 Para acsni vaninch 

ixchimputunch ju avilhchan 
ni caꞌuctaxtuyach ixchivinti 
Dios ju ixmavasalanicanta ju 
Abraham pus ju ixꞌapapanatnich 
ju Israel slivasalh tatalhavalhch 
ju xalacatꞌun Egipto. 18

 Chai astan 
apumatam tavilh lacapuꞌucxtin 
ju xalacatꞌun Egipto. Pus ju yuchi 
jantu iskꞌasmatꞌa ixlacata ju José ni 
makꞌanchich ixnita ju yuchi. 19

 Pus 
ju anuꞌ kꞌai ucxtin aꞌokxchokꞌolh 
ju quintꞌaꞌisraelitaninꞌan chai 
alaclhimakchapulh ju makꞌaniya 
quilacpaꞌitniꞌan. Amapꞌaksi ni 

catamacaꞌalh makspaꞌ ju istsꞌalan 
acsni tavanan catatsuculh. Ju 
chunch ixnajun ni caꞌixtanikꞌo ju 
tsꞌalan. 20

 Pus ju acsnich lakꞌaulh 
ju Moisés chai na kꞌoxich lhiula 
ju Dios. Pus lakatꞌutu malhquiyuꞌ 
xatakꞌayai laꞌixchakaꞌ ju ixpai. 
21

 Para astan acsni ixmakꞌancanta 
ju anuꞌ tsꞌalh pus istsiꞌ ju Faraón 
ju saclh. Lakꞌayalhch. Laktsꞌilh 
tachi ju va istsꞌalh. 22

 Pus ju 
Moisés lhaꞌatalaninilh tachi 
chun ju ixtalhaꞌatalaninintach ju 
amachakꞌan Egipto. Chai na lai 
ixchivinin chai na lai ixnavi ju tuꞌuꞌ.

23
 Acsni laktsa tꞌupꞌuxam cꞌata 

ju Moisés pus ju yuchi pastaclich 
laꞌixꞌalhunut ni caꞌalh laktsꞌiniꞌ ju 
ixtꞌaꞌamachivinti. 24

 Chai ju anch ju 
yuchi laktsꞌilh pumatam amachakaꞌ 
Egipto ju ixtꞌajun lhimakchapunuꞌ 
pumatam istꞌaꞌisraelita. Pus 
ju Moisés lhikꞌalhtsaulh. 
Maknilh ju amachakaꞌ 
Egipto. Ixnajunch ni chunch 
camalacchoyaꞌ tachi ixꞌulhtui ju 
anuꞌ lapanac. 25

 Pus ju Moisés 
ixnajunch ni caꞌixtamachakxa 
ju istꞌaꞌisraelitanin ni Dios ju 
xamalakachai ni caꞌamaxtuyaꞌ 
laꞌixmakꞌalhkꞌajnatꞌan. Para ju 
yuꞌunch jantu tamachakxa. 26

 Ni 
tuncunchokopa aktam anchokopa 
ju Moisés chai ju acsnich laktsꞌilh 
ixtꞌiyunꞌan istꞌaꞌisraelitanin ju 
ixtatꞌajun lasanin. Pus ju Moisés 
ixꞌalhvakputun chai chani alacjuni: 

“Quintꞌalapanacni ju uxijnan ni va 
lhiꞌalakꞌavin umpꞌalhtꞌatꞌit. Tas 
ni va lalhimakchꞌapꞌupꞌalatꞌit 
milhiꞌuxijnan”. 27

 Pus ju acsnich 
ju ixtꞌajun tꞌalakꞌainaꞌ ixtꞌatolhnaꞌ 
pꞌok samakꞌalh ju Moisés chai 

juni: “Tis chavaich ju xaꞌulatan 
quiꞌucxtin quincꞌan chai ixlakꞌoxiniꞌ 
quilhamakꞌan quincꞌan. 28

 Ja 
vachuch va qꞌuimaknipꞌutꞌun tachi 
ju navitꞌi cutanch ju amachakaꞌ 
Egipto”. 29

 Pus acsni kꞌasmatlich ju 
ani chivinti ju Moisés atsꞌalalh. Alh 
tsucunuꞌ alacatam lacatꞌun junta 
Madián ixjuncan. Chai ju anch 
tamakꞌaxtokchalhch chai alilh 
pumatꞌui istsꞌalan.

30
 Acsni tapasalh tꞌupꞌuxam 

cꞌata pus ju Moisés ixvi junta va 
aseknicꞌa. Anch ixvi vanin ju 
anuꞌ talhpa ju Sinaí juncan. Chai 
anchach ju talacasunilh pumatam 
ixꞌanquilh ju kꞌai ucxtin Dios. 
Ixtꞌajun lhcunuꞌ lakatam achꞌitin 
chai anch lacaꞌalapnaꞌ talacasunilh 
ju anquilh. 31

 Pus ju Moisés 
ni laktsꞌilh va lhamakꞌaninilh 
chai lakꞌalh. Va islaktsꞌimputun 
tuchi ixtalakxtuch. Para lana 
kꞌasmatnilh ju ixchivinti ju kꞌai 
ucxtin Dios. 32

 Chai ju yuchi ma 
juni ni ma yuchach ju Dios. Ma 
yuchi ju talhilaksilh ju makꞌaniya 
ixlacpaꞌitni Moisés ju Abraham chai 
Isaac chai Jacob ixꞌajuncan. Chunch 
ma juni ju Dios. Pus ju acsnich ju 
Moisés lana na alhqꞌuipꞌipꞌitnilh 
acsni laktsꞌilh. Jantuch 
lacaꞌamputulhch. 33

 Chai ju kꞌai 
ucxtin Dios ma junchokopa ni ma 
cachꞌanmaxtulh ju ixchꞌanxtꞌakꞌan 
ni ma ixya laꞌixꞌucxlacapuꞌ ju 
Dios chai ma yuchach ju tucan 
Dios. 34

 Ju yuchi ma laktsꞌilh ju 
ixmakꞌalhkꞌajnat ju ixlapanacni ju 
ixtavilanancha Egipto. Chai ma 
kꞌasmatlh ni na ixtalactꞌasai. Ma 
yuchi ixlhiminta amakꞌalhtaxtunuꞌ. 
Chai ma juni ni ixmalakachaputun 

ju Moisés ju Egipto. Ma chunch ju 
juni ju Dios.

35
 Pus ju Dios malakachalh 

ju Moisés chai ju anuꞌ anquilh 
ju talacasunilh lacaꞌachꞌitin 
aktaijulh ni lai xajun ucxtin 
chai lai xaꞌamakꞌalhtaxtui ju 
istꞌaꞌisraelitanin ju xalacatꞌun 
Egipto. Ju Dios amalakachanilh 
ju Moisés ju istꞌaꞌisraelitanin mas 
jantu kꞌox ixtalhiulai ju pꞌulhnan. 
Ma va chani ixtajunich: “Tis 
chavaich ulatan quiꞌucxtin quincꞌan 
chai ixlakꞌoxiniꞌ ju quilhamakꞌan 
quincꞌan”. Ma chun ixtajuni. 
36

 Pus ju Moisés navilh lhu kꞌai 
lhamakꞌan chai lhu tuꞌuꞌ ju lai 
catapucꞌatsalh ju lapanacni ni 
vasalh Dios ju xamalakachayachilh. 
Anchach ju laxalacatꞌun Egipto 
ju xanavi ju lhamakꞌan chai 
anch ju laxaꞌalama junta slapulh 
juncan. Vachuꞌ lhu xanavi ju kꞌai 
lhamakꞌan junta va aseknicꞌa junita. 
Anch junta ixtalacꞌucxuntꞌajun ju 
quintꞌaꞌisraelitaninꞌan tꞌupꞌuxam 
cꞌata. 37

 Yuchach ju Moisés ju 
alacjuni ju quintꞌaꞌisraelitaninꞌan 
ni ma casacxtuyaꞌ ju kꞌai ucxtin 
Dios pumatam ju sia yuꞌunch tachi 
ju sacxtucanta ju yuchi. Chai ju 
yuchi ni ma canonaꞌ ixchivinti 
Dios pus ma catakꞌasmatnilh. 
38

 Yuchach ju Moisés ju ixꞌalactꞌavi 
ju quintꞌaꞌisraelitaninꞌan junta 
aseknicꞌa. Chai yuchach ju 
tꞌachivinilh ju anquilh ju laxatalhpa 
Sinaí chai astan alacjuni ju 
makꞌaniya quilacpaꞌitniꞌan ju 
ixchivinti Dios. Yuchach vachuꞌ ju 
xtaknicalh ju chivinti ixlacata ju 
atsucunti lactꞌiyan ni laich vachuꞌ 
cacꞌatsayau ju quijnanꞌan.

39
 Para ju makꞌaniya 

quilacpaꞌitniꞌan jantu 
ixtakꞌasmatniputun ju Moisés. 
Jantu ixtalacasqꞌuin ni 
ixꞌucxtinꞌan cava ju yuchi. Va 
ixtaꞌanchokoputun ju xalacatꞌun 
Egipto. 40

 Pus ju Moisés ixvilhchacaꞌ 
ju laxatalhpa Sinaí acsni tajuni 
ju Aarón ju quintꞌaꞌisraelitaninꞌan 
ni ma caꞌanavinilh tuꞌuꞌ ju ma 
isdiosꞌan cajunaꞌ chai ju ma 
caꞌapꞌulhniyach ju lacati. Ma jantu 
ixtacꞌatsai tuchi ixtapasata ju anuꞌ 
Moisés ju amaxtulh laxalacatꞌun 
Egipto. Ma chunch tajuni ju Aarón. 
41

 Pus ju acsnich taxapalaxtulh 
lakatam askꞌatꞌa vacax chai 
tamakninilh ju borregojni. Na 
talhikꞌachalh ju anuꞌ ixtalaktsꞌinta 
tachi isdiosꞌan ju ixtanavita 
laꞌixmacaꞌan. 42

 Pus yuchi 
alhimacaulh ju Dios chai lakꞌaꞌilh ni 
chach talhilacaꞌalh ju xataxtokni ju 
lactꞌiyan tachi ju avilhchan chai ju 
malhquiyuꞌ chai ju stꞌacu. Pus tachi 
ju talalh tsꞌokcanta laꞌixꞌalhiquiꞌan 
ju lapanacni ju ixtanajun ixchivinti 
Dios. Ju anch najun ni ma chani 
naulh ju Dios:

Ju israelitanin acsni 
ixtaꞌucxuntꞌajun tꞌupꞌuxam 
cꞌata junta aseknicꞌa ja ma 
yuchach cava ju tamakninilh 
ixborregojniꞌan chai 
talakxavanilh ju ixvacaxꞌan. 
Ma jantu.

 43 Alai ma va ixtachꞌixlhiꞌan ju 
lona chakaꞌ junta ixtamakꞌata 
ju isdiosꞌan ju Moloc ixjuncan.

Chai ma ixtalhilacaꞌan ju anuꞌ 
tachi stꞌacu ju ixtaxapalaxtuta 
chai ju talhimapakaꞌulh 
Renfán.

Ma va yuchi ju talhilacaꞌalh 
ju ixtanavita isꞌakstuꞌan. 
Pus ixlhiyuchi ma 
camamakꞌalhkꞌajniyaꞌ ju Dios.

Ma isꞌakstu Dios ju ma 
caꞌamalakachatachilh ju 
amachakꞌan alacatam lacatꞌun 
lhiꞌavinti ju xalacatꞌun 
Babilonia.

Chai ma catalhiꞌanaꞌ ju 
anuch lapanacni chai ma 
xalapanacni catanaviyanta.

Ma chunch ju xaꞌatsꞌoknuncan 
laꞌixꞌalhiquiꞌan ju ixlapanacni Dios.

44
 Pus ju makꞌaniya 

quilacpaꞌitniꞌan acsni 
ixtaꞌucxuntꞌajun junta aseknicꞌa 
ixtanavita lakatam lona chakaꞌ 
junta ixtamakꞌata ju chiux junta 
istsꞌokcanta ixlhamapꞌaksin ju 
Dios. Chunch ju tanavilh ju anuꞌ 
chakaꞌ tachi ju lhinaulh ju Dios. 
Chun tachi ju masunicalh ju 
Moisés. 45

 Chai astan ju makꞌaniya 
quilacpaꞌitniꞌan ju ixtatꞌajun acsni 
kꞌai ucxtin ixjunita ju Josué vachuꞌ 
tachꞌixlhiꞌalh ju anuꞌ lona chakaꞌ 
acsni taquitaiꞌinilh ixlacatꞌunꞌan ju 
jantu istꞌaꞌisraelitaninꞌan ixtajunita. 
Dios ju axcoxtulh ju amachakꞌan 
anch. Chai ju anuꞌ lona chakaꞌ 
ixpujitatꞌan ixtanavita ju makꞌaniya 
quintꞌaꞌisraelitaninꞌan tus acsni 
tsuculh ju David. 46

 Pus ju Dios 
na kꞌox xalhiulai ju David chai 
ju David sqꞌuinilh lamapainin ni 
laich canavi lakatam kꞌai pujitat. 
Canavinilh isDios ju vachuꞌ isDios 
ixjunita ju makꞌaniya lapanac 
ju Jacob ixjuncan. 47

 Para jantu 
lacasqꞌuinilh ju Dios. Alai yuchi ju 
istsꞌalh David ju Salomón ixjuncan 
ju lhinaulh ixyajuca ju kꞌai pujitat. 

48
 Para ju vilhcha talaclhman jantu 

anch ju tꞌajun junta va yocantach 
lacamacaꞌ. Vachuꞌ chunch naulh 
ju makꞌaniya lapanac ju ixnajun 
ixchivinti Dios. Ju yuchi chani 
naulh:
 49 Ju kꞌai ucxtin Dios ma najun ni 

lactꞌiyan ju lhinajun chai ma 
vachuꞌ ju ani lacamunutpaꞌ.

Pus tis ma chakach ju lai 
catayoniyaꞌ ju va lapanacni. 
Ju yuchi ma jantu jintaꞌ 
astacnan.

 50 Ma ja jantu yuchi jumpalata 
ju navikꞌota tachi chun ju 
taxtokni.

Ma chunch ju najun ju Dios.
51

 Para iclajunau ni na kꞌox pꞌas 
ju miꞌalhunutꞌan ju uxijnan. Ju 
uxijnan mas malacꞌasupꞌalatꞌit tachi 
ixlapanacni Dios para lana jantu 
kꞌasmatpꞌutꞌunatꞌit ju ixchivinti. 
Lana jantu lacꞌaꞌipꞌutꞌunatꞌit. Ju 
uxijnan aktsꞌiya sastꞌucꞌatꞌit acsni 
taxakꞌalayan ju Spiritu Santu. 
Tachi ju ixtalai ju makꞌaniya 
milacpaꞌitniꞌan chunchach vachuꞌ ju 
layatꞌit ju uxijnan. 52

 Ju makꞌaniya 
lapanacni ju ixtanajun ixchivinti 
Dios si alacmamakꞌalhkꞌajnikꞌocalh. 
Tamamakꞌalhkꞌajnilh ju 
milacpaꞌitniꞌan. Chai vachuꞌ 
alacmaknikꞌo ju pꞌulhnan 
taquinonchilh ni ma caminach 
pumatam ju soknicꞌa ju isꞌatsucunti. 
Chai ju chavai ni quilachilh ju yuchi 
pus ju uxijnan makꞌaxtꞌaknitꞌit 
ju ucxtinin chai maknitꞌitch. 
53

 Mas yuꞌunch ju anquilhnin ju 
xataxtakniyan ju ixlhamapꞌaksin 
Dios para ixlaquilhtu jantu 
navitꞌatꞌit. ―Chunch ju ajuni ju 
ucxtinin ju Stipan.

Maknicalh ju Stipan
54

 Chai ju ixtavilanalh acsni 
takꞌasmatlh ju ixchivinti ju 
Stipan pus lana na tatalhkꞌamalh. 
Tamalatantsꞌacakꞌo ju istatsalatꞌan 
ixtalhkꞌamtiꞌan. 55

 Para ju Stipan 
ni ixlhinonkꞌojui ju Spiritu Santu 
laꞌixꞌalhunut pus skotutulacaꞌalh 
ju lactꞌiyan. Laktsꞌilh ju Dios chai 
cꞌatsalh ni yuchach ju lhinonkꞌojui 
chux. Chai vachuꞌ laktsꞌilh ju Jesús 
ju ixya laꞌixlhicana ju Dios. 56

 Chai 
chani naulh ju Stipan:
―Alaktsꞌintꞌitch. Talhtekꞌa ju 

lactꞌiyan chai iclaktsꞌin ju yuchi 
ju malakachatachilh ju Dios ni 
lapanac catsucuyaꞌ ju ani. Chai ju 
yuchi ya vanin junta vi ju Dios.

57
 Pus ju acsnich ju ucxtinin 

tsꞌau tsꞌau talactꞌasalh. Lana 
alaccꞌatuchꞌapacalh. Chai talakꞌalh 
ixchuxꞌan. 58

 Tatixcauxtulh ju anuꞌ 
lakꞌachakꞌan. Chai acsni tamaxtulh 
ixcujuꞌan taxtaknilh pumatam 
tsꞌalh ju Saulo ixjuncan. Astan 
talacatꞌalhmalhch ju Stipan. 59

 Pus 
acsni ixtatꞌajun lacatꞌalhmanin ju 
Stipan pus ju yuchi chani juni ju Dios:
―Quiꞌucxtin Jesús 

aqꞌuimaklhtꞌaich ju quintacuvin.
60

 Acsni nonkꞌo ju chunch pus 
lana taꞌaktsokotalh. Na pꞌas 
chivinilh. Chani naulh:
―Quiꞌucxtin Dios tun 

alhimamakꞌalhkꞌajnitꞌi ju ani ya 
lapanacni ixlacata ju tuchi quintanavi.

Chai acsni naulh ju chunch lana nilh.

Ju Saulo alhimakchꞌapulh ju 
ixtalhilacaꞌanta ju Jesús

8  Ju Saulo na lhikꞌachalh acsni 
maknicalh ju Stipan.

Chai ju acs avilhchan vachuꞌ 
na amamakꞌalhkꞌajnicalh 
ju amachakꞌan Jerusalén ju 
ixtalhilacaꞌanta ju Jesús. Pus 
ixlhiyuchi taꞌakpitsikꞌo. Taꞌalh ju 
xaꞌestado Judea chai ju Samaria. 
Va yuꞌunch ju ixtamalakachan 
ju Jesús ju jantu xatataxtui. 2 Pus 
ju aliꞌin lapanacni ju ixlhichux 
ixꞌalhunutꞌan ixtalhilacaꞌanta 
ju Dios taquimacnulh ju 
Stipan. Chai slivasalh na 
ixtalhikꞌalhun. 3 Para ju Saulo 
tailhiꞌalh ixmamakꞌalhkꞌajnica ju 
ixtalhilacaꞌanta ju Jesús. Ju yuchi 
ixtanui lakꞌachakꞌanixni chai 
ixꞌaxakꞌamaxtui ju jokꞌatni chai 
tꞌacunin chai alacquimakꞌaxtakcalh 
lacapulachꞌin.

Ajuncan ju amachakꞌan 
Samaria ixchivinti Dios

4
 Para tachi chun ju taꞌakpitsilh 

ixtalacquilhuntꞌajun ixchivinti 
Dios vanta anchach ixtachaꞌan. 
5

 Pus pumatam sia yuꞌunch Pilipe 
ixjuncan. Ju yuchi alh lakatam 
lakꞌachakꞌan laxaꞌestado Samaria 
chai alacjunich ju amachakꞌan 
anch ixlacata ju yuchi ju ixnoncan 
camalakachatachilh Dios. 
6

 Pus tatakꞌaixtoklh ju lapanacni 
chai ixlhichux ixꞌalhunutꞌan 
takꞌasmatnilh ju tuchi ixnajunch 
ju Pilipe. Vachuꞌ ixtalaktsꞌinch 
ju lhamakꞌan ju ixnavi. 7 Ju 
anch na lhu ixꞌalin ju lapanacni 
ju ixtanun ju lhacaticurulhni 
laꞌixꞌalhunutꞌan. Chai acsni 
alackꞌajicalh pus ju lhacaticurulhni 
tsꞌau ixtalactꞌasai chai ixtataxtui 
laꞌixlacatunaꞌan ju lapanacni. Chai 
na lhu palai ixꞌanavicanta ju va 

IXTAMALAKACHAN JU JESÚS 7 ,  8



309

ixtalaclhtuculunta chai ju aliꞌin ju 
jantu lai ixtaꞌalhtanan. 8 Pus yuchi 
na ixtalhikꞌachan ju amachakꞌan 
Samaria.

9
 Para ixtꞌajun ju anch pumatam 

lapanac ju ixjuncan Simón. Ju 
yuchi alhicujnuꞌ ixjunita ju anuch 
lakꞌachakꞌan tus makꞌanchich. Chai 
na ixꞌaꞌokxchokꞌoi ju amachakꞌan 
anch. Ju yuchi ixtalacasui tachi 
ju tam xakꞌai. 10

 Pus tachi chun 
ju lapanacni na ixtaquiclacaꞌini 
ju ixchivinti. Mas yuꞌunch ju 
askꞌatꞌan chai ju palai lackꞌajin. 
Va ixtanajunch ni Dios ju 
xaxtakni ju kꞌai ixtachaput. 11

 Na 
ixtaquiclacaꞌitach ni na makꞌanch 
ju xaꞌalacꞌokxchokꞌolhitꞌajun 
laꞌixꞌalhicujnut. 12

 Para acsni 
quilacha ju Pilipe chai ajuni ni 
Dios lhinomputun laꞌisꞌatsucuntiꞌan 
ju lapanacni chai ajuni 
ixlacata ju Jesús ju ixnoncan 
camalakachatachilh ju Dios pus 
taquiclacaꞌilh ju jokꞌatni chai ju 
tꞌacunin chai taꞌakpaxlich. 13

 Chai 
vachuꞌ lacaꞌilh ju Simón chai 
akpaxlh. Chai tꞌaꞌalhtanatsuculh 
ju Pilipe. Chai na ixlhamakꞌaninin 
acsni ixlaktsꞌin ju kꞌai lhamakꞌan 
ju ixnavi ju Pilipe chai acsni 
ixnavi ju tuꞌuꞌ ju lai catapucꞌatsalh 
ju lapanacni ni vasalh Dios ju 
xamalakachayachilh.

14
 Pus ju ixtamalakachan 

ju Jesús ju ixtavilanancha 
Jerusalén acsni takꞌasmatlh ni 
ixtaꞌamaklhtayananta ju ixchivinti 
Dios ju amachakꞌan Samaria pus 
alacmalakachacancha ju Pitaluꞌ 
chai ju Xivan. 15

 Chai ju yuꞌunch 
acsni tachaꞌalh tatapaininilh ju 
Dios ixlacaꞌatalhꞌan ju amachakꞌan 

anch ni laich catanu vachuꞌ 
laꞌixꞌalhunutꞌan ju yuꞌunch ju 
Spiritu Santu. 16

 Pus tucaꞌ ixtanui 
ju Spiritu Santu laꞌixꞌalhunutꞌan ju 
yuꞌunch. Va yuchi ni ixtaꞌakpaxtach 
ni ixtanajun ni ixtalhilacaꞌamputun 
ju ixꞌucxtinꞌan Jesús. 17

 Pus ju 
acsnich ju Pitaluꞌ chai ju Xivan 
tamokslanilhch ixmacaꞌan 
laꞌixlacatunaꞌan ju yuꞌunch chai 
lanach tanu laꞌixꞌalhunutꞌan ju 
Spiritu Santu.

18
 Pus ju Simón acsni amaklaktsꞌilh 

ju ixtamalakachan ju Jesús ni 
ixtamokslai ixmacaꞌan laꞌixlacatuna 
apumatam chai lana tanulh ju Spiritu 
Santu laꞌixꞌalhunut pus akꞌalhtasunilh 
ju tumin. 19

 Chai chani ajuni:
―Aqꞌuixtꞌakninch vachuꞌ junima 

tachaput. Ju chunch va tichi 
chavaich ju acmokslaniyaꞌ ju 
quimacaꞌ laꞌixlacatuna catanuyaꞌ ju 
Spiritu Santu laꞌixꞌalhunut.

20
 Para ju Pitaluꞌ chanich juni:

―Ju uxintꞌi chai ju mintumin 
apꞌinaꞌitꞌit lacajipi ni laich naꞌun 
ni laich tamocan lacatumin ju 
tuꞌuꞌ ju xtꞌakꞌa ju Dios. 21

 Ju uxintꞌi 
jantu lai atꞌimaknavitꞌi ju ani 
ixlhichꞌalhcat ju Dios. Chai jantu 
lhijun ni anavitꞌi ni jantu salaka ju 
miꞌalhunut laꞌixmacni Dios. 22

 Pus 
ju chavai amacꞌauch ju macxcai 
miꞌatalacpastꞌacꞌat. Atꞌapꞌaininin 
ju ucxtin Dios ni camacꞌacxanin ju 
macxcai miꞌatalacpastꞌacꞌat ju alin 
lamiꞌalhunut. 23

 Ju quitꞌin iccꞌatsai 
ni na tꞌalasai ju ixtaxtokni Dios ju 
uxintꞌi. Chai ju miꞌalactuꞌunti tachi 
ju va tachꞌin navitan. ―Chunch ju 
junicalh ju Simón.

24
 Pus ju acsnich akꞌalhtayanalh ju 

Simón. Chanich ajuni:

―Asqꞌuinitꞌit ju uxijnan ju 
quiꞌucxtinꞌan Dios ju quilacata 
ni jantu chun actapasalh tachi ju 
quilajunau.

25
 Pus ju Pitaluꞌ chai ju Xivan 

alacjuni ju lapanacni tuchi 
ixtalaktsꞌin ju ixnavi ju Jesús chai 
alacjuni ixlacata ju kꞌai ixꞌucxtinꞌan 
Jesús. Chai acsni tataxtulh ju anch 
tatapasatilalh lakatamin lakatamin 
lakꞌachakꞌan tus tachaꞌalh ju 
lakꞌachakꞌan Jerusalén. Para 
acsni ixtapasatilai ju lakatamin 
lakꞌachakꞌan ju alin ju xalacatꞌun 
Samaria ixꞌajuni ju amachakꞌan 
anch ta yu laich putakꞌalhtaxtucan 
ni jantu ancan ju lacajipi.

Ju Pilipe chai ju amachakaꞌ Etiopía
26

 Chai acsni tapasalh ju ani 
taxtokni pus pumatam ixꞌanquilh 
ju kꞌai ucxtin Dios xakꞌala ju Pilipe 
chai chani juni:
―Ju chavai apꞌinchich ju lhisur. 

Apꞌupꞌitꞌi ju xati lakꞌachakꞌan 
Gaza ju tachꞌapai ju lapanacni 
acsni taminacha ju lakꞌachakꞌan 
Jerusalén. ―Chunch ju juni.

Pus ju anuꞌ ti yuchach ju tapasata 
junta jantu xamatiꞌ tꞌajun. 27

 Pus 
ju Pilipe taxtulh. Alh. Chai anch 
ju lacati ixtaimai pumatam 
lapanac amachakaꞌ Etiopía. Pus ju 
yuchi xakꞌai ixjunita laxalacatꞌun 
Etiopía junta xaꞌucxtin ixjunita 
ju chakoꞌulh ju Candace ixjuncan. 
Chai ju anuꞌ lapanac yuchi ju 
ixmalhistacni ju ixtumin ju anuꞌ 
kꞌai ucxtin. Ju yuchi ixquilakꞌayata 
ju Dios ju lakꞌachakꞌan 
Jerusalén. 28

 Chai ju chavai va 
ixꞌanchokoputun laꞌixchakaꞌ. Chai 
acsni ixꞌanta laꞌixcarro ju ixakꞌamai 

ju caballo pus ixtꞌajun laktsꞌiniꞌ 
ju alhiqui ju istsꞌokta ju Isaías 
ju makꞌaniya lapanac ju ixnajun 
ixchivinti Dios. 29

 Pus ju Spiritu 
Santu chani junilh ju Pilipe:
―Pꞌas apꞌitꞌi. Vanin atꞌaimatꞌi ju 

anuꞌ carro.
30

 Chai ju Pilipe acsni vanin 
lakꞌalh ju carro pus kꞌasmatlh ni 
ixtꞌajun nonaꞌ tachi ju istsꞌokta ju 
Isaías. Chai chani juni:
―Ja machꞌakxaich tuchꞌi laktsꞌin.
31

 Pus ju acsnich ju yuchi chani 
juni:
―Tas aclhimachakxalh ni matiꞌ 

xamatiꞌ ju aquimavasalanilh.
Chai ju acsni tapaininilh ju Pilipe 

ni catꞌatajulh ju laꞌixcarro.
32

 Pus ju lacaꞌatsꞌoknut junta 
ixtꞌajun laktsꞌiniꞌ chani ixnajun:

Tachi ju tuꞌuꞌ borrego ni 
lhiꞌancan junta camaknicanaꞌ 
pus chunch vachuꞌ 
caꞌulhtucanaꞌ ju yuchi.

Chai tachi ju tuꞌuꞌ saꞌaskꞌatꞌa 
borrego ni jantu tꞌasai mas 
sitcanch pus chunchach 
vachuꞌ ju yuchi.

Lana jantu tuꞌuꞌ canonaꞌ.
 33 Na catamamaxaniyaꞌ chai 

catamakniyaꞌ mas matiꞌ ju 
ixtalakꞌalhin.

Chai tis chavaich ju lai 
canonaꞌ ni caꞌalinaꞌ ju 
catachꞌakꞌokꞌayaꞌ ni 
camakꞌosunicanaꞌ ju 
isꞌatsucunti ju ani lacatꞌun.

Chunch ju najun junta ixtꞌajun 
laktsꞌiniꞌ ju anuꞌ lapanac.

34
 Pus ju anuꞌ xakꞌai sacmilh ju 

Pilipe:
―Lamapainin aqꞌuiꞌunch. Tis 

chavaich ju lhichivinin ju lapanac 

ju ixnajun ixchivinti Dios. Ja 
isꞌakstu ju lhichivininchokoi u 
apumatam.

35
 Pus ju acsnich ju Pilipe 

tsuculh amavasalaniniꞌ. Pꞌulhnan 
amavasalanilh tuchi ixnomputun 
ju chivinti ju ixtꞌajun laktsꞌiniꞌ chai 
astan junilh aliꞌ ixlacata ju Jesús. 
36

 Chai acsni taꞌalh ju lacati pus 
tachaꞌalh junta ixma ju xcan. Chai 
ju anuꞌ xakꞌai chani juni ju Pilipe:
―Alaktsꞌich ju xcan. Ja jantu lai 

acꞌakpaxlh.
37

 Pus ju Pilipe chanich juni:
―Ni lacꞌaꞌich ju ixlhichux ju 

miꞌalhunut pus laich calayaꞌ.
Chai akꞌalhtayanalh ju anuꞌ xakꞌai. 

Chanich juni:
―Iclacaꞌich ni istsꞌalh 

Dios ju Jesús ju ixnoncan 
camalakachatachilh Dios.

38
 Pus ju acsnich ju anuꞌ xakꞌai 

lhinaulh ixchꞌapayajuca ju ixcarro. 
Chai ju yuchi chai ju Pilipe 
kꞌaixtamch tꞌataju lacxcan chai ju 
Pilipe makpaxa ju anuꞌ lapanac. 
39

 Chai acsni tatacutchokolh ju 
lacxcan pus ju iSpiritu Santu ju 
quiꞌucxtinꞌan Dios lana lacatam 
sokꞌo lhiꞌalh ju Pilipe. Chai ju 
anuꞌ xakꞌai jantu laktsꞌinchokolh 
tavanan. Para acsni xaꞌanchokoi 
ju lacati pus na ixkꞌachan. 
40

 Pus ju Pilipe lhitajucancha ju 
lakꞌachakꞌan Azoto. Chai acsni 
taxtulh ju anch tapasatilalh 
lakatamin lakatamin lakꞌachakꞌan 
tus chaꞌalh ju lakꞌachakꞌan 
Cesarea. Para acsni ixtapasatilai 
ju lakatamin lakꞌachakꞌan pus 
ixꞌajuni ju lapanacni ta yu laich 
cataputakꞌalhtaxtulh ni jantu 
cataꞌalh ju lacajipi.

Ju Saulo lhilacaꞌalh ju Jesús

9  Chai ju acsnich ju Saulo 
va tachi ispastactꞌajun 

ixꞌamaknica ju ixtalhilacaꞌanta 
ju kꞌai ucxtin Jesús. Pus yuchi 
lhilakꞌalh ju xakꞌai ixpalijni 
ju istꞌaꞌisraelitanin. 2 Sqꞌuinilh 
lakatam alhiqui ju laich calhiꞌalh 
laꞌixpujitatꞌan ju istꞌaꞌisraelitanin 
ju amachakꞌan Damasco. Ju 
chunch ni calhitajulh tam jokꞌat u 
tam chakoꞌulh ju chꞌakꞌokꞌata ju 
Jesús pus laich calhimilh tachꞌin 
ju lakꞌachakꞌan Jerusalén. 3 Para 
acsni ixꞌanta ju lacati chai vanin 
ixchaꞌamputun ju lakꞌachakꞌan 
Damasco pus lana mapulhcu 
junta ixꞌanta ju Saulo. Lactꞌiyan ju 
xatapulhcuyacha ju anuꞌ maclhcu. 
Tapulhcukꞌo chux ju lacatꞌun. 
4

 Pus ju Saulo lana tin taꞌaktalh ju 
lacatꞌun. Chai kꞌasmatlh lakatam 
chivinti ju chani juni:
―Saulo. Saulo. Jantu 

alhimakchꞌapꞌu ju quilapanacni. 
Acsni chun ju lai tachi ju va jun 
quitꞌin ju qꞌuilhimakchꞌapꞌui.

5
 Chai ju Saulo kꞌalhtailh. Chai juni:

―Tis chavaichꞌat ji ucxtin.
Chai ju anuꞌ ixtꞌajun chiviniꞌ 

kꞌalhtayanalh. Chani juni:
―Quitꞌin ju icJesús ju na 

qꞌuimamakꞌalhkꞌajni. Para 
acsni sastꞌucꞌa ju ixtaxtokni 
Dios alai miꞌakstu ju 
mamakꞌalhkꞌajnichꞌokꞌocꞌan. ―
Chunch ju junilh ju Jesús.

6
 Pus ju Saulo lana na 

alhqꞌuipꞌipꞌitnilh. Na 
ixtalhanantach. Chai chani juni:
―Quiꞌucxtin tijuch ju lacꞌasqꞌuin 

ju acnavi.

Chai ju ucxtin Jesús chani juni:
―Atꞌaich. Aꞌinchich ju 

lakꞌachakꞌan. Aꞌuncꞌantꞌachich 
tuchꞌi ju anaviyaꞌich.

7
 Pus ju jokꞌatni ju ixtatꞌaꞌanta 

ju Saulo va sek talactaya. 
Takꞌasmatlich vasalh ju chivinti 
para jantu xamatiꞌ ixtalaktsꞌin. 
8

 Pus ju Saulo lana kꞌostavi ju 
lacatꞌun. Para acsni talacpokꞌa 
jantu lai ixlaktsꞌin tuꞌuꞌ. Pus va 
macchꞌapalhiꞌancalh ju lakꞌachakꞌan 
Damasco. 9 Chai lakatꞌutu avilhchan 
jantu lai ixꞌalacꞌavanan. Chai jantu 
vailh nin tuꞌuꞌ cakꞌotlh.

10
 Pus ju anuch lakꞌachakꞌan 

Damasco ixtꞌajun pumatam lapanac 
ju Ananías ixjuncan. Ju yuchi 
ixlhilacaꞌanta ju Jesús. Pus ju 
ucxtin Jesús atalacasunilh tachi ju 
va laꞌixꞌaklakꞌavanti. Chai xakꞌala. 
Chai ju Ananías akꞌalhtayanalh. 
Juni:
―Tijuch ji quiꞌucxtin.
11

 Pus ju acsnich ju kꞌai ucxtin 
Jesús chani juni:
―Apꞌinchich ju lacati ju Soknicꞌa 

juncan. Apꞌuxcꞌochiꞌ laꞌixchakaꞌ 
Judas pumatam ju Saulo juncan. Ju 
yuchi amachakaꞌ Tarso junita. Ju 
yuchi va quintꞌachivinin. 12

 Chai 
ju yuchi laktsꞌintan tachi ju va 
laꞌixꞌaklakꞌavanti. Laktsꞌinan 
ni tachi ju va xatꞌanui ju anch 
chai tachi ju va mucꞌanitꞌa ju 
mimacaꞌ laꞌixlakchulh ni laich 
caꞌalacꞌavananaꞌ. ―Chunch ju 
junicalh ju Ananías.

13
 Para ju Ananías acsni kꞌasmatlh 

ju chunch pus chani juni ju Jesús:
―Para ji quiꞌucxtin na lhu 

quintajuni ixlacata ju anuꞌ lapanac. 
Tanajun ni na ixꞌamamakꞌalhkꞌajni 

ju milapanacni ju tavilanancha 
ju lakꞌachakꞌan Jerusalén. 14

 Chai 
ju chavai minta ju ani chai ju 
xalackꞌajin palijni tajuni ni laich 
aquintachꞌapakꞌoyan chux ju 
quijnan ju iclalhilacaꞌanau ju 
uxintꞌi.

15
 Para ju kꞌai ucxtin Jesús chani 

juni:
―Aꞌinchich ni icsacxtutach 

ju yuchi ni canaviyaꞌ ju 
quilhichꞌalhcat. Ju yuchi 
caꞌalacjunaꞌ ju lapanacni ju 
quilacata. Caꞌalacjunaꞌ ju 
istꞌaꞌisraelitanin chai ju jantu 
israelitanin chai ju xalackꞌajin 
ucxtinin. 16

 Chai quitꞌin ju 
acmalacasuniyaꞌ ni tasqꞌuini ni 
camakꞌalhkꞌajnanaꞌ ni aquinaviniyaꞌ 
ju quilhichꞌalhcat. ―Chunch ju 
junicalh ju Ananías.

17
 Pus ju Ananías alh laꞌixchakaꞌ ju 

Judas junta ixtanun ju Saulo. Chai 
acsni tanucha mucꞌanilh ixlacmacaꞌ 
laꞌixꞌucxni ixlakchulh ju Saulo chai 
chani juni:
―Quilakꞌau Saulo yuchi ju kꞌai 

quiꞌucxtinꞌan Jesús ju talacasunin 
ju lacati junta ixtꞌantꞌa. Chai yuchi 
ju xaquimalakachanitachin ni 
laich alacꞌavananchꞌokꞌoyaꞌ chai 
laich calhinonaꞌ ju Spiritu Santu 
lamiꞌatsucunti.

18
 Chai ju acsnich lana 

makꞌosucalh ju snapapa ataputsꞌi ju 
ixjucꞌalh laꞌixlakchulh. Acsnich ju 
lai xaꞌalacꞌavanan. Pus ju acsnich 
ju Saulo taxtulh. Quimakpaxacalh. 
19

 Chai astan ju Saulo vailh chai 
kꞌachanchokolh ju ixlacatuna. 
Pus lakatꞌui lakatꞌutu avilhchan 
alactꞌatavi ju amachakꞌan Damasco 
ju vachuꞌ ixtalhilacaꞌanta ju Jesús.

Ju Saulo ajuni ju amachakꞌan 
Damasco ixchivinti Dios

20
 Chai lana antsuculh ju Saulo 

laꞌixpujitatꞌan ju istꞌaꞌisraelitanin. 
Ixꞌajuni ju lapanacni ni vasalh 
istsꞌalh Dios ju Jesús. 21

 Pus 
tachi chun ju takꞌasmatlh va 
ixtalhamakꞌaninin. Ixtalaclajuni:
―Ja jantu yuchi ju ani ju 

na ixꞌalacmamakꞌalhkꞌajni 
ju amachakꞌan Jerusalén ju 
talhilacaꞌanta ju Jesús. Chai ja 
jantu vachuꞌ yuchi xalhiminch ju 
ani ni calhiꞌaniyach tachꞌinin ju 
xalackꞌajin palijni ju amachakꞌan 
ani ju talhilacaꞌanta ju Jesús.

22
 Pus ju Saulo lacsni lacsni palai 

jantu ixtalhanan acsni ixnajun 
ixchivinti Dios. Chai acsni lana vas 
amavasalanilh ju istꞌaꞌisraelitanin 
amachakꞌan Damasco ni 
Jesús yuchach ju ixnoncan 
camalakachatachilh ju Dios pus 
jantu lai tuꞌuꞌ xatamapuspitni ju 
chivinti.

Ju Saulo takꞌalhtaxtulh acsni 
ixtamakniputun ju istꞌaꞌisraelitanin

23
 Para acsni tapasalh na lhu 

avilhchan pus ju israelitanin 
tanavilh lakatam chivinti sia 
yuꞌunch junta ixtanajun ni 
catamakniyaꞌ ju Saulo. 24

 Para 
mamachakxanicalh ju Saulo ni 
ixlhiꞌokxchivincan. Pus ju anuch 
lapanacni tontacuj chai tontatsꞌisni 
ixtalhistꞌacꞌa ju xamalhtich junta 
putaxtucan ju anuch lakꞌachakꞌan. 
Va ixtamakniputunch ju Saulo. 
25

 Para ju aliꞌin ju ixtalhilacaꞌanta 
ju Jesús tamakꞌalhtaxtulh ju 
Saulo. Ixꞌalin ju lacchakaꞌ ju 

ixtꞌalachꞌapata ju kꞌex ju ixvi 
ixtalakachoko ju anuꞌ lakꞌachakꞌan. 
Pus tsꞌis ju taquimujulh ju Saulo 
lacakꞌai tankꞌalin chai lacaventana 
tapumaxtulh lhiꞌavinti lacakꞌex. 
Chai ju yuchi atsꞌalalh.

Ju Saulo ixvi ju 
lakꞌachakꞌan Jerusalén

26
 Acsni tavanan chaꞌanchokolh 

ju Jerusalén ju Saulo pus va 
kꞌaixtam ixꞌalactꞌaꞌamputun ju 
aliꞌin ju ixtalhilacaꞌanta ju Jesús. 
Para ixchuxꞌan ju yuꞌunch na 
ixtatalhoni. Jantu ixtalacaꞌi ni 
vachuꞌ calhilacaꞌalh ju Jesús ju 
yuchi. 27

 Para ju Bernabé alhiꞌanilh 
ixtamalakachan ju Jesús. Chai 
ajunchalh ta yu pulaktsꞌilh ju kꞌai 
ucxtin Jesús ju Saulo ju lacati chai 
tꞌachivinilh. Vachuꞌ ajuni ni lana 
jantu ixtalhanan ju Saulo acsni 
ixꞌajuni ju amachakꞌan Damasco 
ixlacata ju Jesús. 28

 Pus ju acsnich 
ju Saulo lai ixꞌalactꞌaꞌalhtanan ju 
ixtamalakachan ju Jesús. Chai 
tavilh ju lakꞌachakꞌan Jerusalén. 
29

 Chai ixꞌajuni ju amachakꞌan 
anch ixlacata ju kꞌai ucxtin 
Jesús. Chai ixꞌalactꞌachivinin chai 
ixꞌalactꞌalalhajai lacachivinti ju 
istꞌaꞌisraelitanin ju ixtachivinin 
ju lhigriego. Para ju yuꞌunch va 
ixtapastꞌacꞌa ixmaknica. 30

 Para 
acsni tacꞌatsa ju ixlhiꞌalakꞌavin 
laꞌixmacni Jesús pus takꞌailhiꞌalh 
ju Saulo ju lakꞌachakꞌan Cesarea. 
Tamalakacha ju lakꞌachakꞌan Tarso.

31
 Pus ju acsnich tamamacta ju 

ixꞌalhixcajicaꞌan tachi chun ju 
ixtalhilacaꞌanta ju kꞌai ixꞌucxtinꞌan 
Jesús ju amachakꞌan ju xaꞌestado 
Judea chai ju xaꞌestado Galilea 

chai ju xaꞌestado Samaria. Chai 
ju yuꞌunch lana ixlhichux 
ixꞌalhunutꞌan talhilacaꞌalh 
ju kꞌai ixꞌucxtinꞌan Jesús. Na 
ixtaquiclacaꞌitach ju tuchi ixnajunta 
ju Dios chai na ixtatalhavai. 
Yuchach ju Spiritu Santu ju 
ixꞌaꞌaktaijui.

Palai navicalh ju Eneas
32

 Pus ju Pitaluꞌ lacaputocꞌakꞌo 
junta ixꞌalin ju ixtalhilacaꞌanta 
Jesús. Pus vachuꞌ alh alaktsꞌiniꞌ ju 
ixtalhilacaꞌanta Jesús amachakꞌan 
Lida. 33

 Chai ju anch ju Pitaluꞌ 
lhitajulh pumatam lapanac ju 
Eneas ixjuncan. Ju yuchi lakatsajin 
cꞌata ixma laꞌixputaman. Va 
ilhtuculuntach. 34

 Chai chani junich 
ju Pitaluꞌ:
―Eneas Jesucristo ju palai 

canaviyan. Akꞌostꞌaꞌulh. Asactꞌich ju 
mimputaman.

Pus ju Eneas lana kꞌostavi. 35
 Pus 

chux ju amachakꞌan Lida chaich 
ju amachakꞌan Sarón talaktsꞌilh ju 
anuꞌ lapanac ni palaich ixnavicanta 
chai tamacaulh tachi ju aktsꞌiya 
ixtalhilanita chai talhilacaꞌalh ju 
kꞌai ucxtin Jesús.

Malokꞌonichokocalh ju 
Dorcas acsni ixnita

36
 Pus ju acsnich ixtꞌajun ju 

lakꞌachakꞌan Jope pumatam 
chakoꞌulh ju vachuꞌ ixlhilacaꞌanta 
Jesús. Ju yuchi Tabita ixjuncan. Ju 
lacalhigriego va Dorcas ixjuncan. 
Pus ju anuꞌ chakoꞌulh va tachi 
ixnavich ju kꞌox chai ixꞌaꞌaktaijui 
ju quilhpatinin. 37

 Chai acsni 
ixvilhchacaꞌ ju Lida ju Pitaluꞌ pus 
ju anuꞌ chakoꞌulh takꞌankꞌa chai 

nilh. Pus ju lapanacni tapaxa 
chai talhiꞌalh ixlhitantalaktꞌui 
lacachakaꞌ. Anchach ju tamama. 
38

 Chai ju amachakꞌan Jope ju 
ixtalhilacaꞌanta Jesús ni tacꞌatsa 
ni ixvilhcha ju Lida ju Pitaluꞌ 
pus tamalakachanilh pumatꞌui 
lapanacni. Pus ju lakꞌachakꞌan 
Lida vanin ixtꞌalajunita ju 
lakꞌachakꞌan Jope. Pus ju anuch 
lapanacni tatapaininilh ju Pitaluꞌ 
ni vatsꞌalhti caꞌalactꞌamilh. 
39

 Pus ju Pitaluꞌ lana lacataya chai 
alactꞌaꞌalh ju yuꞌunch. Chai acsni 
tachaꞌalh ju lacachakaꞌ talhiꞌalh 
ixlhitantalaktꞌui lacachakaꞌ junta 
ixma ju lijunto. Pus lhmalanch 
ixtalhitakꞌaixtokta ju chakolun 
ju va alacnimacontilacantach. 
Na ixtalackꞌalhun. Ixtatꞌajun 
masuninin ju ixlacvestidoꞌan chai 
ixlacxcujuꞌan ju ixꞌanavinita ju 
Dorcas acsni ixtꞌajuncaꞌ. 40

 Para 
ju Pitaluꞌ alactixcoxtukꞌo. Chai 
ju yuchi taꞌaktsokotalh. Tsuculh 
tꞌachiviniꞌ ju Dios. Chai acsni 
lhilacaꞌanilh junta ixma ju lijunto 
chani juni:
―Tabita akꞌostꞌaich.
Pus ju yuchi lana talacpokꞌa chai 

acsni laktsꞌilh ju Pitaluꞌ kꞌostavi. 
41

 Pus ju Pitaluꞌ xtaknilh ixmacaꞌ. 
Sayaulh. Ju acsnich alactꞌasanilh 
ju vachuꞌ ixtalhilacaꞌanta 
Jesús chai ju anuch chakolun 
ju ixꞌalacnimacontilacantach. 
Alacmasunilh ju chakoꞌulh ni 
ixlokꞌonchokotach. 42

 Pus ju ani 
laccꞌatsakꞌocalh ixlhilacaputsꞌun 
ju lakꞌachakꞌan Jope. Chai na 
lhu ju talhilacaꞌalh ju kꞌai ucxtin 
Jesús. 43

 Pus ju Pitaluꞌ na lakalhu 
avilhchan ixvilhcha ju lakꞌachakꞌan 

Jope laꞌixchakaꞌ pumatam lapanac 
ju Simón ixjuncan. Ju yuchi va 
ixlakꞌoxiniꞌ axtꞌakꞌan ixjunita.

Pitaluꞌ chai Cornelio

10  Pus ixꞌalin pumatam 
lapanac amachakaꞌ Cesarea 

ju Cornelio ixjuncan. Ju yuchi 
xaꞌucxtin tam cientos taropajni 
ixjunita chai ju anuch taropajni 
Italiano ixꞌajuncan. 2 Pus ju yuchi 
chai chux ju ixtatanumanalh 
laꞌixchakaꞌ ixtalhilacaꞌanta ju 
Dios chai ixtalakꞌayai. Chai ju 
yuchi na lhu ixꞌaxtakni ju tumin 
ju quilhpatinin sia yuꞌunch ju 
israelitanin mas jantu israelita 
ixjunita ju yuchi. Chai va tachi 
ixtꞌachivinin ju Dios. 3 Pus lakatam 
avilhchan tachi lakatꞌutu hora 
atokꞌoxanaꞌ ju Cornelio laktsꞌilh 
pumatam ixꞌanquilh ju Dios. Para 
tachi ju va laꞌixꞌaklakꞌavanti ju 
laktsꞌilh. Chai ju anuꞌ anquilh 
mapakaꞌulh ju Cornelio. 4 Pus ju 
Cornelio lana va skotutukꞌalhi chai 
talhanakꞌalhtailh:
―Tijuch ji quiꞌucxtin.
Chai chani juncanch ju Cornelio:
―Ju Dios pastacnikꞌo acsni 

ixtꞌachꞌivinin ju yuchi chai 
ixlacata ju tumin ju pꞌuꞌaktꞌaiꞌui 
ju quilhpatinin. 5 Pus ju chavai 
amalakꞌachꞌatꞌich ju lapanacni 
lakꞌachakꞌan Jope. Chach taꞌalh 
tꞌasaniniꞌ pumatam lapanac ju 
Simón juncan. Ju yuchi vachuꞌ 
Pitaluꞌ juncan. 6 Ju yuchi tꞌajun 
laꞌixchakaꞌ pumatam ju vachuꞌ 
Simón juncan. Yuchi ju alakꞌoxiniꞌ 
axtꞌakꞌan. Ju yuchi amachakꞌananta 
vanin laꞌixquilhtuꞌ alama. Pus yuchi 
ju cajunanch tuchi ju anaviyaꞌich.

7
 Pus acsni anchokolh lactꞌiyan ju 

anuꞌ anquilh ju quitꞌachivininchilh 
ju Cornelio pus ju yuchi tꞌasanilh 
pumatꞌui ixlapanacni chai 
pumatam ixtaropa ju ixnavini 
ixlhichꞌalhcat. Pus ju anuꞌ taropa 
vachuꞌ ixlhilacaꞌanta ju Dios. 8 Pus 
ju Cornelio ajunkꞌo tuchi ixtapasata 
chai amalakachalh ju lakꞌachakꞌan 
Jope.

9
 Ni tuncunchokopa ixtaꞌanta ju 

lacati chai acsni ixkꞌatuncumputun 
pus vanin ixtachaꞌamputun ju 
lakꞌachakꞌan Jope. Pus lana acsnich 
ju tocꞌalh lacasotea ju Pitaluꞌ. Va 
ixtꞌachivimputun ju Dios. 10

 Para 
slivasalh na ixchavanita chai 
na ixvemputunch. Chai acsni 
ixtꞌoncan lakꞌoxinica ju ixvaiti 
pus ju yuchi lana laktsꞌilh tuꞌuꞌ 
tachi ju va laꞌixꞌaklakꞌavanti. 
11

 Laktsꞌilh ju lactꞌiyan ni 
talhtekꞌa chai takꞌalhtajulh 
tuꞌuꞌ tachi lakatam kꞌai pumpuꞌ. 
Makꞌastutꞌatꞌi ixchꞌinicanta. 
Takꞌalhtaju tus lacatꞌun junta 
ixvi ju Pitaluꞌ. 12

 Chai laktsꞌilh ni 
anch ju ixtatanumanankꞌo tachi 
chun ju atapacxat ju alhtanan 
ju ani lacamunutpaꞌ. Vachuꞌ 
ixtatanumanalh ju lu chaich ju 
tsꞌokꞌo. 13

 Chai ju acsnich ju Pitaluꞌ 
kꞌasmatlh ixchivinti pumatam ju 
chani juni:
―Akꞌostꞌaꞌulhch ji Pitaluꞌ. 

Amaknitꞌich ju ani tayanalh 
atapacxat. Aꞌuyaꞌich.

14
 Para ju Pitaluꞌ chani 

akꞌalhtayanalh:
―Jantu ji quiꞌucxtin. Ju quitꞌin 

jantu tavanan icꞌuta tuꞌuꞌ ju jantu 
lai ucan tachi ju iclhilanitau ju 
quijnan ju israelitanin icjuntau.

15
 Pus xakꞌalachokocalh ju Pitaluꞌ 

ixlhipaktꞌuich. Chanich ju juni:
―Ju najuntach ju Dios ni lai ucan 

tun va anau ni jantu lai ucan.
16

 Pus paktꞌutu ju junicalh 
chunch chai astan ju kꞌai pumpuꞌ 
lhiꞌanchokocalh ju lactꞌiyan. 
17

 Pus ju Pitaluꞌ ispastacvi 
laꞌixꞌalhunut tuchi ju canomputulh 
ju anuꞌ ju laktsꞌilh tachi ju va 
laꞌixꞌaklakꞌavanti. Pus lana 
acsnich ju talhasacminilh ju 
ixchakaꞌ ju Simón ju lapanacni 
ju ixꞌamalakachanicantachilh 
ju Cornelio. Ixtachaꞌanta ju 
laꞌixquilhtalacxtutu ju ixchakaꞌ ju 
Simón. 18

 Tachivinilh. Taꞌasacminilh 
ni anch catavi ju Simón ju 
vachuꞌ juncan Pitaluꞌ. 19

 Pus ju 
Pitaluꞌ vana ixtꞌajun pastacnaꞌ 
ju tuchi ixlaktsꞌinta tachi ju va 
laꞌixꞌaklakꞌavanti. Pus ju acsnich 
lana chani junilh ju Spiritu Santu:
―Ixpumatꞌutuꞌan lapanacni 

tapuxcoyan. 20
 Akꞌostꞌaꞌulh. 

Atꞌakꞌalhtꞌaꞌutꞌich. Atꞌapꞌinchich 
chai tun va atꞌilhamakꞌanin ni 
quitꞌin ju icꞌamalakachanitachin.

21
 Pus ju acsnich ju Pitaluꞌ alakꞌalh 

ju ixtamalakachan ju Cornelio chai 
chani ajuni:
―Quitꞌinch ju quilapuxcoyau. 

Tijuch ju quilhilalakmintauch.
22

 Chai ju yuꞌunch chani tajuni:
―Yuchi ju Cornelio ju 

quintamalakachanitachin. Ju 
yuchi xaꞌucxtin tam cientos 
taropajni junita. Chai ju yuchi 
na kꞌox lapanac junita chai na 
lhilacaꞌanta ju Dios. Chai tachi 
chun ju israelitanin na kꞌox 
lapanac talhiulai. Pus ju yuchi 
ma malakachanicanchilh ju 

ixꞌanquilh Dios chai ju yuchi ma 
juni ni ma catꞌasaniyan ni ma laich 
cakꞌasmatnin ju tuchꞌi aꞌunaꞌich. ―
Chunch tajuni ju Pitaluꞌ ju anuch 
lapanacni.

23
 Pus ju acsnich ju Pitaluꞌ 

ajunich ni catatanu pulacni. Chai 
anch ju talakacujlich. Chai acsni 
tuncunchokopa pus alactꞌaꞌalh. 
Vachuꞌ tamakꞌalh aliꞌin amachakꞌan 
Jope ju vachuꞌ ixtalhilacaꞌanta 
Jesús.

24
 Acsni alakatamch avilhchan 

jumpa tatanucha ju lakꞌachakꞌan 
Cesarea. Pus ju Cornelio na 
ixꞌalacpacxanvi. Ixꞌalactꞌasanitach 
ju ixlhiꞌalakꞌavin chai ju aliꞌin ju 
palai kꞌox ixꞌamigojni ixtajunita. 
25

 Chai acsni chaꞌalh ju Pitaluꞌ 
pus taxtuchilh ju Cornelio ni 
camacꞌamiyaꞌ. Taꞌaktsokotanilh 
vanin laꞌixchꞌajaꞌ. Va ixlakꞌayaputun. 
26

 Para ju Pitaluꞌ makchꞌapayaulh. 
Chanich juni:
―Atꞌaich. Ju quitꞌin vachuꞌ va 

iclapanac.
27

 Pus tsuculh tꞌachiviniꞌ chai 
tꞌatanu laꞌixchakaꞌ. Chai ju anch 
alhitaju na lhu lapanacni ju 
ixtatakꞌaixtokta. 28

 Chai chani 
alacjuni:
―Ju uxijnan cꞌatsꞌayatꞌit 

ni iclhilanitau ju quijnan ju 
israelitanin icjuntau ni talakꞌalhin 
cava ni actꞌalaktanu pumatam 
ju jantu israelita. U mas va 
actanu laꞌixchakaꞌ. Para ju Dios 
quimasunita ni jantu xamatiꞌ ju va 
jantu tuꞌuꞌ ixtapalhni cava. Chai 
jantu kꞌox ni acnaulh ni jantu 
ictꞌaꞌalhtanamputun xamatiꞌ. 29

 Pus 
yuchi iclhimilh acsni qꞌuintꞌasanich 
chai jantu tuꞌuꞌ xacꞌajuni ju 

xamalakꞌachꞌayachiꞌ. Chai ju 
chavai iclasacmiyau tuchi ju 
quilalhitꞌasaniyauch.

30
 Pus ju Cornelio junich:

―Lakatꞌatꞌich avilhchan xajun 
acsni xacvi laquinchakaꞌ. Tachi 
chavai hora ixjunita. Jantu tuꞌu 
xacꞌuta chai xactꞌajun tꞌachiviniꞌ 
ju Dios. Chai iclaktsꞌilh pumatam 
anquilh ju taya laquiꞌucxlacapuꞌ. 
Na slamnica ixjunita ju 
ixpumpuꞌ. 31

 Chai quijuni ni ma 
quinkꞌasmatnitach ju Dios acsni 
ictꞌachivinilh. Chai ma pastackꞌojui 
ju lamapainin ju xacꞌanavinita ju 
quilhpatinin. 32

 Chai quijuni ni ma 
acmalakachalh ju quilapanacni ju 
cataꞌalh ju lakꞌachakꞌan Jope. Ma 
chach takꞌailhiminan ju uxintꞌi. 
Ma anch ju tꞌaꞌun ju laꞌixchakaꞌ 
akꞌantam Simón ju ixlakꞌoxiniꞌ 
axtꞌakꞌan. Ju yuchi ma anch 
amachakꞌananta vanin laꞌixquilhtuꞌ 
alama. Chai ma acsni atꞌanaꞌ pus 
ma aqꞌuiꞌunaꞌ ju ixchivinti Dios. 
Chunch ju quijuni. 33

 Pus yuchi 
vatsꞌalhti iclhimalakachanichan 
ju quilapanacni. Chai na kꞌoxich 
ni xatꞌan. Pus ju chavai ju Dios 
quintalaktsꞌinan tachi chun ju 
quijnan ju anich icvilau chai 
ickꞌasmatputunau tachi chun ju 
chivinti ju xajunan ju Dios.

Ju Pitaluꞌ axakꞌala ju lapanacni ju 
ixtavilanalh laꞌixchakaꞌ ju Cornelio

34
 Pus ju acsnich ju Pitaluꞌ chani 

ajuni:
―Ju chavai icmachakxai ni 

vasalh vaklhtam chun ju alaktsꞌin 
ju lapanacni ju Dios. 35

 Va tichi 
lapanac cava ju lakꞌayai chai 
canavi ju soknicꞌa pus yuchi 

ju kꞌox lhiulai ju Dios. U ni 
quintꞌaꞌisraelita junita u ni jantu. 
36

 Ju Dios quintamalakachanichin 
ju ixchivinti ju quijnan ju 
israelitanin icjuntau. Quintajunan 
ni makꞌoxamixican laꞌixꞌalhunut 
ju Dios acsni lhilacaꞌancan ju 
Jesús ni yuchach ju ixnoncan 
camalakachatachilh ju Dios. 
Yuchi ju xaꞌucxtin lhichux. 
37

 Ju uxijnan cꞌatsꞌayatꞌitch ni 
ixꞌamalaninin ju Xivan chai 
ixꞌamakpaxanan. Chai cꞌatsꞌayatꞌit 
ni astan tsuculh amalaninin 
ju Jesús. Ju yuchi taiꞌulacha ju 
ixꞌamalaninti ju xaꞌestado Galilea 
chai lacaputocꞌakꞌo chux ju 
lakꞌachakꞌan junta ixtatꞌajun ju 
quintꞌaꞌisraelitanin. 38

 Ju uxijnan 
cꞌatsꞌayatꞌit ni Dios ju xtaknilh ju 
Jesús amachakaꞌ Nazaret ju Spiritu 
Santu ju xatanui laꞌixꞌalhunut 
chai ixlhiyuchi na ixꞌalin ju 
ixtachaput. Cꞌatsꞌayatꞌit ni va 
tachi ixnavitꞌajun ju kꞌox ju Jesús 
chai ixꞌacꞌuchꞌukꞌojui chux ju 
ixmamakꞌalhkꞌajni ju lhacaticuru. 
Lai chunch xanavi ni yuchi ju Dios 
ju ixtꞌaꞌalhtanan. 39

 Ju quijnan 
iclaktsꞌiuch tachi chun ju ixnavi ju 
Jesús ju xalacatꞌun Judea chai ju 
lakꞌachakꞌan Jerusalén. Para astan 
ju lapanacni tamakni. Tamaquilhta 
ju lacacurus. 40

 Para ju Dios 
malokꞌoni ixlhilakatꞌutu avilhchan 
chai quintamalacasunin ju quijnan. 
41

 Para jantu chux ju lapanacni ju 
talaktsꞌilh. Va quijnan ju makꞌanch 
quintasacxtutanch ju Dios ni 
acnonauch ju tuchi iclaktsꞌintauch. 
Pus ju quijnan ictꞌavajiuch ju 
yuchi acsni tavanan lokꞌonchokolh 
laꞌixꞌaninti. 42

 Chai yuchi ju pꞌas 

quintajunan ni acꞌajunau tachi chun 
ju lapanacni ni Dios ju ulata ju 
Jesús ni yuchi ju calaktsꞌintanuyach 
ju lapanacni ju titꞌajuncaꞌ chai ju 
tanitach. 43

 Yuchi ju ixtalhichivinin 
chux ju makꞌaniya lapanacni 
ju ixtanajun ixchivinti Dios. 
Ju yuꞌunch ixtanajun ni ma 
camacꞌacxanicanaꞌ ixtalakꞌalhin va 
tichi chavaich ju calhilacaꞌanaꞌ ju 
Jesús. Ju Dios ma camacꞌacxaniyaꞌ 
va ixlacata ni nilh ju Jesús. ―
Chunch ju ajuni ju Pitaluꞌ.

Ju lapanacni ju jantu israelitanin 
taꞌamaklhtayanalh ju Spiritu Santu
44

 Chai acsni ixtꞌajuncaꞌ chiviniꞌ ju 
Pitaluꞌ pus lana alakmilh ju Spiritu 
Santu tachi chun ju ixtatꞌajun 
kꞌasmatnin ju ixchivinti. 45

 Pus ju 
israelitanin ju ixtalhilacaꞌanta ju 
Jesús ju ixꞌalactꞌamintach ju Pitaluꞌ 
na talhamakꞌaninilh ni axtaknicalh 
vachuꞌ ju Spiritu Santu ju yuꞌunch ju 
jantu israelitanin ixtajunita. 46

 Pus ni 
ixtachivinin atumpa chivinti ju jantu 
ixtamispai chai ixtanajun ni yuchach 
ju xakꞌai ju Dios yuchi ixtalhinajun 
ju ixꞌalactꞌaminta ju Pitaluꞌ ni 
taꞌamaklhtayanalh ju Spiritu Santu 
ju anuch lapanacni. 47

 Ju acsnich ju 
Pitaluꞌ ajunich ju ixꞌalactꞌaminta:
―Jantu lai xamatiꞌ 

catilhikꞌalhtsꞌaulh ju xcan ni jantu 
cataꞌakpaxlh ju anich tavilanalh ni 
vachuꞌ taꞌamaklhtayanalh ju Spiritu 
Santu tachi ju quijnanꞌan.

48
 Pus ju acsnich ju Pitaluꞌ 

alhinaulh ixꞌamakpaxaca ni 
ixtalhilacaꞌanta ju kꞌai ucxtin Jesús. 
Chai astan ju yuꞌunch tatapaininilh 
ju Pitaluꞌ ni catolhcha lakatꞌui 
lakatꞌutu avilhchan.

Ju Pitaluꞌ ajuni ju lapanacni 
amachakꞌan Jerusalén 

tuchi ixtapasata

11  Pus ju ixtamalakachan 
ju Jesús chai ju aliꞌin ju 

vachuꞌ ixtalhilacaꞌanta Jesús ju 
ixtavilanancha ju xaꞌestado Judea 
takꞌasmatlh ni vachuꞌ talacaꞌinilh 
ixchivinti Dios ju yuꞌunch ju jantu 
israelitanin ixtajunita. 2 Chai acsni 
tavanan anchokolh ju Jerusalén ju 
Pitaluꞌ pus ju aliꞌin istꞌaꞌisraelitanin 
ju vachuꞌ ixtalhilacaꞌanta Jesús 
tatꞌalakꞌailh. 3 Tajunich:
―Tajuch ni va xalakpꞌinch 

ju lapanacni ju jantu 
quintꞌaꞌisraelitaninꞌan tajunita chai 
laich va lakputam xaꞌalactꞌavaꞌin.

4
 Pus ju Pitaluꞌ lana ajunkꞌo tachi 

chun ju ixtapasatach. Alacjuni:
5

 ―Ju quitꞌin xacvilhcha ju 
lakꞌachakꞌan Jope. Xactꞌajun 
tꞌachiviniꞌ ju Dios. Chai iclaktsꞌilh 
tuꞌuꞌ tachi ju va kꞌai pumpuꞌ. 
Makꞌastutꞌatꞌi ixchꞌinicanta. Chai 
makꞌalhtajucalh ju lactꞌiyan. 6 Pus 
ju quitꞌin na icskotutulh chai 
iclaktsꞌilh ni anch ixtatajumanalh 
ju atapacxat chai ju maktilin 
chai ju lu chai ju tsꞌokꞌo. 7 Chai 
ickꞌasmatlh lakatam chivinti 
junta quijuni ni ma ackꞌostavi. Ma 
acꞌamaknilh ju anuꞌ ixtayanalh 
atapacxat chai ma acꞌulh. 8 Para 
ju quitꞌin icjunich: “Jantuch ji 
quiꞌucxtin. Ju quitꞌin jantu tavanan 
icquilhcꞌatsata ju tuꞌuꞌ ju jantu 
lai ucan tachi ju iclhilanitauch ju 
quijnan ju israelitanin icjuntau”. 
Chunch icjuni. 9 Para aktam 
quinkꞌalhtaichokocalh tus lactꞌiyan. 
Chai quijuni ni ma jantu acnaulh ni 

jantu lai ucan tuꞌu acsni najuntach 
ju Dios ni lai ucan. 10

 Paktꞌutuch 
xaquijuni ju Dios ju chunch chai 
astan lhiꞌanchokocalh ju anuꞌ 
kꞌai pumpuꞌ ju lactꞌiyan. 11

 Pus ju 
acsnich lana tachilh ixpumatꞌutuꞌan 
lapanacni ju lacachakaꞌ junta xacvi. 
Amachakꞌan Cesarea ixtajunita. 
Quiꞌamalakachanicanchilh. 
12

 Pus ju Spiritu Santu quijunilh 
ni acꞌalactꞌaꞌalh chai jantu 
actilhamakꞌaninilh. Pus 
icꞌalactꞌaꞌalh chai ju ani 
ixpumachaxanꞌan quiꞌalakꞌavinꞌan 
quintatꞌaquilalh. Pus ictanuchauch 
laꞌixchakaꞌ ju anuch lapanac ju 
xaquintꞌasanita. 13

 Chai ju yuchi 
quintajunin ni ma ixlaktsꞌinta 
pumatam anquilh laꞌixchakaꞌ. Ma 
anch ixya chai ma juni ni ma 
camalakachalh ju ixlapanacni 
ni ma cataꞌalh ju lakꞌachakꞌan 
Jope. Ma calhinaulh quintꞌasanica 
ju quitꞌin. 14

 Ma quitꞌin ju 
acꞌajunach ju chivinti ju lai 
cataputakꞌalhtaxtuyaꞌ ju yuchi 
chai chux ju tatanun laꞌixchakaꞌ. 
15

 Chai acsni ictsuculh chiviniꞌ pus 
vachuꞌ alakmilh ju Spiritu Santu ju 
yuꞌunch tachi ju quintalakminch 
ju quijnanchꞌan ju makꞌanch. 
16

 Pus ju acsnich icpastaclich 
ju ixchivinti ju quiꞌucxtinꞌan 
Jesús acsni quintajunin ni 
ma slivasalh amakpaxanalh 
lacaxcan ju Xivan. Para ju 
quijnan ma acꞌamaklhtayananau 
ju Spiritu Santu tachi ju aliꞌin 
taꞌamaklhtayanalh ju xcan acsni 
taꞌakpaxlh. Ma chunch quintajunin 
ju Jesús. 17

 Pus Dios ju alacxtaknilh 
vachuꞌ ju Spiritu Santu ju yuꞌunch 
tachi ju quintaxtaknitan ju 

quijnanꞌan acsni lhilacaꞌantauch 
ju quiꞌucxtinꞌan Jesucristo. Chai ni 
chunch ju xalai pus tis chavaich ju 
quitꞌin ni lai acsaspitlh ju Dios. ―
Chunch ajuni ju lapanacni ju Pitaluꞌ.

18
 Pus acsni takꞌasmatlh junima 

chivinti lana sek tatavi ju 
ixtamalakachan ju Jesús chaich ju 
aliꞌin. Tatsuculh lakꞌayanin ju Dios. 
Chai tanaulh:
―Ni sala chunch ju xatapasai 

pus ju Dios aktsꞌiya lacasqꞌuin ni 
vachuꞌ caꞌalilh ju isꞌatsucuntiꞌan 
ju lactꞌiyan ju yuꞌunch ju jantu 
israelitanin tajunita acsni va 
catamacaulh ju ixꞌalactuꞌuntiꞌan.

Ju lapanacni amachakꞌan 
Antioquía talhilacaꞌalh ju Jesús

19
 Acsni tavanan maknicalh 

ju Stipan pus tsucucalh 
mamakꞌalhkꞌajninin ju aliꞌin ju 
vachuꞌ ixtalhilacaꞌanta ju Cristo 
chai taꞌatsꞌalalh ju yuꞌunch. Ju aliꞌin 
sia yuꞌunch taꞌalh tus laxalacatꞌun 
Fenicia chai ju xalacatꞌun Chipre 
chai ju lakꞌachakꞌan Antioquía. 
Pus ju anch jantu xamatiꞌ ixtajuni 
ju ixchivinti Dios. Va yuꞌunch ju 
istꞌaꞌisraelitanin. 20

 Para ju sia 
lhiyuꞌunch ixtamakminta vachuꞌ 
amachakꞌan Chipre chai Cirene. 
Pus ju yuꞌunch acsni tatanucha 
ju lakꞌachakꞌan Antioquía vachuꞌ 
alacjuni ju jantu israelitanin ni 
laich catatakꞌalhtaxtulh chai jantu 
cataꞌalh ju lacajipi ni catalhilacaꞌalh 
ju kꞌai ucxtin Jesús. 21

 Pus ju kꞌai 
ucxtin Jesús na alacꞌaktaijulh chai 
ixlhiyuchi na pumalhu tamacaulh 
tachi aktsꞌiya ixtalhilanitach chai 
talhilacaꞌalh ju kꞌai ixꞌucxtinꞌan 
Jesús.

22
 Pus acsni takꞌasmatcha ju 

amachakꞌan Jerusalén ju vachuꞌ 
ixtalhilacaꞌanta Jesús ju tuchi 
ixtꞌajun tapasanaꞌ ju lakꞌachakꞌan 
Antioquía pus lana tamalakachalh 
ju Bernabé ni caꞌalh ju anch. 
23

 Chai acsni chaꞌalh ju yuchi pus 
laktsꞌilh ni na lhu ixꞌaꞌaktaijuta 
ju Dios laꞌixꞌamapaininti chai na 
lhikꞌachalh. Chai alakmapꞌaksilh 
ixchuxꞌan ni ixlhichux ixꞌalhunutꞌan 
catachꞌakꞌokꞌakꞌalhilh ju kꞌai 
ixꞌucxtinꞌan Jesús. 24

 Ju Bernabé na 
kꞌox lapanac ixjunita chai ju Spiritu 
Santu ixlhinonkꞌojui laꞌisꞌatsucunti 
chai ixlhichux ixꞌalhunut 
ixlhilacaꞌanta ju Jesús. Pus ju 
lapanacni acsni takꞌasmatnilh ju 
ixchivinti na lhu talhilacaꞌalh ju 
kꞌai ucxtin Jesús.

25
 Pus ju astanch ju Bernabé 

taxtulh. Alhch ju lakꞌachakꞌan 
Tarso. Alh puxconaꞌ ju Saulo. Chai 
acsni lhitajucha tꞌamilh ju yuchi ju 
lakꞌachakꞌan Antioquía. 26

 Chai tam 
cꞌata tatꞌatolhcha ju amachakꞌan 
anch ju ixtalhilacaꞌanta ju Jesús. 
Chai na lhu lapanacni amalanicalh 
ixchivinti Dios. Pus ju lakꞌachakꞌan 
Antioquía anchach ju pꞌulhnan 
alhimapakaꞌucanchalhch ju 
ixtalhilacaꞌanta Jesús laꞌixtapakaꞌut 
ju Cristo.

27
 Chai acsni ixvilhcha ju Bernabé 

ju Antioquía pus tataxtucha 
ju Jerusalén ju lapanacni ju 
ixtanajun ixchivinti Dios. Tamilh 
ju lakꞌachakꞌan Antioquía. 
28

 Pus ju pumatam sia yuꞌunch 
Agabo ixjuncan. Chai lakatam 
avilhchan acsni ixtatakꞌaixtokta 
ju ixtalhilacaꞌanta Jesús pus ju 
yuchi taya chai ju Spiritu Santu 

juni ni caꞌajunilh ju lapanacni 
ni caꞌalinaꞌ ju kꞌai chavan 
ixlhilacaputsꞌun ju lacamunutpaꞌ. 
Chai vasalh chunch ju tapasalh 
acsni kꞌai ucxtin ixjunita ju Claudio. 
29

 Pus ju ixtalhilacaꞌanta Jesús ju 
amachakꞌan Antioquía tanaulh ni 
catamakꞌaixtꞌokꞌaꞌ ju tumin ju laich 
caꞌaxtaknicanaꞌ ju amachakꞌan 
Judea ju vachuꞌ ixtalhilacaꞌanta 
Jesús. Ixtanajun ni pumatamin 
pumatamin caxtꞌakꞌaꞌ tachi ju 
ixmaktasuich. 30

 Pus chunch ju 
tanavi. Chai tamalakachalh ju 
Bernabé chai ju Saulo ni catalhiꞌalh 
ju tumin chai cataxtaknilh ju 
xalackꞌajin ju ixtalhinajun sia 
yuꞌunch ju ixtalhilacaꞌanta Jesús.

Maknicalh ju Jacobo chai 
tꞌalhnucalh ju Pitaluꞌ

12  Ju acsnich avilhchan ju 
kꞌai ucxtin Herodes tsuculh 

amamakꞌalhkꞌajniniꞌ ju aliꞌin ju 
ixtalhilacaꞌanta Jesús. 2 Ju yuchi 
lhinaulh ixmaknica ju Jacobo 
ixlakꞌau ju Xivan. Maknicalh 
lacaspada. 3 Chai acsni laktsꞌilh ni 
na kꞌoxich talhiula ju israelitanin 
pus vachuꞌ lhinaulh ixchꞌapaca 
ju Pitaluꞌ. Pus ju acsnich xacꞌatan 
ixjunita acsni ixtaꞌui ju xkapavati 
ju jantu ixtalhiyajuta ju xatꞌin. 
4

 Pus acsni tachꞌin navicalh ju 
Pitaluꞌ lana tꞌalhnucalh. Chai 
quilhmaktꞌatꞌi taropajni ju 
ixtalhistꞌacꞌa. Pumatꞌatꞌin ju 
xalhcayocanta. Ju kꞌai ucxtin 
ixnajunta ni astan caꞌixmaxtulh 
chai laꞌixꞌucxlacapuꞌan ju 
lapanacni caꞌixmakꞌosaspitlh chai 
caꞌixlhinaulh ixmaknica. Ixnajunta 
ni acsnich ju chunch ixlalh acsni 

ixtapasata ju anuꞌ cꞌatan acsni 
ixtaꞌui ixborregoꞌan ju israelitanin 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju xalackꞌajin istsꞌalan ju makꞌaniya 
ixlacpaꞌitniꞌan. 5 Pus ju taropajni na 
kꞌox ixtalhistꞌacꞌa ju Pitaluꞌ junta 
ixtꞌalhnucanta. Para ju lapanacni 
ju ixtalhilacaꞌanta Jesús va tachi 
ixtatapainini ju Dios ixlacata ju 
yuchi.

Ju Dios maxtulh ju 
Pitaluꞌ lacapulachꞌin

6
 Pus ju anuꞌ atatsꞌisni acsni 

ixnajunta ju Herodes ni camaxtuyaꞌ 
ju Pitaluꞌ ni catuncunach pus 
ju Pitaluꞌ ilhtatai. Pictutamin 
ixtamanalh ju taropajni. Chai 
ju Pitaluꞌ ixmakchꞌicanta 
lacalakatꞌui cadena. Chai ju 
aliꞌin ju ixtalhistꞌacꞌa ixtayanalh 
laꞌixquilhtalacxtut ju pulachꞌin. 
7

 Pus lana chincha pumatam 
ixꞌanquilh ju kꞌai ucxtin Dios chai 
na putuncujun va ju lacapulachꞌin. 
Pus ju anquilh piclalh ju Pitaluꞌ 
laꞌixpakꞌaxtiꞌ. Macuju chai chanich 
juni:
―Akꞌostꞌaꞌulhch vatsꞌalhti.
Pus ju cadena ju 

ixpumakchꞌicanta lacpatajunilh 
laꞌixmacaꞌ ju Pitaluꞌ. 8 Chai ju 
anquilh chani junich ju Pitaluꞌ:
―Alakꞌoxitꞌich ju 

micinturón. Achꞌantꞌanutꞌich ju 
minchꞌanxtꞌakꞌan.

Chai chunch ju navilh ju Pitaluꞌ. 
Chai junichokocalh ju Pitaluꞌ:
―Amakꞌanchꞌitꞌich ju 

mimakatanut. Aqꞌuinchꞌakꞌokꞌach.
9

 Pus ju Pitaluꞌ tꞌataxtulh ju 
anquilh. Chꞌakꞌokꞌalh. Para ju yuchi 

jantu iscꞌatsai ni vasalh cava ju 
tuchi ixnavi ju anquilh. Ju yuchi va 
ixnajunch ni ca va aklakꞌavanalh. 
10

 Pus tatapasalh junta ixtayanalh 
ju taropajni ju alhistacnin chaich 
ju alacatam junta ixtayanalh 
ju alhistacnin. Chai tachaꞌalh 
laxamalhtich si tsasnat junta 
putaxtucan lacapulachꞌin. Puꞌancan 
ju lakꞌachakꞌan. Chai ju anuꞌ 
malhtich va isꞌakstu talhtekꞌa chai 
ju yuꞌunch tataxtulh. Taꞌalhtanalh 
tus tachaꞌalh junta kꞌankꞌatꞌiyui 
ti chai ju acsnich ju anquilh lana 
macaulh ju Pitaluꞌ. 11

 Ju acsnich 
chilh ju ixꞌatalacpastꞌacꞌat ju Pitaluꞌ 
chai ju yuchi chani naulh:
―Ju chavai icmachakxai ni 

slivasalhch ni xamalakachayachilh 
ju ixꞌanquilh ju quiꞌucxtin 
Dios chai quimakꞌalhtaxtulh 
laꞌixmacaꞌ ju Herodes chai jantu 
chunch actitapasayaꞌ ju chavai 
tachi ju ixtalacasqꞌuin ju aliꞌin 
quintꞌaꞌisraelitanin.

12
 Acsni pastaclh ju chunch 

ju Pitaluꞌ pus alh laꞌixchakaꞌ ju 
Malia ixnati ju Xivan ju vachuꞌ 
ixjuncan Marcos. Ju anch na 
lhu ixtatakꞌaixtokta. Ixtatꞌajun 
tꞌachivinin ju Dios. 13

 Chai acsni 
salh ju xamalhtich lacakꞌex ju ixvi 
lacati pus taxtuchilh pumatam atsiꞌ 
ju Rode ixjuncan. Va ismispaputun 
tichi chavaich ju ixya. 14

 Chai ju 
yuchi ni kꞌasmatnilh ixchivinti ju 
Pitaluꞌ pus lana mispalh ni yuchi. 
Para ni na ixkꞌachan pus jantu 
lhimalhtekꞌakꞌo ju malhtich. Lana 
atsꞌalatanuchokolh lacachakaꞌ. 
Quixtaklh ju chivinti ni Pitaluꞌ ixya 
lacamalhtich. 15

 Para ju yuꞌunch va 
ixtajunich:

―Va lakꞌachꞌapꞌui ju uxintꞌi.
Para ju yuchi pꞌas ixnajun ni 

vasalh yuchi. Pus ju acsnich ju 
yuꞌunch ixtanajunch:
―Ca va yuchi ju anquilh ju 

lhistꞌacꞌa ju Pitaluꞌ.
16

 Pus ju Pitaluꞌ tailhiꞌalh isaca 
ju malhtich. Chai acsni xcayama 
tamalhtekꞌanilh talaktsꞌilh chai 
talhamakꞌaninilh. 17

 Para ju 
yuchi atamacyonilh ni va sekch 
catataya. Chai tsuculh ajuniniꞌ 
tachi ju navilh ju kꞌai ixꞌucxtinꞌan 
Dios acsni maxtulh lacapulachꞌin. 
Chai alacjuni ni catamacꞌatsanilh 
ju Jacobo chaich ju aliꞌin ju 
ixtalhilacaꞌanta Jesús. Chai acsni 
nonkꞌo ju ani ju Pitaluꞌ pus taxtulh. 
Ampa lhilacatam.

18
 Acsni tunculhch jantuch va ti 

lacatsꞌunin alilh ju ixtalhantiꞌan 
sia yuꞌunch ju taropajni tuchi 
amapasalh ju Pitaluꞌ. 19

 Pus ju 
Herodes lhinaulh ixpuxcajuca ju 
Pitaluꞌ para jantu talhitaju. Ju 
acsnich ju Herodes makꞌosaspitlh 
ju alhistacnin chai ni jantu lai 
xatajuni tuchi xatapasai pus 
lhinaulh ixꞌamaknica. Chai astan ju 
Herodes taxtulh ju xaꞌestado Judea. 
Alhch ju lakꞌachakꞌan Cesarea. 
Anch ju tolhcha.

Nilh ju Herodes
20

 Pus ju amachakꞌan Tiro chai 
Sidón anch ixtaꞌi ju ixvaitiꞌan 
laꞌixtꞌun ju kꞌai ucxtin Herodes. 
Para ju acsnich ju Herodes 
na ixꞌaxcajich. Pus ju yuꞌunch 
talakmilh ju Herodes chai 
tanavilh ixꞌamigoꞌan ju Blasto. 
Ju yuchi xakꞌai ixjunita ju anch 
laꞌixpuꞌucxtin Herodes. Pus 

tatꞌatakꞌoxilh ju chivinti ju yuchi 
ni yuchach ju catapaininilh ju kꞌai 
ucxtin ni cacaplich ju ixtalhkꞌamti. 
21

 Pus ju Herodes lhcaꞌula lakatam 
avilhchan acsni caꞌalactꞌachivinaꞌ. 
Chai acsni chilh ju anuꞌ avilhchan 
pus ju Herodes lakchꞌi ju pumpuꞌ 
tachi ixtalakchꞌi ju ucxtinin. Chai 
tavi lacakꞌai chakaꞌ. Tsuculh 
aktꞌasajunuꞌ. 22

 Pus ju ixtalhavatꞌan 
lapanacni pꞌas tachivinilh. 
Tanajunch:
―Yuchi ju Dios ju chivinin. 

Jantiyuꞌ va quintꞌalapanacꞌan.
23

 Pus ju acsnich pantsꞌiquis 
pumatam ixꞌanquilh ju kꞌai ucxtin 
Dios lana xtaknilh ju ixtakꞌankꞌat ju 
Herodes ni lai xalakꞌaꞌi ni tajunilh 
ju lapanacni ni Dios ixjunita. Jantu 
xalakꞌayai ju tucan Dios. Pus na 
lhu xatanui ju tsapu laꞌixpajan chai 
yuchach ju xamakni.

24
 Para ixchivinti Dios 

ixmakpitsikꞌocanta chai na lhu ju 
taquiclacaꞌilh.

25
 Pus ju Bernabé chaich ju 

Saulo tataspꞌitcha ju lakꞌachakꞌan 
Jerusalén acsni tamakꞌaxtaklh 
ju tumin ju ixꞌamalhiꞌanican. 
Tatꞌamilh ju Xivan ju vachuꞌ 
ixjuncan Marcos.

Ju Bernabé chai ju Saulo 
taꞌalh ajuninin ju lapanacni 

ixlacata ju Jesús

13  Sia yuꞌunch amachakꞌan 
Antioquía ju 

ixtalhilacaꞌanta Jesús ixꞌalin ju 
lapanacni ju ixtanajun ixchivinti 
Dios chai ju aliꞌin amamakaꞌunin 
ixtajunita. Yuꞌunch ju Bernabé 
chai ju Simón ju ixjuncan Niger 
chai ju Lucio amachakaꞌ Cirene 

chai ju Saulo chai ju Manaén 
ju ixtꞌatakꞌayanaꞌ ju kꞌai ucxtin 
Herodes ixjunita. 2 Pus ju lakatam 
avilhchan acsni ixtatꞌajun 
lakꞌayanin ju kꞌai ixꞌucxtinꞌan Dios 
chai ixtatascajai pus ju Spiritu 
Santu chani alacjuni:
―Amalakꞌachꞌatꞌit ju Bernabé chai 

ju Saulo lacalhichꞌalhcat ju tuchi 
icꞌalhitꞌasanitach.

3
 Pus ju acsnich tatascajalh aliꞌ 

chai tatꞌachivinichokolh ju Dios. 
Chai astan tamokslanilh ixmacaꞌan 
laꞌisꞌaktsulhꞌan chai amalakachalh 
lacalhichꞌalhcat.

Ju ixtamalakachan Jesús tajunilh ju 
amachakꞌan Chipre ixlacata ju Jesús

4
 Pus ju Spiritu Santu 

alacmalakachalh ju Bernabé chai 
ju Saulo ju lakꞌachakꞌan Seleucia. 
Chai ju anch tatajulh lacabarco. 
Taꞌalh ju xalacatꞌun Chipre. Ju 
Chipre va lacatꞌicstꞌi lacatꞌun 
junita lacaꞌalama. 5 Pus acsni 
tachaꞌalh ju xalacatꞌun Chipre 
anch ju tatacutlh ju lakꞌachakꞌan 
Salamina. Chai tatsuculh nonin 
ixchivinti Dios laꞌixlacpujitatꞌan 
ju istꞌaꞌisraelitanin. Pus ju Xivan 
ixꞌalactꞌaꞌanta ju Bernabé chai ju 
Saulo ni ixꞌaꞌaktaijui ju yuꞌunch. 
6

 Talacaputocꞌakꞌo ju lakꞌachakꞌan 
ju alin ixlhilacaputsꞌun ju 
anuꞌ lacatꞌun tus tachaꞌalh ju 
lakꞌachakꞌan Pafos. Ju anch 
talhitaju pumatam lapanac ju 
alhicujnuꞌ ixjunita. Ju yuchi 
israelita ixjunita chai ixjuncan 
Barjesús. Pus ju yuchi va 
taꞌaklhtamani lapanac ixjunita. 
Ixꞌajuni ju lapanacni ni yuchach 
ixchivinti Dios ju ixnajun mas jantu. 

7
 Pus ju yuchi ixlapanac ixjunita 

ju kꞌai ucxtin Sergio Paulo. Pus ju 
anuꞌ kꞌai ucxtin na ixꞌacꞌatsananta. 
Chai ju yuchi alactꞌasanilh ju 
Bernabé chaich ju Saulo. Va 
ixꞌalackꞌasmatniputun ju ixchivinti 
Dios. 8 Pus ju anuꞌ alhicujnuꞌ 
ju vachuꞌ Elimas ixjuncan 
alactꞌalakꞌailh ju Bernabé chaich 
ju Saulo. Va jantu ixlacasqꞌuin ni 
calacaꞌilh ixchivinti Dios ju kꞌai 
ucxtin. 9 Pus ju Saulo vachuꞌ Pablo 
ixjuncan chai ju Spiritu Santu 
ixlhinonkꞌojui laꞌisꞌatsucunti ju 
yuchi. Pus ju Pablo skotutulh ju 
anuꞌ alhicujnuꞌ. 10

 Chai chani juni:
―Tꞌis tꞌiꞌaꞌokxchꞌokꞌonankꞌoꞌuich 

ju uxintꞌi. Chai navitꞌi tachi chun ju 
macxcai. Istsꞌalhꞌat ju lhacaticuru. 
Ixtꞌalaxcaiꞌat tachi chun ju soknicꞌa. 
Ja jantu amamactꞌayaꞌ ju ixnajunca 
ni jantu kꞌox ni chꞌakꞌokꞌacan 
ju kꞌai ucxtin Jesús. 11

 Pus ju 
chavai ju kꞌai quiꞌucxtin Dios 
camamakꞌalhkꞌajniyan. Jantu lai 
atꞌilaktsꞌi ju atuncunuꞌ tachi lakatꞌui 
lakatꞌutu avilhchan.

Pus lana soko maklakatsꞌislh 
chai jantu lai laktsꞌilh tuꞌuꞌ. Chai 
alhtanatsuculh ixpuxcajuca tichi 
chavaich ju camakchꞌapalhiꞌalh 
laꞌixmacaꞌ. 12

 Pus ju acsnich ju 
kꞌai ucxtin acsni laktsꞌilh tuchi 
tapasalh lhilacaꞌalh ju Jesús. Na 
lhamakꞌaninilh acsni tajuni ju 
Bernabé chai ju Pablo ixlacata ju 
kꞌai ixꞌucxtinꞌan Jesús.

Ju Pablo chai ju Bernabé 
ixtavilanancha ju Antioquía 

xalacatꞌun Pisidia
13

 Pus ju astan ju Pablo chai 
ju ixtꞌaꞌalhtanin tataxtucha ju 

lakꞌachakꞌan Pafos. Tatajuchokolh 
lacabarco. Taꞌalh ju lakꞌachakꞌan 
Perge laxatꞌun Panfilia. Para ju 
Xivan alactꞌalamacaulh. Ju yuchi 
anchokolh ju Jerusalén. 14

 Ju Pablo 
chai ju Bernabé tataxtuchokolh 
ju Perge. Tachaꞌalh tus Antioquía 
laxalacatꞌun Pisidia. Chai acsni 
chaꞌalh ju avilhchan paꞌastacni pus 
ju yuꞌunch tatanucha laꞌixpujitatꞌan 
ju istꞌaꞌisraelitanin chai tatavi. 
15

 Chai acsni laktsꞌinkꞌocalh ju 
ixlhamapꞌaksin Dios chai ju 
ixchivinti ju makꞌaniya lapanacni 
ju ixtanajun ixchivinti Dios 
pus ju xaꞌucxtinin lacpujitat 
tamalakachalh chivinti junta chani 
tajuni ju Pablo chaich ju Bernabé:
―Quintꞌalapanacni ni 

pꞌacxantꞌatꞌit tuꞌuꞌ chivinti ju 
alhimapꞌaksipꞌutꞌunatꞌit ju 
lapanacni laich anaꞌuntꞌit ju chavai.

16
 Pus ju acsnich ju Pablo taya. 

Chꞌixlh ixmacaꞌ ni va sek catatavi ju 
lapanacni chai ajunich:
―Quintꞌaꞌisraelitanin 

chai tachi chun ju uxijnan 
ju vachuꞌ tꞌalhoniyatꞌit ju 
Dios aquilakꞌasmatniuch. 
17

 Ju quiDiosꞌan ju lakꞌayayau ju 
quijnanꞌan ju israelitanin juntau 
yuchach ju sacxtulh ju makꞌaniya 
quilacpaꞌitniꞌan chai na alalhava tus 
na lhu tava acsni ixtavilananchacaꞌ 
ju laxalacatꞌun Egipto mas jantu 
anch laꞌixtꞌunꞌan ixjunita. Chai 
astan yuchi ju amaxtulh ju anuch 
lacatꞌun laꞌixtachaput. 18

 Ju Dios va 
tastucnikꞌo tachi chun ju ixtanavi 
ju makꞌaniya quintꞌaꞌisraelitaninꞌan 
acsni ixtaꞌucxuntꞌajun tꞌupꞌuxam 
cꞌata junta va aseknicꞌa ixjunita. 
19

 Chai astan malaccꞌacxa ju 

lapanacni amachakꞌan lakatujun 
lacatꞌun ju lhiCanaán. Chai ju 
ixlacatꞌunꞌan ju yuꞌunch axtaknikꞌo 
ju makꞌaniya quilacpaꞌitniꞌan. 
20

 Astan tachi lakatꞌatꞌi cientos a 
tꞌupꞌuxam cꞌata ju Dios axtaknilh 
ju makꞌaniya quilacpaꞌitniꞌan 
ju xalactꞌicstꞌi ixꞌucxtinin ju 
talhinaulh ju sia yuꞌunch. Chunch 
ju tailhiꞌalh tus acsni ixtꞌajun 
ju Samuel ju ixnajun ixchivinti 
Dios. 21

 Ju astan tasqꞌuinlh ju kꞌai 
ixꞌucxtinꞌan. Pus ju Dios axtaknilh 
ju Saul istsꞌalh Cis. Ju yuchi 
ixtamaskꞌatꞌanti Benjamín ixjunita. 
Pus ju Saul tanulh laꞌixpuꞌucxtin 
tꞌupꞌuxam cꞌata. 22

 Chai acsni 
tavanan makꞌosucalh ju yuchi pus 
ju Dios axtaknilh ju David ju kꞌai 
ixꞌucxtinꞌan. Chai isꞌakstu ju Dios 
ju lhichivinilh ju David istsꞌalh 
ju Isaí. Ma naulh ni ma chunch 
ixjunita ju ixꞌatalacpastꞌacꞌat ju 
David tachi ju ixꞌanuch ju Dios. 
Chai ju yuchi ma canavikꞌoyach 
tachi chun ju calacasqꞌuinach 
ju Dios. 23

 Pus ju Dios ixꞌajunita 
ju makꞌaniya quilacpaꞌitniꞌan 
ni aquintaxtakniyan ju 
aquintamakꞌalhtaxtuyan ni jantu 
caꞌanau ju lacajipi. Yuchach 
ju Jesús. Chai ju yuchi acsni 
tavanan quitsucuchilh ju ani pus 
makꞌaniya ixꞌapapanatnich David 
va. 24

 Para acsni tucaꞌ ixtaiꞌulata 
ixlhichꞌalhcat ju Jesús pus ju Xivan 
ixꞌajuni ju quintꞌaꞌisraelitaninꞌan 
ni catamacaulh ju ixꞌalactuꞌuntiꞌan 
chai cataꞌakpaxlich. 25

 Chai acsni 
ixnavikꞌoputun ju ixlhichꞌalhcat 
ju Xivan ma chani alacjuni ju 
lapanacni: “Ju uxijnan nonatꞌit ni 
quitꞌinch ju quilapacxanau. Para 

jantu. Ju astan caminaꞌ pumatam 
ju xakꞌai chai ju quitꞌin jantu 
tuꞌuꞌ quintapalhni. Jantu lai 
actichꞌanxkꞌotlh nin mas va yuchi 
ju samusni ju ixchꞌanxtꞌakꞌan”. Ma 
chunch ju naulh ju Xivan.

26
 Pus ji quiꞌalakꞌavin ju vachuꞌ 

ixꞌapapanatnich Abraham untꞌatꞌit 
chai tachi chun ju uxijnan 
ju lakꞌayayatꞌit ju Dios pus 
quijnanꞌan ju xtaknicantauch ju 
ani chivinti junta najun ta yu lai 
takꞌalhtaxtucan ni jantu ancan ju 
lacajipi. 27

 Pus ju ixtatꞌonachalhch 
ju Jerusalén chaich ju xalackꞌajinch 
jantu istamispaich ju Jesús 
tichi chavaich ixjunita. Sin 
catamachakxa ju ixchivintiꞌan ju 
makꞌaniya lapanacni ju ixtanajun 
ixchivinti Dios mas takꞌasmatlh 
acsni ixlaktsꞌincan chux avilhchan 
paꞌastacni. Para acsni tavanan 
tasqꞌuinlh ixꞌaninti ju Jesús pus 
isꞌakstuꞌan tamuctaxtulh tachi 
ixtanajun ju anuꞌ makꞌaniya 
lapanacni. 28

 Mas jantu tuꞌuꞌ 
talhitajunilh ixtalakꞌalhin ju tuchi 
lai catalhimakni para ju lapanacni 
tasqꞌuinilh ju Pilato ni camaknicalh 
ju Jesús. 29

 Chai acsni tamaknilh 
pus ju chunch uctaxtukꞌo tachi 
chun ju taxtokni ju ixꞌalhitsꞌokcanta 
ju Jesús ju makꞌanchich. Pus ju 
acsnich tapꞌuxlh ju lacacurus 
chai taquimacnu. 30

 Para ju Dios 
malokꞌonichokolh laꞌixꞌaninti. 
31

 Chai na lakalhu avilhchan ju 
Jesús atalacasunilh ju yuꞌunch 
ju kꞌaixtam ixꞌalactꞌataxtuta 
ju laxaꞌestado Galilea chai 
ixꞌalactꞌaminta ju Jerusalén. Chai 
ju chavai yuꞌunch ju tajuni ju 
lapanacni ixlacata ju Jesús.

32
 Chai ju quijnan vachuꞌ 

iclajunau ni muctaxtuta ju Dios 
ju tuchi ixꞌajunita ju makꞌaniya 
quilacpaꞌitniꞌan. 33

 Pus ju quijnanꞌan 
isꞌaskꞌatꞌan quilacpaꞌitniꞌan 
juntau chai laktsꞌiuch ni 
muctaxtulh ixchivinti Dios 
acsni malokꞌonichokolh ju Jesús 
laꞌixꞌaninti. Ju makꞌanchich ju 
Dios ixlhichivinin ju Jesús. Chai 
junta tsꞌokcanta lacasalmos 
capitaluꞌ lakatꞌui ma chani juni: 

“Quintsꞌalhꞌat ju uxintꞌi chai ju 
chavai icꞌamasunita ju lapanacni 
ni vasalh quintsꞌalhꞌat”. Ma juni. 
34

 Vachuꞌ ju makꞌanchich ju Dios 
ixnajunta ni camalokꞌonichokoyaꞌ 
ju Jesús laꞌixꞌaninti chai jantu 
tavanan catinichokolh. Chunch 
ju ixnomputun junta ma chani 
juni ju Jesús ju lacaꞌatsꞌoknut: 

“Acxtaknikꞌoyan ju uxintꞌi tachi 
chun ju kꞌox. Acmuctaxtuyaꞌ tachi 
ju xacjunita ju David”. Ma juni. 
35

 Vachuꞌ chunch ju nomputun 
lacaꞌalakatam atsꞌoknut lacasalmos 
junta va jun isꞌakstu ju Jesús ju 
chivinin. Ma chanich ju juni ju 
ixpai: “Ju uxintꞌi jantu alacꞌasqꞌuinaꞌ 
ni capuchꞌilh ju quilacatuna 
ju quitꞌin ni mintsꞌalh icjunita 
chai qꞌuimalakꞌachꞌatꞌachiꞌ ju 
ani”. Ma juni. 36

 Pus ju David 
chꞌalhcatnanilh ju lapanacni 
tachi ju junilh ju Dios. Chai astan 
nilh chai macnucalh tachi ju 
ixꞌalacmacnucanta ju ixlacpaiꞌan 
chai puchꞌilh ju ixlacatuna. 37

 Para 
ju ixlacatuna ju Jesús jantu 
puchꞌilh ni malokꞌonichokolh 
ju Dios. 38

 Pus ji quiꞌalakꞌavin 
tasqꞌuini ni acꞌatsꞌatꞌit ni va 
ixlacata ju Jesús lai macꞌacxanican 

ju quintalakꞌalhinꞌan. Yuchi ju 
iclajumputunau ju uxijnan. 39

 Pus 
tachi chun ju talhilacaꞌan ju yuchi 
macꞌacxanican ju ixtalakꞌalhinꞌan. 
Para ju talhilacaꞌan ju 
ixlhamapꞌaksin ju Moisés jantu 
tavanan catimacꞌacxanicalh ju 
ixtalakꞌalhinꞌan. 40

 Pus alaktsꞌintꞌit 
ju uxijnan. Tun chun atꞌapꞌasatꞌit 
tachi ju ixtanajuntach ju makꞌaniya 
lapanacni ju ixtanajun ixchivinti 
Dios. Ju yuꞌunch chani tanaulh:
 41 Ju Dios ma naulh ni ma 

canaviyaꞌ lakatam lhamakꞌan 
acsni tꞌonatꞌit.

Chai ju uxijnan ma jantu lana 
alacꞌaꞌiyaꞌitꞌit mas xamatiꞌ 
catajunin.

Pus ma alaktsꞌintꞌit ju uxijnan ju 
jantu tuꞌuꞌ alhiulananatꞌit. Ma 
alhamakꞌanintꞌit chai anitꞌit.

Ju Pablo ajuni ju lapanacni ni 
ma chunch ju naulh ju Dios ju 
makꞌanchich.

42
 Chai acsni tataxtucha ju 

lacpujitat pus ju yuꞌunch ju 
jantu israelitanin ixtajunita pꞌas 
tasqꞌuinlh lamapainin ni laich 
catakꞌasmatlh ju anuꞌ chivinti 
alakatam avilhchan paꞌastacni. 
43

 Chai acsni taꞌakpitsilh ju 
ixtaquilata ju lacpujitat pus na lhu 
ju israelitanin tachꞌakꞌokꞌalh ju 
Pablo chaich ju Bernabé. Vachuꞌ 
tamakꞌalh ju aliꞌin ju ixtalakꞌayai 
ju Dios chai ixtalacaꞌi tachi ju 
israelitanin mas jantu israelitanin 
ixtajunita. Pus ju Pablo chaich 
ju Bernabé ajunich ju yuꞌunch 
ni ixlhichux ixꞌalhunutꞌan 
catachꞌakꞌokꞌalh ju Dios.

44
 Acsni paꞌastacni xajunchokoi 

tatakꞌaixtokkꞌo tachi chun ju 

lapanacni. Ixtakꞌasmatniputun 
ixchivinti Dios. 45

 Para ju 
israelitanin ju jantu talacaꞌilh na 
talhacchaꞌanilh ju Pablo acsni 
talaktsꞌilh ixtalhavat lapanacni ju 
ixtakꞌasmatniputun ixchivinti. Chai 
ixtanajunch ni jantu slivasalh tuchi 
ixnajunch ju Pablo chai ixtajunich 
macxcai chivinti. 46

 Pus ju acsnich 
ju Pablo chaich ju Bernabé lana 
jantu tatalhanalh. Alacjuni:
―Aktsꞌiya istasqꞌuini ni 

pꞌulhnan aꞌuncꞌanaꞌitꞌit ju 
ixchivinti Dios ju uxijnan ju 
quintꞌaꞌisraelitanin untꞌatꞌit. Para 
ni jantu lacꞌaꞌipꞌutꞌunatꞌit chai 
nonatꞌit ni jantu lacꞌasqꞌuinatꞌit 
ju miꞌatsucuntiꞌan ju jonkꞌalhita 
lactꞌiyan pus ju chavai acꞌajunau 
ixchivinti Dios ju yuꞌunch 
ju jantu israelitanin tajunita. 
47

 Chunch ju aclayau ni chunch ju 
quintamapꞌaksitan ju kꞌai quiꞌucxtin 
quincꞌan Dios. Ju yuchi ma chani 
quintajunan:

Ju quitꞌin icꞌulatan uxintꞌi 
tachi ju maclhcu ni laich 
alacmamachꞌakxanitꞌi ju 
lapanacni ju jantu israelitanin 
tajunita ixchivinti Dios.

Chai laich aꞌunaꞌ ju lapanacni 
ju tatꞌajun ixlhilacaputsꞌun 
ju lacamunutpaꞌ ta yu laich 
cataputakꞌalhtaxtulh ni jantu 
cataꞌalh ju lacajipi.

Pus ju Pablo ajuni ju lapanacni ni 
ma chunch ju juni ju Dios.

48
 Pus ju yuꞌunch ju jantu 

israelitanin ixtajunita acsni 
takꞌasmatlh ju ixchivinti Pablo 
na talhikꞌachalh. Ixtanajun ni na 
kꞌox ju chivinti ixlacata ju kꞌai 
ucxtin Jesús. Chai talacaꞌi tachi 

chun ju isacxtuta ju Dios ni laich 
caꞌalilh ju isꞌatsucuntiꞌan ju lactiyan. 
49

 Chai ni na lhu ju talacaꞌilh 
pus ju chivinti ixlacata ju kꞌai 
ucxtin Jesús ixmakpitsikꞌocanta 
ixlhilacaputsꞌun ju xalacatꞌun 
anch. 50

 Para ju israelitanin ju 
jantu talacaꞌilh ixchivinti Dios 
taꞌamaktalhkꞌamanalh ju aliꞌin 
chakolun ju na ixtalakꞌayai 
ju Dios chai ju na lackꞌoxin 
lapanacni ixtajunita. Vachuꞌ 
tamaktalhkꞌamalh ju xalackꞌajin ju 
anuch lakꞌachakꞌan. Pus axcaicalh 
ju Pablo chai ju Bernabé chai 
alacxcauxtucalh ju anuch lacatꞌun. 
51

 Pus ju acsnich ju Pablo chaich 
ju Bernabé alacchꞌancꞌalhapꞌuxlh 
ju pokxni laꞌixchꞌajaꞌan. Chai 
ni chunch ju xatanavi pus va 
ixꞌajumputun ju lapanacni 
ni isꞌakstuꞌan catacꞌucꞌayaꞌ 
ixtalakꞌalhinꞌan. Jantu ixcuentaꞌan 
ju Pablo chai ju Bernabé. Chai astan 
ju yuꞌunch taꞌalh ju lakꞌachakꞌan 
Iconio. 52

 Para ju amachakꞌan 
Antioquía ju ixtalhilacaꞌanta ju 
Jesús na ixtalackꞌachan chai ju 
Spiritu Santu ixlhinonkꞌojui laꞌisꞌats
ucuntiꞌan.

Ju Pablo chai ju Bernabé 
ixtavilanancha ju 

lakꞌachakꞌan Iconio

14  Pus ju Pablo chaich ju 
Bernabé acsni tachaꞌalh ju 

lakꞌachakꞌan Iconio pus kꞌaixtam 
tatanucha laꞌixpujitatꞌan ju 
istꞌaꞌisraelitanin. Chai ni na kꞌox 
ju xaꞌamavasalani ju lapanacni 
ju chivinti ixlacata ju Jesús pus 
na lhu talhilacaꞌalh ju yuchi. Na 
lhu ju israelitanin chai ju jantu 

israelitanin. 2 Pus ju acsnich ju 
israelitanin ju jantu ixtalacaꞌi 
taꞌamaktalhkꞌamanalh ju yuꞌunch 
ju jantu israelitanin ixtajunita. 
Tatꞌalaxcailich ju ixtalhilacaꞌanta 
Jesús. 3 Pus ni na lhu xatalhilacaꞌan 
ju Jesús pus ju Pablo chaich 
ju Bernabé makꞌanch tatavi ju 
anch chai ixtamasui ju chivinti 
ixlacata ju kꞌai ixꞌucxtinꞌan Jesús 
chai lana jantu ixtatalhanan. Va 
ixtalhilaksi ju Dios ni yuchi ju 
caꞌaꞌaktaijuyach. Chai ju Dios 
axtaknilh ju Pablo chai ju Bernabé 
ixtachaputꞌan ni lai xatanavi 
ju tuꞌuꞌ ju laich catapucꞌatsalh 
ju lapanacni ni vasalh Dios ju 
xaꞌalacmalakachayachilh chai 
ixtanavi ju lhamakꞌan. Ju chunch 
laich catacꞌatsayaꞌ ju lapanacni ni 
slivasalh tachi ju ixtanajun ju Pablo 
chaich ju Bernabé acsni alacjuni 
ni na alacmapaini ju lapanacni ju 
Dios. 4 Para ju amachakꞌan anch 
quilhmactꞌui ixtajunita. Ju aliꞌin 
ixtachꞌakꞌokꞌai ju israelitanin 
ju jantu ixtalhilacaꞌanta Jesús. 
Chaich ju aliꞌin ixtachꞌakꞌokꞌai ju 
ixtamalakachan ju Jesús. 5 Pus 
ju israelitanin chaich ju yuꞌunch 
ju jantu israelitanin ixtajunita 
chaich ju xalackꞌajin ucxtinin 
kꞌaixtam tataiꞌula ixlacchivintiꞌan 
ni catamamaxanilh ju Pablo 
chai Bernabé. Ixtanajun ni 
caꞌalacatꞌalhmayach. 6 Para acsni 
tacꞌatsa ju Pablo chaich ju Bernabé 
pus lana taꞌatsꞌalalh. Taꞌalh 
ju lakꞌachakꞌan Listra chai ju 
lakꞌachakꞌan Derbe ju xalacatꞌun 
Licaonia. Vachuꞌ talacaputocꞌalh 
ju aliꞌ lakꞌachakꞌanixni ju 
vanin ixvi. 7 Ju anchach vachuꞌ 

alacjuni ju lapanacni ni laich 
catatakꞌalhtaxtulh chai jantu 
catitaꞌalh ju lacajipi.

Alacatꞌalhmacalh ju Pablo 
ju lakꞌachakꞌan Listra

8
 Pus anch ju lakꞌachakꞌan Listra 

ixvi pumatam lapanac ju va 
ixchꞌantakꞌalhita tus laꞌixpulakꞌau. 
Jantu tavanan lai ixꞌalhtanan. 9 Pus 
ju yuchi kꞌasmatnilh ixchivinti ju 
Pablo chai ju Pablo machakxalh 
ni ixlacaꞌi ju anuꞌ lapanac ni lai 
palaich canavi ju Dios. 10

 Pus yuchi 
pꞌas lhixakꞌala. Chanich juni:
―Sokch atꞌai ju laminchꞌajaꞌ.
Pus ju anuꞌ lapanac alhtujnutaya 

chai tsuculh alhtanan. 11
 Pus ju 

acsnich ixtalhavat lapanacni 
talaktsꞌilh ju tuchi ixnavita ju Pablo 
chai talactꞌasalh. Pus ju yuꞌunch 
ixtachivinin ju lhilicaonia. Chai 
laꞌixchivintiꞌan chani ixtanajun:
―Ju diosnin quintalakmintanch 

para tatalacasuta tachi ju va 
lapanacni.

12
 Ixtanajun ni ma yuchi ju 

isdiosꞌan Júpiter ju Bernabé chai 
ju Pablo ma yuchi ju isdiosꞌan 
Mercurio ni yuchach ju palai 
lhu ixchivinin ju Pablo. 13

 Pus 
ju amachakꞌan anch ixtayajuta 
ju ixpujitatꞌan lacamacni chai 
anch ixtalakꞌayai ju isdiosꞌan 
ju Júpiter ixjuncan. Pus ju 
xapali anch alakmilh ju Pablo 
chaich ju Bernabé chai lhimilh 
ju vacax ju ixpixtumucꞌacanta 
ju xanti. Ju yuchi chaich ju 
lapanacni va ixtanajunch ni 
catamakniniyaꞌ ju Pablo chaich ju 
Bernabé ni ixtanajun ni diosnin 
ixtajunita. 14

 Para acsni tacꞌatsa ju 

ixtamalakachan ju Jesús yuꞌunch 
ju Pablo chaich ju Bernabé tuchi 
ixtanaviputun ju lapanacni pus 
lana takꞌexlh ixpumpuꞌan. Chunch 
ixtalai ju israelitanin acsni na 
macxcai ixtalhiulai ju tuꞌuꞌ. Chai 
ju Pablo chai ju Bernabé talakꞌalh 
ju lapanacni chai pꞌas ixꞌaxakꞌalai. 
Chai chani alacjuni:

15
 ―Quintꞌalapanacni tꞌas ni va 

naviyatꞌit ju ani. Ju quijnan vachuꞌ 
va lapanacni icjuntau tachi ju 
uxijnan. Chai yuchi iclhimintau 
ju ani ni va iclajumputunau ni 
amacꞌaꞌuntꞌit ju ani taxtokni 
ju jantu tuꞌuꞌ ixtapalhni chai 
alhilacꞌapꞌitꞌitch ju Dios ju 
lakꞌajunta. Yuchi ju navilh ju 
lactꞌiyan chai ju lacatꞌun chai ju 
alama chai tachi chun ju alin ju 
anch. 16

 Ju makꞌanchich ju Dios 
alacaꞌinilh chux ju lapanacni ni 
catatsuculh tachi ju kꞌachanich 
kꞌantam kꞌantam. 17

 Para 
aktsꞌiya ixmacamin ju tuꞌuꞌ ju 
catalhimispalh ju lapanacni ni 
tꞌajun ju yuchi. Ju yuchi ixꞌanavini 
kꞌox ju lapanacni. Ju yuchi 
macamin ju xcan ju minacha 
lactꞌiyan. Chai quintalalhavaniyan 
ju quiꞌachꞌanantiꞌan chai va tachi 
quintaxtakniyan quivaitiꞌan chai 
quinkꞌachatꞌan laquiꞌalhunutꞌan. 
―Chunch ju ajuni ju lapanacni ju 
Pablo.

18
 Para mas ixꞌajuni chunch 

ju Pablo chaich ju Bernabé 
na xcayama tamalacaꞌinilh 
ju lapanacni ni jantuch 
caꞌamakninicalh ju vacax.

19
 Para ju acsnich tamilh ju 

israelitanin ju jantu ixtalhilacaꞌanta 
Jesús. Ju yuꞌunch ixtamintacha 

ju lakꞌachakꞌanixni Antioquía 
chai ju Iconio. Chai ju yuꞌunch 
tamaktalhkꞌamalh ju ixtalhavat 
lapanacni chai talacatꞌalhma ju 
Pablo. Chai ni ixtanajunta ni nitach 
pus taxakꞌamaxtulh lacamacni 
lakꞌachakꞌan. 20

 Para ju aliꞌin ju 
vachuꞌ ixtalhilacaꞌanta Jesús acsni 
talacaxcꞌavitnu ju Pablo pus ju yuchi 
kꞌostavi. Chai alactꞌatanuchokolh 
ju lakꞌachakꞌan. Chai acsni 
tuncunchokolh pus ju Pablo tꞌaꞌalh 
ju Bernabé ju lakꞌachakꞌan Derbe.

21
 Chai ju anch tajunilh ju 

lapanacni ni laich catatakꞌalhtaxtulh 
chai jantu cataꞌalh ju lacajipi ni 
catalhilacaꞌalh ju Jesús. Chai na 
pumalhu talhilacaꞌalh ju yuchi. 
Chai astan ju Pablo chai ju Bernabé 
taminchokolh ju lakꞌachakꞌan Listra 
chai ju lakꞌachakꞌan Iconio chai 
ju Antioquía. 22

 Chai ju lakatamin 
lakatamin lakꞌachakꞌan junta 
xatatapasatilai ixtaꞌaꞌaktaijui ju 
lapanacni ni palai lai catalhilacaꞌalh 
ju Cristo. Chai vachuꞌ ajuni ni 
jantu tavanan catamacaulh ju 
ixti Dios. Chai ajuni ni aktsꞌiya 
tasqꞌuini ni camakꞌalhkꞌajnanau 
ni tanuputunau junta lhinajun ju 
Dios. 23

 Chai tasacxtulh ju lapanacni 
ju catalhinonaꞌ laꞌixtalhavat ju 
talhilacaꞌanta ju Jesús. Chai acsni 
tatꞌachivinilh ju Dios chai tatascajalh 
pus tajunilh ju lapanacni ni 
ixꞌucxtinꞌan Dios ju caꞌalaclhistꞌacꞌaꞌ 
ni talhilacaꞌanta ju yuchi.

Ju Pablo chai ju Bernabé 
taꞌanchokolh ju Antioquía 

laxatꞌun Siria
24

 Pus tataxtulh ju anch ju Pablo 
chai ju Bernabé chai tatapasatilalh 

ju xalacatꞌun Pisidia chai taꞌalh ju 
xalacatꞌun Panfilia. 25

 Chai tajunilh 
ixchivinti Dios ju amachakꞌan Perge 
chai astan taꞌampa tus tachaꞌalh ju 
lakꞌachakꞌan Atalia. 26

 Anchach ju 
tajucha lacabarco chai taꞌanchokolh 
ju lakꞌachakꞌan Antioquía junta 
ixtataxtuta acsni tataiꞌula ju 
ixlhichꞌalhcatꞌan. Chai acsni tucaꞌ 
ixtataiꞌulata pus ju lapanacni ju 
ixtalhinajun laꞌixpujitatꞌan ju 
amachakꞌan anch tatapaininilh ju 
Dios ju na amapaininin ni yuchi ju 
caꞌaꞌaktaiju laꞌixlhichꞌalhcatꞌan. Pus 
ju chavai ju Pablo chai ju Bernabé 
ixtanavikꞌota chai ixtaminchokota. 
27

 Chai acsni tachaꞌalh ju anch pus 
tamakꞌaixtokkꞌo chux ju yuꞌunch ju 
ixtalhilacaꞌanta Jesús chai ju Pablo 
chaich ju Bernabé alacjuni tachi 
chun ju taxtokni ju xaꞌalactꞌanavi 
ju Dios ju yuꞌunch. Vachuꞌ ajuni 
ni xalakꞌaꞌini ju Dios ni vachuꞌ 
catalhilacaꞌanilh ju Jesús ju jantu 
israelitanin tajunita. 28

 Pus ju Pablo 
chaich ju Bernabé na lhu avilhchan 
alactꞌatavi ju vachuꞌ ixtalhilacaꞌanta 
Jesús ju amachakꞌan anch.

Tatakꞌaixtoklh ju lakꞌachakꞌan 
Jerusalén ju xalackꞌajin

15  Pus ju acsnich ju aliꞌin 
lapanacni taminchalh 

ju xaꞌestado Judea. Tachilh 
ju Antioquía. Chai ju yuꞌunch 
tajuni ju ixtalhilacaꞌanta Jesús 
amachakꞌan Antioquía ni jantu 
lai catatitakꞌalhtaxtulh ni jantu 
caꞌachꞌucꞌunicalh ixꞌaxtꞌakꞌaꞌan ju 
papanin tachi ju ixꞌamalaninin ju 
Moisés ju makꞌanchich. 2 Pus ju 
Pablo chaich ju Bernabé ajuni ni 
jantu tasqꞌuini ni chunch catalalh. 

Para jantu lai xaꞌamalacaꞌini ju 
anuch lapanacni. Chai ni jantu 
lai xatalakꞌoxi ju kꞌai lhamakꞌan 
ju anch pus asacxtucalh ju Pablo 
chaich ju Bernabé chaich ju 
aliꞌin ni cataꞌalh ju lakꞌachakꞌan 
Jerusalén chai catatꞌachivinchalh 
ju ixtamalakachan ju Jesús chai ju 
lapanacni ju anch.

3
 Pus ju ixtalhilacaꞌanta Jesús 

yuꞌunch ju taꞌalacmalakachalh ju 
lapanacni ju Jerusalén. Chai ju 
yuꞌunch tapasatilalh ju xaꞌestado 
Fenicia chai ju Samaria. Chai 
lakatamin lakatamin lakꞌachakꞌan 
junta ixtatapasai pus alacjuni ju 
ixtalhilacaꞌanta Jesús ni vachuꞌ 
tamacaulh tachi ju aktsꞌiya 
ixtalhilanitach ju yuꞌunch ju 
jantu israelitanin ixtajunita chai 
talhilacaꞌalh ju Jesús. Pus tachi 
chun ju ixtalhilacaꞌanta Jesús na 
ixtalhikꞌachan acsni takꞌasmatlh ju 
chunch.

4
 Chai ju Pablo chai ju Bernabé 

chaich ju aliꞌin ju ixꞌalactꞌaꞌanta 
acsni tachaꞌalh ju Jerusalén pus 
lhikꞌach amaklhtayanancalh. Na 
talhikꞌachalh ju ixtamalakachan 
ju Jesús chaich ju aliꞌin ju vachuꞌ 
ixtalhilacaꞌanta Jesús chaich 
ju ixtalhinajun laꞌixpujitatꞌan. 
Chai ju Pablo chaich ju Bernabé 
alacjuni tachi chun ju taxtokni ju 
xaꞌalactꞌanavi ju Dios ju yuꞌunch. 
5

 Para ju aliꞌin fariseonin ju 
ixtalhilacaꞌanta ju Jesús tataya chai 
chani tajuni ju lapanacni:
―Ju lapanacni mas jantu 

quintꞌaꞌisraelitaninꞌan tajunita 
para ni talhilacaꞌanta Jesús 
pus aktsꞌiya tasqꞌuini ni vachuꞌ 
cachꞌucꞌunicalh ju ixꞌaxtꞌakꞌaꞌan 

ju jokꞌatni chai catanavilh tachi ju 
najun laꞌixlhamapꞌaksin ju Moisés. 

―Chunch ju tanaulh ju fariseonin.
6

 Pus ju acsnich tatakꞌaixtoklh ju 
ixtamalakachan ju Jesús chaich 
ju ixtalhinajun laꞌixpujitatꞌan. 
Va ixtacꞌatsaputun ta yu laich 
catalakꞌoxi ju ani lhamakꞌan. 7 Chai 
acsni na lhu talacchivinilh pus ju 
Pitaluꞌ kꞌostaya chai alacjuni:
―Quiꞌalakꞌavin ju uxijnan 

cꞌatsꞌayatꞌit ni quisacxtulh 
ju Dios ju makꞌanch ni laich 
acꞌajuni ju yuꞌunch ju jantu 
quintꞌaꞌisraelitaninꞌan tajunita 
ta yu lai cataputakꞌalhtaxtulh 
chai jantu catitaꞌalh ju lacajipi. 
Chai ni acꞌajunilh pus vachuꞌ 
laich catalhilacaꞌalh ju Jesús 
ju yuꞌunch. 8 Chai Dios ju lai 
laktsꞌin lakatamin alhunut. Chai 
yuchach ju mavasalalh ni vachuꞌ 
ixtalhilacaꞌanta Jesús ju yuꞌunch. 
Pumavasala ni vachuꞌ axtaknilh 
ju yuꞌunch ju Spiritu Santu tachi 
ju quintaxtaknitan ju quijnanꞌan. 
9

 Ju Dios vachuꞌ amapaini ju 
yuꞌunch tachi ju quintamapainiyan 
ju quijnanꞌan. Chai vachuꞌ 
achꞌakꞌanilh ixꞌalhunutꞌan ju 
yuꞌunch acsni talhilacaꞌalh ju Jesús. 
10

 Pus ju chavai tajuch ni jantu kꞌox 
lhiulayatꞌit tuchi navita ju Dios. 
Tajuch ni va axtꞌaknipꞌutꞌunatꞌit ju 
yuꞌunch ju tsꞌinqꞌui lhamapꞌaksin. 
Ju makꞌaniya quilacpaꞌitniꞌan nin 
quijnanꞌan jantu lai xanavipalau. 
11

 Jantu kꞌox cava ni va chunch 
calau. Ju quijnanꞌan cꞌatsayau ni 
takꞌalhtaxtuyau acsni lhilacaꞌanau 
ju quiꞌucxtinꞌan Jesús ju 
ixnoncan camalakachatachilh 
Dios. Takꞌalhtaxtuyau ni na kꞌai 

ju ixꞌamapaininti ju yuchi. Chai 
ni chunch ju putakꞌalhtaxtuyau 
ju quijnanꞌan pus vachuꞌ chunch 
cataputakꞌalhtaxtuyaꞌ ju aliꞌin 
lapanacni ju jantu israelitanin 
tajunita. ―Chunch ju ajuni ju 
Pitaluꞌ.

12
 Pus ju acsnich chux ixtalhavat 

lapanacni va sek taquicva. 
Takꞌasmatnilh ixchivintiꞌan 
ju Bernabé chaich ju Pablo 
acsni tatsuculh nonin ni Dios 
ju ixꞌaxtaknita ju ixtachaput 
ni laich xatanavi ju tuꞌuꞌ ju lai 
catapuꞌalacpastacnalh ju lapanacni 
chai laich xatanavi ju lhamakꞌan 
laꞌixꞌucxlacapuꞌan ju yuꞌunch ju 
jantu israelitanin ixtajunita. 13

 Pus 
acsni tachivinkꞌo ju Bernabé chaich 
ju Pablo pus ju Jacobo chanich 
alacjuni ju lapanacni:
―Quiꞌalakꞌavin aquilakꞌasmatniuch. 

14
 Ju Simón quintajuntan ta yu 

pꞌulhnan anavinilh lamapainin 
ju Dios ju yuꞌunch ju jantu 
quintꞌaꞌisraelitaninꞌan tajunita chai 
asacxtulh ju aliꞌin sia yuꞌunch ni 
laich vachuꞌ ixlapanacni catava. 
15

 Chai ni chunch ju lai ju Dios ju 
chavai pus va uctaxtui ju ixchivinti 
ju makꞌaniya lapanac ju ixnajun 
ixchivinti Dios. Ju yuchi chani ju 
tsꞌokta:
 16 Ju Dios ma najun ni ma 

caminchokopalaꞌ astan chai 
ma calakꞌoxichokoyaꞌ ju 
ixpuꞌucxtin David ju aclatach.

Ma chunch calayaꞌ tachi ju 
lai pumatam lapanac ni 
lakꞌoxichokoi ixchakaꞌ ju 
taꞌaktalh.

Chai ma caꞌalinchokoyaꞌ ju 
catolaꞌ laꞌixpuꞌucxtin David.

Ma chunch cajunaꞌ tachi acsni 
sayochokocan ju tuꞌuꞌ chakaꞌ 
ju taꞌaktalh.

 17 Ma ju chunch ju yuꞌunch ju 
jantu israelitanin tajunita ma 
laich catalhilacaꞌanaꞌ ju yuchi 
ju kꞌai ixꞌucxtinꞌan junita.

Ma lacasqꞌuin ju kꞌai ucxtin 
Dios ni vachuꞌ ixlapanacni 
catava.

 18 Ma chunch ju ixnajunta ju 
Dios ju makꞌanchich ni 
laich camachakxayau ju ani 
taxtokni ju tꞌajun tapasanaꞌ ju 
chavai.

19
 Pus ni chunch ju najunta ju Dios 

pus yuchi iclhinajun ju quitꞌin ni 
jantu calhimakchapu ju yuꞌunch 
ju jantu quintꞌaꞌisraelitaninꞌan 
tajunita ju tamacaulh tachi 
ju aktsꞌiya ixtalhilanita chai 
tachꞌakꞌokꞌata ju Dios. 20

 Va yuchi ni 
caꞌatsꞌoknuniyau ni jantu cataꞌulh 
ju tuꞌuꞌ ju lhakꞌailaktsꞌinicanta ju 
tuꞌuꞌ ju laktsꞌincan tachi dios. Chai 
jantu catalhitsuculh apumatam 
ju jantu ixꞌamachakaꞌ u jantu 
ixpapa. Jantu cataꞌulh ju lhivai ju 
va pixtuchꞌimaknicanta chai jantu 
cataꞌulh ju acꞌalhni. 21

 Chunch 
ju calayau ni tus makꞌanchich 
va tachi alin ju lapanacni ju 
lakatamin lakatamin lakꞌachakꞌan 
ju tamalani ixlhamapꞌaksin ju 
Moisés. Chux avilhchan paꞌastacni 
laktsꞌincan ju yuchi laꞌixpujitatꞌan 
ju quintꞌaꞌisraelitaninꞌan. ―Chunch 
ju ajuni ju lapanacni ju Jacobo.

22
 Pus ju acsnich ju 

ixtamalakachan ju Jesús chai ju 
ixtalhinajun laꞌixpujitatꞌan chai 
chux ju aliꞌin ju ixtalhilacaꞌanta 
Jesús na kꞌoxich talhiula ju 

ixchivinti. Chai tasacxtulh ju 
lapanacni sia yuꞌunch ju laich 
caꞌalactꞌaꞌalh ju Pablo chai ju 
Bernabé ju lakꞌachakꞌan Antioquía. 
Pus tasacxtulh ju Silas chai ju 
Judas ju vachuꞌ ixjuncan Barsabás. 
Yuꞌunch ju xalackꞌajinch ixtajunita 
sia yuꞌunch ju ixtalhilacaꞌanta 
ju Jesús. 23

 Chai taꞌatsꞌoknunilh 
lakatam alhiqui junta chani tajuni 
ju yuꞌunch ju jantu israelitanin 
ixtajunita:
“Ju quijnan ju ixtamalakachan 

Jesús icjuntau chai ju quijnan 
ju iclhinonau laquimpujitat 
quincꞌan chai chux ju quijnan 
ju iclhilacaꞌantau ju Jesús 
iclamacꞌamiyau ju uxijnan ju 
jantu israelitanin untꞌatꞌit ju 
vilhchitꞌit ju Antioquía chai ju 
xalacatꞌun Siria chai Cilicia. 24

 Pus 
ju quijnan icꞌalakꞌalhakꞌasmatꞌauch 
ni ma tataxtulh ju aliꞌin ju sia 
quijnan chai ma taquilacha 
chai ma tamakꞌatsꞌankꞌaniyan 
ju miꞌatalacpastꞌacꞌatꞌan. Ma 
va tajunan ni ma tasqꞌuini 
ni achꞌucꞌunicꞌanatꞌit ju 
miꞌaxtꞌakꞌaꞌan chai ma 
anaviyaꞌitꞌit ju ixlhamapꞌaksin 
ju Moisés. Para jantu quijnan ju 
xacꞌamalakachayau. 25

 Pus yuchi 
na kꞌoxich xaclhilhiulayau junta 
xactakꞌaixtꞌokꞌau ni acsacxtuyauch 
ju lapanacni ju sia quijnan ju 
caꞌalactꞌaꞌalh ju quilakꞌauꞌan 
Pablo chaich ju Bernabé ju 
na amapainiyau. Cataꞌanchan 
lalaktsꞌinin ju uxijnan. 26

 Pus ju 
Pablo chai ju Bernabé na paklhu 
taquilata junta ixꞌamakniputuncan 
va ixlacata ni ixꞌajumputun 
ju lapanacni ixlacata ju kꞌai 

quiꞌucxtinꞌan Jesús ju ixnoncan 
camalakachatachilh ju Dios. 27

 Pus 
icꞌatꞌamalakachatauch ju Judas 
chai ju Silas. Chai ju yuꞌunch 
catamavasalaniyan tachi chun 
ju ani taxtokni. 28

 Pus ju Spiritu 
Santu quintamapastꞌacꞌaniyan 
ju quijnan ni palai kꞌox cava ni 
jantu tuꞌuꞌ tsꞌinqꞌui lhamapꞌaksin 
aclaxtakniyau ju uxijnan. Va 
yuchi ju ani taxtokni ju aktsꞌiya 
tasqꞌuini ni anavitꞌit. 29

 Va yuchi 
ni jantu aꞌutꞌit ju tuꞌuꞌ ju va 
ixlhikꞌailaktsꞌinicanta ju tuꞌuꞌ ju 
laktsꞌincan tachi dios. Chai jantu 
aꞌutꞌit ju acꞌalhni nin tuꞌuꞌ ju 
va pixtuchꞌimaknicalh. Vachuꞌ 
jantu atꞌatsꞌucꞌutꞌit ju jantu 
miꞌamachakaꞌan u mimpapaꞌan. Ni 
amacꞌaꞌuntꞌit ju ani taxtokni pus 
naviyatꞌit ju kꞌox. Va yuchach”. 
Chunch ju tatsꞌoklh ju lacaꞌalhiqui.

30
 Pus ju anuch lapanacni acsni 

amalakachacalh pus taꞌalh ju 
lakꞌachakꞌan Antioquía. Chai 
acsni tachaꞌalh tamakꞌaixtoklh 
ju ixtalhavat lapanacni ju 
ixtalhilacaꞌanta Jesús chai 
axtaknilh ju anuꞌ alhiqui. 31

 Chai 
acsni talaktsꞌilh ju alhiqui pus 
na talhikꞌachalh ju anuꞌ chivinti 
junta ixnajun ni jantu tasqꞌuini 
ni tuꞌuꞌ atumpa catanavilh. 32

 Pus 
ju Judas chaich ju Silas vachuꞌ 
laich ixtanajun ixchivinti Dios. 
Pus na lhu xaꞌalacmapꞌaksi. Chai 
xaꞌalacjuni ni va lakatamch 
catanavilh ju ixꞌalhunutꞌan. 33

 Pus 
ju Judas chaich ju Silas tatolhcha 
lakatꞌui lakatꞌutu avilhchan. Astan 
tanaulh ni catalakꞌanchokolh ju 
ixtaꞌamalakachananta. Pus ju 
ixtalhilacaꞌanta Jesús amachakꞌan 

anch tamacꞌami chai tajuni ni Dios 
ju caꞌalhistaclh ju lacati. 34

 Para ju 
Silas tam xanonchokopalai chai 
jantu xaꞌanchokoi ju Jerusalén. 
Ju yuchi tolhkꞌalhi ju Antioquía. 
35

 Vachuꞌ ju Pablo chaich ju 
Bernabé tatavilh ju Antioquía. 
Chai ju yuꞌunch chai ju aliꞌin va 
tachi taꞌalacmalanilh ju lapanacni 
chai taꞌalacjuni ixlacata ju kꞌai 
ixꞌucxtinꞌan Jesús.

Ju Pablo anchokolh ixlaktꞌui ajuniniꞌ 
ju lapanacni ixlacata ju Jesús

36
 Ju astan acsni tapasalh lakatꞌui 

lakatꞌutu avilhchan pus ju Pablo 
juni ju Bernabé:
―Caꞌanchokoch alaktsꞌinin ju 

quilhiꞌalakꞌavinꞌan laꞌixmacni 
Jesús ju tavilanancha chux ju 
lakꞌachakꞌanixni junta quijuntau 
ixlacata ju quiꞌucxtinꞌan Jesús. Ta 
tsꞌa vanach talhilacaꞌanta ju yuchi.

37
 Pus ju Bernabé ixlacasqꞌuinta 

ni ixꞌalactꞌaꞌalh ju Xivan ju 
vachuꞌ Marcos ixjuncan. 38

 Para 
ju Pablo jantu kꞌox lhiula ni 
laich caꞌalactꞌaꞌalh ju yuchi ni va 
alacmacoꞌulacha lakꞌachakꞌan 
Panfilia. Jantu xaꞌalacꞌaktaijui 
aliꞌ laꞌixlhichꞌalhcat Dios. 39

 Pus 
talaclakꞌailh chai talamacaulh. Pus 
ju Bernabé tꞌaꞌalh ju Marcos. Tataju 
lacabarco chai taꞌalh ju xalacatꞌun 
Chipre. 40

 Chai ju Pablo sacxtulh 
ju Silas ni yuchi ju catꞌaꞌalh. Pus 
ju ixlhiꞌalakꞌavin laꞌixmacni Jesús 
tatapaininilh ju kꞌai ixꞌucxtinꞌan 
Dios ju na amapaininin ni yuchi 
ju caꞌalhistaclh. Chai ju yuꞌunch 
tataxtulh. 41

 Taꞌalh ju xalacatꞌun 
Siria chai ju Cicilia chai tajuni ju 
ixlhiꞌalakꞌavin laꞌixmacni Jesús 

ni jantu tavanan catacaplh ju 
ixtaxtokni Dios.

Ju Timoteo alactꞌaꞌalh ju 
Pablo chai ju Silas

16  Astan ju Pablo chai ju Silas 
tachaꞌalh ju lakꞌachakꞌan 

Derbe chai astan taꞌalh ju lakꞌachakꞌan 
Listra. Ju anch talhitajulh pumatam 
lapanac ju vachuꞌ ixlhilacaꞌanta 
Jesús chai ju yuchi Timoteo ixjuncan. 
Istsꞌalh ixjunita pumatam chakoꞌulh 
israelita ju ixlhilacaꞌanta ju Jesús. Para 
ju ixpai ixchivinin ju lhigriego. 2 Pus 
ju lhiꞌalakꞌavin laꞌixmacni Jesús ju 
ixtavilanalh ju lakꞌachakꞌan Listra chai 
ju lakꞌachakꞌan Iconio ixtanajun ni na 
kꞌox lapanac ixjunita ju Timoteo. 3 Pus 
ju Pablo ixlacasqꞌuin ni caꞌalactꞌaꞌalh 
ju Timoteo junta cataꞌanaꞌ. Para 
pꞌulhnan lhinaulh ixchꞌucꞌuca 
ju ixꞌaxtꞌakꞌa. Pus ju israelitanin 
amachakꞌan anch ixtacꞌatsakꞌojui ni 
griego ixjunita ju ixpai chai ixlhiyuchi 
jantu ixchꞌucꞌucanta. Ju chunch ni 
jantuch lai ta catitanaulh. 4 Chai acsni 
ixtachaꞌan ju lakatamin lakatamin 
lakꞌachakꞌan ixtajuni ju lhiꞌalakꞌavin 
laꞌixmacni Jesús ju jantu israelitanin 
ixtajunita ni chunch catalalh tachi 
ju ixtanajuntach ju ixtamalakachan 
Jesús chai ju ixtalhinajun 
laꞌixpujitatꞌan ju ixtavilanancha ju 
Jerusalén. 5 Pus ju ixtalhilacaꞌanta 
ju Jesús lana ixlhichux ixꞌalhunut 
ju ixtalhilacaꞌanta ju yuchi. Chai 
tuncujun tuncujun ixtatalhavai ju 
vachuꞌ ixtalhilacaꞌanta Jesús.

Ju Pablo laktsꞌilh tachi ju va 
laꞌixꞌaklakꞌavanti pumatam lapanac

6
 Pus ju Spiritu Santu jantu 

xaꞌalacasqꞌuini ju Pablo chai ju 

ixꞌalactꞌaꞌanta ni cataꞌalh nonin 
ju ixchivinti Dios ju xalacatꞌun 
Asia. Pus ixlhiyuchi tatapasacha ju 
xalacatꞌun Frigia chai ju xalacatꞌun 
Galacia. 7 Chai acsni tamilh ju 
xalacatꞌun Misia ixtanajun ni 
cataꞌanaꞌ ju xalacatꞌun Bitinia. 
Para ju Spiritu Santu jantu 
alacasqꞌuinilh. 8 Pus tapasatilalh 
laxalacatꞌun Misia tus tachaꞌalh 
ju lakꞌachakꞌan Troas. 9 Pus ju 
acsnich atatsꞌisni ju Pablo laktsꞌilh 
tuꞌuꞌ tachi ju va laꞌixꞌaklakꞌavanti. 
Laktsꞌilh pumatam lapanac 
amachakaꞌ Macedonia ni anch ixya 
chai ixtapainini. Ixjuni: “Atꞌatꞌich ju 
ani Macedonia. Aquilaꞌaktaijuyauch 
ju quijnan”. 10

 Pus ni xalaktsꞌin 
ju anuꞌ lapanac ju Pablo tachi 
ju va laꞌixꞌaklakꞌavanti pus lana 
tapuxcaulh ta yu laich catapuꞌalh 
ju xalacatꞌun Macedonia. Chai 
ju quitꞌin icLucas. Icꞌalactꞌaꞌalh. 
Icꞌauch ju anch ni icmachakxauch 
ni yuchi ju quiꞌucxtinꞌan Dios ju 
xaquintatꞌasaniyan ni acꞌauch 
ajuninin ju amachakꞌan anch ta 
yu laich cataputakꞌalhtaxtulh chai 
jantu cataꞌalh ju lacajipi.

Pablo chai Silas ixtavilanancha 
ju lakꞌachakꞌan Filipos

11
 Pus ictajutauch lacabarco ju 

lakꞌachakꞌan Troas chai sok icpuꞌau 
tus icchaꞌauch ju lacatꞌicstꞌi lacatꞌun 
ju vi lacaꞌalama junta Samotracia 
juncan. Chai ni tuncunchokolh 
ictaxtuch chai icchaꞌauch ju 
lakꞌachakꞌan Neápolis. 12

 Ju anch 
ictacutꞌauch ju lacabarco chai 
icꞌauch ju lakꞌachakꞌan Filipos junta 
ixlhinajun ju Roma. Pus ju anuꞌ 
lakꞌachakꞌan saꞌaktsulh ixjunita 

tachi chun ju lakꞌachakꞌanixni ju 
lhiꞌanch xalacatꞌun Macedonia. Pus 
ju anch ictolhtilau lakatꞌui lakatꞌutu 
avilhchan. 13

 Chai ju lakatam 
avilhchan paꞌastacni ictaxtuchau 
ju lakꞌachakꞌan. Icꞌauch ju lacxcan. 
Anch ixtaꞌanch tꞌachivinin ju Dios 
ju lapanacni. Pus ictolauch anch 
chai ni ixtatakꞌaixtokta ju aliꞌin 
chakolun pus icꞌajuniu ixchivinti 
Dios. 14

 Pus pumatam chakoꞌulh ju 
quintakꞌasmatnin Lidia ixjuncan. 
Ju yuchi istꞌai lakslapulh pumpuꞌ 
chai amachakaꞌ Tiatira ixjunita. 
Chai ju yuchi na ixlakꞌayai ju Dios. 
Chai ju kꞌai ucxtin Dios aktaijulh 
ju Lidia ni laich xamachakxai tuchi 
ixtꞌajun nonaꞌ ju Pablo. 15

 Chai 
ju yuchi makpaxacalh chai chux 
ju ixtatanumanalh laꞌixchakaꞌ. 
Chai astan quintatapaininin. 
Quintajunanch:
―Ni nonatꞌit ni vasalh iclhilacaꞌan 

ju quiꞌucxtinꞌan Jesús pus caꞌauch 
tolhnin laquinchakaꞌ.

Chunch ju xaquintajunan chai 
tapꞌastu xaquintalhiꞌanan.

16
 Pus ju aktam acsni icꞌauch junta 

ixtatꞌachivinin ju Dios ju lapanacni pus 
icpakxtokvi pumatam atsiꞌ ju ixtanun 
ju lhacaticuru laꞌixꞌalhunut. Chai ju anuꞌ 
lhacaticuru ixnajun tuchi catapasayaꞌ 
mas tucaꞌ tapasai. Chai ixꞌalin ju 
ixꞌucxtinin ju anuꞌ atsiꞌ chai ju yuꞌunch 
na lhu ixtapulhajaich laꞌixchivinti ju 
anuꞌ atsiꞌ. 17

 Pus ju yuchi ixchꞌakꞌokꞌai 
ju Pablo chai ju quijnanch. Na pꞌas 
ixchivinin chai chani ixnajunch:
―Ju ani lapanacni ixlapanacni 

tajunita ju Dios ju vilhcha 
talaclhman. Ju yuꞌunch tajunan ta 
yu laich apꞌutꞌakꞌalhtꞌaxtꞌuyaꞌitꞌit ni 
jantu apꞌitꞌit ju lacajipi.

18
 Pus na lakalhu avilhchan ju 

ixquilhuntꞌajun ju chunch. Pus ju 
Pablo jeks ulh chai talakaspꞌitlh 
chai juni ju lhacaticuru ju ixtanun 
laꞌixtanquilhacni ju anuꞌ atsiꞌ:
―Icjunan laꞌixtapakaꞌut ju 

Jesucristo ni atꞌaxtꞌu laꞌixlacatuna 
ju atsiꞌ.

Pus lana taxtulh ju anuꞌ 
pantsꞌiquis ju lhacaticuru.

19
 Para ju ixꞌucxtinin ju anuꞌ 

atsiꞌ acsni talaktsꞌilh ni ixtaxtuta 
ju lhacaticuru chai jantu lai 
ixtapulhajai aliꞌ laꞌixchivinti 
ju atsiꞌ pus lana tachꞌapalh ju 
Pablo chai ju Silas. Alhiꞌancalh 
lacapuꞌucxtin junta ixtavilanancha 
ju xalackꞌajin ucxtinin. 20

 Chai acsni 
alacmalacasunicalh ju lackꞌajin 
ucxtinin pus ju anuꞌ lapanacni 
chani tajunich:
―Ju ani tayanalh jokꞌatni 

va israelitanin tajunita chai 
na tamaktalhkꞌaman ju 
quintꞌaꞌamachakꞌanꞌan. 21

 Ju 
yuꞌunch tamasui ju ixꞌatalanintiꞌan. 
Para ju quijnanꞌan ju romanonin 
juntau jantu lai naviyau tachi 
ju tanajun ni jantu chun najun 
laquilhamapꞌaksinꞌan.

22
 Pus ju acsnich ju amachakꞌan 

anch tatꞌalasalh ju Pablo chai ju 
Silas. Chai astan ju xalackꞌajin 
ucxtinin talhinaulh ixmaxtunica 
ixpumpuꞌan ju Pablo chai ju Silas 
chai talhinaulh ixꞌakꞌainekmacaꞌan 
lacaqꞌuiu. 23

 Chai acsni na 
paklhu ju xaꞌalackꞌainekmai pus 
alactꞌalhnucalh lacapulachꞌin. 
Chai junicalh ju alhistacnan 
lacapulachꞌin ni kꞌoxich 
caꞌalhistaclh. 24

 Chai ju yuchi ni 
chunch juncan pus alacmanulh 

palai pulacni lacapulachꞌin. Chai 
alacchꞌantꞌalhma.

25
 Pus acsni chaꞌalh paitat tsꞌis 

ju Pablo chai ju Silas ixtatꞌajun 
tꞌachivinin ju Dios chai ixtatꞌajun 
milhpanin ju Dios chai ju 
ixꞌalactꞌatꞌalhnucanta vachuꞌ 
takꞌasmatnilh. 26

 Pus ju acsnich 
lana na tataclh ju lacatꞌun chai 
ju xalactantun ju lacapulachꞌin 
ixtalacchiqꞌuixkꞌojui. Chai ju 
xamalhtich ju pulachꞌin lana 
talhtekꞌakꞌo. Chai ju cadena 
ju ixpuchꞌican ju tachꞌin lana 
talaklhvakkꞌo. 27

 Chai acsni cujcha 
ju alhistacnan lacapulachꞌin chai 
laktsꞌilh ni ilhtekꞌakꞌojuich ju 
pulachꞌin pus maxtulh ju ispada. 
Ixmaknichokoputuncan isꞌakstu 
ni ixnajun ni caꞌixtaꞌatsꞌalhkꞌolhch 
ju tachꞌinin. 28

 Para ju Pablo pꞌas 
xakꞌala. Juni:
―Tun va amaknichꞌokꞌocꞌa. Anich 

icvilhkꞌoju.
29

 Ju acsnich ju anuꞌ alhistacnan 
lacapulachꞌin sqꞌuinlh ju maclhcu chai 
vatsꞌalhti tanu pulacni lacapulachꞌin. 
Na ixꞌaxqꞌuipꞌipꞌitnintach ni na 
ixtalhananta. Chai va lhikꞌox axakꞌala 
ju Pablo chai ju Silas. 30

 Chai acsni 
amaxtulh makspaꞌ asacmich. Ajunich:
―Quintꞌalapanacni tijuch ju lai 

acnavi ni laich actakꞌalhtaxtuyaꞌ 
chai jantu acꞌalh ju lacajipi.

31
 Chai ju yuꞌunch tajunich:

―Alhilacꞌapꞌich ju kꞌai 
ucxtin Jesús ju ixnoncan 
camalakachatachilh ju Dios chai 
amakꞌalhtꞌaxtꞌucꞌanaꞌ ju uxintꞌi chai 
chux ju tavilanalh laminchakaꞌ.

32
 Ju acsnich ju Pablo ajunich 

ixlacata ju kꞌai ixꞌucxtin Jesús. 
Ajuni ju alhistacnan lacapulachꞌin 

chai chux ju ixꞌalactꞌatanui 
laꞌixchakaꞌ. 33

 Chai mas na 
istsꞌistacaꞌ para ju anuꞌ alhistacnan 
lacapulachꞌin alacchꞌakꞌanilh 
ju Pablo chai ju Silas junta 
ixlacmacꞌatsanicanta. Chai ju 
yuchi chai chux ju ixꞌalactꞌatanui 
lacachakaꞌ taꞌakpaxkꞌo. 34

 Chai 
astan alackꞌailhiꞌalh laꞌixchakaꞌ 
chai amavalh. Pus ju yuchi chai 
tachi chun ju ixtatanumanalh 
laꞌixchakaꞌ na ixtalhikꞌachanch ni 
ixtalhilacaꞌanta ju Jesús.

35
 Chai acsni tunculh pus 

ju ucxtinin amalakachachilh 
ju ixpulasiyajni. Tajunich ju 
alhistacnanch lacapulachꞌin ni 
caꞌalacmaxtulh ju Pablo chai ju 
Silas. Chach taꞌancha laꞌixchakaꞌan. 
36

 Pus ju alhistacnan lacapulachꞌin 
quijunilh ju Pablo ju anuꞌ chivinti. 
Junich:
―Ju ucxtinin quintajuni ni ma 

aclamaconauch. Pus ju chavai 
atꞌaxtꞌutꞌitch. Aꞌinchitꞌitch. Jantu 
tuꞌuꞌ alhamakꞌaninintꞌit.

37
 Para ju Pablo ajunich ju 

pulasiyajni:
―Ju quijnan ictꞌaputekꞌecantauch 

ju romanonin. Para ju 
uxijnan quintalakanekmanch 
laꞌixꞌucxlacapuꞌan ju lapanacni mas 
jantucaꞌ xaquintakꞌasmatnin ju 
ucxtinin u alin ju quintalakꞌalhin 
quincꞌan u jantu. Va yuchi ni 
quintatꞌalhnunch lacapulachꞌin. Pus 
ju chavai ja tanajun ni va sekch 
aquintamaxtuyan. Ca jantu. Chach 
taminchokolh isꞌakstuꞌan chai 
aquintamaxtun.

38
 Pus ju pulasiyajni taꞌanchokolh 

juninin ju xalackꞌajin ucxtinin ju 
ani chivinti. Pus ju yuꞌunch na 

tatalhanalhch acsni tacꞌatsalh 
ni ixꞌalactꞌaputekꞌecanta ju 
romanonin ju Pablo chaich ju Silas 
chai ni jantu tuꞌuꞌ alhitajunicalh 
talakꞌalhin ju alhilakanekmacalh. 
39

 Pus ju xalackꞌajin ucxtinin 
tamilh lacapulachꞌin. Tatapaininilh 
ju Pablo chai ju Silas ni 
catamacꞌacxanilh. Chai astan 
tamaxtulh lacapulachꞌin chai 
ajuni ni catataxtulh ju anuch 
lakꞌachakꞌan. 40

 Pus ju Pablo chai ju 
Silas tataxtulh lacapulachꞌin. Taꞌalh 
laꞌixchakaꞌ ju Lidia. Chai ju anch 
ajuni ju ixlhiꞌalakꞌavinꞌan ni jantu 
catamacaulh ju Jesús. Chai astan 
tataxtulh ju anuch lakꞌachakꞌan.

Tatalhkꞌamalh ju 
amachakꞌan Tesalónica

17  Pus ju Pablo chai ju Silas 
tatapasacha ju lakꞌachakꞌan 

Anfípolis chai ju lakꞌachakꞌan 
Apolonia. Astan tachaꞌalh ju 
lakꞌachakꞌan Tesalónica. Chai 
ju anch ixꞌalin ixpujitatꞌan ju 
istꞌaꞌisraelitanin. 2 Pus ju Pablo tavilh 
ju anch ju lakꞌachakꞌan lakatꞌutu 
semana. Chai tachi ju aktsꞌiya ixlai 
acsni jintaꞌ ixchaꞌan ju yuchi pus 
alh laꞌixpujitatꞌan chai lakatꞌutu 
avilhchan paꞌastacni amasunilh ju 
lapanacni ixchivinti Dios. 3 Chai 
laꞌixchivinti Dios ju tsꞌokcanta 
anch ju ixꞌapumavasalanich ju 
lapanacni ni aktsꞌiya istasqꞌuinich ni 
camakꞌalhkꞌajnalh ju anuꞌ ju ixnoncan 
camalakachatachilh Dios. Chai canilh 
chai astan cataꞌacxtuchokolh junta 
ixmacnucanta. Chai ixꞌalacjuni:
―Ju anuꞌ Jesús ju iclajunau ju 

uxijnan yuchach ju ixnoncan 
camalakachatachilh ju Dios.

4
 Pus ju aliꞌin israelitanin 

talhilacaꞌalh ju Jesús chai 
tachꞌakꞌokꞌalh ju Pablo chai ju 
Silas. Vachuꞌ na lhu griegonin 
ju na ixtalakꞌayai ju Dios 
talhilacaꞌalh ju Jesús. Chai 
vachuꞌ na lhu chakolun ju 
xalackꞌajin ixtajunita talhilacaꞌalh 
ju yuchi. 5 Para ju israelitanin 
ju jantu ixtalhilacaꞌanta Jesús 
talhacchaꞌanilh ju Pablo chai ju 
Silas ni na lhu ixtachꞌakꞌokꞌai. Chai 
tamakꞌaixtoklh ju lapanacni ju kꞌai 
ixtajunita ju jantu ixtachꞌalhcatnan 
ni va ixtamalhekninch. Pus na lhu 
tatakꞌaixtoklh chai na ixtalactꞌasai. 
Pus taꞌalh laꞌixchakaꞌ ju Jasón 
chai tapꞌastu ixtatanuputun ni 
va ixtapuxcajui ju Pablo chai ju 
Silas. Va ixꞌamaxtuputun ni laich 
ixꞌamakꞌaxtaknilh laꞌixtalhavat 
lapanacni. 6 Para jantu alhitajucalh 
ju anch. Pus taxakꞌamalhiꞌalh 
ju Jasón chai ju aliꞌin ju 
ixtalhilacaꞌanta Jesús lacapuꞌucxtin. 
Pꞌas ixtalhichivinin ju Pablo chai ju 
Silas. Ixtanajun:
―Vanta anchach ju taꞌan ju 

anuꞌ lapanacni tatꞌajun juninin ju 
lapanacni ni jantu catachꞌakꞌokꞌalh 
ju kꞌai quiꞌucxtinꞌan César. Chai ju 
chavai tamilh ju ani. 7 Chai ju ani 
Jasón aꞌulata ju yuꞌunch laꞌixchakaꞌ. 
Pus ju yuꞌunch lana jantu tuꞌuꞌ 
talhiulai ju ixlhamapꞌaksin ju César 
ju lhinajun laquilakꞌachakꞌanꞌan. 
Ju yuꞌunch tanajun ni alai yuchi 
ju kꞌai ucxtin pumatam ju Jesús 
juncan.

8
 Pus acsni takꞌasmatlh junima 

chivinti pus ju lapanacni chai 
ju xalackꞌajin ucxtinin ju anuꞌ 
lakꞌachakꞌan na tatalhkꞌamalh. 9 Pus 

ju Jasón chai ju aliꞌin taxtaknilh 
tumin ju ucxtinin. Chai ju ucxtinin 
alacjuni ni caꞌaxtaknichokocanaꞌ 
ju ixtuminꞌan acsni tavanan 
catataxtulh ju anuꞌ lakꞌachakꞌan ju 
Pablo chai ju Silas. Pus acsnicaꞌ ju 
amacajuncalh ju Jasón chai ju aliꞌin.

Pablo chai Silas ixtavilanancha 
ju lakꞌachakꞌan Berea

10
 Pus ju acsnich atatsꞌisni ju 

lhiꞌalakꞌavin laꞌixmacni Jesús lana 
tamalakachalh ju Pablo chai ju 
Silas ni cataꞌalh ju lakꞌachakꞌan 
Berea. Chai acsni tavanan tachaꞌalh 
ju anch taꞌalh laꞌixlacpujitatꞌan 
ju istꞌaꞌisraelitanin. 11

 Pus palai 
kꞌox ixjunita ju ixꞌalhunutꞌan 
ju amachakꞌan Berea. Palai 
jantu ju amachakꞌan Tesalónica. 
Pus ju amachakꞌan Berea na 
ixtakꞌasmatputun ju ixchivinti Dios 
chai chux avilhchan ixtalaktsꞌin 
ixchivinti Dios ju tsꞌokcanta. Va 
istacꞌatsaputun u vasalh tachi ju 
ixtanajun ju Pablo chai ju Silas 
u jantu. 12

 Pus na lhu israelitanin 
talhilacaꞌalh ju Jesús. Vachuꞌ na 
lhu ju griegonin talhilacaꞌalh chai 
sia yuꞌunch ixꞌalin ju chakolun 
chai ju papanin ju xalackꞌajin 
ixtajunita ju anuꞌ lakꞌachakꞌan. 
13

 Para acsni tamachakxalh 
ju israelitanin amachakꞌan 
Tesalónica ni ixtꞌonacha vachuꞌ 
ju lakꞌachakꞌan Berea amalaniniꞌ 
ixchivinti Dios ju Pablo pus taꞌalh 
ju anch chai tamaktalhkꞌamalh 
ju lapanacni. 14

 Pus ju acsnich ju 
ixlhiꞌalakꞌavin laꞌixmacni Jesús 
lana tamalakachalh ju Pablo ni 
caꞌalh laꞌixquilhtuꞌ alama. Para ju 
Silas chai ju Timoteo tatavilhcaꞌ 

ju lakꞌachakꞌan Berea. 15
 Chai 

ju yuꞌunch ju tatꞌaꞌalh ju Pablo 
ni catamacuvilayaꞌ ju lacati 
talhichaꞌalh ju lakꞌachakꞌan Atenas. 
Chai acsni ixtaminchokoputun 
ju yuꞌunch pus ju Pablo alacjuni 
ni catajunantach ju Silas chai ju 
Timoteo ni vatsꞌalhti catalakꞌalh 
ju Pablo. Pus taminchalh ju 
ixtꞌaꞌalhtanin ju Pablo.

Ju Pablo ixvi ju lakꞌachakꞌan Atenas
16

 Pus ju Pablo acsni 
ixꞌalacpacxan ju Silas chai ju 
Timoteo ju lakꞌachakꞌan Atenas na 
amakꞌaninilh acsni laktsꞌilh ni na 
lhu taxtokni ixꞌalin ju ixtalaktsꞌin 
tachi ju isdiosnin ju amachakꞌan 
anch. 17

 Pus yuchi va tsa ixlhiꞌan 
laꞌixpujitatꞌan ju istꞌaꞌisraelitanin 
chai ixꞌalactꞌachivinin ju yuꞌunch 
chai ju aliꞌin lapanacni ju vachuꞌ 
ixtalakꞌayai ju Dios. Vachuꞌ chux 
tuncujun ixꞌalactꞌachivinin ju 
lapanacni ju ixꞌalacpakxtꞌokꞌa 
ju laclhitamau. 18

 Chai ju aliꞌin 
ixꞌamamakaꞌun ju Epicúreo chai 
ju ixꞌamamakaꞌun ju Estoico 
ixtatꞌachivinin ju Pablo. Pus ju 
aliꞌin sia yuꞌunch ixtalaclajuni:
―Va kꞌaya najun ju anuꞌ lapanac 

ju na lhu chivinin.
Chai ju aliꞌin ixtanajun:
―Ju yuchi tachi ju va ixnonach ni 

alin atumpa dios.
Chunch ixtanajun ni va ixꞌajuni ju 

Pablo ixlacata ju Jesús chai ixꞌajuni 
ni lai lokꞌonchokocan mas nitach. 
19

 Pus takꞌailhiꞌalh ju Pablo junta 
ixtatakꞌaixtꞌokꞌa ju xalackꞌajin junta 
Areópago ixjuncan. Chai tajuni:

―Iccꞌatsaputunau tis talakxtuch ju 
ani sastꞌi atalaninti ju naꞌun. 20

 Pus 

ju tuchi quilamakꞌasmatniuch tachi 
ju va sastꞌi atalaninti iclhiulayau. 
Chai iccꞌatsaputunau tuchi ju 
nomputunch ju ani. ―Chunch ju 
tajuni ju Pablo.

21
 Pus tachi chun ju amachakꞌan 

Atenas chai ju amachakꞌan 
alacatam lacatꞌun ju anch ixtatꞌajun 
jantu tuꞌuꞌ atumpa ixtanavi. Va 
yuchi ni ixtanajun u ixtakꞌasmatꞌa 
ju tuꞌuꞌ sastꞌi atalaninti.

22
 Pus ju acsnich ju Pablo taya 

laꞌixlacaitat junta ixtatakꞌaixtokta 
ju xalackꞌajin junta Areópago 
ixjuncan chai chani ajuni:
―Quintꞌalapanacni amachakꞌan 

Atenas iclalaktsꞌinau ni slivasalh 
na tꞌalhoniyatꞌit ju midiosꞌan. 23

 Pus 
ju quitꞌin icquipixiyalhnalh junta 
alin ju midiosnin chai iclhitajulh 
lacatam junta mokslayatꞌit ju 
ixlhakꞌailaktsꞌin ju midiosꞌan 
chai ju anch chani ju tsꞌokcanta: 

“Ixꞌanuch ju anuꞌ dios ju jantu 
icmispayau”. Pus ju anuꞌ ju 
tꞌalhoniyatꞌit ju uxijnan mas jantu 
mispꞌayatꞌit yuchach ju iclajunau ju 
quitꞌin.

24
 Yuchach ju navilh ju 

lacamunutpaꞌ chai tachi chun ju 
taxtokni ju alinch. Chai yuchach 
ju xaꞌucxtin lactꞌiyan chai ju ani 
lacatꞌun. Pus ju yuchi jantu lai tanui 
ju lacpujitat ju va yajutach lapanac. 
25

 Ju yuchi jantu tasqꞌuini ni va 
cachꞌalhcatnanilh ju va tam lapanac 
tachi ju va camaktasqꞌuinilh tuꞌuꞌ ni 
yuchach tucan ju quintaxtaknikꞌojun 
ju quiꞌatsucuntiꞌan chai quiꞌaxanitꞌan 
chai tachi chun ju taxtokni ju 
maktasqꞌuiniyau.

26
 Ju Dios navilh ju pꞌulhnan 

lapanac chai si ixꞌapapanatnich 

juntau tachi chun ju quijnanꞌan 
ju tꞌonau ju ani lacamunutpaꞌ. 
Chai Dios ju quintaꞌulatan ju 
ani lacamunutpaꞌ. Chai yuchi ju 
quintalhcanitan ju quiꞌatsucuntiꞌan 
chai yuchach ju najun taꞌanchach 
ju catsucuyaꞌ pumatamin 
pumatamin. 27

 Chunch ju navilh ju 
kꞌai ucxtin Dios ni laich catacꞌatsa 
ju lapanacni ixlacata ju yuchi 
chai catamispalh. Catalhitaju ni 
jantu vasalh makat tꞌajun ju yuchi 
laquiꞌalhunutꞌan. 28

 Laꞌixmacni 
yuchi ju tꞌonau chai alin ju 
quintacꞌatsanꞌan. Tachi ju tanaulh 
ju aliꞌin makꞌaniya atalaninin ju 
mintꞌachivintiꞌan ixtajunita. Ju 
yuꞌunch tanaulh ni isꞌaskꞌatꞌan Dios 
juntau. 29

 Chai ni isꞌaskꞌatꞌan Dios 
juntau pus jantu kꞌox ni canonau 
ni chunch junita ju Dios tachi 
ju tuꞌuꞌ lhinavicanta oro u plata 
u chiux tachi ju talacxuclakꞌoxi 
ju lapanacni laꞌixmacaꞌan chai 
tachi ju kꞌoxich talhiulai. 30

 Pus ju 
makꞌanchich ju Dios va chꞌixlh ju 
ixlhitontoꞌan ju lapanacni. Para ju 
chavai kꞌasi alacjuni tachi chun 
ju lapanacni ixlhilacaputsꞌun ju 
lacamunutpaꞌ ni catamacaulh ju 
ixꞌalactuꞌuntiꞌan. 31

 Ni lhcaꞌulata 
ju yuchi ju avilhchan acsni sok 
calaktsꞌintanuyach tachi chun 
ju lapanacni pus yuchi lhinajun 
ju Dios ni catamacaulh ju 
ixꞌalactuꞌuntiꞌan. Chai ju yuchi 
sacxtutach pumatam ju canonaꞌ 
tichi chavaich ju catakꞌalhtaxtuyaꞌ 
chai tichi chavaich ju 
camamakꞌalhkꞌajnicanaꞌ. Chai 
apumavasalanilh tachi chun ju 
lapanacni ni chunch ju catapasayaꞌ 
ni macxtuchokolh ju anuꞌ lapanac 

junta ixmacnucanta. ―Chunch ju 
ajuni ju lapanacni ju Pablo.

32
 Pus acsni takꞌasmatlh ni lai 

macxtuchokocan junta macnucan 
pus ju aliꞌin va talhitsꞌiꞌilh. Chaich 
ju aliꞌin ixtanajun:
―Aclakꞌasmatnichokopalauch 

aktam ixlacata ju ani ju naꞌun.
33

 Pus ju acsnich ju Pablo taxtulh 
junta ixtatakꞌaixtokta ju lapanacni. 
34

 Pus ju aliꞌin ju takꞌasmatnilh 
ixchivinti ju Pablo talhilacaꞌalh ju 
Jesús chai tachꞌakꞌokꞌalh ju Pablo. 
Ju sia yuꞌunch yuchi ju Dionisio 
ixjuncan. Ju yuchi pumatam xakꞌai 
ixjunita sia yuꞌunch ju ucxtinin ju 
ixtatakꞌaixtꞌokꞌa junta Areópago 
ixjuncan. Vachuꞌ ixꞌalin pumatam 
chakoꞌulh ju Dámaris ixjuncan 
chaich ju aliꞌin lapanacni.

Ju Pablo ixvi ju lakꞌachakꞌan Corinto

18  Ju astan ju Pablo taxtulh 
ju lakꞌachakꞌan Atenas. Alh 

ju lakꞌachakꞌan Corinto. 2 Pus ju 
anch ju Pablo lhitajulh pumatam 
israelita ju Aquila ixjuncan. 
Amachakaꞌ Ponto ixjunita. Jantucaꞌ 
makꞌan ixminacha ju laxalacatꞌun 
Italia. Anchach ixtꞌamintacha ju 
ixꞌamachakaꞌ ju Priscila ixjuncan. 
Pus ju kꞌai ucxtin anch ju Claudio 
ixjuncan ixtakta ju lhamapꞌaksin ni 
catataxtuchalhch ju lakꞌachakꞌan 
Roma laxalacatꞌun Italia tachi chun 
ju israelitanin. Yuchi talhitaxtulh 
ju yuꞌunch. Pus ju Pablo alakꞌalh ju 
yuꞌunch. 3 Chai ni vana va chunch 
ju ixtalhichꞌalhcatnan tachi ju 
ixlhichꞌalhcatnan ju Pablo pus 
alactꞌatavi. Alactꞌachꞌalhcatnalh. 
Pus ju yuꞌunch va ixtanavi ju 
kꞌai lona chakaꞌ chai istastꞌai. 

4
 Chai chux avilhchan paꞌastacni 

ju Pablo ixꞌan laꞌixpujitatꞌan ju 
istꞌaꞌisraelitanin chai ixmakchivinin 
ju anch. Ixꞌamalacaꞌiniputun 
ixchivinti Dios ju istꞌaꞌisraelitanin 
chai ju yuꞌunch ju jantu israelitanin 
ixtajunita.

5
 Para acsni tavanan tamincha 

ju lakꞌachakꞌan Macedonia 
ju Silas chai ju Timoteo 
pus ju Pablo macaulicaꞌ ju 
ixlhichꞌalhcat ju ixnavica ju 
anuꞌ lona chakaꞌ. Jantu tuꞌuꞌ 
atumpa ixnavi. Va ixꞌalacmalani 
ju lapanacni ixchivinti Dios. 
Chai ixꞌalacmavasalani ju 
istꞌaꞌisraelitanin ni Jesús 
yuchach ju Cristo ju ixnoncan 
camalakachatachilh ju Dios. 6 Para 
ju yuꞌunch talhitalhkꞌamalh chai 
tajuni macxcai chivinti. Pus ju 
Pablo alaccꞌalhanilh ixpumpuꞌ ni 
catapumachakxayaꞌ ni camaconach 
ni jantu talacaꞌiputun. Chai chani 
ajuni:
―Jantu quintalakꞌalhin 

quitꞌin ni apꞌinaꞌitꞌit ju lacajipi. 
Mintalakꞌalhin miꞌakstuꞌan. Ju 
chavai aclakꞌanaꞌ ju yuꞌunch ju 
jantu israelitanin tajunita.

7
 Pus lana taxtulh ju lacpujitat 

chai tanucha laꞌixchakaꞌ pumatam 
lapanac ju Justo ixjuncan. Ju 
ixchakaꞌ vanin ixtꞌaya ju pujitat. 
Pus ju yuchi na ixlakꞌayai ju Dios. 
8

 Pus vachuꞌ lhilacaꞌalh ju kꞌai 
ucxtin Jesús ju xaꞌucxtin pujitat ju 
Crispo ixjuncan. Yuchach chai tachi 
chun ju ixtatanumanalh laꞌixchakaꞌ. 
Vachuꞌ na lhu amachakꞌan 
Corinto acsni takꞌasmatlh ju 
chivinti talhilacaꞌalh ju Jesús chai 
amakpaxakꞌo. 9 Pus ju acsnich ju 

Pablo laktsꞌilh ju kꞌai ixꞌucxtin 
Jesús tachi ju va laꞌixꞌaklakꞌavanti. 
Chai chani junicalh ju Pablo:
―Jantu atꞌalhan. Va tachi aꞌun 

ju lapanacni ju quinchivinti. 
Jantu va sek aꞌuntꞌi. 10

 Quitꞌin ju 
ictꞌavilan chai jantu xamatiꞌ lai 
tuꞌuꞌ canaviyan. Atꞌailhipꞌich 
ju ixnajunca ju quinchivinti 
ni na lhu alin ju lapanacni 
ju aquintalhilacaꞌanaꞌ ju ani 
lakꞌachakꞌan.

11
 Pus tam cꞌata a lakachaxan 

malhquiyuꞌ ixvilhcha ju anch ju 
Pablo. Chai ixꞌalacmasuni ixchivinti 
Dios ju lapanacni.

12
 Para acsni kꞌai ucxtin ixjunita 

ju Galión laxalacatꞌun Acaya pus 
ju israelitanin tatakꞌaixtoklh. 
Tachꞌapalh ju Pablo. Talhiꞌalh 
lacapuꞌucxtin. 13

 Chai chani tajuni 
ju kꞌai ucxtin:
―Ju ani ya lapanac va amalacaꞌini 

ju lapanacni ni catalakꞌaya 
ju Dios para jantu lhijun ju 
quilhamapꞌaksin quincꞌan tachi ju 
najun ju yuchi.

14
 Pus ju Pablo ixchivimputun para 

ju Galión lana ajuni ju israelitanin:
―Ji israelitanin ni tuꞌuꞌ cava 

navitꞌa kꞌai talakꞌalhin u tuꞌuꞌ 
macxcai ju canavi ca aktsꞌiya 
xaclakꞌasmatniu. 15

 Para ni va jantu 
kꞌox lhiulayatꞌit ju tuchi masui 
ju ani ya lapanac chai jantu kꞌox 
lhiulayatꞌit tachi ju lhichivinin 
pumatam lapanac chai tachi ju 
lhichivinin ju milhamapꞌaksinꞌan 
pus alaktsꞌintꞌitch miꞌakstuꞌan 
ju uxijnan. Ju quitꞌin jantu 
icmaktanuputun ju anch.

16
 Chai lana alactixcoxtucalh 

lacapuꞌucxtin. 17
 Pus ju acsnich 

tachi chun ju griegonin tachꞌapalh 
ju Sóstenes ju xaꞌucxtin lacpujitat. 
Tatsuculh lakanekmanin 
laꞌismakspaꞌ lacapuꞌucxtin. Para ju 
Galión jantu xanavi cuenta.

Ju Pablo taxtuchokopa ixlhipaktꞌutu 
ajuniniꞌ ju lapanacni ixlacata Jesús
18

 Ju Pablo na lhu avilhchan 
titavilhcaꞌ ju anch. Astan 
alacmacꞌami ixlhiꞌalakꞌavin 
laꞌixmacni Jesús chai taxtulh. 
Vachuꞌ tatꞌaꞌalh ju Priscila chaich 
ju Aquila. Chai acsni tachaꞌalh ju 
lakꞌachakꞌan Cencrea pus ju Pablo 
sitcalh ni ixmuctaxtutach ju tuchi 
ixlhitꞌatakꞌoxitach ju Dios. Astan 
tataju ju lacabarco ni ixtaꞌamputun 
ju xalacatꞌun Siria. 19

 Chai acsni 
tachaꞌalh ju lakꞌachakꞌan Efeso 
pus amacoꞌulacha ju Priscila 
chaich ju Aquila. Chai ju Pablo alh 
laꞌixpujitatꞌan ju istꞌaꞌisraelitanin 
chai alactꞌachivinilh ju yuꞌunch 
ju ixtatakꞌaixtokta ju anch. 20

 Pus 
ju yuꞌunch tapꞌastu ixtajuni ni 
ixꞌalactꞌatolhcha makꞌanch para ju 
Pablo jantu tolhputulh. 21

 Ju yuchi 
alacmacꞌami chai chani alacjuni:
―Aktsꞌiya tasqꞌuini ni 

aclaktsꞌinanta ju cꞌatan ju 
caꞌalinanta ju Jerusalén. Para 
aclalakminchokopalau ni Dios 
calacasqꞌuinaꞌ.

Chai acsni ajuni ju chunch 
lana taxtulh ju Efeso. Tajulh 
lacabarco. 22

 Chai acsni chaꞌalh 
ju lakꞌachakꞌan Cesarea tacutlh 
lacabarco chai alh lakꞌachakꞌan 
Jerusalén. Alh alacmacꞌaminiꞌ ju 
yuꞌunch ju vachuꞌ ixtalhilacaꞌanta 
Jesús amachakꞌan anch. Chai 
astan alhch ju lakꞌachakꞌan 

Antioquía. 23
 Ju anch tolhcha 

lakatꞌui lakatꞌutu malhquiyuꞌ. 
Astan taxtulh chai lacaputocꞌalh 
junta pumilh ju lakꞌachakꞌanixni 
ju alin ju laxalacatꞌun Galacia 
chai ju lakꞌachakꞌanixni ju alin ju 
xalacatꞌun Frigia. Ixꞌalacjuni ju 
lapanacni ju ixtalhilacaꞌanta Jesús 
ni jantu tavanan catacaplh.

Ju Apolos ajuni ju amachakꞌan 
Efeso ixlacata ju Jesús

24
 Pus ju acsnich chaꞌalh ju 

lakꞌachakꞌan Efeso pumatam 
israelita ju Apolos ixjuncan. 
Amachakaꞌ Alejandría. Ju yuchi na 
lai ixchivinin chai na ismispai ju 
ixchivinti Dios ju tsꞌokcanta. 25

 Ju 
yuchi ismasunicanta ixlacata ju 
kꞌai ixꞌucxtin Jesús chai ixlhichux 
ixꞌalhunut ixꞌamalaninin ixlacata 
ju yuchi. Chai ju tuchi ismispai 
lana vas ixnajun. Va yuchi ni 
jantu tuꞌuꞌ atumpa ismispai. Va 
yuchi ju ismispai tachi ju ixnajun 
ju Xivan acsni ixꞌamakpaxanan. 
26

 Pus ju yuchi alh laꞌixpujitatꞌan 
ju istꞌaꞌisraelitanin chai lana jantu 
ixtalhanan. Chai ajuni ju lapanacni 
ixchivinti Dios. Para ju Priscila 
chai Aquila acsni takꞌasmatlh 
ju ixchivinti pus takꞌailhiꞌalh 
laꞌixchakaꞌan. Tamavasalanilh 
ju aliꞌ taxtokni ixlacata ju Jesús 
ju jantucaꞌ iscꞌatsai ju Apolos. 
27

 Chai ju Apolos acsni ixꞌamputun 
ju xalacatꞌun Acaya pus ju 
ixlhiꞌalakꞌavin laꞌixmacni Jesús 
taꞌaktaijulh. Tatsꞌoklh lakatam 
alhiqui ju laich caꞌalhiꞌanilh ju 
ixtalhilacaꞌanta Jesús amachakꞌan 
anch. Va alacjuncan ni kꞌox 
cataꞌamaklhtayanalh ju Apolos 

acsni cachaꞌanach ju anch. Pus 
ju yuchi acsni tavanan chaꞌalh 
na aꞌaktaijulh tachi chun ju 
ixtalhilacaꞌanta Jesús. Pus ju 
yuꞌunch talhilacaꞌalh ju Jesús 
va ixlacaꞌatalh ni anavinilh 
lamapainin ju Dios. 28

 Pus ju 
Apolos laꞌixtalhavat lapanacni 
ixnajun ni jantu kꞌox tachi ju 
ixtalacaꞌi ju istꞌaꞌisraelitanin. Chai 
ni na vas ixnajun pus ju yuꞌunch 
jantu lai ixtamapuspꞌitni ju 
chivinti. Chai laꞌixchivinti Dios ju 
tsꞌokcanta ixꞌamavasalani ni Jesús 
yuchach ju Cristo ju ixnoncan 
camalakachatachilh ju Dios.

Ju Pablo ixvi ju lakꞌachakꞌan Efeso

19  Pus acsni ixvi ju Apolos ju 
lakꞌachakꞌan Corinto pus 

ju Pablo puꞌalh lacatalhpan tus 
chaꞌalh ju lakꞌachakꞌan Efeso. Pus 
ju anch alhitaju ju aliꞌin ju vachuꞌ 
ixtalhilacaꞌanta Jesús. 2 Pus ju yuchi 
alacjuni:
―Ja tanulh ju Spiritu 

Santu lamiꞌalhunutꞌan acsni 
xalhilacꞌapꞌinatꞌit ju Jesús.

Pus ju yuꞌunch taꞌakꞌalhtayanalh. 
Tajuni:
―Jantu ickꞌasmatꞌau ni caꞌalilh ju 

Spiritu Santu.
3

 Pus ju acsnich ju Pablo ajunich:
―Pus ja jantu laꞌixlhitapakaꞌut ju 

Jesús ju akpꞌaxtꞌatꞌit.
Chai ju yuꞌunch tajuni:
―Pus tachi ju xaꞌamakpaxanan 

ju Xivan chunch ju 
icꞌamakpaxanantauch.

4
 Chai ju Pablo ajunich:

―Pus ju Xivan ixmakpaxai tam 
xamatiꞌ acsni ixmacajun ju macxcai 
isꞌatsucunti. Para vachuꞌ ixꞌajuni ni 

catalhilacaꞌalh ju yuchi ju caminaꞌ 
astan. Ju chunch va nomputun 
ni catalhilacaꞌalh ju Jesucristo ju 
ixnoncan camalakachatachilh ju 
Dios.

5
 Pus acsni takꞌasmatlh ju chunch 

taꞌakpaxchokolh laꞌixtapakaꞌut 
ju kꞌai ixꞌucxtinꞌan Jesús. 6 Chai 
acsni alacmucꞌanilh ixmacaꞌ ju 
Pablo pus tanulh ju Spiritu Santu 
laꞌixꞌalhunutꞌan chai tachivinilh 
ju chivinti ju jantu aktam 
ixtachivininta chai vachuꞌ tanaulh 
ixchivinti Dios. 7 Pus ixchuxꞌan 
ixtachaꞌantach pumacautꞌui 
lapanacni.

8
 Pus ju Pablo tachi lakatꞌutu 

malhquiyuꞌ ju antsuculh 
laꞌixpujitatꞌan ju istꞌaꞌisraelitanin. 
Ixꞌamasuni ju lapanacni 
ixchivinti Dios chai lana jantu 
ixtalhanan. Ixꞌalacjuni ju 
lapanacni ni lhinomputun ju 
Dios laꞌisꞌatsucuntiꞌan. Chai 
ixꞌamalacaꞌiniputun ju ixchivinti 
Dios. 9 Para ju aliꞌin na pꞌas 
ixjunita ju ixꞌalhunutꞌan chai 
jantu ixtalacaꞌiputun chai na 
macxcai ixtalhichivinin ju ixti 
Dios laꞌixꞌucxlacapuꞌ ixtalhavat 
lapanacni. Pus ju Pablo 
alacmacoyaulh ju yuꞌunch chai 
lacatam alackꞌailhiꞌalh ju yuꞌunch 
ju ixtalhilacaꞌanta Jesús. Alhiꞌalh 
laꞌixpamamakaꞌun pumatam 
ju Tiranno ixjuncan. Chai anch 
ixꞌalacmalani ju lapanacni tuncujun 
tuncujun. 10

 Pus tachi lakatꞌui 
cꞌata ju ixꞌamalaninin ju chunch. 
Chai ju chunch tachi chun ju 
amachakꞌan Asia takꞌasmatlh ju 
chivinti ixlacata ju kꞌai ucxtin Jesús. 
Chux ju israelitanin chai ju jantu 

israelitanin. 11
 Chai ju Dios ixtakni 

ixtachaput ju Pablo ni lai xanavi 
ju vasalh kꞌai lhamakꞌan. 12

 Mas va 
ixpayu ju Pablo u tuꞌuꞌ pumpuꞌ ju 
ismusatocꞌai acsni ixchꞌalhcatnan 
ni ixꞌalhiꞌanicanch ju takꞌankꞌanin 
pus lana palai xaꞌalacnavi. Chai 
ju lhacaticurulhni ixtataxtui 
laꞌixlacatunaꞌan ju lapanacni.

13
 Pus ju acsnich ixtaꞌalin 

ju israelitanin alhicujnin. Ju 
yuꞌunch va lacatam lacatam 
ixtaꞌucxuntꞌajun. Chai ju yuꞌunch 
ixtanajun ni laich vachuꞌ ixmaxtui 
ju lhacaticurulhni laꞌixlacatunaꞌan 
ju lapanacni laꞌixꞌalhicujnutꞌan. 
Para astan ixtanajun ni laich vachuꞌ 
catamaxtulh ju lhacaticurulhni 
laꞌixlacatunaꞌan ju lapanacni 
laꞌixtapakaꞌut ju kꞌai ucxtin 
Jesús. Chai chani ixꞌajuni ju 
lhacaticurulhni:
―Iclajunau laꞌixtapakaꞌut ju 

anuꞌ Jesús ju najun ju Pablo 
ni catalhilacaꞌalh ju lapanacni. 
Iclajunau ni atꞌaxtꞌuch laꞌixlacatuna 
ju lapanac. ―Chunch ixtanajun.

14
 Pus ixꞌalin pumatam israelita 

ju Esceva ixjuncan. Ju yuchi xakꞌai 
pali ixjunita chai ixꞌalin pumatujun 
istsꞌalan. Pus ju yuꞌunch vachuꞌ 
chunch ixtanaviputun. 15

 Para 
acsni chunch tajuni ju lhacaticuru 
pus ju anuꞌ lhacaticuru chani 
akꞌalhtayanalh. Ajunich:
―Icmispaich ju Jesús chai 

iccꞌatsai tichi chavaich ju Pablo 
juncan. Para ju uxijnan jantu 
alakꞌamispꞌacꞌanatꞌit.

16
 Pus ju acsnich ju anuꞌ lapanac 

ju ixpacxanta ju lhacaticuru lana 
alactꞌalasa ju anuꞌ tsꞌalan chai 
alaclhajakꞌo. Alaclhimakchꞌapulh 

tus alacmaꞌatsꞌala ju anuch 
lacachakaꞌ. Va lackꞌaitsasaꞌunch 
ixtajunita acsni taꞌatsꞌalalh chai 
slivasalh na alacmacꞌatsanita. 17

 Pus 
ju ani tacꞌatsakꞌo ju israelitanin 
chai ju jantu israelitanin ju 
ixtavilanancha ju lakꞌachakꞌan 
Efeso. Pus lana na tatalhanalh 
ixchuxꞌan chai na ixtalakꞌayai ju 
kꞌai ucxtin Jesús.

18
 Pus ju acsnich na lhu ju 

ixtalhilacaꞌanta Jesús tamilh nonin 
ju talakꞌalhin ju ixtanavita ni na 
ixtalhilacaꞌantacaꞌ ju alacnavinti. 
19

 Vachuꞌ na lhu ju ixtaꞌalhicujnun 
tamakꞌaxtakkꞌo ju ixlacꞌalhiquiꞌan 
chai alacxavakꞌo laꞌixꞌalacꞌavantiꞌan 
ixchuxꞌan. Chai acsni aputekꞌecalh 
ixtapalh ju anuꞌ alhiqui ju 
alacxavacalh pus chaꞌalh cincuenta 
milh tumin ju plata ixjunita. 20

 Pus 
ju chunch palai lhu xatalhilacaꞌan 
ju Jesús. Lana ixlhichux 
ixꞌalhunutꞌan ju talhilacaꞌalh ju 
yuchi.

21
 Pus acsni tapasakꞌo ju ani 

taxtokni pus ju Pablo ixnajun ni 
caꞌanaꞌ alaktsꞌiniꞌ ju ixtalhilacaꞌanta 
Jesús amachakꞌan Macedonia chai 
amachakꞌan Acaya chai cachaꞌanaꞌ 
tus Jerusalén. Vachuꞌ ixnajun ni 
aktsꞌiya caꞌanaꞌ ju lakꞌachakꞌan 
Roma acsni cataxtuyanta ju 
Jerusalén. 22

 Pus amalakacha 
ju Macedonia pumatꞌui ju 
ixꞌalactꞌachꞌalhcatnan. Yuchi ju 
Timoteo chaich ju Erasto. Para ju 
yuchi tolhchacaꞌ lakatꞌui lakatꞌutu 
malhquiyuꞌ ju xalacatꞌun Asia.

Tatalhkꞌamalh ju amachakꞌan Efeso
23

 Pus ju acsnich alilh lakatam 
kꞌai laklakꞌaiti va ixlacaꞌatalh ni 

ixꞌajuncan ju lapanacni ixlacata 
ju Jesús. 24

 Yuchi ju Demetrio 
ju taiꞌulalh ju lakꞌaiti. Ju yuchi 
ixmaxtajanaꞌ plata ixjunita chai 
lacaplata ixlacxapalaxtui lactꞌicstꞌi 
pujitat tachi ixpujitat isdiosꞌan 
ju Diana ixjuncan. Pus na lhu 
lapanacni ju ixtatꞌachꞌalhcatnan 
chai na lhu ixtapulhajai. 25

 Pus 
ju Demetrio alacmakꞌaixtoklh ju 
ixlapanacni chai ju aliꞌin lapanacni 
ju vachuꞌ ixtalacxapalaxtui 
isdiosnin chai chani alacjuni:
―Quintꞌalapanacni ju uxijnan 

cꞌatsꞌayatꞌit ni na laklhu pulhajayau 
ju ani lhichꞌalhcat. 26

 Para ju 
uxijnan laktsꞌintꞌit ju anuꞌ Pablo 
chai kꞌasmatꞌatꞌit tachi ju chivinin 
ju yuchi. Ju yuchi va najun 
ni jantu vasalh dios ju tuchi 
navicanta lacamacaꞌ. Chai na 
pumalhu ju xamalacaꞌini. Chai 
jantu va yuchi ju amachakꞌan 
ani laquilakꞌachakꞌanꞌan Efeso 
para vachuꞌ ju amachakꞌan na 
lakalhu lakꞌachakꞌan laxatꞌun Asia 
ju xaquimalacaꞌini ju chivinti. 
27

 Pus ca na lhixcai ni caꞌalinaꞌ ju 
quivaitiꞌan ni lhu catalacaꞌiyaꞌ tachi 
ju najun ju Pablo. Chai vachuꞌ jantu 
xtuꞌuꞌ calhiulacanaꞌ ju kꞌai ixpujitat 
quidiosꞌan Diana. Ju chavai ni 
si talhilacaꞌan ju yuchi. Chux ju 
amachakꞌan Asia chai chux ju 
lacamunutpaꞌ. Para astan ca jantu 
catilakꞌayacalh ju yuchi. ―Chunch 
ajuni ju lapanacni.

28
 Chai acsni takꞌasmatlh junima 

chivinti pus lana tatalhkꞌamalh. Na 
talactꞌasakꞌo. Ixtanajunch:
―Na kꞌai ju Diana quidiosꞌan ju 

quijnanꞌan ju amachakꞌan Efeso 
juntau.

29
 Pus ju amachakꞌan anch 

lana va tꞌilhi tꞌilhi ixtalaich. 
Pus ixtavilanancha ju Gayo 
chai ju Aristarco amachakꞌan 
Macedonia. Ju yuꞌunch 
ixtatꞌaꞌalhtanan ju Pablo. Pus ju 
lapanacni tachꞌapalh ju yuꞌunch 
chai taxakꞌamalhiꞌalh lacakꞌai 
chakaꞌ junta ixtatakꞌaixtꞌokꞌa ju 
lapanacni acsni ixꞌalin ju ixjuntaꞌan. 
30

 Pus ju Pablo ixꞌamputun tanunuꞌ 
lacatalhavat ni laich ixꞌaxakꞌala 
ni jantuch va lhu ixtatalhkꞌamalh 
para ju ixtalhilacaꞌanta Jesús 
jantu talacasqꞌuinilh. 31

 Vachuꞌ ju 
aliꞌin xalackꞌajin amachakꞌan Asia 
ni ixꞌamigojni ixtajunita ju Pablo 
tamalakachanilh chivinti ni jantu 
caꞌalh talacasunuꞌ laꞌixtalhavat 
lapanacni. 32

 Pus ju ixtalhavat 
lapanacni va tꞌilhi tꞌilhi ixtalaich. 
Ju aliꞌin tam ixtanajun. Ju aliꞌin 
tumpa ixtanajun. Pus na lhu ju 
lapanacni jantu istacꞌatsai tuchi 
ixtalhitakꞌaixtꞌokꞌach. 33

 Pus ju 
aliꞌin laꞌixtalhavat lapanacni 
tamavasalanilh ju lhamakꞌan ju 
pumatam lapanac ju Alejandro 
ixjuncan. Chai ju istꞌaꞌisraelitanin 
tatisalhiꞌalh junta lai caꞌaxakꞌala ju 
lapanacni. Pus ju yuchi tamacyaulh 
ni va sekch catava. Va ixꞌajumputun 
ju lapanacni ni jantu cataxcailich ju 
israelitanin. 34

 Para acsni tamispa ni 
israelita ixjunita ju Alejandro pus 
talactꞌasachokopa. Tachi lakatꞌui 
hora ixtalactꞌasai. Ixtanajun:
―Na kꞌai ju Diana quidiosꞌan ju 

quijnanꞌan ju amachakꞌan Efeso 
juntau.

35
 Pus ju acsnich ju atsꞌoknuꞌ ju 

anch lakꞌachakꞌan alacjuni ni va 
sekch catatava chai chani alacjuni:

―Quintꞌalapanacni amachakꞌan 
Efeso tis chavaich ju jantu cacꞌatsa 
ni lhistꞌacꞌau ju ixpujitat ju kꞌai 
quidiosꞌan Diana. Vachuꞌ lhistꞌacꞌau 
ju Diana ju patajuta ju lactꞌiyan. 
36

 Chai ni cꞌatsꞌayatꞌit ni slivasalh 
ju tuchi xaclajunau pus tasqꞌuini 
ni va sekch atꞌayatꞌit. Jantu xtuꞌuꞌ 
anavitꞌit ni jantu pꞌulhnan kꞌox 
cꞌatsꞌayatꞌit tuchi ju alin. 37

 Va kꞌai 
tachꞌin naviyatꞌit ju ani tayanalh 
lapanacni. Ju yuꞌunch jantu tuꞌuꞌ 
takꞌalhaꞌuta ju laquimpujitatꞌan 
nin macxcai catalhichivinilh ju 
quidiosꞌan ju quijnanꞌan. 38

 Pus ju 
Demetrio chaich ju ixlapanacni ju 
tatꞌachꞌalhcatnan ni catatꞌalaxcailh 
xamatiꞌ yuchi lhitavilanalh ju 
ucxtinin lacakꞌai chakaꞌ. Laich 
cataꞌachivimakꞌanalh. 39

 Para ni 
tuꞌuꞌ atumpa ju alhichꞌivimakꞌanatꞌit 
pus laich anonaꞌitꞌit acsni va 
catamakꞌaixtꞌokꞌaꞌ ju lapanacni 
ju ucxtinin. 40

 Jantu xcai ni 
calhichivimakꞌancau ixlacata ju ani 
lakꞌaiti. Catanaulh ni va tꞌalasayau 
ju ucxtinin. Ni chunch caꞌulhtucau 
matich tuꞌuꞌ talakꞌalhin ju laich 
calhiquilhꞌau ixlacata ju ani lakꞌaiti.

41
 Chai acsni naulh ju ani chivinti 

ajuni ju ixtalhavat lapanacni ni 
cataꞌalh laꞌixchakaꞌan. Chai taꞌalh.

Ju Pablo alh laxatꞌun 
Macedonia chai Grecia

20  Pus ju astan acsni sekch 
va ju lakꞌaiti pus ju 

Pablo alactꞌasanilh ju lapanacni 
ju vachuꞌ ixtalhilacaꞌanta 
Jesús chai alacmapꞌaksilh. 
Astan talamaklhtantailh. 
Talamacꞌamilh. Chai ju Pablo 
taxtulh. Va ixꞌamputun ju 

xalacatꞌun Macedonia. 2 Ju yuchi 
alhtanatsuculh chux ju anuꞌ 
lacatꞌun chai ajuni ju amachakꞌan 
anch ju vachuꞌ ixtalhilacaꞌanta 
Jesús ni jantu tavanan catacaplh. 
Astan ju yuchi alh ju xalacatꞌun 
Grecia. 3 Ju anch tolhcha 
lakatꞌutu malhquiyuꞌ. Astan 
ixtajuputun lacabarco. Ixꞌamputun 
ju xalacatꞌun Siria. Para acsni 
cꞌatsalh ni ixtapacxantajitach 
ju istꞌaꞌisraelitanin pus naulh ni 
alai alacatamch capuꞌanaꞌ. Chai 
minchokolh ju Macedonia. 4 Ju 
tatꞌaꞌalh ju Pablo tus ju xalacatꞌun 
Asia yuchi ju Sópater amachakaꞌ 
Berea chai ju Aristarco chai ju 
Segundo amachakaꞌ Tesalónica chai 
ju Gayo amachakaꞌ Derbe chai ju 
Tíquico chai ju Trófimo amachakꞌan 
Asia chai ju Timoteo. 5 Ju yuꞌunch 
pꞌulhnan taꞌalh chai tapacxancha 
ju Pablo ju lakꞌachakꞌan Troas. 6 Pus 
ju quitꞌin icLucas chai xacvi ju 
lakꞌachakꞌan Filipos. Chai ju Pablo 
quilakmilh ju anch. Chai acsni 
tapasalh ju anuꞌ cꞌatan acsni taꞌui 
ju xkapavati ju jantu macaꞌanican 
ju xatꞌin pus ictaxtuchau ju 
anch. Ictajuch ju lacabarco chai 
icꞌalhtanantauch lakaquis avilhchan 
tus icchaꞌauch ju lakꞌachakꞌan 
Troas junta icꞌalakmiu ju aliꞌin ju 
pꞌulhnan tachaꞌalh. Chai ju anch 
ictolhchau lakatujun avilhchan.

Malokꞌonicalh ju Eutico
7

 Chai acsni chaꞌalh ju 
lhitumincu pus tatakꞌaixtoklh 
ju ixtalhilacaꞌanta Jesús ni va 
ixtaꞌui ju anuꞌ xkapavati ju 
ixpupastaccan ixꞌaninti ju Jesús. 
Pus ju Pablo alacmapꞌaksi. Chai 

ni ixnajunch ni cataxtuyach ni 
catuncunchokoyach pus na panicni 
ju xachivinin. Ixꞌamalaninin 
tus paitat tsꞌis. 8 Pus junta 
tatakꞌaixtoklh ixlhitantalactꞌutu 
chakaꞌ ixjunita. Chai na lhu ixꞌalin 
ju maclhcu. 9 Chai pumatam tsꞌalh 
ju Eutico ixjuncan ixvi lacaventana. 
Chai ni na panicnich ixchivinin 
ju Pablo pus ju anuꞌ tsꞌalh 
lhtatalh. Chai acsni na ilhtatavi 
pus tatistꞌalh ju laꞌilhtatat. Tin 
pataju ixlhitantalactꞌutu chakaꞌ. 
Quisaccalh xanin. 10

 Pus ju Pablo 
soko takꞌalhtaju. Putamalhch ju 
anuꞌ tsꞌalh chai lakatanu. Astan 
alacjuni ju lapanacni:
―Tuntꞌi na va amakꞌaninintꞌit. Ju 

Dios xtaknichokolh ju isꞌatsucunti.
11

 Astan ju Pablo tocꞌachokolh 
ju talaclhman chai vailh. Chai na 
panicni alactꞌachivintolhchokolh 
tus ixtꞌajun tuncuntilanaꞌ. Acsnich 
ju alhch. 12

 Pus ju anuꞌ tsꞌalh ju 
ixmalokꞌonichokocanta laꞌixꞌaninti 
lhiꞌancalh laꞌixchakaꞌ chai jantu 
va tilacatsꞌunin takꞌachalh ju 
lapanacni.

Ju Pablo taxtulh ju 
Troas. Alh ju Mileto

13
 Pus ju quijnan pꞌulhnan 

ictaxtuch. Ictajuch ju lacabarco. 
Icꞌauch ju lakꞌachakꞌan Asón. 
Ju Pablo xaquintajuntanch ni 
anchach aquintapakxtꞌokꞌanch. Ju 
yuchi va chꞌajaxꞌalh. 14

 Pus acsni 
ictꞌalapakxtokchau ju Pablo ju 
lakꞌachakꞌan Asón pus ju yuchi 
quintatꞌatajunch ju lacabarco. 
Icꞌauch ju lakꞌachakꞌan Mitilene. 
15

 Chai acsni ictaxtuch ju 
anch ictajuchoko ju lacabarco. 

Icꞌauch. Chai acsni alakatam 
avilhchan jumpa icchaꞌauch 
vanin ju xalacatꞌun Quío. Chai 
acsni tuncunchokopa icchaꞌauch 
ju lakꞌachakꞌan Samos. Chai 
ictapasauch tus icchaꞌauch ju 
lakꞌachakꞌan Trogilio junta 
icꞌastacnauch lacatsꞌunin. Chai 
ictaxtuchokoch. Chai acsni 
alakatam avilhchan jumpa 
icchaꞌauch ju lakꞌachakꞌan Mileto. 
16

 Chunch ju iclauch ni jantu 
ixꞌamputun ju lakꞌachakꞌan Efeso ju 
Pablo ni jantu panicni ixtolhputun 
ju xalacatꞌun Asia. Ju yuchi va 
isokꞌoi ni ixnajun ni va laich calalh 
ixmapasaputunacha ju lakꞌachakꞌan 
Jerusalén ju ixcꞌatanꞌan ju 
istꞌaꞌisraelitanin ju Pentecostés 
ixjuncan.

Ju Pablo alactꞌachivinilh ju 
xalackꞌajin amachakꞌan Efeso

17
 Chai acsni ixvi ju Pablo 

ju lakꞌachakꞌan Mileto pus 
malakachalh chivinti ju 
lakꞌachakꞌan Efeso. Lhinaulh 
ixꞌatꞌasanica ju yuꞌunch ju 
ixtalhinajun laꞌixpujitatꞌan ju anch. 
18

 Chai acsni talakchincha pus chani 
alacjuni:
―Ju uxijnan cꞌatsꞌayatꞌit ta yu 

xaclai acsni xaclatꞌavilau tus acsni 
tucan icchilh ju xalacatꞌun Asia tus 
chavai. 19

 Quilalaktsꞌintauch ni na 
xacchꞌalhcatnani ju quiꞌucxtinꞌan 
Jesús ixlhichux quiꞌalhunut 
chai jantu xaclhitakꞌayai. Chai 
cꞌatsꞌayatꞌit ni na xackꞌalhun acsni 
jantu xatalacaꞌiputun ju aliꞌin. Chai 
cꞌatsꞌayatꞌit ni na xacmakꞌalhkꞌajnan 
va ixlacaꞌatalh ni na 
xaquintamamakꞌalhkꞌajniputun 

ju quintꞌaꞌisraelitaninꞌan. 20
 Chai 

cꞌatsꞌayatꞌit ni iclajunkꞌoju chux 
tachi ju maktꞌasqꞌuiniyatꞌit ni laich 
kꞌox atsꞌucꞌuyaꞌitꞌit. Lacatalhavat 
lapanacni xaclamasuniyau chai 
lacalakatamin ju minchakaꞌan. 
21

 Xaclajunau ju uxijnan ju vachuꞌ 
quintꞌaꞌisraelitanin untꞌatꞌit chai 
ju yuꞌunch ju jantu israelitanin 
tajunita ni amacꞌaꞌuntꞌit ju macxcai 
miꞌatsucuntiꞌan tachi ju lacasqꞌuin 
ju Dios chai alhilacꞌapꞌitꞌitch ju 
Jesús. 22

 Chai ju chavai ju Spiritu 
Santu quijunita ni acꞌalh ju 
lakꞌachakꞌan Jerusalén mas jantu 
iccꞌatsai tuchi ju actapasayantach 
ju anch. 23

 Va yuchi iccꞌatsai 
ni actꞌalhnucananta chai 
acmakꞌalhkꞌajnanantach. Chunch 
ju quimavasalani ju Spiritu Santu 
acsni ictapasai ju lakatamin 
lakatamin lakꞌachakꞌan. 24

 Para 
ju ani taxtokni jantu icnavi 
cuenta. Nin quiꞌatsucunti jantu 
tuꞌuꞌ iclhiulai mas aquintamakni. 
Va yuchi iclacasqꞌuin ni lai 
acnavikꞌoyach ju quilhichꞌalhcat. 
Laich acmuctaxtuyach ju 
lhichꞌalhcat ju quixtaknita ju 
quiꞌucxtin Jesús. Yuchi ni acꞌajunilh 
ju lapanacni ni laꞌixꞌamapaininti 
Dios laich catatakꞌalhtaxtulh chai 
jantu cataꞌalh ju lacajipi.

25
 Ju uxijnan iclajuntau 

ni lhinomputun ju Dios 
laquiꞌatsucuntiꞌan. Para ju 
chavai iccꞌatsai ni jantu xamatiꞌ 
ju minchuxꞌan ju uxijnan ju 
aquintilalaktsꞌinchoko tavanan 
ju ani lacamunutpaꞌ. 26

 Pus ju 
chavai iclajumputunau ni caꞌalilh 
xamatiꞌ ju jantu lhilacaꞌanta ju 
Jesús pus jantu quintalakꞌalhin. 

27
 Jantu tavanan ju va jantu 

iclajuniu chux ixlhamapꞌaksin 
Dios. 28

 Pus alhistꞌacchꞌokꞌocꞌantꞌit 
miꞌakstuꞌan. Vachuꞌ alaclhistꞌactꞌit 
ju vachuꞌ talhilacaꞌanta Jesús. 
Chunch alatꞌit ni yuchi ju Spiritu 
Santu ju taꞌulatan ni alhinonaꞌitꞌit 
sia yuꞌunch. Pus tachi chun ju 
talhilacaꞌanta Jesús alhitamocanta 
laꞌixꞌacꞌalhni. 29

 Para astan 
acsni actaxtuyach iccꞌatsaich 
ni catalakminan ju lapanacni 
ju catajunan ni jantu kꞌox ni 
lhilacꞌapꞌinatꞌit ju Jesús. Ju yuꞌunch 
va tamakpitsiputunan ju uxijnan ju 
lhilacꞌapꞌinatꞌit ju Jesús. Ju yuꞌunch 
va talaputun tachi ju tam maktiliꞌ 
ju na makpitsi ju borregojni 
acsni alakmin. 30

 Chai vachuꞌ 
lamilhiꞌakstuꞌan catakꞌostayayaꞌ 
ju lapanacni ju catanonach ju 
chivinti ju jantu slivasalh. Va 
cataꞌokxchokꞌoputunan ju uxijnan 
ju lhilacꞌapꞌinatꞌit ju Jesús ta yu 
laich apꞌuchꞌakꞌokꞌapꞌutꞌunaꞌitꞌit 
ju yuꞌunch. 31

 Pus alacpꞌucꞌujtꞌitch. 
Chai apꞌastꞌactꞌitch ni lakatꞌutu 
cꞌata tsꞌis chai tuncuj va tachi 
xaclamalaniyau. Chai na xackꞌalhun 
acsni xaclamapꞌaksiyau.

32
 Pus ju chavai ji quiꞌalakꞌavin 

iclamakꞌaxtakniyau ju Dios. 
Chai ju laꞌixchivinti najun ni 
na amapaininin ju yuchi. Pus 
ju anuꞌ ixchivinti na tachapun 
chai lai taꞌaktaijuyan ni jantu 
tavanan acꞌaptꞌit ju ixti ju Dios. 
Chai ixlacata ju anuꞌ ixchivinti 
Dios vachuꞌ atꞌakꞌalhtꞌaxtꞌuyaꞌitꞌit 
tachi ju catatakꞌalhtaxtuyaꞌ tachi 
chun ju ixlapanacni. 33

 Ju quitꞌin 
jantu iclhacchaꞌanilh ixtumin 
nin ixpumpuꞌ tam xamatiꞌ. 

34
 Para ju uxijnan cꞌatsꞌayatꞌit ni 

laquimacaꞌ quiꞌakstu xacpulhajai 
ju tuchi xacmaktasqꞌuini ju quitꞌin 
chai ju ixtamaktasqꞌuinita ju 
xaquintatꞌaꞌalhtananta. 35

 Chunch 
xaclai ni laich aclaxtakniyau 
lakatam lhilaktsꞌintaiti 
ixlacata ju miꞌatsucuntiꞌan. 
Ju chunch acꞌatsꞌayaꞌitꞌit ni 
tasqꞌuini ni achꞌalhcꞌatnantꞌit 
ni laich aꞌaktꞌaiꞌuyaꞌitꞌit ju 
alin ixmaktasqꞌuinitꞌan. Chai 
ju chunch lai apꞌastꞌacꞌaꞌitꞌit 
ixchivinti ju quiꞌucxtinꞌan Jesús 
acsni ma naulh: “Palai kꞌachan ju 
tam xamatiꞌ ju caxtakniyaꞌ tuꞌuꞌ 
apumatam lapanac. Palai jantu ju 
va amaklhtayanan tuꞌuꞌ”. ―Pus 
chunch ju ajuni ju lapanacni ju 
Pablo.

36
 Chai acsni nonkꞌo ju ani ju 

Pablo pus lana taꞌaktsokotalh. 
Tꞌachivinilh ju Dios ju yuchi 
chai ixchuxꞌan ju ixtalhinajun 
laꞌixpujitatꞌan ju amachakꞌan 
Efeso. 37

 Pus ju yuꞌunch slivasalh 
na takꞌalhulh. Ixtapixtulakatanui 
ju Pablo. Tamacchꞌuchꞌulh. 
38

 Slivasalh lhixcanilh ixꞌalhunutꞌan 
ju anuꞌ chivinti ju naulh ju Pablo 
acsni ajuni ni jantu tavanan 
catalaktsꞌinichokoyaꞌ ju ixꞌucxpuꞌ. 
Pus ju astan taquilaktsꞌimuju ju 
lacabarco.

Ju Pablo alh ju lakꞌachakꞌan 
Jerusalén

21  Chai acsni icꞌalacmacaju ju 
quilhiꞌalakꞌavin laꞌixmacni 

Jesús pus ictaju lacabarco. Va sok 
icꞌau tus icchaꞌau ju xalacatꞌun 
Cos. Ni alakatam avilhchan 
jumpa icchaꞌau ju xalacatꞌun 

Rodas. Ictaxtu ju Rodas. Icchaꞌau 
ju lakꞌachakꞌan Pátara. 2 Ju anch 
iclhitaju alakatam barco chai ju 
yuchi ixꞌamputun ju xalacatꞌun 
Fenicia. Pus ictaju. Icꞌauch. 3 Acsni 
icchaꞌauch vanin laxalacatꞌun 
Chipre pus iclhitapasau laꞌixlhicana. 
Icchaꞌauch ju xalacatꞌun Siria 
chai anch ju astacnalh ju 
barco ju lakꞌachakꞌan Tiro ni 
ixpꞌuxniputuncan ju ixtacꞌucꞌat. 
Pus ju quijnan ictacutchauch ju 
anch. 4 Chai ni icꞌalhitaju ju vachuꞌ 
ixtalhilacaꞌanta Jesús amachakꞌan 
anch pus icꞌalactꞌatolhchau 
lakatujun avilhchan. Pus ju Spiritu 
Santu ixꞌalacmavasalanilh tuchi 
catapasayaꞌ laꞌisꞌatsucunti ju 
Pablo acsni tavanan acꞌanau ju 
lakꞌachakꞌan Jerusalén. Pus yuchi 
talhitapaininilh ni jantu caꞌalh. 
5

 Para acsni laktsalh ju lakatujun 
avilhchan ictaxtuch ju anch. 
Chai chux ju amachakꞌan anch 
ju vachuꞌ ixtalhilacaꞌanta Jesús 
quintaquilaktsꞌimacajun laꞌixquilhtuꞌ 
alama. Chux ju jokꞌatni chai 
ixꞌamachakaꞌan chai ju isꞌaskꞌatꞌan. 
Chai ju anch ictaꞌaktsokotachauch 
chai ictꞌachiviniuch ju 
Dios. 6 Iclamacꞌamiuch chai 
iclalakapujuch chai ictajuch 
ju lacabarco. Chai ju yuꞌunch 
taꞌanchokolh laꞌixlakchakaꞌan.

7
 Chai ictaxtuch ju Tiro chai 

icꞌauch ju lakꞌachakꞌan Tolemaida. 
Tus anch xacpuꞌanau ju barco. 
Ju anch icꞌamacꞌamichau ju 
quilhiꞌalakꞌavin laꞌixmacni Jesús 
chai icꞌatꞌatolhchau ju yuꞌunch tam 
avilhchan. 8 Ni alakatam avilhchan 
jumpa ju Pablo chai ju quijnan ju 
xactꞌaꞌalhtanantauch ictaxtuch chai 

icmiuch ju lakꞌachakꞌan Cesarea. 
Chai icchaꞌauch laꞌixchakaꞌ ju 
Pilipe ju ixnajun ixchivinti Dios. 
Vachuꞌ ixlhipumatujunch ixjunita 
ju ixtaꞌaꞌaktaijunun laꞌixtalhavat 
ju ixtalhilacaꞌanta Jesús. Pus 
laꞌixchakaꞌ ju yuchi ictolhchauch. 
9

 Ju yuchi ixꞌalin pumatꞌatꞌi 
isꞌatsiꞌin. Va isꞌakstucaꞌan ixtajunita. 
Chai ju yuꞌunch ixtanajun va tuchi 
chivinti ju ixꞌamamachakxani 
ju Dios. 10

 Chai acsni lakalhu 
avilhchan icꞌatꞌatolhchau pus 
mincha laxaꞌestado Judea pumatam 
lapanac ju Agabo ixjuncan. Ju 
Dios va tsa ixmamachakxani ju 
tuchi catapasayaꞌ. 11

 Chai acsni 
quintalakminch ju quijnan pus 
chꞌapanilh ju iscinturón ju Pablo. 
Chꞌanchꞌichokocalh laꞌixchꞌajaꞌ 
isꞌakstu chai makchꞌichokocalh. 
Chai ajunich ju lapanacni:
―Chani ma najun ju Spiritu Santu. 

Ju quintꞌaꞌisraelitaninꞌan amachakꞌan 
Jerusalén ma chunch ju cataꞌulhtuyaꞌ 
ju amanavin junima cinturón chai 
ma catamakꞌaxtakniyaꞌ ju yuꞌunch ju 
jantu israelitanin tajunita.

12
 Pus acsni ickꞌasmatvich ju 

ani chivinti ju quijnan chai 
ju amachakꞌan anch pus kꞌasi 
icjuniuch ju Pablo ni jantuch caꞌalh 
ju lakꞌachakꞌan Jerusalén. 13

 Para ju 
acsnich ju Pablo quintajunan:
―Tajuch ni va lackꞌalhunatꞌitch 

chai quilamaxcaniniyau 
ju quiꞌalhunut. Ju quitꞌin 
jantu tuꞌuꞌ iclhiulai mas 
tachꞌin aquintanaviyanta ju 
lakꞌachakꞌan Jerusalén. U mas 
aquintamakniyanta va ixlacata ni 
iclhilaksita ju quiꞌucxtinꞌan Jesús. ―
Chunch ju quintajunan.

14
 Chai ni jantu lai icmalacaꞌiniu 

pus va sek ictayau. Va xacnonau:
―Chach navi ju quiꞌucxtinꞌan Dios 

tachi ju lacasqꞌuinch ju yuchi.
15

 Chai acsni tapasalh ju anuꞌ 
avilhchan pus iclacatayauch ixꞌanca 
ju lakꞌachakꞌan Jerusalén. Chai 
icꞌauch. 16

 Chai quintatꞌaꞌan vachuꞌ 
ju aliꞌin ju vachuꞌ ixtalhilacaꞌanta 
Jesús amachakꞌan Cesarea. Pus 
ju yuꞌunch ixtanajun ni anch 
actolauch laꞌixchakaꞌ pumatam 
lapanac ju Mnasón ixjuncan 
acsni acchaꞌanau ju Jerusalén. Ju 
yuchi ixmintacha ju xalacatꞌun 
Chipre. Chai ju yuchi makꞌanch 
ixlhilacaꞌanta Jesús.

Ju Pablo alh tꞌachiviniꞌ ju Jacobo
17

 Chai acsni icchaꞌauch 
ju lakꞌachakꞌan Jerusalén 
pus ju quilhiꞌalakꞌavinꞌan 
laꞌixmacni Jesús va lhikꞌach 
quintaꞌamaklhtayanantanch. 18

 Chai 
ni alakatam avilhchan jumpa pus 
ju Pablo quintatꞌaꞌanch laꞌixchakaꞌ 
ju Jacobo. Chai chux ju yuꞌunch ju 
ixtalhinajun laꞌixpujitatꞌan vachuꞌ 
ixtatakꞌaixtokta ju anch. 19

 Pus 
ju Pablo alacmacꞌami chai astan 
ajunkꞌo tuchi ixꞌanavinita ju Dios 
ju yuꞌunch ju jantu israelitanin 
tajunita acsni tavanan ixꞌajuni 
ixchivinti Dios ju Pablo. 20

 Pus 
ju yuꞌunch acsni takꞌasmatnilh 
ixchivinti ju Pablo talakꞌayalh ju 
Dios. Para astan tajuni:
―Kꞌoxich ji quilakꞌau. Para 

ju uxintꞌi laktsꞌintꞌa ni na lhu 
lana ju quintꞌaꞌisraelitaninꞌan ju 
talhilacaꞌanta Jesús ju chavai. 
Para ju yuꞌunch tanajuntacaꞌ ni 
aktsꞌiya tasqꞌuini ni canaviyau 

tachi ju ixnajun ju Moisés 
laꞌixlhamapꞌaksin. 21

 Pus ju yuꞌunch 
va taquikꞌalhakꞌasmatninch ju 
uxintꞌi ni ma va alacmalaninin 
ju quintꞌaꞌisraelitaninꞌan ju 
tamakvilanalh junta tatꞌajun ju 
yuꞌunch ju jantu israelitanin. Chai 
ma alhamalanininch ni jantuch 
vana catanavi tachi ju ixnajun 
ju Moisés. Chai ma va aꞌunich 
ni ma jantu catiꞌachꞌucꞌucalh ju 
istsꞌalanꞌan nin yuchi ni ma lai 
catanavi tachi ju aktsꞌiya lanitau 
ju quijnanꞌan ju israelitanin 
juntau. 22

 Pus tas calayau. Ju 
anuch quintꞌaꞌisraelitaninꞌan 
ju talhilacaꞌanta Jesús 
catatakꞌaixtꞌokꞌaꞌ acsni 
catakꞌasmatꞌaꞌ ni tꞌantꞌach ju uxintꞌi. 
23

 Pus aclajunau tuchꞌi anaviyaꞌ. 
Alin pumatꞌatꞌi lapanacni ju sia 
lhiquijnanchꞌan ju tatꞌatakꞌoxita ju 
chivinti ju Dios. 24

 Pus alactꞌapꞌitꞌich 
ju yuꞌunch. Chai chunch vachuꞌ 
alatꞌi tachi ju catalayaꞌ ju 
yuꞌunch ni aktam salaka cajunaꞌ 
ixꞌalhunutꞌan laꞌixmacni Dios. Chai 
amapꞌalaꞌ ju uxintꞌi ixtapalh ju 
tuꞌuꞌ ju catamakniniyaꞌ ju Dios. 
Chai ju chunch laich caꞌasitcanach. 
Pus ju chunch catamachakxayach 
ixchuxꞌan ni jantu slivasalh tuchi 
takꞌasmatꞌach ju milacata. Chai 
catalaktsꞌinan ni vachuꞌ muctꞌaxtꞌui 
laꞌixlhamapꞌaksin Moisés ju uxintꞌi. 
25

 Pus ju quijnan icꞌatsꞌoknunitauch 
ju yuꞌunch ju tamaklacaꞌanita ju 
Jesús ju jantu israelitanin tajunita. 
Icꞌajuniuch ni jantu tasqꞌuini 
ni catanavi tachi ju ixnajun ju 
Moisés. Va yuchi ni jantu cataꞌulh 
ju taxtokni ju lhikꞌailaktsꞌincanta 
ju tuꞌuꞌ ju laktsꞌincanta tachi ju 

dios. Nin yuchi ni cataꞌulh ju 
acꞌalhni. Nin yuchi ni cataꞌulh ju va 
pixtuchꞌimaknicanta. Nin yuchi ni 
va catatꞌatsuculh ju jantu ixpapaꞌan 
u ixꞌamachakaꞌan.

Tachꞌin navicalh ju Pablo acsni ixvi 
laꞌixpujitatꞌan ju istꞌaꞌisraelitanin
26

 Pus ju acsnich ju Pablo 
alactꞌaꞌalh ju anuch pumatꞌatꞌi 
lapanacni chai ni alakatam 
avilhchan jumpa alactꞌanavi 
tachi ju talai ju israelitanin ni 
salaka cava ju ixꞌalhunutꞌan 
laꞌixmacni Dios. Chai astan ju 
Pablo tanu lacakꞌai ixpujitatꞌan ju 
istꞌaꞌisraelitanin. Va alh ajuniniꞌ 
ju palijni tavanan calaktsayaꞌ ju 
avilhchan acsni lai catalhiminaꞌ ju 
atapacxat ju catamakniniyaꞌ ju Dios.

27
 Pus talhcalh lakatujun avilhchan. 

Chai acsni ixchaꞌamputunch ju 
ixlhilakatujun avilhchan pus ju 
aliꞌin israelitanin amachakꞌan 
Asia talaktsꞌilh ju Pablo lacakꞌai 
ixpujitatꞌan ju istꞌaꞌisraelitanin. 
Pus lana tamaktalhkꞌamalh chux 
ju lapanacni chai tachꞌapalh ju 
Pablo. 28

 Pꞌas ixtalaclatꞌasani ju 
istꞌaꞌisraelitanin. Ixtanajun:
―Quintꞌaꞌisraelitanin 

aquilaꞌaktaijuch. Ju ani ya lapanac 
yuchi ju amasuni ju lapanacni 
ixlhilacaputsꞌun ju lacamunutpaꞌ. 
Na macxcai quintalhichivinan 
ju quijnanꞌan ju israelitanin 
juntau chai macxcai lhichivinin 
ju ixlhamapꞌaksin ju Moisés chai 
ju ani kꞌai quimpujitatꞌan. Chai 
ixlhitijtꞌui ju yuchi va kꞌaya 
amanulh ju yuꞌunch ju jantu 
israelitanin lacpujitat chai va 
lakꞌalhilh ju ani kꞌai ixpujitat Dios.

29
 Va talhinaulh chunch ni 

ixtalaktsꞌinta ju Trófimo amachakaꞌ 
Efeso ni ixtꞌaꞌalhtanan ju Pablo chai 
ju yuchi jantu israelita ixjunita. 
Chai va ixtanajun ni ca ixtꞌatanun 
ju Pablo ju lacpujitat mas jantu.

30
 Pus tachi chun ju amachakꞌan 

anch lana tatalhkꞌamalh. 
Taꞌatsꞌalaminkꞌo chai tachꞌapalh ju 
Pablo. Tamaxtulh makspaꞌ lacakꞌai 
pujitat. Chai lana tamalacchaulh 
ju xamalhtich. 31

 Ju yuꞌunch 
ixtamakniputun ju Pablo para 
quimacꞌatsanicalh ju comandante 
ni chux ju lapanacni amachakꞌan 
anch na ixtalaktalhkꞌamantach. 
32

 Pus ju anuꞌ comandante lana 
kꞌailhimilh ju xacapitán chaich 
ju ixtaropajni. Taꞌatsꞌalalakmilh 
ju lapanacni. Chai ixtalhavat 
lapanacni acsni talaktsꞌilh ju 
comandante chaich ju ixtaropajni 
pus tamamacta ixkꞌainekmaca ju 
Pablo. 33

 Pus ju comandante lakꞌalh 
ju Pablo. Lhinaulh ixchꞌapaca 
chai ixmakchꞌica lacakꞌantꞌui 
cadena. Chai astan asacmilh 
ju lapanacni tichi chavaich ju 
Pablo chai tis talakꞌalhinch ju 
xanavi. 34

 Para ju lapanacni na 
ixtalactꞌasai chai ju aliꞌin tumpa 
talakꞌalhin ixtanajun chai ju aliꞌin 
atumpa. Pus ju comandante jantu 
lai ixmachakxai ju stavasalanti. 
Pus alai va lhinaulh ixlhiꞌanca 
lacacuartel. 35

 Para acsni tachaꞌalh 
junta talactsa talactsa junita 
lacacuartel pus lana tachꞌixlhiꞌalh 
ju taropajni va ixlacaꞌatalh ni na 
kꞌox ixtatalhkꞌamanta ju lapanacni. 
36

 Pus ju ixtalhavat lapanacni ju 
ixtachꞌakꞌokꞌata va pꞌas ixtachivinin. 
Ixtanajun:

―Amaknitꞌitch.

Ju Pablo ajuni ju ixtalhavat 
lapanacni tuchi ixnavita

37
 Chai acsni 

ixtamanuputunachalh ju Pablo 
lacacuartel pus ju yuchi xakꞌala ju 
comandante lacalhigriego. Junich:
―Lamapainin ictꞌachivimputunan 

lacatsꞌunin.
Chai ju yuchi juni:
―Laiꞌas chꞌivinin ju lhigriego. 

38
 Ja jantaꞌas uxintꞌi ju anuꞌ lapanac 

amachakaꞌ Egipto ju ixtꞌalasaputun 
ju ucxtin. Chai jantucaꞌ makꞌan 
amakꞌaixtoklh lakatꞌatꞌi milh 
lapanacni amaknininch chai 
alhiꞌalh makat junta matiꞌ xamatiꞌ 
tꞌajun. Ja jantaꞌas uxintꞌi.

39
 Pus ju Pablo junich:

―Ju quitꞌin jantiyuꞌ ju anuꞌ 
lapanac. Ju quitꞌin icꞌisraelita. 
Icꞌamachakaꞌ Tarso. Lakatam kꞌai 
lakꞌachakꞌan laxalacatꞌun Cilicia. 
Va ictapaininiyan ni alacꞌasqꞌuich 
ni actꞌachivinilh ju ixtalhavat 
lapanacni.

40
 Pus ju anuꞌ comandante 

lacasqꞌuinilh. Chai ju Pablo taya 
junta talactsa junita lacacuartel. 
Chꞌixnilh ju ixmacaꞌ ju ixtalhavat 
lapanacni ni sekch catataya. Chai 
acsni sekch tataya pus ju Pablo 
tsuculh axakꞌalanaꞌ lacalhihebreo. 
Chani ajuni:

22  ―Quiꞌalakꞌavin chai ju 
uxijnan ju lhinonatꞌit 

sia quijnanꞌan ju israelitanin 
juntau. Aquilakꞌasmatniuch. Va 
iclajumputunau tuchi icnavita.

2
 Chai acsni takꞌasmatlh ni 

ixꞌaxakꞌalacan laꞌixchivintiꞌan 
lacalhihebreo pus palai sek tatava 

ju lapanacni. Chai ju Pablo chani 
alacjuni:

3
 ―Ju quitꞌin vachuꞌ icꞌisraelita. 

Iclokꞌontacha lakꞌachakꞌan 
Tarso laxatꞌun Cilicia. Para 
icquitakꞌayachilh ju ani 
Jerusalén. Ju Gamaliel yuchi ju 
quiꞌamamakaꞌunuꞌ ixjunita. Chai 
ju yuchi kꞌox quimalani chux ju 
ixlhamapꞌaksinꞌan ju makꞌaniya 
quilacpaꞌitniꞌan. Chai ju quitꞌin 
ixlhichux quiꞌalhunut xacnavi tachi 
ju xacmachakxani ju ixkꞌachat ju 
Dios. Chunch ju xaclai tachi ju 
uxijnan navipꞌutꞌunatꞌit ju chavai. 
4

 Ju quitꞌin vachuꞌ na xacꞌalhixcaji 
ju talhilacaꞌanta Jesús. Chai 
xacꞌachꞌapai chai xacꞌatꞌalhnui 
ju jokꞌatni chai ju chakolun chai 
xaclhinajun ixmaknicaꞌan. 5 Ju 
xakꞌai pali chai chux ju yuꞌunch 
ju talhinajun laquilhiquijnanꞌan ju 
israelitanin juntau laich catajunin 
ni yuꞌunch ju quintaxtaknilh 
ju alhiqui ju xacꞌalhiꞌani ju 
quintꞌaꞌisraelitanin amachakꞌan 
Damasco. Va xacꞌamputun puxconaꞌ 
ju talhilacaꞌanta Jesús ni laich 
tachꞌin acꞌalhimilh ju ani Jerusalén 
ni laich caꞌamamakꞌalhkꞌajnicalh.

Ju Pablo ajuni ju lapanacni 
ta yu lhilacaꞌalh ju Jesús

6
 Pus ju quitꞌin icꞌalh. Chai 

acsni xacꞌanta ju lacati chai 
xacchaꞌamputun vanin ju 
lakꞌachakꞌan Damasco pus 
kꞌatuncu ixjumputun. Chai 
acsni iclhicꞌatsanalh lactꞌiyan ju 
xatapulhcuyacha. Tapulhculh 
junta xacꞌantau. Chai na pꞌas ju 
xamapulhcui. 7 Chai lana tin ictama 
lacatꞌun chai ickꞌasmatlh lakatam 

chivinti junta chani quijuni: “Saulo. 
Saulo. Jantu alhimakchꞌapꞌu 
ju quilapanacni. Acsni chꞌun 
u lai tachi ju va jun quitꞌin ju 
qꞌuilhimakchꞌapꞌui”. 8 Pus ju quitꞌin 
ickꞌalhtailh. Icjuni: “Tis chavaichꞌat 
ji ucxtin”. Chai quijuni: “Ju 
quitꞌin icJesús amachakaꞌ Nazaret. 
Quitꞌinch ju qꞌuilhimakchꞌapꞌui”. 
9

 Pus ju xaquintatꞌaꞌanta ju lacati 
talaktsꞌilh ju maclhcu chai na 
kꞌox tatalhanalh. Para jantu 
xatamachakxai ju ixchivinti tichi 
chavaich ju xaquintꞌachivinin. 
10

 Chai icjuni: “Pus tijuch ju 
acnaviyaꞌ ji quiꞌucxtin”. Chai 
ju yuchi quijuni: “Akꞌostꞌaꞌulh. 
Aꞌinchich ju lakꞌachakꞌan Damasco. 
Anch ju aꞌuncꞌantꞌachich chux tuchi 
ju iclacasqꞌuin ni anaviyaꞌ”. 11

 Pus 
ju quitꞌin jantu lai xacꞌalacꞌavanan 
ni va quilakpuchꞌapalh ju anuꞌ 
maclhcu. Pus ju xaquintatꞌaꞌanta 
va quintamakchꞌapalhiꞌalh. 
Quintalhiꞌalh ju lakꞌachakꞌan 
Damasco.

12
 Ju anch ixtꞌajun pumatam 

lapanac ju Ananías ixjuncan. Ju 
yuchi ixnavikꞌojui chux tachi ju 
najun laꞌixlhamapꞌaksin Moisés. 
Chai chux ju istꞌaꞌisraelitanin 
amachakꞌan anch na kꞌox lapanac 
ixtalhiulai. 13

 Pus ju yuchi 
quilakmilh. Chai acsni taya vanin 
junta xacvi pus chani quijuni: 

“Quilakꞌau Saulo alacꞌavanch”. Pus 
ju anuch pantsꞌiquis lana laich 
icꞌalacꞌavanalh chai iclaktsꞌilh ju 
yuchi. 14

 Chai ju yuchi quijunich 
ni ma Dios ju quisacxtulh. Ma 
yuchach ju Dios ju ixtalakꞌayai ju 
makꞌaniya quilacpaꞌitniꞌan. Chai 
ju yuchi ma quisacxtulh ni laich 

acmispanilh tuchi lacasqꞌuin ni 
acnaviyaꞌ. Chai ma quisacxtulh ni 
aclaktsꞌinaꞌ ju istsꞌalh ju na salaka 
ixꞌalhunut. Chai ma ackꞌasmatniyaꞌ 
ju ixchivinti. Pus iclaktsꞌilh 
chai ickꞌasmatnilh. 15

 Chunch 
ju xaquinavi ni ma lacasqꞌuin 
ju yuchi ni acꞌalacjunaꞌ chux ju 
lapanacni tuchi ju xaclaktsꞌin 
chai tuchi xackꞌasmatꞌa. 16

 Chai 
astan va quisacmilh tijuch ju 
icpacxan. Quijuni ni ackꞌostavi 
chai acꞌakpaxlh. Chai aclhilacaꞌalh 
ju quiꞌucxtin Jesús. Pus ju 
chunch ju yuchi aquixacaniyaꞌ ju 
quiꞌalactuꞌunti. Chunch ju quijuni 
ju Ananías chai chunch ju icnavilh.

Dios ju xamalakachai ni 
caꞌajunilh ixchivinti ju jantu 

israelitanin tajunita
Ju Pablo tailhiꞌalh ju ixchivinti 

chai chani ajuni ju lapanacni:
17

 ―Pus acsni icminchokolh ju 
ani Jerusalén pus icꞌalh tꞌachiviniꞌ 
ju Dios lacakꞌai pujitat. Pus ju 
anch iclaktsꞌilh tuꞌuꞌ tachi ju va 
laquiꞌaklakꞌavanti. 18

 Iclaktsꞌilh ju 
Jesús chai ju yuchi quijuni ni va 
tsꞌalhti actaxtulh ju ani Jerusalén. 
Jantu aquintitalacaꞌiniyach ju 
quinchivinti ju amachakꞌan 
ani. 19

 Para icjuni: “Quiꞌucxtin 
ju yuꞌunch tacꞌatsai ni xacꞌan 
lakatamin lakatamin pujitat chai 
tachꞌin xacꞌalhiꞌan ju lapanacni ju 
ixtalhilacaꞌantan ju uxintꞌi chai 
xacꞌalakanekmai. 20

 Chai acsni 
tamaknilh ju Stipan ju milapanac 
ixjunita pus vachuꞌ quitꞌin 
anch xacmakya chai na kꞌoxich 
xaclhiulai ni tamaknilh. Chai 
quitꞌin ju iclakmakꞌa ju ixpumpuꞌan 

ju taꞌamakninilh”. Chunch icjuni 
ju Jesús. 21

 Para ju yuchi quijuni 
ni acꞌalh. Aquimalakachayach 
na makat ni laich acꞌalacjunaꞌ ju 
ixchivinti ju yuꞌunch ju jantu 
israelitanin tajunita. Chunch ju 
quijuni ju Jesús.

Ju comandante lhiꞌalh ju Pablo
22

 Pus ju ixtalhavat lapanacni 
tus acsnich na kꞌox takꞌasmatnilh 
ixchivinti ju Pablo. Para acsni naulh 
ju chunch pus ju yuꞌunch na pꞌas 
ixtalactꞌasai. Ixtanajun:
―Amaknitꞌich ju ani ya jokꞌat. 

Jantuch lhijun ni vanach catsuculh.
23

 Pus va tachi tsꞌau ixtalactꞌasai. 
Tamaxtulh ju ixcujuꞌan tachi ju 
va catamakniyach lana chai kꞌom 
tatantamacstꞌalh ju tꞌun. 24

 Pus 
ju comandante acsni laktsꞌilh 
ni chunch ixtalai ju lapanacni 
pus lana ajuni ju ixtaropajni 
ni catalhiꞌalh ju Pablo pulacni 
lacacuartel chai cataꞌulanilh. 
Ju chunch tsꞌa ma cachivinilh. 
Canaulh tuchi ixtalhixcajich 
ju lapanacni. 25

 Pus talhiꞌalh. 
Tamakchꞌilh lacaꞌaxtꞌakꞌan ni 
ixtanajun ni cataꞌulaniyaꞌ. Pus ju 
acsnich ju Pablo juni ju xacapitán ju 
vanin ixya:
―Ca jantu lhijun ju lhamapꞌaksin 

ni lai quilalakanekmau ni vachuꞌ 
iclatꞌaputekꞌecantauch ju uxijnan 
ju romanonin untꞌatꞌit chai jantucaꞌ 
quilaktsꞌinicanta ju quilhamakꞌan u 
alin ju quintalakꞌalhin u jantu.

26
 Pus acsni kꞌasmatlh ju ani ju 

xacapitán pus ju yuchi alh juniniꞌ ju 
comandante. Junich:
―Kꞌox apꞌastꞌactꞌi ju tuchꞌi 

aꞌulhtꞌuyaꞌ ju anuꞌ lapanac. Ju yuchi 

vachuꞌ quintatꞌaputekꞌecantan ju 
quijnanꞌan ju romanonin juntau.

27
 Pus ju acsnich ju comandante 

lakꞌalh ju Pablo chai junich:
―Aqꞌuiꞌunch. Ja 

quilatꞌaputekꞌecantau ju quijnan ju 
romanonin icjuntau.

Chai ju Pablo naulh:
―A.
28

 Pus ju comandante kꞌalhtailh. 
Junich:
―Ju quitꞌin na laklhu icmapalalh 

ni laich actꞌaputekꞌecalh ju 
romanonin.

Para ju Pablo juni:
―Ju quitꞌin tus acsni tavanan 

ictsuculh ictꞌaputekꞌecanta ju 
romanonin ni vachuꞌ chunch 
ixjunita ju quimpai.

29
 Pus ju acsnich lana 

tamacoꞌulalh ju yuꞌunch ju 
ixtaꞌulaniputun. Vachuꞌ ju 
comandante na talhanalh 
ni machakxalh ni vachuꞌ 
ixtꞌaputekꞌecanta ju romanonin ju 
Pablo chai ju yuchi ixlhinajunta 
ixmakchꞌica ni laich caꞌulanicalh.

Ju Pablo lhiꞌancalh junta 
ixtatakꞌaixtokta ju ixꞌucxtinin 

ju israelitanin
30

 Pus ju comandante va 
iscꞌatsaputun istavasalanti tuchi 
talakꞌalhin ju ixtalhichivimakꞌan ju 
israelitanin. Pus ni tuncunchokolh 
ju yuchi alactꞌasanilh ju xalackꞌajin 
palijni chai ixchuxꞌan ju ixꞌucxtinin 
ju israelitanin. Chai lhinaulh 
ixmakxkꞌotca ju Pablo chai astan 
takꞌailhimilh junta ixtatakꞌaixtokta 
ju yuꞌunch.

23  Pus ju Pablo alaktsꞌilh ju 
ucxtinin chai alacjuni:

―Quiꞌalakꞌavin ju quitꞌin jantu 
icnavita tuꞌuꞌ talakꞌalhin ju laich 
aclhitalhanalh laꞌixmacni Dios tus 
chavai.

2
 Pus ju acsnich ju xakꞌai pali 

ju Ananías ixjuncan alacjunich ju 
lapanacni ju vanin ixꞌalactꞌaya ni 
catapuquicsalhch. 3 Pus ju acsnich 
ju Pablo juni:
―Dios ju caꞌulaniyan ju uxintꞌi 

ni va acxpꞌutꞌiyunun. Ju uxintꞌi 
yuchi lhivilhtꞌi ni aqꞌuimpꞌuxcꞌonin 
ju quintalakꞌalhin tachi ju lhijun 
lacalhamapꞌaksin. Pus tajuch ni 
va navipꞌalai tachi ju jantu lhijun 
lacalhamapꞌaksin ni qꞌuilhinauch ju 
quimpuquicsaca.

4
 Pus ju ixꞌalactꞌayalh tajunich:

―Tajuch ni laich uni macxcai 
chivinti ju xakꞌai ixpali Dios.

5
 Pus ju Pablo naulhch:

―Jantu xaccꞌatsai ji quiꞌalakꞌavin 
ni yuchi cava ju xakꞌai pali. Ni 
xaccꞌatsa cava pus jantu chun 
xacjunilh ni laꞌixchivinti Dios 
ju tsꞌokcanta najun ni jantu 
macxcai aclhichivinilh tam xakꞌai 
laquilakꞌachakꞌan.

6
 Pus ju Pablo acsni cꞌatsa 

ni quilhmactam ju ucxtinin 
ixtalhilacaꞌan ju ixlhamapꞌaksinꞌan 
ju fariseonin chai ju quilhmactam 
ixtalhilacaꞌan ju ixlhamapꞌaksinꞌan 
ju saduceonin pus pꞌas chivinilh 
lacapuꞌucxtin. Alacjuni:
―Quintꞌalapanacni ju 

quitꞌin icfariseo. Ju quimpai 
vachuꞌ fariseo ixjunita. Chai 
iclhichivimakꞌancanta ni iclacaꞌi ni 
catataꞌacxtuchokoyaꞌ ju tanitach.

7
 Chai acsni naulh ju chunch 

ju Pablo pus lana tatsuculh 
laklakꞌainin ju fariseonin chai ju 

saduceonin. Chai jantu va lakatam 
tava ju ixꞌatalacpastꞌacꞌatꞌan. 8 Ju 
saduceonin ixtanajun ni jantu lai 
taꞌacxtuchokoi ju tanitach chai matiꞌ 
ju anquilh nin yuchi ju macxcai un. 
Para ju fariseonin tanajun ni lai 
taꞌacxtuchokoi ju tanitach chai alin 
ju anquilhnin chai ju macxcai un. 
9

 Pus na pꞌas talaxakꞌala. Pus tataya 
ju aliꞌin ju na ixtalhaꞌatalanininta 
ju ixlhamapꞌaksinꞌan ju 
istꞌaꞌisraelitanin ju vachuꞌ 
fariseonin ixtajunita. Ju yuꞌunch 
tanaulh:
―Jantu tuꞌuꞌ talakꞌalhin 

iclhitajuniyau ju ani ya lapanac. 
Ni tuꞌuꞌ xalaktsꞌin tachi ju va 
laꞌixꞌaklakꞌavanti u ni caxakꞌala 
ju tuꞌuꞌ anquilh pus kꞌoxich. Ju 
quijnan jantu ictꞌalasaputunau ju 
Dios.

10
 Chai ni slivasalh ixtalaclakꞌaji 

ju sia yuꞌunch pus ju comandante 
na ixlhimaktalhananch ju 
Pablo. Ixnajunch ni jantu xcai 
ni catamacꞌatsani ju Pablo. Pus 
alacjunich ju ixtaropajni ni 
cataꞌalh chai catataiꞌi ju Pablo 
laꞌixtalhavatꞌan chai catalhiꞌalh 
lacacuartel.

11
 Pus acsni tatsꞌisi pus ju kꞌai 

ucxtin Jesús talacasunilh ju Pablo 
chai junich:
―Jantu atꞌalhan ji Pablo. Tachi ju 

xaꞌaꞌuni ju amachakꞌan ani Jerusalén 
ju quilacata pus tasqꞌuini ni aꞌunaꞌich 
ju amachakꞌan Roma vachuꞌ.

Makniputuncan ju Pablo
12

 Pus acsni tuncunchokolh ju 
aliꞌin israelitanin talatꞌatakꞌoxilh ju 
chivinti ju sia yuꞌunch ta yu laich 
catamakniyaꞌ ju Pablo. Talaclajuni:

―Jantu cativajiu nin yuchi 
ni cakꞌotꞌau tuꞌuꞌ tus ni jantu 
calaktsꞌimakniyau ju Pablo. Chai 
ni jantu camuctaxtuyau pus chach 
quintamamakꞌalhkꞌajniyan ju Dios.

13
 Istapasata tꞌupꞌuxam 

lapanacni ju ixtanavita junima 
lhiꞌokxchivinti. 14

 Pus ju yuꞌunch 
taꞌalh laktsꞌinin ju xalackꞌajin 
palijni chai ju xalacpaꞌitnich ju sia 
istꞌaꞌisraelitanin chai tajunich:
―Ju quijnan icnavitauch 

lakatam lacchivinti. Chai ni 
jantu acmuctaxtuyau pus chach 
quintamamakꞌalhkꞌajniyan 
ju Dios. Pus ju quijnan jantu 
tavanan tuꞌuꞌ actiꞌu tus ni jantu 
iclaktsꞌimakniyau ju Pablo. 15

 Pus 
ju uxijnan chai ju xalacpaꞌitnich 
ju ani lakꞌachakꞌan aꞌunaꞌitꞌit ju 
comandante ni vatsꞌisin camaxtuyaꞌ 
ju Pablo. Calhimilh lacapuꞌucxtin. 
Ju uxijnan chunch alatꞌit tachi 
ju va kꞌasmatnipꞌutꞌunatꞌit ju 
tuꞌuꞌ chivinti ju palai stavasalanti 
cava ixlacata ixlhamakꞌan. Pus ju 
quijnan iclakasivilauch ni laich 
acmakniyauch acsni tucaꞌ chaꞌan 
lacapuꞌucxtin.

16
 Pus ju Pablo ixꞌalin pumatam 

ispꞌisekꞌe atsiꞌ. Chai ju yuchi 
ixꞌalin ju istsꞌalh. Pus ju anuꞌ tsꞌalh 
kꞌasmatlh ni apacxantaicanta 
ju Pablo. Pus alh juniniꞌ. Tanu 
lacacuartel chai quimacꞌatsanicalh 
ju Pablo. 17

 Chai ju Pablo tꞌasanilh 
pumatam xacapitán chai juni:
―Lamapainin alhiꞌinchich juniya 

tsꞌalh junta vilhcha ju miꞌucxtinꞌan ju 
uxijnan. Ma va alin tuchi ju jumputun.

18
 Pus ju capitán kꞌailhiꞌalh ju 

tsꞌalh junta ixvilhcha ju ixꞌucxtin 
chai junich:

―Ju anuꞌ tachꞌin ju Pablo juncan 
quintꞌasanilh chai quintapaininilh 
ni ma aclhiminin juniya tsꞌalh ni 
ma va tꞌachivimputunan.

19
 Pus ju comandante makchꞌapalh 

ju anuꞌ tsꞌalh chai tꞌaꞌalh alacatam 
chai sacmilh. Junich:
―Tijuch ju qꞌuiꞌumpꞌutꞌun.
20

 Pus ju yuchi junich:
―Ju quintꞌaꞌisraelitanin talakꞌoxita 

ju chivinti junta tanajun ni ma 
catatapaininiyan ju uxintꞌi ni 
amaxtꞌuyaꞌich ju lhi ju Pablo chai 
ma alhipꞌinaꞌ lacapuꞌucxtin. Ju 
yuꞌunch ma va catalayach tachi 
ju ma va takꞌasmatniputunch tuꞌuꞌ 
chivinti ju palai stavasalanti cava 
ixlacata ju ixlhamakꞌan. 21

 Para 
tun aqꞌuiclacꞌaꞌitꞌi. Pus tapasatach 
tꞌupꞌuxam lapanacni ju tapacxantaji 
ju Pablo. Ju yuꞌunch tanavita lakatam 
lacchivinti junta tanajun ni ma jantu 
catavainaꞌ nin ma catakꞌotꞌaꞌ tuꞌuꞌ tus 
ni jantu catalaktsꞌimakniyaꞌ ju Pablo. 
Chai ni jantu catamuctaxtuyaꞌ pus ma 
chach amamakꞌalhkꞌajni ju Dios. Pus 
ju chavai ma talakasivilanalh. Ma 
va tapacxanvilanalh ju minchivinti 
tuchꞌi anaviyaꞌ.

22
 Pus ju acsnich ju comandante 

junich ju tsꞌalh:
―Tun xamatiꞌ tꞌiꞌun ni uxintꞌi ju 

xaqꞌuinqꞌuimacꞌatsꞌaniyachiꞌ ju ani 
chivinti.

Pus acsni juni ju chunch pus 
malakachachokolh laꞌixchakaꞌ.

Malakachanilh ju gobernador 
Félix ju Pablo

23
 Chai astan ju yuchi atꞌasanilh 

pumatꞌui capitán chai ajunich:
―Amakꞌaixtꞌoktꞌit ju taropajni ju 

laich alactꞌapꞌitꞌit ju lakꞌachakꞌan 

Cesarea tachi lakanajatsi hora 
chavai tokꞌoxai. Lakatꞌui cientos 
catachꞌajaxꞌanaꞌ chai setenta 
lacacaballo cataꞌanaꞌ chai lakatꞌui 
cientos ju catalhiꞌanaꞌ ju ispadaꞌan. 
24

 Chai alakꞌasilhipꞌinitꞌit ju caballo 
ju capuꞌanach ju Pablo chai kꞌox 
alhipꞌiniyaꞌitꞌit ju gobernador Félix. 

―Chunch ju ajuni ju ixlaccapitán.
25

 Chai ju comandante 
atsꞌoknunilh ju Félix lakatam 
alhiqui ju catalhiꞌaniyaꞌ ju ixcapitán. 
Chani juni:

26
 “Quitꞌin ju icClaudio Lisias chai 

va icmacꞌamiyan ji señor gobernador 
Félix. 27

 Ju israelitanin ixtachꞌapata 
ju ani lapanac chai ixtamakniputun. 
Para ju quitꞌin acsni icmachakxalh 
ni vachuꞌ quilatꞌaputekꞌecantauch 
ju quijnanꞌan ju romanonin 
juntau pus icꞌalactꞌaꞌalh ju 
quintaropajni chai icmakꞌalhtaxtulh 
laꞌixmacaꞌan. 28

 Chai ju quitꞌin ni 
va xaccꞌatsaputun tuchi talakꞌalhin 
ju talhichivimakꞌanch pus 
iclhimilh junta ixtatakꞌaixtokta 
ju xalacpaꞌitni ju istꞌaꞌisraelitanin. 
29

 Pus icmachakxalh ni va jantu 
kꞌox talhiulai ju yuꞌunch tachi ju 
lhichivinin ju ixlhamapꞌaksinꞌan 
ju ani lapanac. Para jantu 
tuꞌuꞌ talakꞌalhin navita ni laich 
calhimapalalh ju laꞌixꞌaninti nin 
yuchi ni lai calhitꞌalhnucalh. 
30

 Pus icmacꞌatsanicanta ni 
ixtaꞌapacxantayananch ju 
istꞌaꞌisraelitanin. Pus yuchi vatsꞌalhti 
iclhimalakachanichin ju Pablo. 
Vachuꞌ icꞌajunilh ju yuꞌunch ju 
taꞌachivimakꞌanan ni catanonantach 
ju lamiꞌucxlacapuꞌ ju uxintꞌi tuchi 
talakꞌalhin ju tamucꞌani ju Pablo. Ca 
va yuchach”.

31
 Pus ju taropajni talhiꞌalh ju 

Pablo tachi ju ixꞌajuncantach. 
Tsꞌis ju lhiꞌancalh ju lakꞌachakꞌan 
Antípatris. 32

 Chai acsni 
tuncunchokopa pus va yuꞌunch ju 
ixtapuꞌanta ju caballo ju tatꞌaꞌalh 
ju Pablo. Ju aliꞌin taminchokolh 
laꞌixchakaꞌan. 33

 Pus ju yuꞌunch ju 
ixtatꞌaꞌanta ju Pablo acsni tachaꞌalh 
ju lakꞌachakꞌan Cesarea taxtaknilh 
ju alhiqui ju gobernador chai vachuꞌ 
tamakꞌaxtaknilh ju Pablo. 34

 Chai 
ju gobernador acsni laktsꞌinkꞌo 
ju alhiqui sacmilh ju Pablo tas 
amachakach. Tis estado. Pus ju 
Pablo juni ni amachakaꞌ Cilicia 
ixjunita. 35

 Ju acsnich ju yuchi juni:
―Ackꞌasmatniyanch acsni va 

cataminach ju tachivimakꞌananch.
Pus acsni juni ju chunch lhinaulh 

ixlhiꞌanca laꞌixchakaꞌ ju kꞌai ucxtin 
Herodes chai ajuni ju taropajni ni 
catalhistaclh.

Ju Pablo juni ju Félix tuchi ixnavita

24  Acsni tapasalh lakaquis 
avilhchan pus ju 

xakꞌai pali ju Ananías ixjuncan 
chinchalh ju lakꞌachakꞌan 
Cesarea. Alactꞌamilh ju aliꞌin 
xalacpaꞌitnich ju israelitanin chai 
pumatam lapanac ju cachivinaꞌ 
lacapuꞌucxtin ixlacataꞌan. Ju yuchi 
Tértulo ixjuncan. Pus ju yuꞌunch 
talakꞌalh ju gobernador Félix ni va 
ixtachivimakꞌanch ju Pablo. 2 Chai 
acsni lhimincalh ju Pablo pus ju 
Tértulo tsuculh chivimakꞌanaꞌ ju 
yuchi. Junich ju gobernador:
―Ju lamilacata ju uxintꞌi ji 

gobernador jantu alin ju lasat ju 
chavai chai lamiꞌatalacpastꞌacꞌat 
na lhu taxtokni ju kꞌox navitꞌa 

ju ani laquilacatꞌunꞌan. 3 Pus 
quinchux quincꞌan iclajunau 
lakꞌailaktsꞌiuch ji gobernador 
ixlacata tachi chun ju ani taxtokni 
ju quilanavinitauch. 4 Pus ju quitꞌin 
jantu panicni icmamaktilaputunan. 
Va ictapaininiyan ni 
aqꞌuinkꞌasmatninch lacatsꞌunin ju 
tuchi icjumputunan. 5 Pus ju ani 
ya lapanac lana kꞌox kꞌai junita. 
Chai va alakmaktalhkꞌaman 
ju quintꞌaꞌisraelitanin quincꞌan 
ixlhilacaputsꞌun ju lacamunutpaꞌ. 
Ju yuchi vachuꞌ chꞌakꞌokꞌai ju anuꞌ 
Jesús amachakaꞌ Nazaret. 6 Ju 
yuchi malacasulh tachi ju va jantu 
tuꞌuꞌ lhiulai ju kꞌai quimpujitat 
quincꞌan ni laich tucan xamanui 
pumatam ju jantu israelita junita. 
Chai jantu lhijun ni catanu ju yuchi. 
Pus ju quijnan icquichꞌapauch. 
Chai xacmamakꞌalhkꞌajniputunau 
tachi ju lhijun laquilhamapꞌaksin 
quincꞌan. 7 Para ju comandante 
ju Lisias juncan quintalakmin 
chai quintataiꞌinin ju Pablo va 
lacatapꞌastu. 8 Chai alacjuni ju 
yuꞌunch ju ixtaꞌachivimakꞌanan 
ni catalakminanch ju uxintꞌi. Pus 
miꞌakstu lai amakꞌosaspꞌitꞌaꞌ chai 
acꞌatsꞌayaꞌ ni slivasalh tachi ju 
iclajunau. ―Chunch ju junilh ju 
gobernador ju Tértulo.

9
 Chai chux ju istꞌaꞌisraelitanin 

ju vachuꞌ anch ixtavilanalh 
ixtanajun ni slivasalh chunch tachi 
ju ixnajunta ju Tértulo. 10

 Pus ju 
acsnich ju gobernador tamacyonilh 
ju Pablo ni laich cachivinilh. Chai 
ju yuchi juni:
―Ju quitꞌin iccꞌatsai ni na lhu 

cꞌata ju unitꞌa gobernador ju 
ani laquintꞌun quincꞌan. Pus 

yuchi lhikꞌach ju aclhijunan ju 
stavasalanti tuchi icnavita. 11

 Alin 
lapanacni ju laich catajunin ni 
va lakacautꞌuicaꞌ avilhchan xajun 
acsni icꞌalh lakꞌayanaꞌ ju Dios 
ju lakꞌachakꞌan Jerusalén. 12

 Ju 
quitꞌin jantu xactꞌalakꞌaitꞌajun tam 
xamatiꞌ sin acꞌamaktalhkꞌamalh 
ju lapanacni lacakꞌai pujitat nin 
lacalacatꞌicstꞌi pujitat nin lacati. 
13

 Ju anich tavilanalh jantu 
tavanan lai catamavasalaniyan 
tuchi quintalhichivimakꞌanch 
ni jantu tuꞌuꞌ icnavita. 14

 Para 
acjunan ni vasalh iclhilacaꞌan ju 
Dios ju vachuꞌ ixtalhilacaꞌan ju 
makꞌaniya quilacpaꞌitni quincꞌan. 
Para ju chavai chunch icnavi 
tachi ju najun lacasastꞌi atalaninti 
chai ju yuꞌunch tanajun ni jantu 
sok ju chunch. Para aktsꞌiya sok 
ni vachuꞌ iclacaꞌi tachi chun ju 
tsꞌokcanta laꞌixlhamapꞌaksin 
ju Moisés chai tachi chun ju 
tatsꞌokta ju makꞌaniya lapanacni 
ju ixtanajun ixchivinti Dios. 
15

 Ju quintꞌaꞌisraelitanin talacaꞌi 
ni catataꞌacxtuchokotachilh ju 
tanitach. Catataꞌacxtuchokotachilh 
ju soknicꞌa isꞌatsucuntiꞌan chai ju 
jantu soknicꞌa isꞌatsucuntiꞌan. Pus 
vachuꞌ chunch ju iclacaꞌi ju quitꞌin. 
16

 Chai ni iclacaꞌi ju chunch pus 
laꞌixlhichux quiꞌalhunut iclacasqꞌuin 
ni jantu tavanan tuꞌuꞌ acnavi 
talakꞌalhin ju laich aclhitalhanalh 
laꞌixmacni Dios u laꞌixmacni ju 
quintꞌalapanacni.

17
 Na lakalhu cꞌata 

xacꞌalhtanatꞌajun alakatam lacatꞌun. 
Para ju chavai icminchokota 
laquintꞌun. Va xacꞌalhiminita 
ju tumin ju quintꞌaꞌamachakꞌan 

ju ixlhikꞌailaktsꞌincanta. Chai 
vachuꞌ xacxtakniputun lakatam 
lhakꞌailaktsꞌin ju Dios. 18

 Acsni 
salaka xacnavita ju quiꞌalhunut 
laꞌixmacni Dios tachi ju 
iclhilanitauch ju quijnan pus 
ictanulh lacakꞌai quimpujitat 
quincꞌan. Va xacxtakniputun ju 
Dios ju quilhakꞌailaktsꞌin. Chai 
anchach quintalhitajulh ju 
quintꞌaꞌisraelitanin amachakꞌan 
xalacatꞌun Asia. Para jantu 
xacmakvi laꞌixtalhavat lapanacni 
nin actꞌalakꞌailh xamatiꞌ. 
19

 Tasqꞌuini ni yuꞌunchach 
ixtamilh ju ani lamiꞌucxlacapuꞌ 
chai ixquintachivimakꞌalh ni 
tuꞌuꞌ quintalhixcaji. 20

 U mas 
yuꞌunch ju ani tavilanalh chach 
tanaulh ni quintalhitajunita 
tuꞌuꞌ quintalakꞌalhin acsni 
xacmanucancha laꞌixpuꞌucxtinꞌan 
ju yuꞌunch. 21

 Va yuchi ca laich 
catanaulh ni talakꞌalhin xacnavi 
acsni xacya laꞌixꞌucxlacapuꞌan 
ju yuꞌunch chai na pꞌas 
icchivinilh chai icꞌajuni ni yuchi 
iclhichivimakꞌancanta ni iclacaꞌi 
ni catataꞌacxtuchokotachilh ju 
tanitach.

22
 Pus ju Félix aktsꞌiya ismispai 

tuchi talacaꞌi ju tachꞌakꞌokꞌai 
ju Jesús chai ajuni ju lapanacni 
ni jantu lai catilakꞌoxilh ju 
ixlhamakꞌanꞌan ju acs avilhchan. Va 
ajuni:
―Acsni va camilh ju comandante 

ju Lisias juncan pus acsnich ju 
aclalakꞌoxiniyau ju milhamakꞌanꞌan.

23
 Chai junicalh ju xacapitán ni 

calhiꞌanchokolh ju Pablo laꞌixchakaꞌ 
ju kꞌai ucxtin Herodes chai 
calhistaclh para chach navilh va 

IXTAMALAKACHAN JU JESÚS 24



359

tuchi ixnaviputun ju Pablo. Chai 
chach talakmilh ju ixꞌamigojni 
chai chach taxtakni tuꞌuꞌ ju 
camaktasqꞌuiniyaꞌ ju Pablo.

24
 Pus acsni tapasalh lakatꞌui 

lakatꞌutu avilhchan ju Félix 
chinchokocha ju lakꞌachakꞌan 
Cesarea. Tꞌamilh ju ixꞌamachakaꞌ 
ju Drusila ixjuncan. Ju yuchi 
israelita ixjunita. Pus ju Félix 
lhinaulh istꞌasanica ju Pablo 
ni va ixtakꞌasmatniputun aliꞌ 
chivinti ta yu lai lhilacaꞌancan ju 
Jesucristo. 25

 Pus ju Pablo ajuni ni 
lacasqꞌuin ju Dios ni salaka cava ju 
quiꞌatsucuntiꞌan laꞌixmacni ju yuchi. 
Chai tasqꞌuini ni cakꞌaichokocau 
quiꞌakstuꞌan. Vachuꞌ ajuni ni 
cachinaꞌ avilhchan acsni canonaꞌ 
ju Dios tichi chavaꞌitnich ju 
soknicꞌa laꞌixmacni yuchi chai tichi 
chavaꞌitnich ju jantu. Chai ju Félix 
acsni kꞌasmatnilh ju ixchivinti ju 
Pablo na talhanalh chai juni:
―Ju chavai apꞌinchich. Acsni 

caꞌalinach ju quimpantsꞌiquis 
aclhinonchokoyach mintꞌasanica.

26
 Ju Félix ixnajun ni ca 

cakꞌalhtasuniyaꞌ tumin ju Pablo 
ni laich caꞌanchokolh laꞌixchakaꞌ. 
Pus yuchi va tsa ixlhilhinajunta 
istꞌasanica chai va tsa ixtꞌachivinin. 
27

 Acsni tapasalh lakatꞌui cꞌata pus 
ju Félix taxtulh laꞌixpuꞌucxtin chai 
tanulh ju Porcio Festo. Pus ju Félix 
ni ixlacasqꞌuin ni vana ixꞌamigojni 
catava ju israelitanin pus yuchi 
lhimacaulh tachꞌin ju Pablo.

Ju Pablo ya laꞌixpuꞌucxtin Festo

25  Ju ixlhilakatꞌutu avilhchan 
acsni tanulh laꞌixpuꞌucxtin 

ju Festo pus ju yuchi taxtulh 

ju lakꞌachakꞌan Cesarea. Alh ju 
lakꞌachakꞌan Jerusalén. 2 Chai 
ju anch talakmilh ju xalackꞌajin 
palijni chai ju xalackꞌajin 
israelitanin. Va tachivimakꞌalh ju 
Pablo. 3 Tasqꞌuinilh lamapainin 
ju gobernador ni calhinaulh 
istꞌasanica ju Pablo ju lakꞌachakꞌan 
Jerusalén. Para ju yuꞌunch 
va ixtalhipuxconi ta yu laich 
catapukꞌalhaumakni ju lacati. 4 Para 
ju Festo alacjuni:
―Chach tolhcha ju Pablo junta 

vilhcha. Ju quitꞌin acꞌananta 
ju anch ni catapasayaꞌ lakatꞌui 
lakatꞌutu avilhchan.

5
 Vachuꞌ alacjunich:

―Ju aliꞌin ju lamilhiꞌuxijnan ju 
laich cataꞌanaꞌ chach quintatꞌaꞌalh. 
Anch ju laich catachivimakꞌanach 
ju anuꞌ lapanac ni alin tuꞌuꞌ 
ixtalakꞌalhin.

6
 Pus tachi lakatsajin lakacau 

avilhchan tavilhcaꞌ ju lakꞌachakꞌan 
Jerusalén ju Festo. Chai ni 
tuncunchokopa pus lana alhch ju 
lakꞌachakꞌan Cesarea. Chai acsni 
alakatam avilhchan jumpa pus alh 
lacakꞌai chakaꞌ chai lhinaulh ixꞌica 
ju Pablo. 7 Chai acsni lhichincancha 
ju Pablo pus lana talactayalh ju 
israelitanin ju ixtamintachalh 
ju Jerusalén. Tachivimakꞌalh 
ju Pablo. Na lhu chai na kꞌai 
talakꞌalhin ju ixtaꞌulani mas jantu 
lai ixtamavasalai ni vasalh chunch 
ju canavi. 8 Pus ju acsnich ju Pablo 
chivinilh. Junich ju gobernador:
―Ju quitꞌin jantu tuꞌuꞌ icnavita 

ju jantu lhijun ju quilhamapꞌaksin 
quincꞌan ju israelitanin icjuntau. 
Jantu tuꞌuꞌ icnavita ju lacakꞌai 
quimpujitat quincꞌan ju jantu lhijun 

ni acnavi. Chai jantu tuꞌuꞌ icnavita 
ju lhikꞌalhtsꞌajui ju César ju xakꞌai 
tucan ju ani lacatꞌun Roma.

9
 Para ju Festo ni ixꞌamigojni 

ixꞌanaviputun ju israelitanin pus 
junich ju Pablo:
―Ja pꞌimpꞌutꞌun ju lakꞌachakꞌan 

Jerusalén. Anchach ju 
aclakꞌoxiniyanta ju milhamakꞌan.

10
 Para ju Pablo kꞌalhtailh. Junich:

―Icya lamiꞌucxlacapuꞌ ju uxintꞌi 
ju ixlapanac unitꞌa ju César 
ju xakꞌai tucan ju ani lacatꞌun 
Roma. Chai tasqꞌuini ni anich 
aclakꞌoxinicalh ju quilhamakꞌan. 
Ju uxintꞌi kꞌoxich cꞌatsꞌai ni jantu 
icꞌanavinita tuꞌuꞌ talakꞌalhin ju 
quintꞌaꞌisraelitanin. 11

 Pus ni tuꞌuch 
icnavita ju lai aclhimapalalh ju 
quiꞌaninti pus jantu icnajun ni 
jantu actini. Para ni jantu slivasalh 
tuchi quintalhichivimakꞌan 
pus jantu xamatiꞌ lai 
aquintimakꞌaxtaklh laꞌixmacniꞌan 
ju yuꞌunch. Iclacasqꞌuin ni yuchi ju 
aquilakꞌoxinilh ju quilhamakꞌan ju 
César ju xakꞌai tucan ju ani lacatꞌun 
Roma.

12
 Pus ju acsnich ju Festo 

alactꞌachivinilh ju ixtꞌaꞌucxtinin 
chai astan junich ju Pablo:
―Ju uxintꞌi naꞌuntꞌa ni lacꞌasqꞌuin 

ni yuchi ju César ju calakꞌoxiniyan 
ju milhamakꞌan. Pus kꞌoxich. 
Acmalakachaniyan ju yuchi.

Ju Pablo tꞌachivinilh ju 
kꞌai ucxtin Agripa

13
 Pus acsni tapasalh lakatꞌui 

lakatꞌutu avilhchan apumatam 
xakꞌai ucxtin ju Agripa ixjuncan 
tꞌamilh ju ixꞌamachakaꞌ ju Berenice 
ixjuncan. Tamilh ju lakꞌachakꞌan 

Cesarea ni va ixtamacꞌamiputun 
ju Festo. 14

 Chai tatolhcha lakatꞌui 
lakatꞌutu avilhchan. Pus ju Festo 
chivintanunilh ju ixtꞌaxakꞌai ucxtin 
ixlacata ju Pablo. Chanich juni:
―Ju Félix acsni tavanan 

taxtulh laꞌixpuꞌucxtin maconulh 
lacapulachꞌin pumatam lapanac. 
15

 Chai acsni icquilalh ju 
lakꞌachakꞌan Jerusalén pus ju 
xalackꞌajin ixpalijniꞌan chai ju 
xalacpaꞌitniꞌan ju israelitanin 
quintalakchaꞌalh. Tachivimakꞌalh ju 
anuꞌ lapanac chai va ixtalacasqꞌuin 
ni aclhinaulh ixmaknica. 16

 Para 
ju quitꞌin icꞌajunilh ni jantu chun 
ju lacan ju ani xalacatꞌun Roma. 
Jantu lai makꞌaxtakcan laꞌixꞌaninti 
pumatam acsni tucaꞌ tꞌalalaktsꞌinta 
ju taꞌachivimakꞌanan chai acsni 
tucaꞌ najun ni stavasalanti u jantu 
ju tuchi lhichivimakꞌancanch. 17

 Pus 
ixlhiyuchi jantu lana icpacxalh 
acsni tavanan taminchalh ju 
ixtachivimakꞌan ju anuꞌ lapanac. 
Ni tuncunchokolh pus lana icmilh 
lacakꞌai chakaꞌ chai iclhinaulh 
ixꞌica ju anuꞌ lapanac. 18

 Pus 
ju quitꞌin xacnajunta ni ca na 
kꞌai talakꞌalhin ju xanavi ju 
anuꞌ lapanac. Para jantu. Acsni 
tavanan tatsuculh chivinin ju 
taꞌachivimakꞌanin jantu tuꞌuꞌ 
kꞌai talakꞌalhin ju tamucꞌanilh. 
19

 Va jantu kꞌox talhiulai tachi ju 
lhichivinilh ju tuchi talhilanitach 
ju yuꞌunch. Vachuꞌ jantu kꞌox 
talhiulai ni va najun ju Pablo ni 
ma va taꞌacxtuchokolh pumatam 
lapanac ju Jesús ixjuncan acsni 
ixmaknicanta. 20

 Pus ju quitꞌin 
jantu xaccꞌatsai ta yu laich 
aclakꞌoxi ju tuꞌuꞌ lhamakꞌan ju 

chunch. Pus icsacmilh ju Pablo ni 
jantu caꞌamputulh ju lakꞌachakꞌan 
Jerusalén. Anch aclakꞌoxinilh 
ju ixlhamakꞌan. 21

 Para ju Pablo 
sqꞌuinlh ni yuchi ju xakꞌai 
tucan César ju calakꞌoxinilh ju 
ixlhamakꞌan. Pus ni chunch ju 
sasqꞌuin pus iclhinaulh ixlhistꞌacꞌa 
tus acsni laich acmacaꞌanilh ju 
yuchi.

22
 Pus ju acsnich ju Agripa junich 

ju Festo:
―Ju quitꞌin vachuꞌ 

ickꞌasmatniputun ju ixchivinti ju 
anuꞌ lapanac.

Pus ju Festo junich:
―Lhich akꞌasmatniyach.
23

 Pus acsni alakatam avilhchan 
jumpa ju Agripa chai ju Berenice 
tamilh lacapuꞌucxtin. Salh kꞌox 
ixtamalakchꞌininta ju yuꞌunch. 
Chai alactꞌatanucha ju ixꞌucxtinꞌan 
ju taropajni chai ju xalackꞌajin ju 
anuch lakꞌachakꞌan. Pus ju Festo 
lana lhinaulh ixꞌica ju Pablo. 24

 Chai 
acsni chincha ju Pablo pus ju Festo 
chani ajunilh ju ixtavilanancha:
―Ji kꞌai ucxtin Agripa chai 

chux ju uxijnan ju quilatꞌavilau 
ju ani. Anich ya ju lapanac ju 
iclalhijuniuch. Pus acsni xacvilhcha 
ju lakꞌachakꞌan Jerusalén chai 
acsni icminchokolh ju ani na lhu 
israelitanin quintachivitanunita 
ixlacata ju yuchi. Pꞌas quintajuni 
ni jantu lhijun ni vanach catsuculh. 
25

 Para ju quitꞌin jantu tuꞌuꞌ 
iclhitajunita ju ixtalakꞌalhin ju lai 
calhimapalalh laꞌixꞌaninti. Chai 
ni isꞌakstu ju Pablo ju sqꞌuinlh 
ni laich calakꞌalh ju César pus 
yuchi iclhimalakachaniputun. 
26

 Para jantu tuꞌuꞌ iclhitajunita 

ju lai aclhiꞌatsꞌoknunilh ju xakꞌai 
tucan. Yuchi xaclalhimaxtuniyau 
ju uxijnan. Va iclacasqꞌuin ni 
uxintꞌi ji kꞌai ucxtin Agripa 
aqꞌuilhasacmiyaꞌich. Ta tsꞌa 
jantu catasu ju tuꞌuꞌ ju laich 
acꞌatsꞌoknunilh ju César. 27

 Jantu 
kꞌox iclhiulai ni lai acmalakacha 
pumatam tachꞌin chai jantu acjuni 
ta lhijunitach ixtalakꞌalhin.

Ju Pablo junilh ju kꞌai ucxtin 
Agripa tuchi ixnavita

26  Ju acsnich ju kꞌai ucxtin 
Agripa junilh ju Pablo:

―Laich achꞌivin miꞌakstu.
Pus ju Pablo chꞌixlh ju ixmacaꞌ 

chai tsuculh chiviniꞌ. Junich:
2

 ―Na iclhikꞌachan ji ucxtin 
Agripa ni laich acjunan ju 
uxintꞌi ju stavasalanti ixlacata ju 
talakꞌalhin ju quintasamucꞌani 
ju quintꞌaꞌisraelitanin. 
3

 Yuchi iclhikꞌachan ni iccꞌatsai 
ni machꞌakxakꞌoꞌui chux tachi 
ju iclhilanitauch ju quijnan 
ju israelitanin icjuntau. Chai 
vachuꞌ machꞌakxaich tuchi 
iclalhilakꞌayauch. Pus yuchi 
iclhitapaininiyan ni va lacsni 
aqꞌuinkꞌasmatninch.

Ju Pablo juni ta yu ixjunita 
isꞌatsucunti acsni tucaꞌ 

ixlhilacaꞌanta Jesús
4

 Chux ju quintꞌaꞌisraelitanin 
tamispai ju quiꞌatsucunti tus 
quilhitalacatꞌicstꞌinti acsni 
ictakꞌayacha laquilakꞌachakꞌan 
chai acsni xacvi ju lakꞌachakꞌan 
Jerusalén. 5 Ju yuꞌunch makꞌanch 
quintamispaich chai laich 
catanaulh ni va catanomputulh ni 

tus quilhitalacatꞌicstꞌinti makfariseo 
xacjunita. Chai ju quilhamapꞌaksin 
quincꞌan ju fariseonin icjuntau 
yuchi ju palai tsꞌinqꞌui tachi chun 
ju quilhamapꞌaksin quincꞌan ju 
israelitanin icjuntau. 6 Chai ju 
chavai iclhichivimakꞌancantach 
va ixlacaꞌatalh ni iclacaꞌi 
ni caꞌamacxtuchokoyaꞌ ju 
Dios ju tanita ni chunch ju 
alaclhitꞌatakꞌoxita ju makꞌaniya 
quilacpaꞌitni quincꞌan. 
7

 Chux ju quilhmaccautꞌui ju 
quintꞌaꞌisraelitanin talacaꞌi ni 
camuctaxtuyaꞌ ju Dios ju tuchi 
xanajun chai caꞌamacxtuchokoyaꞌ ju 
tanitach. Chai yuchi iclhilakꞌayayau 
chai iclhichꞌalhcatnaniyau ju 
Dios tuncuj chai tsꞌis. Para ji kꞌai 
ucxtin Agripa yuchi jumpalat ju 
quintalhichivimakꞌanan ni vachuꞌ 
chun ju iclacaꞌi ju quitꞌin. 8 Ju 
uxijnan tajuch ni na va xcaich 
lhiulayatꞌit ni laich camaxtuchokolh 
ju Dios ju tanitach.

Ju Pablo juni ta yu ixlhimakchꞌapui 
ju lapanacni ju ixtalhilacaꞌanta Jesús

9
 Pus ju makꞌanch ju quitꞌin 

vachuꞌ xacnajun ni na istasqꞌuini 
ni na acmamakꞌalhkꞌajni ju 
ixtachꞌakꞌokꞌai ju Jesús amachakaꞌ 
Nazaret. 10

 Chai chunch 
xacnaviyacha ju lakꞌachakꞌan 
Jerusalén. Chai ju xalackꞌajin 
palijni xaquintaxtaknita ju alhiqui 
junta najun ni laich acꞌatꞌalhnu 
ju talhilacaꞌanta Jesús. Chai na 
lhu ju icꞌatꞌalhnu. Chai acsni 
ixꞌamakniputun pus vachuꞌ 
quitꞌin xacmaknajun ni lhijun ni 
chunch caꞌulhtucalh. 11

 Chai na 
paklhu icꞌamamakꞌalhkꞌajni ju 

ixtatanui laꞌixpujitatꞌan. Tapꞌastu 
xacꞌajuni ni catalhitsꞌiꞌilh ju Jesús 
chai catanaulh ni jantu vana 
catachꞌakꞌokꞌalh. Chunch xacnavi 
acsni xacꞌan lakatamin lakatamin 
lakꞌachakꞌan laꞌixpujitatꞌan. 
Chai ni slivasalh na xacꞌaxcaji 
pus xacꞌalacchꞌakꞌokꞌaxmai 
tus alakatam lacatꞌun ni laich 
acꞌamamakꞌalhkꞌajni.

Ju Pablo juni ta yu 
lhilacaꞌalh ju Jesús

12
 Chai ni 

xacꞌamamakꞌalhkꞌajniputun ju 
aliꞌin pus yuchi xaclhiꞌamputun 
ju lakꞌachakꞌan Damasco. Chai 
yuꞌunch ju xalackꞌajin palijni 
ju xaquintamalakachai chai 
xaquintaxtaknita ju alhiqui junta 
najun ni laich tachꞌin acꞌanavi 
ju talhilacaꞌanta Jesús. 13

 Para 
ji kꞌai ucxtin acsni xacꞌanta 
ju lacati iclaktsꞌilh lakatam 
maclhcu ju xatapulhcuyacha 
ju lactꞌiyan. Kꞌatuncuj ixjunita 
para palai tachapun ixjunita 
ju anuꞌ maclhcu. Palai jantu ju 
avilhchan. Tapulhcuchilh junta 
xacꞌanta lacati ju quitꞌin chai ju 
xaquintatꞌaꞌanta. 14

 Pus lana tin 
iclactaꞌaktau ju lacatꞌun quinchux 
quincꞌan. Chai ickꞌasmatlh 
lakatam chivinti ju xaminacha 
lactꞌiyan. Chai ju yuchi xaquijuni 
laquilhihebreo: “Saulo. Saulo. Jantu 
alhimakchꞌapꞌu ju quilapanacni. 
Acsni chꞌun ju lai pus tachi ju va 
jun quitꞌin ju qꞌuilhimakchꞌapꞌui. 
Para alai miꞌakstu ju 
mamakꞌalhkꞌajnichꞌokꞌocꞌan 
acsni sastꞌucꞌa ju ixtaxtokni 
Dios”. Chunch xaquijuni. 15

 Chai 

icjunich: “Tis chavaichꞌat ji ucxtin”. 
Chai ju yuchi quijuni: “Quitꞌin 
icJesús ju qꞌuilhimakchꞌapꞌuich. 
16

 Para akꞌostꞌaꞌulh. Atꞌaich. Ju 
quitꞌin iclhitalacasuniyan ni 
anaviyaꞌ ju quilhichꞌalhcat chai 
ni anonaꞌich ni qꞌuilaktsꞌintꞌach 
ju lacati. Chai vachuꞌ anonaꞌich ju 
tuchi acmalacasuniyanch astanch. 
17

 Pus ju chavai acmalakachayan 
ni alakpꞌinaꞌich ju yuꞌunch 
ju jantu israelitanin tajunita. 
Chai acꞌaktaijuyan ni jantu lai 
catamakniyan ju yuꞌunch nin 
yuꞌunch ju mintꞌaꞌisraelitanin. 
18

 Acmalakachayan ni 
amalakpꞌucꞌuꞌuyaꞌ. Ju chunch 
acsni catamaconaꞌ ju macxcai ju 
tamaputsꞌisini ju ixꞌalhunutꞌan 
chai catalacaꞌiniyaꞌ ixchivinti 
Dios pus tachi ju va catuncunach 
laꞌistacꞌatsanꞌan. Chai vachuꞌ 
laich catatakꞌalhtaxtuyaꞌ 
laꞌixtachaput ju lhacaticuru chai 
catachꞌakꞌokꞌayaꞌ ju Dios. Vachuꞌ 
aquintalhilacaꞌanch ju quitꞌin 
chai ju chunch camacꞌacxanicanaꞌ 
ju ixtalakꞌalhinꞌan chai vachuꞌ 
quilapanacni catajunaꞌ tachi ju 
aliꞌin ju quintalhilacaꞌanta”. Chunch 
xaquijuni.

Ju Pablo quiclacaꞌi tuchi juni ju Dios
19

 Pus ji ucxtin Agripa iclacaꞌinikꞌo 
chux tachi ju quijuni ju Jesús acsni 
quixakꞌalacha tus lactꞌiyan. 20

 Pus 
pꞌulhnan icꞌajunilh ixchivinti Dios 
ju amachakꞌan Damasco chai 
astan ju amachakꞌan Jerusalén. 
Chai astan icꞌajunilh ju lapanacni 
ju ixtatꞌajun ixlhilacaputsꞌun ju 
xaꞌestado Judea. Vachuꞌ icꞌajunilh 
ixchivinti Dios ju yuꞌunch ju jantu 

israelitanin tajunita. Icꞌajunkꞌo 
ni catamacaulh ju macxcai 
isꞌatsucuntiꞌan chai catachꞌakꞌokꞌalh 
ju Dios chai catanavilh ju kꞌox. Ju 
chunch caputasuyach ni vasalh 
tamacaulh ju macxcai chai 
tachꞌakꞌokꞌata ju Dios. 21

 Chai va 
ixlacaꞌatalh ni chunch xacꞌajuni 
ju lapanacni quintaquilhichꞌapalh 
ju quintꞌaꞌisraelitanin lacakꞌai 
pujitat chai xaquintamakniputun. 
22

 Para tus chavai quiꞌaktaijuta 
ju Dios. Yuchi iclhitailhiꞌanta 
ixꞌajunica ixchivinti Dios ju 
xalackꞌajin chai ju yuꞌunch ju jantu 
tuꞌuꞌ ixtapalhniꞌan. Chai jantu 
tuꞌuꞌ icnajun. Va yuchi icnajun 
tachi ju ixnajun ju Moisés chai 
tachi ju ixtanajun ju makꞌaniya 
lapanacni ju ixtanajun ixchivinti 
Dios acsni ixtanajun tuchi ju 
catapasayaꞌ. 23

 Pus ju yuꞌunch 
ixtanajun chai ju quitꞌin vachuꞌ 
icnajun ni aktsꞌiya istasqꞌuini 
ni camakꞌalhkꞌajnalh ju anuꞌ ju 
ixnoncan ni camalakachayachilh 
ju Dios. Chai canilh chai yuchi 
ju pꞌulhnan calokꞌonchokolh 
laꞌixꞌaninti. Ju chunch catacꞌatsayaꞌ 
ju quintꞌaꞌamachivinti chai ju aliꞌin 
lapanacni ni catatakꞌalhtaxtuyaꞌ 
chai jantu catitaꞌalh ju lacajipi ju 
catalhilacaꞌanach ju yuchi.

Ju Pablo ixmalhilacaꞌaniputun 
ju Jesús ju kꞌai ucxtin Agripa

24
 Pus acsni ixtꞌajun nonaꞌ junima 

chivinti ju Pablo pus ju Festo pꞌas 
chivinilh. Juncanch ju Pablo:
―Va lakꞌachꞌapꞌuich ju uxintꞌi. Na 

takꞌalhinitach ju miꞌaktsulh ni na 
lhu xalhitꞌamakꞌaꞌui.

25
 Para ju Pablo junich:

―Jantu va iclakachapui ji ucxtin 
Festo. Laquintakꞌoxiti ju icchivinin 
chai stavasalanti ju tuchi icnajun. 
26

 Ju ani vi kꞌai ucxtin Agripa 
cꞌatsakꞌojui junima taxtokni. Yuchi 
jantu iclhitalhanan acsni icnajun 
ju chunch laꞌixꞌucxlacapuꞌ ju yuchi. 
Iccꞌatsai ni cꞌatsakꞌojui junima 
taxtokni ni jantu va sek xanavi 
tuꞌuꞌ ju Jesús. 27

 Ju uxintꞌi ji ucxtin 
Agripa ja lacꞌaꞌich ju ixchivintiꞌan ju 
makꞌaniya lapanacni ju ixtanajun 
ixchivinti Dios. Iccꞌatsai ni lacꞌaꞌich.

28
 Pus ju acsnich ju Agripa juni:

―Ju uxintꞌi ca va naꞌunch ni 
vatsꞌalhti aqꞌuimalacꞌaꞌiniyaꞌ chai 
aclhilacaꞌanach ju Jesús.

29
 Chai ju Pablo junich:

―Kꞌoxich ni vatsꞌalhti ju 
alacꞌaꞌiyaꞌ. Chai vana kꞌox mas va 
lacsnich ju alacꞌaꞌiyaꞌ. Va yuchi ni 
calacasqꞌuinach ju Dios ni vachuꞌ 
alacꞌaꞌitꞌi ju uxintꞌi tachi ju iclacaꞌich 
ju quitꞌin. Chai vachuꞌ catalacaꞌilh 
chux ju quintatꞌajun kꞌasmatninin. 
Va yuchi ni jantu iclacasqꞌuin ni 
tachꞌin aꞌuntꞌit tachi ju icjunita.

30
 Pus acsni nonkꞌo junima 

chivinti ju Pablo pus lana tataya ju 
tucan xakꞌai Agripa chai ju ucxtin 
Festo chai ju Berenice chai chux 
ju anch ixtavilanalh. 31

 Chai acsni 
tataxtulh talaclajunich:
―Ju ani ya lapanac jantu 

tuꞌuꞌ navita talakꞌalhin ju lai 
calhimapalalh laꞌixꞌaninti nin lai 
calhitꞌalhnucalh.

32
 Chai ju Agripa chani juni ju 

Festo:
―Laich ixmacaju ju ani ya 

lapanac ni jantu cava sqꞌuinlh ni 
yuchi ju César ju calakꞌoxinilh ju ix
lhamakꞌan.

Malakachacalh ju Pablo 
ju lakꞌachakꞌan Roma

27  Pus astan tanaulh ni 
catamalakachayanta ju 

xalacatꞌun Italia ju Pablo. Pus 
amakꞌaxtaknilh ju yuchi chai 
ju aliꞌin tachꞌinin laꞌixmacaꞌ ju 
xacapitán ixtaropajni ju kꞌai ucxtin 
Augusto. Pus ju anuꞌ capitán 
Julio ixjuncan. Chai ju quitꞌin 
vachuꞌ ictꞌaꞌalh ju Pablo. Ju quitꞌin 
icLucas. 2 Vachuꞌ xaquintatꞌaꞌantan 
pumatam ju Aristarco ixjuncan. 
Ju yuchi amachakaꞌ Tesalónica 
ixjunita laxalacatꞌun Macedonia. 
Pus ictajuch ju lacabarco ju 
ixmintacha ju lakꞌachakꞌan 
Adramitio chai ixꞌamputun ju 
lakatamin lakꞌachakꞌan ju vi 
laꞌixquilhtuꞌ ju xalacatꞌun Asia. 
Chai ictaxtuchauch. 3 Chai acsni 
alakatam avilhchan jumpa pus 
icchaꞌauch ju lakꞌachakꞌan Sidón. 
Pus ju Julio na kꞌox ixtꞌalalhiꞌanta 
ju Pablo chai yau junilh ni caꞌalh 
alaktsꞌiniꞌ ixꞌamigojni chai laich 
cataꞌaktaiju laꞌixmaktasqꞌuinit. 
4

 Pus ictajuchokoch lacabarco. 
Ictaxtuch. Para na pꞌas ixlai ju un 
chai jantu lai pꞌas ixꞌan ju barco. 
Pus acsni icchaꞌauch junta ixvi ju 
lacatꞌicstꞌi lacatꞌun lacaꞌalama junta 
Chipre juncan pus ictapasauch 
ixlhiꞌaclackꞌoi junta palai jantu pꞌas 
ixlai ju un. 5 Va xacquilhtuꞌantauch 
ju lacxcan lacabarco. Vanin 
xacꞌanau ju xalacatꞌun Cilicia 
chai ju xalacatꞌun Panfilia chai 
icchaꞌauch ju lakꞌachakꞌan Mira 
xalacatꞌun Licia.

6
 Pus ju anch ju capitán 

lhitajulh alakatam barco. Ju 

yuchi ixmintacha ju lakꞌachakꞌan 
Alejandría chai ixꞌamputun ju 
xalacatꞌun Italia. Pus ju capitán 
quintajunin ni actajuch ju anch. 
Chai ictꞌatajuch. Icꞌauch. 7 Pus 
na lakalhu avilhchan va lacsni 
xacꞌalhtananau chai xcayama 
icchaꞌauch vanin ju lakꞌachakꞌan 
Gnido. Para ni na pꞌas ixlai 
ju un pus icpuꞌauch vanin ju 
xalacatꞌun Salmón ju vanin ixtꞌavi 
ju lacatꞌicstꞌi lacatꞌun ju vachuꞌ 
lacaꞌalama ixvi. Ju anch Creta 
juncan. Ju anch jantu na pꞌas ixlai 
ju un. 8 Pus xacquilhtuꞌantauch 
lacxcan lacabarco tus xcayama 
icxajchauch ju lakꞌachakꞌan junta 
Buenos Puertos juncan. Ju yuchi 
vanin ixtꞌavi ju lakꞌachakꞌan Lasea.

9
 Pus ni na lhu 

xaquintamamaktilatan ju un pus 
na ixtapasaputun ju avilhchan 
acsni laicaꞌ alhtanan ju barco ni va 
catsucuyach ju un. Pus yuchi chani 
alhijuni ju lapanacni ju Pablo:

10
 ―Quintꞌalapanacni ni 

caꞌalhtananchokopalau ju lacabarco 
jantu xcai ni tuꞌuꞌ catapasalh. 
Laich catsꞌankꞌa ju tacꞌucꞌat chai ju 
barco chai jantu xcai ni vachuꞌ ju 
quijnanꞌan canitajuyau ju lacxcan.

11
 Para ju capitán jantu xalacaꞌini 

ixchivinti ju Pablo. Alai yuꞌunch ju 
alacaꞌinilh ju ixmalhtanai ju barco 
chaich ju amanavin barco. 12

 Chai 
ni va tachi ixlai ju un ju anch ju 
lacalhicꞌasnin pus na lacatsꞌunin 
lapanacni ju jantu ixtataxtuputun ju 
anch. Tachi chun ju ixtatajumanalh 
lacabarco ixtanajun ni palai 
kꞌox ni cataxtuch. Tsꞌa ma laich 
capuxajchau ju lakꞌachakꞌan Fenice 
ju vachuꞌ vi ju xalacatꞌun Creta. 

Ju anch vachuꞌ lai astacnancan ju 
barco. Chai ju un ju minacha ju 
lhitsꞌastai chai ju lhichꞌatoꞌanta 
jantu lai ixtanui ju anch. Ixtanajun 
ni laich cataꞌastacnalh ju anch tus 
catapasayaꞌ ju avilhchan acsni na 
lai ju un ju lacaꞌalama.

Na pꞌas lalh ju un lacaꞌalama
13

 Pus acsni va lacsni ixlai ju 
un ju ixminacha ju lhichꞌatoꞌanta 
pus ju lapanacni ixtanajun ni 
ca laich cataꞌalhtanampa. Pus 
ictaxtuch chai xacquilhtuꞌantauch 
ju lacxcan. 14

 Para ni pantsꞌiquis 
va na pꞌas lana xalai ju un ju 
xaminacha lacatꞌun. Chai slivasalh 
na neklh ju barco. 15

 Pus ju un 
chꞌapaꞌula ju barco. Jantu lai 
isastꞌucꞌa ju un. Pus ni jantu lai 
ixmalhtanacan ju barco pus lana 
macaulh ni chach sun lhiꞌalh ju 
un vanta anchach ju casunlhiꞌalh. 
16

 Chai acsni ictapasauch vanin 
lacalacatꞌicstꞌi lacatꞌun junta Clauda 
ixjuncan pus ju un jantu pꞌas ixlai 
ju anch. Ju anchach xcayama 
icxakꞌamacutuch ju lacatꞌicstꞌi barco 
ju ixakꞌamalhiꞌanta ju kꞌai barco. 
17

 Icmujuch lacakꞌai barco chai ju 
astan ju lapanacni talakachꞌilh ju 
kꞌai barco lacalasu ni va ixtanajun 
ni jantu xcai ni calaclhvakaꞌ ni 
na pꞌas ixnekꞌa ju xcan. Chai 
na va ixtatalhanan ni va laich 
casunlhiꞌalh lacacucu junta Sirte 
juncan. Pus yuchi talhipꞌuxnilh ju 
kꞌai pumpuꞌ ju ixpuꞌalhtananch ju 
barco acsni ixtanui ju un. Ixtanajun 
ni jantu makat casunlhiꞌalh ju 
barco ju chunch. 18

 Chai acsni 
tuncunchokolh ni vana va chun 
ixlai ju un pus tamamuxtulh ju 

IXTAMALAKACHAN JU JESÚS 27



366

lacxcan ju xatacꞌucꞌat. 19
 Chai ju 

ixlhilakatꞌutu avilhchan ju quijnan 
laquimacach quincꞌan icmamuxtu 
ju ixpuchꞌalhcat ju barco. 20

 Na lhu 
avilhchan jantu lai xaclaktsꞌinau ju 
avilhchan nin yuchi ju stꞌacu. Va 
tachi ixtꞌajun ju kꞌai un. Jantuch 
va tilacatsꞌunin xacnonauch ni ca 
jantuch catitacutchauch.

21
 Na lhu avilhchan jantu 

xacventauch. Pus astan ju Pablo 
taya laꞌixlacaitat ju lapanacni chai 
alacjuni:
―Quintꞌalapanacni na kꞌox 

ca ixva ni xaquilakꞌasmatniu 
ju quinchivinti. Jantu 
caꞌixtaxtuchauch ju lakꞌachakꞌan 
Creta. Jantu caꞌixmiuch 
makꞌalhkꞌajnin ju ani. Chai 
jantu caꞌixmiu makꞌatsꞌankꞌanin 
ju ani taxtokni. 22

 Para jantu 
amakꞌaninintꞌit. Mas catsꞌankꞌayaꞌ 
ju barco para jantu xamatiꞌ ju 
quilhiquijnan ju canitajuyau ju 
lacxcan. 23

 Pus ju quitꞌin ixlapanac 
Dios icjunita chai yuchach ju 
icchꞌalhcatnani. Pus ju lhiyaxch tsꞌis 
ju yuchi quimalakachanitachilh 
ju ixꞌanquilh. 24

 Ju yuchi quijuni: 
“Jantu atꞌalhan ji Pablo. Tasqꞌuini ni 
atꞌalacꞌasunitꞌachiꞌ ju César. Chai 
ju va milacata ju uxintꞌi ju Dios 
jantu calacasqꞌuinaꞌ ni xamatiꞌ 
catini tachi chun ju tatꞌaꞌantan ju 
lacabarco”. Chunch quijuni ju Dios. 
25

 Pus ju chavai ji quintꞌalapanacni 
jantuch amakꞌaninintꞌit. Ju quitꞌin 
icquiclacaꞌi ju Dios ni chunch ju 
catapasayaꞌ tachi ju xaquijunich. 
26

 Para ju un sun aquintalhiꞌanan 
lacalakatam lacatꞌicstꞌi lacatꞌun ju 
vi lacaꞌalama. ―Chunch ju ajuni ju 
lapanacni ju Pablo.

27
 Pus lakatꞌui semana 

xacꞌucxuntꞌonau lacabarco ju 
lacaꞌalama. Astan icchaꞌauch 
ju xaꞌalama Adria para ju un 
va tachi ixnekta ju barco. Pus 
acsni chaꞌalh paitat tsꞌis ju 
ixmalhtananin barco ixtalhiulai 
ni vanin xacchaꞌamputunau 
ju lacatꞌun. 28

 Pus talhcalh ju 
ixlhiputankꞌai ju xcan chai chaꞌalh 
lakapꞌuxamcauchaxan metro. 
Acsni taꞌalhtanampa alacatsꞌunin 
aktam talhcachokopa chai ju 
acsnich chaꞌalh lakapꞌuxamtujun 
metro. 29

 Na ixtatalhananch ni 
va laich casunlhiꞌancalh ju barco 
lakꞌakchiuxin chai calaclalh. 
Pus laꞌixlhipulacan ju barco 
tamujulh lacxcan lakatꞌatꞌi tsasnat 
ju ixꞌachꞌicanta lacalasu. Ju 
chunch chꞌapayaulh ju barco. Na 
ixtalhamakꞌaninin. Ixtanajun ni 
sokꞌo catunculh. 30

 Ju ixmalhtananin 
barco ixtaꞌatsꞌalhputunch. Va 
ixtalaich tachi ju va catamuju ju 
tsasnat ju cachꞌapayaulh ju barco 
laꞌixlhiꞌaktsulh ju barco. Para va 
ixtatꞌajun munin ju lacatꞌicstꞌi 
barco ju lacxcan ni ixtanajun ni 
catapuꞌanach. 31

 Para ju Pablo 
alacjunich ju xacapitán chai ju 
taropajni:
―Ni catataxtuyach lacabarco ju 

yuꞌunch pus ju uxijnan jantu lai 
atꞌitꞌakꞌalhtꞌaxtꞌutꞌit.

32
 Pus ju acsnich ju taropajni 

tachakxlh ju xalaso ju lacatꞌicstꞌi 
barco chai tamamuxtulh.

33
 Chai acsni tsuculh tuncunuꞌ pus 

ju Pablo alacjunich ni chach tavailh. 
Ajunich:

―Ju chavai lakatꞌui semana 
xajun ju lhistꞌactꞌit ju barco. Jantu 

lhtꞌatꞌatꞌatꞌit sin tuꞌuꞌ utꞌatꞌit. 34
 Pus 

iclatapaininiyau ni avaꞌintꞌitch. Ju 
chunch caꞌalinaꞌ ju mintachaputꞌan 
ni laich atꞌakꞌalhtꞌaxtꞌuyaꞌitꞌit. Jantu 
xamatiꞌ catini chai nin lacatsꞌunin 
jantu catacꞌatsaniyaꞌ.

35
 Chai acsni nonkꞌo ju chunch 

ju Pablo pus chꞌapalh lakatam 
xkapavati. Xtaknilh lakꞌailaktsꞌiuch 
ju Dios laꞌixꞌucxlacapuꞌan ixchuxꞌan. 
Astan chꞌekꞌeꞌilh lacatsꞌunin chai 
tsuculh vainaꞌ. 36

 Pus acsnicaꞌ ju 
takꞌachalh ixchuxꞌan chai vachuch 
tavailh. 37

 Xacjuntau tachi lakatꞌui 
cientos a setenta y seis lapanacni ju 
lacabarco. 38

 Chai acsni talhilakꞌo 
pus tatsuculh munin lacxcan ju 
trigo ju ixlhiꞌanta ju barco. Ju 
chunch palai chapakꞌa cava ju 
barco.

Laclalhch ju barco
39

 Chai acsni tunculh talaktsꞌilh 
ju tꞌun para jantu istamispai 
taꞌanchach. Para talaktsꞌilh 
laꞌixquilhtuꞌ tꞌun ni jantu na 
ixlucunun ju xcan chai na 
ixꞌalin ju cucu. Pus anchach ju 
ixtalhiꞌamputun ju barco ni va laich 
caꞌixlalh. 40

 Pus ju anuꞌ tsasnat ju 
ixtajuya lacxcan ni cachꞌapayaulh 
ju barco tachakxnilh. Anch 
ju tajukꞌalhi ju lacxcan. Chai 
taxkꞌotlh ju anuꞌ lacqꞌuiu ju sok 
ixtapumalhtanai ju barco. Va 
ixtanajun ni sok ixtalhiꞌalh ju 
barco ju lacacucu. Chai ju anuꞌ 
kꞌai pumpuꞌ tamamakꞌastꞌanilh 
lasaꞌaktsulh ju barco ni laich 
catanu ju un. Chai ju barco 
tsuculh anaꞌ junta jantu na pꞌas 
ixlucunun ju xcan. 41

 Para anchach 
talapakxtoklh lakatꞌui xcan chai 

na kꞌalhtankꞌai ixjunita ju cucu. 
Pus ju barco taquincaꞌacnulh 
lacacucu. Chai ju laꞌixlhiꞌaktsulh 
na pꞌas tavi chai laꞌixtampꞌin 
ixtalaklhvak laꞌixtachaput ju alama. 
42

 Pus ju taropajni ixtanajunch 
ni caꞌamaknicalh ju tachꞌinin. 
Ju chunch jantuch xamatiꞌ 
camakꞌanxqꞌuivitnitacutlh chai 
caꞌatsꞌalalh. 43

 Para ju xacapitán 
ixmakꞌalhtaxtuputun ju Pablo. 
Yuchi jantu alhilakaꞌinilh ni 
caꞌalakmaknicalh. Va ajunich ni 
pꞌulhnan catajuyaꞌ lacxcan tachi 
chun ju lai camakꞌanxqꞌuivitnilhch. 
Chach tacutcha lacatꞌun. 44

 Pus 
ju jantu lai xamakꞌanxqꞌuivitnin 
tapuꞌalh ju tuꞌuꞌ lhtꞌakꞌalaqꞌuiu. Ju 
aliꞌin tachꞌapalh ju xalacqꞌuiu barco 
chai tapuꞌalh yuchi. Pus chunch 
icputakꞌalhtaxtukꞌojuch chai 
ictacutchauch quinchux quincꞌan ju 
lacatꞌun.

Ju Pablo ixvi laxalacatꞌun Malta

28  Acsni ictacutchauch ju 
lacaꞌalama ju amachakꞌan 

anch quintajunan ni Malta 
ixjuncan ju anuꞌ lacatꞌun. 2 Pus ju 
lapanacni amachakꞌan anch jantu 
va ti lacatsꞌunin quintamapainin. 
Tamalhcula ni na ixlai ju xcan 
chai na lhicꞌasnin ixjunita. Chai 
quintajunan ni acskꞌonvi. 3 Pus ju 
Pablo vachuꞌ ixtꞌajun makmakxtoknuꞌ 
ju qꞌuiu. Chai tꞌampꞌulhch. Pus 
lacaqꞌuiu ju xatꞌampꞌui ixꞌalin 
lakatam lu. Chai ni na ichilh lacajipi 
pus taxtulh chai livik mactaquilhnu 
ju Pablo. 4 Pus ju lapanacni ju 
amachakꞌan anch talaktsꞌilh ju lu ni 
macquilhtaich laꞌixmacaꞌ ju Pablo 
chai talaclajunich sia yuꞌunch:

―Ju ani lapanac ca va amakniniꞌ 
junita. Chai mas takꞌalhtaxtulh 
ju lacaꞌalama para ju Dios jantu 
lacasqꞌuin ni vanach catsuculh.

5
 Para ju Pablo cꞌalhapꞌuxlh 

ju lu chai macaꞌalh lacajipi. 
Chai jantu tuꞌuꞌ tapasalh. 6 Pus 
tachi chun ju anch ixtayanalh 
ixtanajunch ni ca cacꞌununiyaꞌ ju 
ixmacaꞌ u cataꞌaktayaꞌ xanin va 
tam pantsꞌiquis. Para na panicni 
ixtapacxan. Chai acsni talaktsꞌilh 
ni jantu tuꞌuꞌ tapasalh pus tam 
tapastaclh. Ixtanajun ni ca va dios 
ju yuchi.

7
 Pus ju xaꞌucxtin ju anuꞌ lacatꞌun 

Publio ixjuncan. Chai vanin junta 
ictacutchauch lacaꞌalama na lhu 
ixꞌalin ju ixlacatꞌun. Pus ju yuchi 
quintajunan ni acꞌauch lacachakaꞌ 
ju anch. Chai lakatꞌutu avilhchan 
va lacalhikꞌach xaquintamavayan. 
8

 Pus ju ixpai ju Publio ixma 
laꞌixputaman. Na ixtakꞌankꞌai. Va 
ixchꞌapata ascacanaꞌ chai istipus. 
Pus ju Pablo lakꞌalh. Tꞌachivinilh 
ju Dios chai mokslanilh ixmacaꞌ 
laꞌixꞌucxni ixlacatuna chai lana 
palai va. 9 Chai ni talaktsꞌilh ni 
palaich va ju ixpai ju Publio pus 
vachuꞌ ju aliꞌin amachakꞌan anch 
ju va ixtalactakꞌankꞌai talakmilh 
ju Pablo chai palaich anavikꞌocalh. 
10

 Chai ju yuꞌunch na lhu 
lhakꞌailaktsꞌin xaquintaxtakniyan. 
Chai acsni ictajuchokochauch laca 
alakatam barco quintaxtaknin chux 
tachi chun ju xacmaktasqꞌuiniyauch.

Chaꞌalh ju Pablo ju 
lakꞌachakꞌan Roma

11
 Acsni tapasalh lakatꞌutu 

malhquiyuꞌ ictaju laca alakatam 

barco ju ixmintacha Alejandría. 
Vachuꞌ va isꞌastacnanta ju anch 
lacalhicꞌasnin junta xacvilau. 
Istsꞌokꞌulanicanta laꞌisꞌaktsulh 
ju barco lakatꞌui isꞌaktsulh 
isdiosꞌan. Ju pumatam Cástor 
ixjuncan chai ju pumatam Pólux 
ixjuncan. 12

 Pus ictaxtuch chai 
icchaꞌauch lakꞌachakꞌan Siracusa. 
Chai ju anch ictolhchau lakatꞌutu 
avilhchan. 13

 Chai ictajuchokoch 
lacabarco. Ictaxtuch ju anch chai 
xacquilhtuꞌantauch ju lacxcan 
tus icchaꞌauch ju lakꞌachakꞌan 
Regio. Acsni tuncunchokolh lalh 
ju un ju minachalh ju lhisur. Pus 
ictaxtuchokoch chai ixlhilakatꞌui 
avilhchan icpuchaꞌauch ju 
lakꞌachakꞌan Puteoli. Chai 
anchach ju ictacutchauch ju 
lacabarco chai astan va lacatꞌun 
ju icpuꞌau. 14

 Ju anch iclhitajuchau 
ju quilhiꞌalakꞌavin laꞌixmacni 
Jesús. Chai ju yuꞌunch kꞌasi 
quintajuninch ni acꞌalactꞌatolhchau 
tachi tam semana. Chai ictolhchau. 
Astan ictaxtuchokopalau chai 
icchꞌapachokopalau ju xati Roma. 
15

 Pus ju quilhiꞌalakꞌavinꞌan 
laꞌixmacni Jesús ju ixtavilanancha 
lakꞌachakꞌan Roma takꞌasmatlh 
ni icmintauch ju lacati. Pus ju 
aliꞌin quintaquipakxtokchin tus ju 
lakꞌachakꞌan junta Tres Tabernas 
ixjuncan. Ju aliꞌin palai makat 
quintaquipakxtokchin. Pus ju 
Pablo acsni alaktsꞌilh ju yuꞌunch 
lana xtaknilh lakꞌailaktsꞌiuch ju 
Dios chai na kꞌachalh. 16

 Pus acsni 
icchaꞌauch ju Roma ju xacapitán 
amakꞌaxtaklh ju tachꞌinin. 
Axtaknilh ju xaꞌucxtin ixtaropajni 
ju kꞌai ucxtin. Para ju Pablo yau 

junicalh ni va isꞌakstu catanu 
lacachakaꞌ ju ismatsꞌisqꞌuinlh. 
Va pumatam taropa tꞌaꞌalh ni 
calhistaclh.

Ju Pablo ajuni ju amachakꞌan 
Roma ixchivinti Dios

17
 Chai acsni tapasalh lakatꞌutu 

avilhchan pus ju Pablo alactꞌasanilh 
ju xalackꞌajin istꞌaꞌisraelitanin. Chai 
acsni tatakꞌaixtoklh chani alacjuni:
―Ju quitꞌin ji quintꞌalapanacni 

jantu tuꞌuꞌ iclanavinitau talakꞌalhin 
ju uxijnan ju quintꞌaꞌisraelitanin 
untꞌatꞌit. Nin yuchi ni acsamakꞌalh 
tachi ju quintamalanitan ju 
makꞌaniya quilacpaꞌitniꞌan. Para 
mas jantu tuꞌuꞌ icnavita para tachꞌin 
xacnavicantacha ju lakꞌachakꞌan 
Jerusalén chai xacmakꞌaxtaknicanta 
laꞌixmacaꞌan ju romanonin. 18

 Pus ju 
yuꞌunch acsni quintamakꞌosaspitlh 
xaquintamacomputunch 
ni jantu tuꞌuꞌ talakꞌalhin 
ju xaquintalhitajuni ju lai 
aclhimapalalh ju quiꞌaninti. 19

 Para 
ju quintꞌaꞌisraelitaninꞌan jantu 
ixtalakꞌaꞌi ni acmacajuncalh. Pus 
tapꞌastu icsqꞌuinlh ni yuchi ju César 
ju aquilakꞌoxinilh ju quilhamakꞌan 
para jantu va icꞌamucꞌaniputun tuꞌuꞌ 
talakꞌalhin ju quintꞌaꞌamachakꞌan. 
20

 Pus yuchi iclhilatꞌasaniyau 
ni xaclalaktsꞌimputunau chai 
xaclatꞌachivimputunau. Va 
xaclajumputunau ni tachꞌin 
icnavicanta lacacadena va 
ixlacaꞌatalh ni iclhilacaꞌanta ju 
yuchi ju xaquintajuntan ju Dios 
ni aquintamalakachanitachan ju 
quijnanꞌan ju israelitanin juntau ni 
aquintamakꞌalhtaxtuyan.

21
 Chai ju lapanacni tajunich:

―Pus ju quijnan jantu 
icꞌamaklhtayanantauch tuꞌuꞌ alhiqui 
ju milacata ju tuꞌuch caminchalh 
ju Judea. Chai jantu xamatiꞌ ju 
quiꞌalakꞌavin ju laich camilh xtaknaꞌ 
tuꞌuꞌ chivinti ni lai catanaulh tuꞌuꞌ 
macxcai ju milacata ju uxintꞌi. 22

 Para 
iccꞌatsayauch ni ixlhilacaputsꞌun 
ju lacamunutpaꞌ va tatꞌalaxcaji ju 
talacaꞌi tachi ju lacꞌaꞌich ju uxintꞌi. 
Pus yuchi iclhilakꞌasmatniputunauch 
tuchꞌi lacꞌaꞌich ju uxintꞌi.

23
 Pus talhcaꞌulanilh lakatam 

avilhchan chai ju acsnich na lhu 
talakmilh ju Pablo junta ixtanun. 
Chai vatsꞌisin tus tokꞌoxai ju yuchi 
ixꞌalacjuni ixlacata ju Dios ni 
lhinomputun laꞌisꞌatsucuntiꞌan ju 
lapanacni. Ixꞌamavasalani tuchi 
ixnajun ju Moisés laꞌixlhamapꞌaksin. 
Chai ixꞌamavasalani ju tuchi 
ixtanajun ju makꞌaniya lapanacni 
ju ixtanajun ixchivinti Dios. Va 
ixꞌalacmalacaꞌiniputun ni Jesús 
vasalh yuchi ju anuch ju ixnoncan 
camalakachatachilh ju Dios. 24

 Pus 
ju aliꞌinch talacaꞌilh tuchi ixꞌajuni ju 
Pablo. Para ju aliꞌin jantu talacaꞌilh. 
25

 Chai acsni jantu lai va lakatam 
ixtanavi ixꞌatalacpastꞌacꞌatꞌan pus 
va ixtataxtuputun ju yuꞌunch ju 
jantu kꞌox ixtalhiulai ixchivinti ju 
Pablo. Para ju Pablo chani ajuni:
―Ju Spiritu Santu xtaknilh ju 

chivinti ju ixnajun ju makꞌaniya 
lapanac ju Isaías ixjuncan. Ju yuchi 
ixnajun ixchivinti Dios. Chai vas ju 
ajuni ju makꞌaniya quilacpaꞌitniꞌan.
 26 Ju Isaías junicalh ni calakꞌalh 

ju anuꞌ lapanacni chai 
caꞌalacjunach ni ma slivasalh 
catakꞌasmatꞌaꞌ para ma jantu 
catitamachakxayaꞌ.

Ma slivasalh catalaktsꞌinaꞌ 
tuꞌuꞌ para ma jantu tavanan 
catanavini cuenta ju tuchi 
talaktsꞌinta.

 27 Ma na pꞌas tanavita ju 
ixꞌalhunutꞌan ni jantu 
tamachakxaputun.

Ma jantu takꞌasmatputun ni 
jantu tanaviputun.

Ma jantu talaktsꞌimputun tuꞌuꞌ 
ni jantu talacaꞌiputun ju tuchi 
catalaktsꞌilh.

Ma jantu tamacomputun ju 
macxcai isꞌatsucuntiꞌan ni 
laich caꞌamacꞌacxanilh ju Dios 
ixtalakꞌalhinꞌan.

Ma chunch ju naulh ju Dios.
28

 Pus ju chavai acꞌatsꞌatꞌit ni chavai 
chai atipuꞌanta acꞌajunau ju jantu 
quintꞌaꞌisraelitaninꞌan ta yu laich 

caꞌamakꞌalhtaxtuyaꞌ ju Dios ni 
jantu catitaꞌalh ju lacajipi. Chai ju 
yuꞌunch catalacaꞌiyaꞌ.

29
 Pus acsni naulh junima 

chivinti ju Pablo pus ju 
istꞌaꞌisraelitanin tataxtulh chai na 
lhu chivinti ixtalaclajuni ju sia 
ixlhiꞌakstuꞌan.

30
 Pus ju Pablo tolhcha ju 

lakꞌachakꞌan Roma lakatꞌui cꞌata 
lacachakaꞌ ju ismatsꞌisquinta. 
Chai kꞌox alactꞌachivinilh 
tachi chun ju ixtalakminch ju 
anch. 31

 Va lhikꞌach ixꞌajuni ju 
lapanacni ni lhinomputun ju 
Dios laꞌisꞌatsucuntiꞌan. Chai 
ixꞌajuni ixlacata ju kꞌai ixꞌucxtin 
ju Jesucristo juncan. Chai jantu 
xamatiꞌ xajuni ni jantu chunch 
catilalh. 

Ju Pablo amacꞌami ju 
amachakꞌan Roma

1  Ju quitꞌin icPablo. Ixlapanac 
icjunita ju Jesucristo. Yuchach 

ju quisacxtulh ni ixtamalakachan 
acva. Chai Dios ju quilhcalh ni 
acnonach ixchivinti junta najun 
tichi chavaich ju Jesús.

2
 Aktsꞌiya makꞌanchich ixnajunta 

ju Dios ni caꞌalinaꞌ ju chunch 
chivinti. Chai ju makꞌaniya 
ixlapanacni Dios vachuꞌ ixtanajun 
tichi chavaich ju Jesús acsni 
amaꞌatsꞌoknuni ju Dios ju 
ixchivinti. 3 Pus ju anuꞌ atsꞌoknut 
ixnajun ixlacata ju quiꞌucxtinꞌan 
Jesucristo. Istsꞌalh Dios. Ju 
yuchi quitsucuchilh tachi tam 
lapanac ju ani lacamunutpaꞌ. Chai 
mas na makꞌanch istsucuta ju 
David acsni tavanan tsuculh ju 
Jesucristo para ju yuchi makꞌaniya 
ixpapanti ixjunita ju David. 4 Para 
vachuꞌ istsꞌalh Dios junita. Chai 
na salaka ju istacꞌatsan. Chai ju 
putasulh ni vasalh chunch junita 
yuchi ni lacakꞌai tachaput ju 
taꞌacxtuchokolh junta ixꞌacnui. 
5

 Pus yuchi ju Jesús ju quinavinilh 
lamapainin ni quimakꞌalhtaxtulh 

chai quimalakachalh ni acꞌajunilh 
ju lapanacni ju jantu israelitanin 
ixlacata ju Jesús. Ju chunch 
ixlhilacaputsꞌun ju lacamunutpaꞌ 
caꞌalinaꞌ ju jantu israelitanin ju 
catalhilacaꞌanach ju Jesús chai 
catalacaꞌiyach ju ixchivinti. 6 Pus ju 
uxijnan ju vilhchitꞌit ju lakꞌachakꞌan 
Roma vachuꞌ makyuꞌunch untꞌatꞌit. 
Vachuꞌ lhisacxtꞌucꞌantꞌatꞌit ni 
ixlapanacnich Jesucristo aꞌunaꞌitꞌit.

7
 Pus iclamacꞌamiyau tachi 

chun ju uxijnan ju vilhchitꞌit ju 
lakꞌachakꞌan Roma ju tamapainiyan 
ju Dios chai ju lhisacxtꞌucꞌantꞌatꞌit 
ni ixlapanacni Dios aꞌunaꞌitꞌit. Va 
iclacasqꞌuin ni catanaviniyanch 
lamapainin ju quimpaiꞌan Dios chai 
ju quiꞌucxtinꞌan Jesucristo. Chai 
cataꞌaktaijuyanch ni jantu calacꞌalh 
ju miꞌalhunutꞌan.

Ju Pablo ixꞌamputunacha 
ju lakꞌachakꞌan Roma

8
 Pꞌulhnan iclajumputunau 

ni icxtakni lakꞌailaktsꞌiuch 
ju quiDiosꞌan ju milacataꞌan 
minchuxꞌan. Para yuchi ju 
Cristo ju tucan juni ju Dios 
ju tuchi xacjumputun. Pus 
icxtakni lakꞌailaktsꞌiuch ju Dios 

ni cꞌatsakꞌocanch vanta anchach 
cava ni lhilacꞌapꞌintꞌatꞌitch ju 
Jesús. 9 Ju quitꞌin icchꞌalhcatnani 
ju Dios ixlhichux quiꞌalhunut acsni 
icꞌajuni ju lapanacni ixlacata ju 
istsꞌalh ju Jesucristo juncan. Chai 
ju yuchi kꞌoxich cꞌatsai ni jantu 
tavanan ju jantu aclapastacvi ju 
uxijnan acsni ictꞌachivininch ju 
Dios. 10

 Ictapainini ju Dios tsꞌa 
ma kꞌoxich calhiula ju yuchi ni 
aclaꞌanchau laktsꞌinin ju chavai. 
Na makꞌanchich ju icpastacta ni 
aclalakꞌantachauch. 11

 Va laich soko 
acꞌancha junta vilhchitꞌit ni laich 
aclajunau ju tuchi quimasunita 
ju Spiritu Santu. Ju chunch laich 
palai alhilacꞌapꞌinaꞌitꞌit ju Jesús. 
12

 Pus acsni icnajun ju chunch 
va iclajumputunau ni aktsꞌiya 
calaꞌaktaijuyau. Pus ju uxijnan palai 
alhilacꞌapꞌinaꞌitꞌit ju Jesús acsni 
alaktsꞌinaꞌitꞌit ni iclhilacaꞌanch ju 
Jesucristo ixlhichux ju quiꞌalhunut. 
Chai ju quitꞌin vachuꞌ palai 
aclhilacaꞌanaꞌ ju Jesús acsni 
aclaktsꞌinach ni lhilacꞌapꞌinatꞌit ju 
Jesucristo ixlhichux miꞌalhunutꞌan 
vachuꞌ.

13
 Pus iclacasqꞌuin ji quiꞌalakꞌavin 

ni acꞌatsꞌatꞌit ni na paklhu ju 
xaclalakꞌamputunachau ju 
uxijnan. Para tus chavai jantucaꞌ 
lai iclalakꞌantachau. Pus va 
icꞌamputunacha junta vilhchitꞌit 
ni lai acꞌamalacaꞌini ixchivinti 
Dios ju aliꞌin mintꞌaꞌamachakꞌan. 
Ju yuꞌunch vachuꞌ catalacaꞌiyaꞌ 
ixchivinti Dios tachi ju talacaꞌita ju 
aliꞌin ju vachuꞌ jantu israelitanin 
tajunita. 14

 Aktsꞌiya tasqꞌuini 
ni acꞌajunilh ixchivinti Dios ju 
amachakꞌan lackꞌai lakꞌachakꞌanixni 

chaich ju amachakꞌan lactꞌicstꞌi 
lakꞌachakꞌanixni. Acꞌajunilh 
ixchivinti Dios ju atalanininch 
chai ju jantu atalaninin. 15

 Pus 
yuchi ixlhichux quiꞌalhunut 
iclhiꞌamputunacha ni laich 
acꞌajunilh ju mintꞌaꞌamachakꞌan 
tichi chavaich ju Jesús.

Acsni xamatiꞌ lacaꞌini ju 
ixchivinti Dios pus ju Dios 
malacasuni ju ixtachaput

16
 Ju quitꞌin jantu ictꞌamaxanan 

ju chivinti junta najun tichi 
chavaich ju Jesús. Pus va tichi 
chavaich ju lacaꞌini ju ixchivinti 
Dios pus ju Dios malacasuni ju 
ixtachaput acsni makꞌalhtaxtui 
ni jantu catiꞌalh ju lacajipi. Pus ju 
tucan amakꞌalhtaxtuputun ju Dios 
quijnanꞌan ju israelitanin juntau. 
Para vachuꞌ amakꞌalhtaxtuputun 
ju jantu israelitanin. 17

 Pus 
laꞌixchivinti Dios najun tichi 
chavaich ju Jesús. Chai anchach ju 
machakxacan ni salaka alaktsꞌin 
ixꞌalhunutꞌan ju lapanacni ju Dios 
va acsni ixlhichux ixꞌalhunutꞌan 
ju talhilacaꞌanta ju Jesús. Tachi 
ju tsꞌokcanta junta chani najun: 

“Ju Dios ma najun ni ma yuchi 
ju caꞌalinaꞌ ju isꞌatsucunti ju 
conkꞌalhiyanta lactꞌiyan ju 
lhilacaꞌanta ju Jesús chai ixlhiyuchi 
salaka laktsꞌin ixꞌalhunut ju Dios”. 
Ma chunch ju najun ju Dios.

Tachi chun ju lapanacni si 
alactuꞌunin tajunita

18
 Pus ju Dios vilhcha 

talaclhman para cꞌatsayau ni 
caꞌamamakꞌalhkꞌajniyaꞌ tachi 
chun ju jantuch tuꞌuꞌ talhiulai 

ju Dios chai tachi chun ju na 
taꞌalactuꞌunun chai va ixlacata 
ixꞌalactuꞌuntiꞌan tasastꞌucꞌa ju 
aliꞌin ju tamispaputun ju ixchivinti 
Dios. Chai ju yuchi stavasalanti. 
19

 Pus caꞌamamakꞌalhkꞌajnicanaꞌ 
ni chunch talai mas lana vas 
amalacasunicanta ju lapanacni 
ju tuchi laich mispacan ixlacata 
ju Dios. Vas amalacasunicanta ni 
isꞌakstu ju Dios ju amalacasunilh. 
20

 Tus laꞌixputaiꞌulacan ju 
lacamunutpaꞌ cꞌatsacan ta yu junita 
ju Dios mas jantu lai laktsꞌincan. 
Pucꞌatsacan ta yu junita ju Dios ju 
tuchi navita. Tasui ju ixtachaput 
ni jonkꞌalhitach. Chai tasuich 
ju ixlhiDios. Pus ixlhiyuchi ju 
lapanacni jantu lai tanajun ni 
jantu tamispai ta yu junita ju Dios. 
21

 Para mas tacꞌatsai ni chunch 
junita ju Dios para ixlaquilhtu jantu 
tavanan tajuni ni yuchi ju xakꞌai. 
Nin catajunilh lakꞌailaktsꞌiuch. 
Alai va yuchi ju talhipastꞌacꞌa ju 
taxtokni ju jantu lhitapalai. Chai 
ni na va pꞌas ju ixꞌalhunutꞌan pus 
jantu lai tamachakxai ju ixtaxtokni 
Dios. 22

 Ju yuꞌunch tanajunch ni 
na taꞌamispanan. Para alai va 
tontojni talhixajtacha. 23

 Jantu 
tanajun ni yuchi ju xakꞌai ju Dios 
ju jantu lai ni. Alai va isꞌakstuꞌan 
taxapalaxtuchokoi ju isdiosꞌan tachi 
ju va tam ixtꞌalapanacꞌan ju lai 
ni. Chai tachi ju tuꞌuꞌ tsꞌokꞌo. Chai 
tachi ju tuꞌuꞌ atapacxat. Chai tachi 
ju tuꞌuꞌ lu.

24
 Chai ni chunch ju tanavi ju 

lapanacni pus yuchi alhimaconilh 
ju Dios ni catanavilhch ju macxcai. 
Catanavi va tuchi macxcai ju 
catapastꞌacꞌaꞌ laꞌixꞌalhunutꞌan. 

Pus yuchi na kꞌai talakꞌalhin 
talalhinavinich laꞌixlacatunaꞌan 
isꞌakstuꞌan ju lapanacni. 25

 Ju 
yuꞌunch lana tamacajun ju 
istavasalanti Dios. Talacaꞌi ju 
taꞌaklhtamat. Pus ju tucan Dios 
yuchi ju anavikꞌo tachi chun ju 
taxtokni. Para jantiyuꞌ ju talakꞌayai. 
Alai va yuchach ju talakꞌayai chai 
tachꞌalhcatnani ju taxtokni ju 
navita ju Dios. Para ju stavasalanti 
tasqꞌuini ni Dios ju cajunicalh ni 
yuchi ju xakꞌai tus va tavananch. 
Chai iclacasqꞌuin ni vasalh 
chunchach canavicalh.

26
 Pus ju lapanacni ni jantu 

talakꞌayai ju tucan Dios pus yuchi 
alhimaconilh ju Dios ni catanavi 
ju macxcai laꞌisꞌatsucuntiꞌan. Mas 
yuꞌunch ju chakolun na macxcai 
tanavi. Ju aliꞌin tamapaxai ju 
isꞌatsucuntiꞌan. Jantu tatꞌatsucui 
ju tam jokꞌat. Va laꞌixlhiꞌakstuꞌan 
talalactuꞌuchokoi. 27

 Chai vana 
va chunch talai ju aliꞌin jokꞌatni. 
Jantu tatꞌatsucuputun ju tam 
atsiꞌ. Va ixtꞌajokꞌat ju tꞌalalactuꞌui 
chai lana jantu tamaxanan. Chai 
laꞌixlacatunaꞌan isꞌakstuchꞌan 
tamakꞌalhkꞌajnanchokoi. Pus 
lhijunch ni tamakꞌalhkꞌajnan ni na 
kꞌai alactuꞌunti ju tanavi.

28
 Pus ju anuch lapanacni lana 

jantu tuꞌuꞌ talhiulai ju Dios. Pus 
yuchi alaclhimaconilh ju Dios ni 
catapastaclich ju taxtokni ju jantu 
kꞌox chai vachuꞌ laich catanavi ju 
taxtokni ju jantu lhijun ni catanavi. 
29

 Na ixtalhavatach laꞌixꞌalhunutꞌan 
ju jantu soknicꞌa atsucunti. Va 
tatꞌatꞌajun va tichi chavaich. 
Chai na taꞌalhacchaꞌananch. 
Chai na kꞌai tajunita. Na 

taꞌalhaxcayanan. Na taꞌamakninin. 
Na alin ju ixlaklakꞌaitiꞌan. Chai na 
taꞌaꞌokxchokꞌonun. Chai lana va 
si tam talhimachakxai ju tuꞌu. Na 
tapuquilhchivinin. 30

 Na macxcai 
talhichivinin ixtꞌalapanacꞌan. 
Taxcaji ju Dios. Jantu tuꞌuꞌ 
talhiulai ju ixtꞌalapanacꞌan. Na 
talhitakꞌayai ju tuꞌuꞌ. Tanajun ni 
va yuꞌunch ju na taꞌacꞌatsananta. 
Tanavi ju sastꞌi alactuꞌunti. Chai 
jantu taquiclacaꞌi ju ixlacpaiꞌan. 
31

 Jantu taꞌacꞌatsananta. Jantu lai 
tamuctaxtui ju laꞌixchivintiꞌan. 
Jantu lai taꞌamapaininin tachi ju 
lhilapanac. Jantu lai taꞌaꞌaktaijunun 
lacaꞌamapaininti. 32

 Ju anuꞌ 
lapanacni kꞌoxich tacꞌatsai 
ixlhamapꞌaksin ju Dios junta 
najun ni lhijunch ni cataꞌalh junta 
jonkꞌalhita ixmakꞌalhkꞌajnatꞌan 
tachi chun ju tanavi ju ani taxtokni. 
Para mas tamispaich tuchi 
najunta ju Dios para ixlaquilhtu 
tatailhiꞌanta ju ixꞌalactuꞌuntiꞌan. 
Chai na takꞌachan acsni vachuꞌ 
chunch taꞌalactuꞌunun ju aliꞌin.

Ju Dios sok mucꞌai ju talakꞌalhin

2  Pus ju uxijnan ji lapanacni ju 
amucꞌaniyatꞌit ixtalakꞌalhinꞌan 

ju mintꞌalapanacꞌan jantu tuꞌuꞌ lai 
atꞌinaꞌuntꞌit mas va tichi chavaich 
untꞌatꞌit. Ju Dios catamucꞌaniyan 
ju mintalakꞌalhinꞌan vachuꞌ. Pus ni 
laich amucꞌaniyatꞌit ixtalakꞌalhinꞌan 
ju mintꞌalapanacꞌan pus lana 
tasui ni catamucꞌaniyan ju Dios ju 
mintalakꞌalhinꞌan vachuꞌ ni vana 
va chun ju malacꞌasupꞌalatꞌit ju 
lamiꞌatsucuntiꞌan tachi ju junitach 
ju akꞌantam. 2 Para cꞌatsayau ju 
ani. Ju Dios sok caꞌalacmucꞌaniyaꞌ 

ixtalakꞌalhinꞌan ju lapanacni ju 
chunch taꞌalactuꞌunun tachi ju 
iclajuntau. 3 Chai ju uxijnan ji 
lapanacni ni lai mucꞌaniyatꞌit 
ixꞌalactuꞌunti ju akꞌantam para 
ni vana va chun navipꞌalatꞌit 
ju uxijnan ja va nonatꞌit ni lai 
catajunin ju Dios ni matiꞌ ju 
mintalakꞌalhinꞌan. 4 Tachi ju 
va jantu tuꞌuꞌ lhiulayatꞌit ju 
uxijnan ni na taꞌaktaijuputunan 
lacaꞌamapaininti ju Dios. Tachi 
ju va jantu tuꞌuꞌ lhiulayatꞌit ni 
tachꞌixnikꞌotan ju Dios mas na 
alactꞌuꞌununatꞌit. Tachi ju va jantu 
tuꞌuꞌ lhiulayatꞌit ni va jantu lana 
tamamakꞌalhkꞌajniyan ju Dios. 
Tachi ju va jantuch cꞌatsꞌayatꞌit 
ni yuchi talhiꞌaktaijuputunan 
lacaꞌamapaininti ju Dios 
ni tsꞌa ma amacꞌaꞌuntꞌit ju 
miꞌalactuꞌuntiꞌan. 5 Para ju uxijnan 
na va pꞌasnich ju miꞌalhunutꞌan 
chai lana jantu macꞌompꞌutꞌunatꞌit 
ju miꞌalactuꞌuntiꞌan. Chai 
ni chunch ju layatꞌit pus 
miꞌakstuꞌan lalhavachꞌokꞌoyatꞌit 
ju mimakꞌalhkꞌajnatꞌan ju anuꞌ 
avilhchan acsni camalacasuyach ju 
ixtalhkꞌamti ju Dios. Chai acsnich 
ju catasuyach ni sok navi ju Dios 
acsni ulani ixtalakꞌalhin xamatiꞌ. 
6

 Pus ju acsnich ju Dios caxtakniyaꞌ 
ju pumatam pumatam tachi ju 
lhijunch ixlacata ju tuchi navita. 
7

 Ju aliꞌin lapanacni va tachi tanavi 
ju kꞌox ni tapuxcajui ta yu laich 
capunaulh ju Dios ni xalackꞌajin 
tajunita laꞌixmacni yuchi chai 
ta yu laich kꞌox calhiulacanaꞌ 
laꞌixmacni yuchi. Chai tapuxcajui 
ju atsucunti ju jonkꞌalhita lactꞌiyan. 
Pus ju yuꞌunch caꞌaxtaknicanaꞌ 

ROMA 1 ,  2



375

isꞌatsucuntiꞌan ju conkꞌalhiyanta 
ju lactꞌiyan. 8 Para ju aliꞌin 
lapanacni va yuchi ni talaclasai 
chai jantu lana talacaꞌiputun ju 
stavasalanti. Va yuchi ju talacaꞌich 
ju jantu soknicꞌa. Pus ju Dios 
caꞌamalacasuniyach ju ixtalhkꞌamti 
ju yuꞌunch. Chai caꞌaxtakniyach 
ju kꞌai ixmakꞌalhkꞌajnatꞌan. 9 Tachi 
chun ju lapanacni ju tanavich 
ju jantu kꞌox pus slivasalh 
catamakꞌalhkꞌajnanaꞌ chai 
cataꞌamakꞌanininaꞌ. Pus ju tucan 
chunch caꞌaꞌulhtucanaꞌ yuꞌunch 
ju aliꞌin sia lhiquijnanꞌan ju 
israelitanin juntau. Para vachuꞌ ju 
yuꞌunch ju jantu israelitanin. 10

 Para 
va tichi chavaich ju canaviyaꞌ ju 
kꞌox pus ju Dios calaktsꞌinaꞌ tachi 
ju tam xakꞌai chai kꞌox calhiulayaꞌ 
chai jantu calacꞌalh ixꞌalhunut. Pus 
ju tucan chunch caꞌaꞌulhtucanaꞌ 
yuꞌunch ju aliꞌin sia lhiquijnanꞌan 
ju israelitanin juntau. Para vachuꞌ 
ju yuꞌunch ju jantu israelitanin 
tajunita.

11
 Ju Dios chunch ju canaviyaꞌ 

ni vaklhtam chun ju alaktsꞌin 
ju lapanacni. 12

 Ju makꞌaniya 
ixlapanac Dios ju Moisés ixjuncan 
atsꞌoknulh ixlhamapꞌaksin ju Dios. 
Pus tachi chun ju lapanacni ju 
jantu tamispai ju anuꞌ lhamapꞌaksin 
chai taꞌalactuꞌunun aktsꞌiya 
caꞌamamakꞌalhkꞌajnikꞌalhicanaꞌ. 
Va yuchi ni jantiyuꞌ 
caꞌalhimamakꞌalhkꞌajnicanaꞌ ni 
jantu tanavita tachi ju najun 
lacalhamapꞌaksin. Alai yuchi 
caꞌalhimamakꞌalhkꞌajnicanaꞌ ni va 
taꞌalactuꞌununta. Para tachi chun 
ju tamispai ju anuꞌ lhamapꞌaksin 
para ixlaquilhtu taꞌalactuꞌunun 

pus camucꞌanicanaꞌ ixtatsꞌinqꞌuit 
ju anuꞌ lhamapꞌaksin. 13

 Ju Dios 
najun ni jantu salaka ixꞌalhunutꞌan 
ju lapanacni ju va takꞌasmatꞌa 
ju lhamapꞌaksin ju atsꞌoknulh 
ju Moisés. Ju Dios najun ni va 
yuꞌunch ju salaka ixꞌalhunutꞌan 
ju catamuctaxtuyach tachi ju 
najun lacalhamapꞌaksin. 14

 Ju 
lapanacni ju jantu israelitanin 
tajunita jantu tamispai tuchi najun 
laꞌixlhamapꞌaksin Dios ju atsꞌoknulh 
ju Moisés. Para mas jantu tamispai 
tuchi najun ju anuꞌ lhamapꞌaksin 
para aktamixnin isꞌakstuꞌan tanavi 
tachi ju najun laꞌixlhamapꞌaksin 
Dios. Chai ni chunch ju talai pus 
tasui ni alin ju ixlhamapꞌaksinꞌan 
laꞌixꞌalhunutꞌan mas jantu tamispai 
ju lhamapꞌaksin ju atsꞌoknulh ju 
Moisés. 15

 Chai ju laꞌisꞌatsucuntiꞌan 
lana tasui ni tsꞌoknicanta ju 
lhamapꞌaksin laꞌixꞌalhunutꞌan. Pus 
laꞌixꞌatalacpastꞌacꞌatꞌan putasui ni 
vasalh alin ju ixlhamapꞌaksinꞌan 
ni isꞌakstuꞌan tacꞌatsai u kꞌox ju 
tanavi u jantu. 16

 Chai tacꞌatsai u 
kꞌox calhiulayaꞌ ju Dios u jantu 
ju anuꞌ avilhchan acsni ucxtin 
cajunaꞌ ju Jesucristo. Chai ju Jesús 
caꞌulaniyaꞌ ixtalakꞌalhinꞌan tachi 
chun ju lapanacni ixlacata tuchi sek 
tanavita chai sek tapastacta. Pus 
chunchach caꞌulhtucanaꞌ tachi chun 
ju lapanacni ju jantu talhilacaꞌanta 
ju Jesucristo. Chai chunch ju 
icꞌajuni ju lapanacni.

Ju Moisés atsꞌokꞌulanilh 
ixlhamapꞌaksin Dios ju israelitanin
17

 Pus ju uxijnan vachuꞌ 
lhitꞌapꞌakꞌaꞌuyatꞌit ni israelitanin 
untꞌatꞌit ni Dios makꞌanch 

asacxtulh ju quilacpaiꞌan. Chai 
nonatꞌit ni atꞌakꞌalhtꞌaxtꞌuyaꞌitꞌit 
ni pꞌacxantꞌatꞌit ju ixlhamapꞌaksin 
Dios ju atsꞌoknulh ju Moisés. Chai 
na lhitꞌakꞌayayatꞌit ni nonatꞌit ni 
mispꞌayatꞌit ju Dios. 18

 Chai nonatꞌit 
ni mispꞌayatꞌit ixkꞌachat ju Dios. 
Chai nonatꞌit ni lai sacxtꞌuyatꞌit ju 
kꞌox ni va tachi malanicꞌantꞌatꞌit 
laꞌixlhamapꞌaksin Dios. 19

 Chai 
nonatꞌit ni uxijnan ju palai 
mispꞌayatꞌit ju ixtaxtokni Dios. Chai 
ixlhiyuchi laich apꞌulhniyaꞌitꞌit ju 
tachi va alakꞌachꞌixnin tajunita 
laꞌistacꞌatsanꞌan. Chai nonatꞌit 
ni laich amalacpꞌucꞌuꞌuyaꞌitꞌit ju 
tatꞌajun tachi ju va lacaꞌatatsꞌisni 
ni jantucaꞌ tamispai ixti ju Dios. 
20

 Chai nonatꞌit ni xaꞌamalaninin 
untꞌatꞌit ju jantucaꞌ tuꞌuꞌ tamispai 
ixtaxtokni Dios. Chai nonatꞌit ni 
ixꞌamamakaꞌunin untꞌatꞌit ju va 
tatꞌajuncaꞌ laninin ixtaxtokni Dios. 
Chai nonatꞌit ni lai chun naviyatꞌit 
ni lacalhamapꞌaksin ju tsꞌokta ju 
Moisés ju lhitꞌaꞌutꞌatꞌit ju soknicꞌa 
atalaninti chai ju stavasalanti. 
21

 Pus ju uxijnan ni malaniyatꞌit 
ju apumatam tachi ju va jantu 
machꞌakxayatꞌit tuchꞌi nonatꞌit. Ju 
uxijnan alhamapꞌaksininatꞌit ni 
jantu kꞌox ni akꞌalhaunancanch. 
Para ja jantu vachuꞌ taꞌakꞌalhaunan 
ju aliꞌin lamilhiꞌuxijnanꞌan. 22

 Ju 
uxijnan lhamapꞌaksininatꞌit ni 
jantu lai tꞌatsucucan ju jantu 
quiꞌamachakaꞌ u jantu quimpapa. 
Para ja jantu vachuꞌ chunch talai ju 
aliꞌin ju lamilhiꞌuxijnan. Ju uxijnan 
lhamapꞌaksininatꞌit ni jantu kꞌox 
lhiulayatꞌit ju tuꞌuꞌ santo. Para ju 
aliꞌin lamilhiꞌuxijnanꞌan ca jantu 
vasalh ni jantu kꞌox talhiulai 

ni laich taꞌan ju lacpujitat junta 
ya ju anuꞌ santo ju tanajun ni 
jantu kꞌox talhiulai. Taꞌan ni va 
takꞌalhauputun ju tumin ju anch. 
23

 Ju uxijnan na lhitꞌakꞌayayatꞌit 
ni pꞌacxantꞌatꞌit ju ixlhamapꞌaksin 
Dios. Para ni jantu muctꞌaxtꞌuyatꞌit 
tachi ju najun ju anch pus yuchi 
macxcai talhilhichivinin ju 
lapanacni ixtaxtokni Dios. 24

 Tachi 
ju tsꞌokcanta laꞌixchivinti Dios junta 
chani najun: “Ju aliꞌin ju jantu 
israelitanin tajunita ma va macxcai 
talhichivinin ju Dios ma va ixlacata 
ni jantu muctꞌaxtꞌuyatꞌit ju uxijnan 
tachi ju najun lacalhamapꞌaksin. Ju 
uxijnan ma chunch ju layatꞌit mas 
israelitanin untꞌatꞌit”. Chunch najun 
laꞌixchivinti Dios.

25
 Ju makꞌanch ju Dios ajunilh ju 

makꞌaniya quintꞌaꞌisraelitaninꞌan 
ni catachꞌucꞌunilh ju ixꞌaxtꞌakꞌa 
tachi chun ju tsꞌalan ju catatsuculh. 
Ju chunch va ixpumispacanch 
va ni ixlapanacni Dios tajunita. 
Chai slivasalh ni lhitapalai 
ni chꞌucꞌucꞌantꞌatꞌitch ni 
quintꞌaꞌisraelitanin untꞌatꞌit. Para 
va acsnich ju lhitapalai acsni 
muctꞌaxtꞌuyatꞌit tachi ju najun 
laꞌixlhamapꞌaksin Dios. Para ni 
lakꞌalhiyatꞌit ju ixlhamapꞌaksin 
Dios pus jantu lhitapalai mas 
chꞌucꞌucꞌantꞌatꞌit. 26

 Chai ju tam 
lapanac mas jantu chꞌucꞌucanta 
para ni camuctaxtulh tachi ju 
najun laꞌixlhamapꞌaksin Dios pus 
va ixtꞌachunch laktsꞌin ju Dios tachi 
ju va chꞌucꞌucanta ni muctaxtuich. 
27

 Pus ju jantu chꞌucꞌucanta 
laꞌixlacatuna para ni muctaxtui tachi 
ju najun laꞌixlhamapꞌaksin Dios 
pus anchach ju apꞌuꞌulanicꞌanaꞌitꞌit 

ju mintalakꞌalhinꞌan ju uxijnan ni 
jantu muctꞌaxtꞌuyatꞌit mas alinch 
ju milhamapꞌaksinꞌan ju tsꞌokta ju 
Moisés chai mas chꞌucꞌucꞌantꞌatꞌit. 
28

 Pus ju va israelita tsucuta 
jantiyuꞌ ju lai lhilakamispacan 
ni isꞌaskꞌatꞌa Dios cava. Chai 
jantiyuꞌ ju lhitapalai laꞌixmacni 
Dios ni va cachꞌucꞌunicalh ju 
ixlacatuna tam lapanac. 29

 Para 
ju vasalh isꞌaskꞌatꞌa Dios yuchi ju 
chunchach junita laꞌixꞌalhunut. 
Chai tachi ju va achꞌucꞌunti laktsꞌin 
ju Dios. Chai yuchach ju Spiritu 
Santu ju aquintachꞌakꞌaniyan ju 
quiꞌalhunutꞌan. Jantiyuꞌ ni va 
acchꞌucꞌucalh ju quilacatuna tachi 
ju najun lacalhamapꞌaksin. Chai ju 
salaka ixꞌalhunut pus isꞌakstu Dios 
ju canonaꞌ ni na kꞌox tachi ju junita. 
Jantiyuꞌ ju tam ixtꞌalapanac ju 
canonaꞌ ni kꞌox junita u jantu.

3  Pus laich aquilasacmiuch 
ni palai kꞌox junita ju 

quiꞌatsucuntiꞌan ju israelitanin 
tsucutauch. Chai ja tuꞌuꞌ 
xtaknicantauch va ixlacata ni 
chꞌucꞌucantauch. 2 Pus aktsꞌiya. Pus 
yuꞌunch ju quintꞌaꞌisraelitanin ju 
pꞌulhnan axtaknicalh ixchivinti 
Dios. 3 Para aktsꞌiya ixꞌalin ju sia 
yuꞌunch ju jantu lai ixtalacaꞌi. 
Para mas chunch talalh ju aliꞌin 
ja laich acnaulh ni ixlhiyuchach 
jantu camuctaxtuyaꞌ ju Dios 
tuchi najuntach ju yuchi. 4 Jantu 
lai actinaulh ju chunch. Chach 
tacꞌatsa ju lapanacni ni aktsꞌiya 
muctaxtui ju ixchivinti ju Dios mas 
va taꞌaklhtamanin catalhixajcha 
tachi chun ju lapanacni. Tachi junta 
tsꞌokcanta laꞌixchivinti Dios junta 
chani najun:

Aktsꞌiya sok ju naꞌun ji Dios. 
Chai mas tamucꞌaniputunan 
ju mintalakꞌalhin ju 
lapanacni ni tanajun ni 
jantu muctꞌaxtꞌutꞌa tachi ju 
ixnaꞌuntꞌa para vasalh tasui ni 
muctꞌaxtꞌui tachi ju naꞌun.

Chunch najun laꞌixchivinti Dios ju 
tsꞌokcanta.

5
 Pus ju aliꞌin laich catanaulh ni 

ma acsnich ju palai tasui ni vasalh 
soknicꞌa ju Dios acsni jantu sok 
anau ju quijnanꞌan. Chai ju chunch 
pus ja ma sok navi ju Dios acsni 
caꞌamamakꞌalhkꞌajniyaꞌ ju lapanacni 
ixlacata ixꞌalactuꞌuntiꞌan. Chunch ju 
tachivinin ju aliꞌin lapanacni. 6 Para 
jantu lai actinaulh ni jantu sok navi 
ju Dios acsni amamakꞌalhkꞌajni ju 
lapanacni. Ni jantu cava sok navi 
tuꞌuꞌ ju Dios pus jantu lhijun ni 
camucꞌanilh ixtalakꞌalhin tam xamatiꞌ.

7
 Chai ju aliꞌin lapanacni tanajun 

ni ma acsnich ju tasui ni vas najun ju 
Dios acsni acnaulh tuꞌuꞌ taꞌaklhtamat. 
Ju chunch ma palai pulakꞌayacan ju 
Dios. Chai ni chunch cava vasalh pus 
ma jantu lai vanach aquintilhimispa 
ju Dios ni icꞌalactuꞌunuꞌ. 8 Chai 
vana lai catanaulh ni canaviuch ju 
amacxcai ni laich capuꞌalilh ju kꞌox. 
Pus ju aliꞌin lapanacni ju macxcai 
quintalhichivinan tanajun ni ma 
chunch icnonau ju quijnan. Pus ju va 
kꞌaya tanajun camamakꞌalhkꞌajnicanaꞌ 
tachi ju lhijun ni caꞌulhtucalh.

Tachi chun ju quijnanꞌan 
si alactuꞌunin juntau

9
 Para jantu lai actinaulh ni palai 

salaka junita ju quiꞌalhunutꞌan ju 
quijnanꞌan ju israelitanin juntau. 
Palai jantu ju jantu israelitanin. 

Iclamasunitauch ni sich alactuꞌunin 
juntau mas israelitanin juntau 
u jantu. 10

 Laꞌixchivinti Dios 
tsꞌokcanta ta yu junita ju 
quiꞌatsucuntiꞌan. Chani najun:

Ma matiꞌ ju lapanac ju soknicꞌa 
cava. Nin tachi pumatam.

 11 Ma jantu xamatiꞌ ju lai kꞌox 
camachakxanilh ixtaxtokni ju 
Dios.

Ma jantu xamatiꞌ ju va 
laꞌisꞌakstu lai capuxcaulh ju 
Dios.

 12 Ma tamaconkꞌo ju ixti Dios. 
Chai tachi ixchuxꞌan ma si 
takꞌalhikꞌo ju isꞌatsucuntiꞌan.

Ma jantu xamatiꞌ ju navi ju kꞌox. 
Nin tachi pumatam.

 13 Ju yuꞌunch ma va tachi na 
macxcai tachivinin.

Chai ju laꞌixquilhniꞌan ma 
tapuꞌokxchokꞌoi ju aliꞌin 
ixtꞌalapanacniꞌan.

Chai laꞌixchivintiꞌan ma 
tamaxcayani ixꞌalhunutꞌan ju 
ixtꞌalapanacniꞌan.

 14 Ma si macxcai chivinti chai 
lacatalhkꞌamti ju tachivinin.

 15 Ma va yuchi ju 
talhimakꞌancujtach ju va 
ixꞌamaknintichꞌan.

 16 Junta tatꞌajun ju yuꞌunch ma na 
talakꞌalhini ju isꞌatsucuntiꞌan 
ju aliꞌin lapanacni chai 
na tamamakꞌalhkꞌajni ju 
ixtꞌalapanacniꞌan.

 17 Ju yuꞌunch ma jantu tavanan 
lai va lhikꞌachach tatꞌatolai ju 
aliꞌin lapanacni.

 18 Nin lacatsꞌunin ma jantu 
tatalhoni ju Dios.

Chunch najun laꞌixchivinti Dios ju 
tsꞌokcanta.

19
 Pus matiꞌ xamatiꞌ ju lai canaulh 

ni jantu alactuꞌununta. Mas 
quijnanꞌan ju israelitanin juntau. 
Pus ju Dios quintaxtaknitan 
ju ixlhamapꞌaksin para jantu 
lai xamuctaxtuyau. Pus 
ixlhiyuchi quintamucꞌanitan ju 
quintalakꞌalhinꞌan ju quijnanꞌan 
chai vachuꞌ chux ju aliꞌin lapanacni 
ni jantu xamatiꞌ ju soknicꞌa 
cava ju isꞌatsucunti. 20

 Pus jantu 
lai xamatiꞌ catilhimispacalh 
ni salaka laꞌixmacni Dios va 
ixlacaꞌatalh ni canavi cava tachi 
ju najun laꞌixlhamapꞌaksin ni 
jantu xamatiꞌ lai muctaxtui. Pus 
ju laꞌixlhamapꞌaksin Dios va 
pumispacan ni alactuꞌunin juntau.

Lai takꞌalhtaxtucan acsni 
lhilacaꞌancan ju Jesús

21
 Pus ju laꞌixlhamapꞌaksin 

Dios najun ta yu apulaktsꞌinch 
ju Dios ju lapanacni ni na salaka 
ixꞌalhunutꞌan. Chai vana va chun 
ixtanajun ju makꞌaniya lapanacni 
ju ixtanajun ixchivinti Dios. 
Chai ju chavai malacasucanta 
tuchi ixtalhichivinin ju yuꞌunch. 
Malacasucanta ni jantu apulaktsꞌin 
ju Dios ju lapanacni ni salaka 
ixꞌalhunutꞌan va ixlacaꞌatalh 
ni muctaxtucan tachi ju najun 
laꞌixlhamapꞌaksin. 22

 Para ju chavai 
ju Dios alaktsꞌin ju lapanacni ni 
na salaka ju ixꞌalhunutꞌan acsni 
talhilacaꞌan ju Jesucristo. Chunch 
alaktsꞌinkꞌocan tachi chun ju 
talhilacaꞌanta ju yuchi mas va tichi 
cavalhch u quintꞌaꞌisraelita u jantu. 
Chunch navi ju Dios ni vaklhtam 
chun alaktsꞌin ju lapanacni ju yuchi. 
23

 Chux ju quijnanꞌan ju lapanacni 

juntau alactuꞌununtauch. Jantu 
xamatiꞌ ju vasalh soknicꞌa cava 
tachi ju lhcatach ju Dios. 24

 Para ju 
Dios quintanavinitan lamapainin 
ni soknicꞌa quintalaktsꞌinan acsni 
lhilacaꞌanauch ju Jesús. Chai jantu 
tuꞌuꞌ quintasqꞌuiniyan ju ixtapalh 
cava ju anuꞌ amapaininti. Salaka 
alaktsꞌincantach ju quiꞌalhunutꞌan 
va ixlacata ju Jesucristo ni yuchi ju 
quintamalakxtutan. 25

 Pus ju Dios 
yuchi lhimalakachachilh ju Jesús 
ni caꞌalhimalakxtuyaꞌ ju lapanacni 
laꞌixꞌacꞌalhni. Chai ni lhilacaꞌanauch 
ju Cristo ni taxtulh ju ixꞌacꞌalhni 
ju quilacataꞌan pus ju Dios jantu 
aquintamamakꞌalhkꞌajniyan 
ixtapalh quiꞌalactuꞌuntiꞌan ni 
mapalhkꞌotach ju Jesús. Chai ju 
chunch vachuꞌ putasui ni soknicꞌa 
navi ju Dios mas ixchꞌixkꞌojui ju 
ixꞌalactuꞌuntiꞌan ju makꞌaniya 
lapanacni. Chunch ju lalh ni 
iscꞌatsai ni astan caniyaꞌ ju Cristo 
ixlacata ixꞌalactuꞌuntiꞌan ju 
makꞌaniya lapanacni vachuꞌ. 26

 Chai 
vachuꞌ chunch ju punavita ju Dios 
ni laich camalacasuyaꞌ ni na sok ju 
navi ju yuchi ixlacata ju alactuꞌunti 
ju navican ju chavai avilhchan. 
Chai vachuꞌ caputasuyach ni sok 
navi ju Dios acsni ajuncan ju 
alactuꞌuni lapanacni ni salaka 
ixꞌalhunutꞌan acsni talhilacaꞌan ju 
Jesús. Lai chunch ajuni ni yuchi ju 
mapalalh ixtapalh ixꞌalactuꞌuntiꞌan.

27
 Chai ni chunch quintaꞌulhtuyan 

ju Dios pus jantu lai xamatiꞌ 
catilhitakꞌaya ni navita ju tuꞌuꞌ kꞌox. 
Jantu lai chun caticꞌatsa ni jantu lai 
aquintitalaktsꞌin ju Dios ni salaka ju 
quiꞌalhunutꞌan mas lai cava canaviu 
tachi ju najun laꞌixlhamapꞌaksin 

ju yuchi. Va acsnich ju laich 
aquintalaktsꞌinan ni salaka ju 
quiꞌalhunutꞌan acsni calhilacaꞌanau 
ju Jesús. 28

 Pus lana tasui ni 
alaktsꞌin ju lapanacni ni salaka 
ixꞌalhunutꞌan acsni tamaklacaꞌani ju 
Jesús. Jantu ixlhiyuchi ni lai cava 
catamuctaxtulhch tachi ju najun 
laꞌixlhamapꞌaksin ju Moisés.

29
 Pus ju quijnanꞌan ju israelitanin 

juntau jantu lai catinaju ni va 
quiDios quiꞌakstuꞌan junita ni vachuꞌ 
isDiosꞌan ju jantu israelitanin 
tajunita. 30

 Ju Dios isDiosꞌan junita 
tachi chun ju lapanacni ni va 
pumatam ju Dios. Chai ju yuchi 
alaktsꞌin ni salaka ixꞌalhunutꞌan 
ju lapanacni ju talhilacaꞌanta ju 
Cristo mas quintꞌaꞌisraelitanin 
u jantu quintꞌaꞌisraelitanin 
catava. 31

 Para mas lhitajuyau 
ju salaka quiꞌatsucuntiꞌan acsni 
lhilacaꞌanauch ju Jesús para jantu 
nomputun ni jantu xtuꞌuꞌ ixtapalh 
navican ju ixlhamapꞌaksin Dios. 
Alai va acsni ju lai quiclacaꞌiyau 
ju ixlhamapꞌaksin Dios acsni 
lhilacaꞌanau ju Cristo.

Ju isꞌatsucunti ju Abraham tachi 
ju va lhilaktsꞌintaiti junita

4  Pus tas anonaꞌitꞌit ju uxijnan. 
Ju makꞌaniya quimpaiꞌan 

Abraham ja ixlacata tuꞌuꞌ kꞌox ju 
navilhch ju punaulh ju Dios ni 
salaka ixjunita ju ixꞌalhunut. 2 Pus 
ni va ixlacata cava ju tuchi ixnavich 
ju Abraham ju punaulich ju Dios 
ni salaka ixjunita ju ixꞌalhunut 
pus ca laich ixlhitakꞌayalh 
laꞌixmacni ju ixtꞌaꞌlapanacni. 
Para jantu lai ixtilhitakꞌaya 
ju laꞌixmacni Dios ixlacatach 

tuchi laich xanavi. 3 Aktsꞌiya 
chunch ixjunita laꞌisꞌatsucunti 
tachi ju najun laꞌixchivinti Dios 
ju tsꞌokcanta. Pus chani najun: 

“Ju Abraham ma quiclacaꞌilh 
ju Dios chai ma ixlhiyuchach 
lhilaktsꞌincalh ju Abraham ni 
salaka ixjunita ju ixꞌalhunut”. 
Chunch najun laꞌixchivinti Dios. 
4

 Pus ju laquiꞌatsucuntiꞌan jantu lai 
actinaulh ni va lhikꞌailaktsꞌincan 
ju ixtalhaja ju tam lapanac ju 
quichꞌalhcatnalh. Alai va lhiꞌanican 
ni quichꞌalhcatnantach. 5 Para 
jantu lai tapꞌastu actijunilh ju 
Dios ni na salakach aquilaktsꞌilh 
ni acnavilh ju tuꞌuꞌ ju kꞌox. Ju 
yuchi va lacaꞌamapaininti laktsꞌin 
ixꞌalhunut ju tam lapanac ni salaka 
acsni lhilacaꞌanta ju Cristo. Chai 
ni chunch lai ju Dios pus ju yuchi 
lai laktsꞌin tam lapanac ni salaka 
ixꞌalhunut mas lana jantu ixtalhoni 
ju Dios ju pꞌulhnan. 6 Chunch ju 
ixnomputun ju makꞌaniya lapanac 
ju David ixjuncan acsni naulh ni na 
kꞌachan tam lapanac acsni laktsꞌin 
ju Dios ni salaka ju ixꞌalhunut. Para 
jantu va ixlacata ju tuchi navitach. 
7

 Ju David chani ixnajun:
Ma na takꞌachanch ju lapanacni 

ju amacꞌacxanicanta 
ixtalakꞌalhinꞌan 
chai xacanicanta ju 
ixꞌalactuꞌuntiꞌan.

 8 Ma na kꞌachanch tam lapanac ju 
jantuch ulani ixtalakꞌalhin ju 
quiꞌucxtinꞌan Dios.

Chunch ju naulh ju David.
9

 Pus ju ani kꞌachat quilacataꞌan 
quinchuxꞌan junita mas israelitanin 
juntau chai vachuꞌ ixlacataꞌan 
ju yuꞌunch ju jantu israelitanin 

tajunita. Pus iclajuntau ni Dios 
laktsꞌilh ju Abraham ni salaka 
ixꞌalhunut acsni lhilacaꞌalh ju 
yuchi. 10

 Para anavitꞌit cuenta 
tavananch ju laktsꞌilh ju Abraham 
ju Dios ni salaka ixꞌalhunut. Pus 
ixlhilaktsꞌincantach ni salaka 
ixꞌalhunut mas tucaꞌ ixchꞌucꞌucanta. 
11

 Ju Abraham pꞌulhnan lhilacaꞌalh 
ju Dios chai astan chꞌucꞌunicalh ju 
ixꞌaxtꞌakꞌa. Chai acsni chꞌucꞌucalh 
pus ixpumispacanch va ni salaka 
ixjunita ju ixꞌalhunut laꞌixmacni 
Dios va ixlacaꞌatalh ni lhilacaꞌalh ju 
Dios mas tucaꞌ ixchꞌucꞌucanta. Pus 
vana va chun tachi chun ju uxijnan 
ju vachuꞌ lhilacꞌapꞌinatꞌit ju Cristo 
ju jantu israelitanin untꞌatꞌit. Ju 
Dios vachuꞌ talaktsꞌinan ni salaka 
ju miꞌalhunutꞌan chai ixlhiyuchi 
lai laktsꞌinatꞌit ju Abraham tachi 
ju va mimpaichꞌan mas jantu 
chꞌucꞌucꞌantꞌatꞌit ju uxijnan. 
12

 Vachuꞌ xapaich lhitalacxtulh ju 
Abraham tachi chun ju quijnanꞌan 
ju chꞌucꞌucantauch. Para jantu va 
yuchi ni calacchꞌucꞌucauch. Para 
vachuꞌ ni maklacaꞌaniu ju Dios tachi 
ju lalhch ju makꞌaniya quimpaiꞌan 
Abraham acsni tucaꞌ ixchꞌucꞌucanta.

Ju Dios amuctaxtuni ju ixchivinti 
tachi chun ju talacaꞌini ju yuchi

13
 Pus ju Dios ajunilh ju Abraham 

chai ju isꞌaskꞌatꞌan ni ixꞌanuchꞌan 
cajunaꞌ ju ani lacamunutpaꞌ. Para 
jantiyuꞌ apujunicalh chunch va 
ixlacaꞌatalh ni tamuctaxtulh 
tachi ju najun laꞌixlhamapꞌaksin 
yuchi. Alai va apujunicalh 
chunch ni taquiclacaꞌilh ju 
yuchi. Chai ixlhiyuchi ju 
Dios alaktsꞌilh ni salaka ju 

ixꞌalhunutꞌan. 14
 Pus ni yuꞌunch 

cava ju ixtaꞌamaklhtayanalh ju ani 
lacamunutpaꞌ ju ixtamuctaxtuta 
tachi ju najun laꞌixlhamapꞌaksin 
Moisés pus jantu tuꞌuꞌ ixtapalh 
ixva ni lhilacaꞌanau ju Dios. Chai 
jantu tuꞌuꞌ ixtapalh ixva ju tuchi 
ixnajuntach ju Dios. 15

 Acsni 
icnajun ni laich quilaktsꞌin ju 
Dios ni salaka ju quiꞌalhunut va 
ixlacaꞌatalh ni acmuctaxtulh tachi 
ju najun laꞌixlhamapꞌaksin pus alai 
va icpulhitajui quimakꞌalhkꞌajnat ni 
va iclakꞌalhi. Pus va acsnich ju lai 
acjunicalh ni jantu iclakꞌalhita ju 
tuꞌuꞌ lhamapꞌaksin acsni va matich 
cava ju lhamapꞌaksin.

16
 Ju Dios junilh ju Abraham 

ni caxtakniyaꞌ ju lacamunutpaꞌ 
va ixlacata ni quiclacaꞌinilh ju 
ixchivinti. Ju chunch va lamapainin 
ju xanavi. Chai ni va lamapainin 
ju xanavi pus yuchi lhicꞌatsacan 
ni ixlacataꞌan junita tachi chun ju 
isꞌaskꞌatꞌan ju Abraham tuchi naulh 
ju Dios. Chai jantu va yuꞌunch ju 
talhilaksi ju ixlhamapꞌaksin ju 
ajunilh chunch ju Dios. Para vachuꞌ 
ju uxijnan ju qꞌuiclacꞌaꞌitꞌatꞌit ju 
Dios tachi ju lalh ju Abraham. 
Pus ju chunch ju Abraham xapai 
lhixajcha tachi chun ju quijnanꞌan 
ju lhilacaꞌantauch ju Dios. 17

 Chai 
ju Dios chunch ju xalaktsꞌin ju 
Abraham tachi ju atsꞌoknuncanta 
laꞌixchivinti Dios junta chani 
juncan ju Abraham: “Uxintꞌi ju 
iclhilhcatan ni unaꞌ xapai na 
lhu lapanacni”. Chunch najun 
laꞌixchivinti Dios. Chai ju Abraham 
quiclacaꞌilh ju Dios. Pus ju Dios lai 
axtaknichokoi ju isꞌatsucuntiꞌan 
ju lapanacni mas tanitach. Chai 

ju yuchi lhichivininch ju taxtokni 
ju jantucaꞌ tapasai tachi ju va 
uctaxtutach.

18
 Pus ju Abraham aktsꞌiya 

ixlacaꞌi mas istasui tachi ju va 
jantu lai catimuctaxtunicalh. Ju 
yuchi lacaꞌilh ni cajunaꞌ xapai na 
lhu lapanacni tachi ju junilh ju 
Dios acsni tavanan junilh ni na 
lhu cajunaꞌ ju ixꞌapapanatnich. 
19

 Ju Abraham va tachi lhilaksilh 
ixchivinti Dios ju ixjunita mas 
iscꞌatsai ni lana jantu lai catiꞌalilh 
ju isꞌaskꞌatꞌaꞌan ju va laꞌisꞌakstuꞌan 
ixtꞌiyunꞌan. Ju yuchi ju Abraham 
ixpacxanta tachi tam cientos 
cꞌata chai ju ixꞌamachakaꞌ ju Sara 
ixjuncan lana jantu lai ixꞌalin ju 
isꞌaskꞌatꞌa. 20

 Nin yuchi ni lai tam 
canaulh ju Abraham ixlacata ju 
tuchi ixjunita ju Dios. Va palai pꞌas 
lhilacaꞌalh ju Dios. Ixnajunch ni 
yuchi ju xakꞌai ju Dios. 21

 Ixlhichux 
ixꞌalhunut ixlacaꞌi ni laich canavi 
ju tuchi ixkꞌalhtasunitach ju 
Dios. 22

 Chai ju Dios ni cꞌatsalh ni 
na ixlacaꞌinich ju Abraham pus 
yuchi lhilaktsꞌilh ju Dios ni salaka 
ixjunita ju ixꞌalhunut.

23
 Para jantu va ixlacata isꞌakstu 

ju Abraham ju chunch lhitsꞌokcanta 
laꞌixchivinti Dios junta chani 
najun: “Ju Abraham lhilacaꞌalh 
ju Dios. Yuchi lhilaktsꞌincalh ni 
salaka ixꞌalhunut”. Chunch ju najun 
laꞌixchivinti Dios. 24

 Para ju ani 
vachuꞌ tsꞌokcanta ju quilacataꞌan. 
Vachuꞌ calaktsꞌincanau ni salaka 
ju quiꞌalhunutꞌan ni lhilacaꞌanauch 
ju Dios ju macxtuchokolh 
ju quiꞌucxtinꞌan Jesús junta 
ixmacnucanta. 25

 Ju Jesús 
tamakꞌaxtakli laꞌixꞌaninti ixlacata 

ju quiꞌalactuꞌuntiꞌan. Chai mas 
nilh macxtuchokocalh junta 
ixmacnucanta. Pus ixlhiyuchach 
vachuꞌ aquintalaktsꞌinan ju Dios 
ni salaka juntau ni lhilacaꞌanau ju 
Cristo.

Chani jun ju quiꞌatsucuntiꞌan 
ni salaka jun

5  Ju Dios quintalaktsꞌinan ju 
chavai ni salaka juntau ju 

laquiꞌalhunutꞌan ni lhilacaꞌantauch 
ju Cristo. Ju chavai matich 
ixtalhkꞌamti ju Dios ju quilacataꞌan 
va ixlacata ni nilhch ju quilacataꞌan 
ju quiꞌucxtinꞌan Jesucristo. 
2

 Chai ju Dios quintanavinin 
lamapainin va ixlacata ju Cristo 
acsni quintalaktsꞌinan ni salaka 
junita ju quiꞌalhunutꞌan. Pus 
chunch ju quintalaktsꞌinan acsni 
lhilacaꞌanauch ju Cristo. Chai 
va tachi aquintanaviniyanch 
ju ani lamapainin. Chai 
lhilackꞌachanauch ni cꞌatsayauch 
ni cachaꞌanau ju anch junta 
vilhcha ju Dios junta slivasalh 
cꞌus junita. 3 Chai jantu va yuꞌ ju 
anuꞌ ju lhikꞌachanau. Para vachuꞌ 
kꞌachanau mas makꞌalhkꞌajnanauch 
ju ani. Cꞌatsayauch ni anchach 
puꞌalin ju quintachaputꞌan ni 
lai chꞌixau va tuchi camilh ju 
laquiꞌatsucuntiꞌan. 4 Chai acsni palai 
lai chꞌixau mas va tuchi tapasai 
laquiꞌatsucuntiꞌan pus tasui ni 
vasalh ixlhichux quiꞌalhunutꞌan 
ju lhilacaꞌanau ju Dios. Chai ni 
tasui laquiꞌatsucuntiꞌan ni vasalh 
lhilacaꞌanau ju Dios pus palai pꞌas 
lhilacaꞌanau ju Dios ni vasalh 
cachaꞌanau ju lactꞌiyan. 5 Chai 
ni lhilaksiyau ju Dios ni aktsꞌiya 

aquintamuctaxtuniyan ju ixchivinti 
acsni quintajunan ni cachaꞌanau 
ju lactꞌiyan pus cꞌatsayau ni 
jantu aquintamamaxaniyan 
astan. Chai ni quintamapainiyan 
ju Dios pus pucꞌatsayau ni 
aktsꞌiya aquintamuctaxtuniyan 
ju ixchivinti. Chai ju Dios 
quintamalakachanitachan ju Spiritu 
Santu ju tꞌajun laquiꞌalhunutꞌan 
chai yuchi ju quintajunan ni na 
quintamapainiyan ju Dios.

6
 Acsni jantu lai ixꞌaktaijucanau 

ju va quiꞌakstuꞌan chai jantucaꞌ 
ixtalhoniyau ju Dios pus nilh 
ju Cristo ju quilacataꞌan. Nilh 
acsni chilh ju ixꞌavilhchan ju 
ilhcanitach ju Dios. 7 Mas matiꞌ 
cava ixtalakꞌalhin ju tam lapanac 
ju yocanta junta camaknicanach 
na lhixcai ni caꞌalilh tam xamatiꞌ 
ju caniputulh ixlacata yuchi. Ca 
laich cava ni caꞌalilh pumatam 
ju laich caniputulh ixlacata 
apumatam va ixlacata ni na kꞌoxich 
lapanac laktsꞌin ju tam ixꞌamigo. 
8

 Para ju Dios quintamasuninch 
ni na quintamapainiyan ni 
malakachachilh ju Jesús ju 
quinichilh ju quilacataꞌan mas 
alactuꞌunin ixjuntaucaꞌ. 9 Para 
ju chavai laktsꞌincantauch ni 
salaka junita ju quiꞌalhunutꞌan 
va ixlacaꞌatalh ni quinichilh ju 
Cristo. Chai cꞌatsayau ni jantuch 
aquintamamakꞌalhkꞌajniyan ju Dios 
ixlacata ju quiꞌalactuꞌuntiꞌan. 10

 Acsni 
tavanan ixtꞌalaxcayau ju Dios 
pus yuchi ju quintapunavichokon 
ixꞌamigojni acsni nilh ju 
istsꞌalh ju lacacurus. Chai ni 
quintamalakꞌavichokon ju 
Dios laꞌixꞌaninti ju istsꞌalh pus 

istavasalanti lai cꞌatsayau ni 
catakꞌalhtaxtuyauch va ixlacaꞌatalh 
ni taꞌacxtuchokolh ju Cristo junta 
ixmacnucanta chai tꞌajunch ju 
chavai. 11

 Chai jantu va yuchi ni 
aquintamakꞌalhtaxtuyan. Para vachuꞌ 
lhikꞌachanauch ju Dios ixlacata ju 
quiꞌucxtinꞌan Jesucristo ni laꞌixlacata 
yuchi ju xaquintanavichokoyan 
lhiꞌamigo ju Dios.

Va ixlacata ju Adán 
alactuꞌunin ju xajchau

12
 Pus ixlacata va pumatam 

lapanac ju putasuta ju alactuꞌunti ju 
ani lacamunutpaꞌ. Yuchi ju ixjuncan 
Adán. Chai ixlacata ni alactuꞌunulh 
ju yuchi chai ni ixꞌapapanatnich 
juntau pus yuchi lhiniyau ju 
chavai. Niyau ni vachuꞌ alactuꞌunin 
lhixajchau ju quijnanꞌan. 13

 Pus 
mas tucaꞌ ixmatsꞌokꞌulanican 
ju lhamapꞌaksin ju Moisés para 
aktsꞌiya ixtaꞌalactuꞌununch ju 
lapanacni ju ani lacamunutpaꞌ. Para 
jantucaꞌ ixꞌalaktsꞌin ju lapanacni ni 
alactuꞌunin ixtajunita ni va jantucaꞌ 
ixmatsꞌokꞌulanican ju Moisés ju 
lhamapꞌaksin junta naulh tuchi 
ixtalakxtuch ju alactuꞌunti. 14

 Para 
mas jantucaꞌ istsꞌokꞌulacanta ju 
ixlhamapꞌaksin Dios para aktsꞌiya 
tani tachi chun ju lapanacni ju 
ixtatꞌajun tus acsni ixtꞌajun ju Adán 
tus acsni ixtꞌajun ju Moisés. Yuchi 
talhini ni va taꞌalactuꞌunulh mas 
jantu tucan chun talalh tachi ju 
lalhch ju Adán. Pus va ixlacata ni 
alactuꞌunulh ju Adán si alactuꞌunin 
juntau ju chavai. Para va ixlacata 
ni quinichilh ju Cristo yuchi lai 
quintalhilaktsꞌinan ju Dios ni salaka 
junita ju quiꞌalhunutꞌan.

15
 Na kꞌai ju lhakꞌailaktsꞌin ju 

quintaxtaknitan ju Dios. Jantu 
chun tachi ju alactuꞌunti ju 
quintamacontilanitan ju Adán. 
Pus va ixlacata ni alactuꞌunulh 
pumatam jokꞌat ju Adán 
ixjuncan yuchi na lhu talhini 
ju chavai. Para palai na lhu ju 
ixꞌamapaininti ju Dios ju navilh 
lhichux. Pus quintalhikꞌailaktsꞌin 
ju sastꞌi quiꞌatsucuntiꞌan ju 
Dios va ixlacata ju lamapainin 
ju quintanavinitan pumatam 
jokꞌat. Yuchi ju Jesucristo. 16

 Ju 
lhakꞌailaktsꞌin ju quintaxtaknitan 
ju Dios jantu ixtꞌachunch lai 
cativa tachi ju alactuꞌunti ju 
quintamacontilanitanch ju 
pumatam lapanac ju Adán ixjuncan. 
Ju Adán navilh lakatam alactuꞌunti 
chai yuchi alhimucꞌanikꞌocantau 
ju quintalakꞌalhinꞌan tachi 
chun ju quijnanꞌan. Para ju 
Dios quintanavinin lamapainin 
chai quintalaktsꞌin ni salaka 
ju quiꞌalhunutꞌan mas lhu 
alactuꞌunti ju xanaviyau. Chai 
chunch quintalaktsꞌinan va yuchi 
ni lhilaksiyauch ju Jesucristo. 
17

 Pus va ixlacata ni alactuꞌunulh 
pumatam ju Adán ixjuncan yuchi 
lhinican ju chavai. Para va ixlacata 
apumatam ju Jesucristo juncan 
yuchi lai quintalhinaviniyan 
kꞌai lamapainin ju Dios acsni 
quintalaktsꞌinanch ni salaka ju 
quiꞌalhunutꞌan va ixlacaꞌatalh 
ni lhilaksiyauch ju Jesucristo. 
Chai tachi chun ju quijnanꞌan 
ju amaklhtayanantauch ju anuꞌ 
lamapainin ju quintanavinitan ju 
Dios pus catsucutachau ju lactꞌiyan 
chai catꞌataꞌucxtinitachau ju Cristo.

18
 Pus ju Adán alactuꞌunulh. Chai 

ixlhiyuchi mucꞌanikꞌocantauch 
quintalakꞌalhinꞌan tachi chun ju 
quijnanꞌan. Pus vana va chun ju 
ani. Ju Cristo navi ju stavasalanti. 
Chai yuchi lai quintalhilaktsꞌinan 
ni salaka ju quiꞌalhunutꞌan tachi 
chun ju quijnanꞌan. Chai yuchi 
lhiꞌalinch ju quiꞌatsucuntiꞌan ju 
conkꞌalhiyanta ju lactꞌiyan. 19

 Ju 
Adán jantu lai lacaꞌi. Chai ixlacata 
ni va jantuch lai lacaꞌi ju yuchi 
pus si alactuꞌunin juntau ni 
ixꞌapapanatnich juntau. Chai ju 
Cristo lacaꞌi. Chai ixlhiyuchach na 
lhu caꞌalhilaktsꞌincanaꞌ ni salaka 
junita ju ixꞌalhunutꞌan laꞌixmacni 
Dios.

20
 Pus ju Dios lhinaulh 

istsꞌokꞌulaca ju lhamapꞌaksin chai ju 
acsnich palai lhu tasu ju alactuꞌunti 
ni ixtalakꞌalhi ju lhamapꞌaksin 
ju lapanacni. Para acsni tavanan 
na lhu tasu ju alactuꞌunti pus 
acsnich ju palai lhu quintanavinin 
lamapainin ju Dios ni laich 
quintamacꞌacxanin va ixlacata ni 
quinichilh ju Cristo. 21

 Pus jantu lai 
tsucukꞌalhican va ixlacaꞌatalh ni 
alactuꞌunulh ju Adán. Para vachuꞌ 
va ixlacata ju kꞌai lamapainin 
ju quintanavinitan ju Dios 
quintapulaktsꞌinan ju Dios ni salaka 
ju quiꞌalhunutꞌan. Chai ju chunch 
puꞌalinch ju quiꞌatsucuntiꞌan ju 
conkꞌalhiyanta ju lactꞌiyan ni 
lhilacaꞌanauch ju quiꞌucxtinꞌan 
Jesucristo.

Tachi ju va nitauch 
quintalhilhcatan ju Dios

6  Pus tas anonaꞌitꞌit ju chavai. 
Ja lai catailhiꞌanau ju 

alactuꞌunti ni chach palai paklhu 
quintanaviniyan lamapainin ju 
Dios ni aquintamacꞌacxaniyanch 
ju quintalakꞌalhinꞌan ju va tachi 
naviyau. 2 Ca jantu tavanan. Ju 
quijnanꞌan ni lhilacaꞌantauch ju 
Cristo pus tachi ju va nitauch 
quintalhilhcatan ju Dios. Pus 
jantu lai vana va quiꞌalactuꞌuntiꞌan 
canaviyau cuenta. 3 Ja va jantu 
cꞌatsꞌayatꞌit ni chani ju nomputun 
ju akpaxat. Pus acsni akpaxtauch 
va nomputun ni va lakatam 
tꞌajuntauch ju Cristo. Chai 
nomputun ni cꞌatsayau ni tachi 
ju va nitauch quintalhilhcatan 
ju Dios acsni tavanan nilh ju 
Cristo. 4 Pus acsni akpaxtauch 
va nomputun ni macontauch 
ju makꞌaniya quiꞌatsucuntiꞌan 
tachi ju ixlayau acsni tucaꞌ 
ixlhilacaꞌanauch ju Cristo. Chunch 
tachi ju Cristo ni macaulh ju 
ixlacatuna ju va lhilapanac 
acsni nilh chai macnucalh. Pus 
ju yuchi macxtuchokocalh 
lacakꞌai ixtachaput ju Dios junta 
ixmacnucanta. Pus vana va chun 
ju quijnanꞌan. Acsni akpaxtauch 
va nomputun ni sastꞌi catasuyaꞌ ju 
quiꞌatsucuntiꞌan.

5
 Chai ni va lakatam tꞌajuntauch 

ju Cristo pus tachi ju va nitauch 
quintalhilhcatan ju Dios acsni 
tavanan nilh ju yuchi. Pus vachuꞌ 
alin ju sastꞌi quiꞌatsucuntiꞌan tachi 
ju yuchi ni alilh ju sastꞌi ixlacatuna 
acsni tavanan taꞌacxtuchokolh 
laꞌixꞌaninti. 6 Cꞌatsayauch ju ani. 
Acsni tavanan xtujcalh ju Cristo ju 
lacacurus pus tachi ju va nitauch 
ju quijnanꞌan quintalhilhcatan ju 
Dios. Pus ju chunch jantu vana 

na tachapun jun ju makꞌaniya 
quiꞌatsucuntiꞌan ni laich va tachi 
caꞌalactuꞌununau. Jantuch lai vana 
quintamanaviniyan ju macxcai 
ju makꞌaniya quiꞌatsucuntiꞌan. 
7

 Tachi ju tam lapanac ni nitach 
pus jantuch vana alactuꞌunun. 
Pus vana va chun ju quijnanꞌan. 
Jantuch lai catitailhiꞌau ju 
quiꞌalactuꞌuntiꞌan. 8 Pus ni tachi ju 
va nitauch quintalhilhcatan ju Dios 
acsni tavanan xtujcalh ju Cristo ju 
lacacurus pus lacaꞌiyauch ni vachuꞌ 
alin ju sastꞌi quiꞌatsucuntiꞌan tachi 
ju yuchi ni alilh ju sastꞌi ixlacatuna 
acsni taꞌacxtuchokolh laꞌixꞌaninti. 
9

 Ju Cristo taꞌacxtuchokolh acsni 
ixmacnucanta chai cꞌatsayau ni 
jantuch catinichokolh ju yuchi. 
10

 Pus ju Cristo ni quinichilh 
ixlacata ju quiꞌalactuꞌuntiꞌan 
quinchuxꞌan pus jantu aktam 
catinichokolh. Chai ju chavai 
tꞌajun ju Cristo chai navinitꞌajun ju 
ixkꞌachat ju Dios tachi ju aktsꞌiya 
ixlaich. 11

 Pus chunchach vachuꞌ ju 
chavai ju quijnanꞌan. Acꞌatsꞌatꞌit ni 
tachi ju va nimakꞌantau ixlacata 
ju alactuꞌunti. Chai ju chavai 
catsucuyau tachi ju kꞌachani ju 
Dios ni va lakatam tꞌajuntau ju 
quiꞌucxtinꞌan Cristo Jesús.

12
 Chai ni chunch untꞌatꞌit pus 

jantu anavinitꞌit ju macxcai 
ixkꞌachat ju milacatunaꞌan ju 
caniyaꞌ. Jantu alacꞌasqꞌuinitꞌit 
ni catamanaviniyan macxcai ju 
miꞌatalacpastꞌacꞌatꞌan. 13

 Jantu 
alacꞌasqꞌuinitꞌit ni canavilh tuꞌuꞌ 
alactuꞌunti ju milacatunaꞌan. 
Alai amakꞌaxtꞌaknitꞌit ju Dios 
ju miꞌatsucuntiꞌan. Chunch 
ju alatꞌit ni tamapaxanitan 

ju makꞌaniya miꞌatsucuntiꞌan 
chai xtꞌaknichꞌokꞌocꞌantꞌatꞌit 
ju sastꞌi miꞌatsucuntiꞌan. Pus 
amakꞌaxtꞌaknitꞌit ju Dios 
ju miꞌatsucuntiꞌan ni laich 
amalacꞌasutꞌit ju tuꞌuꞌ kꞌox. 14

 Acsni 
ixlhilacꞌapꞌinatꞌit ju lhamapꞌaksin 
pus na lhu alactuꞌunti ju ixnaviyatꞌit 
ni jantu lai ixmuctꞌaxtꞌuyatꞌit. 
Para ju chavai ju Dios tanavinitan 
lamapainin acsni taxtaknitan ju 
sastꞌi miꞌatsucuntiꞌan. Chai ju 
chavai jantu lai catamanaviniyan 
macxcai ju alactuꞌunti ju alin 
lamiꞌalhunutꞌan.

Ixlapanac juntau va tichi chavaich 
ju sacxtutau ni quiꞌucxtinꞌan cajunaꞌ

15
 Pus tas alayaꞌitꞌit. Ja vanach 

alactꞌuꞌununtsꞌucꞌuyaꞌitꞌit va 
ixlacata ni tamacꞌacxanitan ju 
Dios va laꞌixꞌamapaininti chai 
jantuch vana lhilacꞌapꞌinatꞌit ju 
lhamapꞌaksin. Jantu tavanan. 16

 Ju 
uxijnan cꞌatsꞌayatꞌit ni ixlapanacni 
untꞌatꞌit va tichi chavaich ju 
sacxtꞌutꞌatꞌit ni miꞌucxtinꞌan cajunaꞌ. 
Pus vana va chun ju ani. Ni va 
yuchi ju icnavi cuenta ju alactuꞌunti 
pus tachi ju va quiꞌucxtin icnavita 
ju alactuꞌunti chai acxtaknicanaꞌ 
ju quimakꞌalhkꞌajnat junta 
conkꞌalhiyanta. Para ni va 
yuchach ju canaviyau cuenta 
ju ixnavica ju ixkꞌachat ju Dios 
pus quiꞌucxtinꞌan navitauch 
ju Dios chai salaka cajunaꞌ ju 
quiꞌalhunutꞌan. 17

 Pus ju pꞌulhnan 
aktsꞌiya va yuchi ju ixnaviyatꞌit 
cuenta ju miꞌalactuꞌuntiꞌan. Para 
icxtakni lakꞌailaktsꞌiuch ju Dios ni 
qꞌuiclacꞌaꞌiyatꞌit ju chavai ixlhichux 
miꞌalhunutꞌan ju ixchivinti Dios ju 

masunicꞌantꞌatꞌit. 18
 Chai ju chavai 

jantu va yuꞌ ju naviyatꞌit cuenta 
ju alactuꞌunti. Para ju chavai 
yuchach ju naviyatꞌit cuenta ju 
soknicꞌa. 19

 Pus chani aclajunau. 
Tsꞌa ma palai lai amachꞌakxayaꞌitꞌit 
ju tuchi iclajumputunau. Pus 
ju chavai taꞌalin ju lapanacni 
ju talhinajun. Chai taꞌalin ju 
lapanacni ju va alhijuncan. Pus ju 
pꞌulhnan ju uxijnan miꞌakstuꞌan 
ixlhinonatꞌit lamiꞌatsucuntiꞌan chai 
ixnaviyatꞌit tachi chun ju macxcai 
ju ixnavipꞌutꞌunatꞌit. Chai palai 
palai lhu alactuꞌunti ju ixnaviyatꞌit. 
Pus ju chavai alakꞌaꞌitꞌit ni Dios 
ju calhinaulh lamiꞌatsucuntiꞌan ni 
laich anaviyaꞌitꞌit ju soknicꞌa. Chai 
ju chunch slivasalh ni ixlapanacni 
Dios aꞌunaꞌitꞌit.

20
 Ju uxijnan acsni miꞌakstuꞌan 

ixlhinonatꞌitcaꞌ lamiꞌatsucuntiꞌan 
chai ixnaviyatꞌit ju macxcai pus 
jantu ixnaviyatꞌit ju soknicꞌa. 21

 Para 
jantu lai xapꞌulhaꞌayatꞌit ju kꞌox 
atsucunti acsni ixnaviyatꞌit ju anuꞌ 
taxtokni ju tuchꞌi tꞌamaxananatꞌit ju 
chavai. Pus ju tanavich ju chunch 
va catamakꞌalhkꞌajnankꞌalhiyaꞌ. 
22

 Para ju uxijnan taꞌaktaijutan 
ju Dios ni jantu vana va chun ju 
alactꞌuꞌununatꞌit. Chai ju chavai 
Dios ju navitꞌatꞌit miꞌucxtinꞌan. Chai 
ni Dios ju navitꞌatꞌit miꞌucxtinꞌan 
pus yuchach ju lhinonkꞌojui 
lamiꞌatsucuntiꞌan. Chai ju 
laꞌixꞌaclantich atꞌanuyaꞌitꞌitch junta 
conkꞌalhiyanta ju miꞌatsucuntiꞌan 
ju lactꞌiyan. 23

 Ju ixlhimapalhcan 
ju alactuꞌunti yuchi ni ancan junta 
jonkꞌalhita makꞌalhkꞌajnat. Para ju 
ixlhakꞌailaktsꞌinch ju Dios yuchi 
ni alinch ju quiꞌatsucuntiꞌan ju 

conkꞌalhiyanta ju lactꞌiyan va 
ixlacata ni va lakatam tꞌajuntau ju 
quiꞌucxtinꞌan Jesucristo.

Chanich junita ju quiꞌatsucuntiꞌan 
laꞌixmacni Cristo

7  Iclaxakꞌalayau ju uxijnan ju 
mispꞌayatꞌit ju lhamapꞌaksin. 

Ja va jantu machꞌakxayatꞌit ji 
quiꞌalakꞌavin. Ju tam lapanac 
va acsnich ju lai mucꞌanican 
ixtalakꞌalhin acsni titꞌajuncaꞌ. 
2

 Tachi ju tam chakoꞌulh ju alin 
ju ixpapa. Ju lacalhamapꞌaksin 
najun ni catꞌatsuculh ju ixpapa 
acsni titꞌajuncaꞌ. Para acsni 
caniyach ju ixpapa pus ju 
lhamapꞌaksin jantu lai catiꞌulanilh 
ixtalakꞌalhin ju anuꞌ chakoꞌulh 
mas catamakꞌaxtokchokolh. 
3

 Para acsni tꞌajuncaꞌ ju ixpapa 
ni va catꞌatsuculh apumatam 
pus calhimispacanach ni 
alactuꞌunuꞌ. Para ni nitach ju 
ixpapa pus ju lhamapꞌaksin jantu 
lai catiꞌulanilh ixtalakꞌalhin mas 
catamakꞌaxtokchokolh.

4
 Pus vana va chun ju quijnanꞌan 

ji quiꞌalakꞌavin. Ju makꞌanchich 
ju quijnanꞌan ixlhilaksiyau ju 
lhamapꞌaksin ni ixnonau ni 
anchach ju caꞌixlhitajuyau ju 
salaka quiꞌatsucuntiꞌan. Para 
acsni tavanan nilh ju Cristo pus 
ju Dios lhilhcata ni tachi ju va 
nilh ju makꞌaniya quiꞌatsucuntiꞌan 
ju na ixkꞌachani ju alactuꞌunti 
acsni tucaꞌ ismispayau ju Cristo. 
Pus ju chavai jantuch vana yuꞌ ju 
lhamapꞌaksin ju lhilaksiyau. Chai 
ni lhilhcata ju Dios ni tachi ju va 
nilh ju makꞌaniya quiꞌatsucuntiꞌan 
pus laich cajunau ixꞌanuꞌ ju 

Cristo ju taꞌacxtuchokolh acsni 
ixmacnucanta. Pus chunch ju 
ulhtucantauch ni laich canaviyau 
ju soknicꞌa tachi ju kꞌachani ju 
Dios. 5 Acsni tucaꞌ ixlhilacaꞌanau 
ju Cristo pus na lhu ixnaviyau ju 
alactuꞌunti. Chai ni ismispayauch 
ta yu najunch lacalhamapꞌaksin pus 
va apalai ixnaviputunau ju jantu 
kꞌox. Pus ju chunch va puꞌalin ju 
makꞌalhkꞌajnat junta jonkꞌalhita. 
6

 Para ju chavai jantu lai vana 
quintamapastꞌacꞌaniyan ixnavica 
macxcai ju lhamapꞌaksin. Icpunajun 
chunch ni lhilhcata ju Dios ni 
tachi ju va nitach ju makꞌaniya 
quiꞌatsucuntiꞌan. Chai ju chavai 
lai naviniyau ixkꞌachat ju Dios 
laꞌixtachaput ju Spiritu Santu. Jantu 
va yuchi ni anicꞌa acnavi tachi ju 
tsꞌokcanta lakatuꞌuꞌ lhamapꞌaksin.

Na alin ju alactuꞌunti ju 
laquiꞌalhunutꞌan

7
 Tꞌas anonaꞌitꞌit ju chavai. Ja 

va anonaꞌitꞌit ni jantu kꞌox ju 
lhamapꞌaksin. Ca jantu lai actinaulh 
ju chunch. Pus ni va matiꞌ caꞌixva 
ju lhamapꞌaksin pus ju quitꞌin jantu 
xacticꞌatsa ni va icꞌalactuꞌunuꞌ. 
Jantu xaccꞌatsa ni xacꞌalactuꞌunun 
acsni xaclhacchaꞌan tuꞌuꞌ ni jantu 
cava xaquijunilh ju lhamapꞌaksin 
ni jantu aclhacchaꞌanilh 
tuꞌuꞌ. 8 Acsni icmispalh ju 
lhamapꞌaksin pus tachi ju va 
quimapastꞌacꞌani ju alactuꞌunti. 
Tachi ju va quijuni ju makꞌaniya 
quiꞌatalacpastꞌacꞌat ni acnavi ju 
jantu kꞌox acsni quimapastꞌacꞌanilh 
ni acꞌalhacchaꞌanalh. Pus acsni 
matiꞌ ju lhamapꞌaksin pus 
jantuch na chun aquijunilh ju 

makꞌaniya quiꞌatalacpastꞌacꞌat ni 
acꞌalactuꞌunulh. 9 Ju makꞌanchich 
acsni tucaꞌ xacmispata ju kꞌox 
lhamapꞌaksin pus va lhikꞌach 
xactꞌajun. Para acsni icmispalhch 
ju kꞌox lhamapꞌaksin va apalai 
xacꞌalactuꞌunumputun. Chai ju 
Dios quimucꞌanilh ju quiꞌaninti ni 
va iclakꞌalhilh ju ixlhamapꞌaksin. 
10

 Pus xacnajun ni xacxtaknicalh 
ju quiꞌatsucunti jonkꞌalhita ni 
xacmuctaxtulh tachi ju najun 
lacamakꞌaniya ixlhamapꞌaksin 
Dios. Para alai anch icpulhitajulh 
ju quiꞌaninti ni iclakꞌalhi. 11

 Pus 
ju makꞌaniya quiꞌatalacpastꞌacꞌat 
va icputaꞌokxchokꞌolh ju 
laꞌixlhamapꞌaksin Dios. Pus acsni 
icmispalh ju ixlhamapꞌaksin Dios 
pus tachi ju va quimapastꞌacꞌani ju 
alactuꞌunti chai icmucꞌanicalh ju 
quiꞌaninti acsni iclakꞌalhilh.

12
 Pus ju makꞌaniya lhamapꞌaksin 

slivasalh ni ixꞌanuꞌ Dios. Chai tachi 
chun ju najun lacalhamapꞌaksin si 
ixchivinti Dios chai soknicꞌa chai 
si na kꞌox. 13

 Para ju anich kꞌoxi 
lhamapꞌaksin jantu lai actinaulh 
ni yuchi ju puꞌalinch ju quiꞌaninti. 
Alai icmucꞌanicalh ju quiꞌaninti 
ni icꞌalactuꞌunulh. Chai lacakꞌoxi 
lhamapꞌaksin tasui ni vasalh 
alactuꞌunti ju xacnavi. Pus ju 
ixlhamapꞌaksin Dios slivasalh na 
kꞌox. Chai ni iclakꞌalhilh pus tasui 
ni slivasalh na macxcai ju xacnavi.

14
 Cꞌatsayauch ni isꞌakstu 

ju Spiritu Santu ju xtaklh ju 
makꞌaniya ixlhamapꞌaksin Dios. 
Para ju quitꞌin va iclapanac chai 
slivasalh na tachapun ju alactuꞌunti 
ju alin laquiꞌalhunut. 15

 Jantu 
icmachakxai ta yu junita ju 

quiꞌatsucunti. Ju kꞌox icnaviputun 
jantiyuꞌ ju icnavi. Alai yuchi 
icnavi ju jantu kꞌox iclhiulai. 
16

 Chai quitꞌin quiꞌakstu jantu 
ickꞌachani ju tuchi icnavi. Pus 
yuchi iclhimachakxai ni aktsꞌiya 
kꞌox ju najun laꞌixlhamapꞌaksin 
Dios. 17

 Para jantiyuꞌ ju sastꞌi 
quiꞌatsucunti ju navi ju jantu kꞌox 
iclhiulai. Yuchach ju makꞌaniya 
quiꞌatalacpastꞌacꞌat ju tꞌajuncaꞌ 
laquiꞌalhunut ju navi ju chunch. 
18

 Iccꞌatsai ni jantu lai navi tuꞌuꞌ ju 
kꞌox ju makꞌaniya quiꞌatsucunti. 
Ju chunch va nomputun ni jantu 
lai icnavi tuꞌuꞌ ju kꞌox ju va 
laquiꞌakstu. Mas icnaviputun ju 
kꞌox para matiꞌ ju quintachaput 
ni lai acnavi. 19

 Jantu lai va tsa 
icnavi ju kꞌox mas icnaviputun. Va 
yuchi icnavi ju amacxcai ju jantu 
icnaviputun. 20

 Para acsni icnavi 
ju jantu ickꞌachani pus jantiyuꞌ 
ju sastꞌi quiꞌatsucunti ju navi ju 
chunch. Para yuchi ju navich ju 
vanach makꞌaniya quiꞌatsucunti ju 
ictipastꞌacꞌa ju laquiꞌalhunut.

21
 Va tsa chani tapasai ju 

laquiꞌatsucunti. Acsni icnaviputun 
ju kꞌox pus lana quisastꞌucꞌa 
ju amacxcai. 22

 Ju lacasastꞌi 
quiꞌatsucunti ickꞌachani ju 
ixlhamapꞌaksin Dios. 23

 Para 
iccꞌatsai ni alin atumpa ju 
quisastꞌucꞌa ju laquiꞌatsucunti. Pus 
ju tuchi icnaviputun ju chavai ni 
quilasastꞌinilh ju quiꞌatalacpastꞌacꞌat 
ju Dios pus jantu lai icnavi. Pus 
na tachapun ju alactuꞌunti ju alin 
laquiꞌalhunut.

24
 Painich ju quitꞌin. Tis chavaich 

ju lai aquiꞌaktaiju ni jantu acnavi 
ju alactuꞌunti ju alin laquiꞌalhunut 

ju puꞌalin ju quiꞌaninti junta 
jonkꞌalhita quimakꞌalhkꞌajnat. 
25

 Icxtaknich lakꞌailaktsꞌiuch ju Dios 
ni laich aquiꞌaktaijuyaꞌ ju yuchi ni 
iclhilaksi ju quiꞌucxtinꞌan Jesucristo. 
Para ni jantu cava aquiꞌaktaijulh 
ju Dios pus ju va laquiꞌakstu chani 
ju catapasalh ju laquiꞌatsucunti. 
Ju sastꞌi quiꞌatsucunti vasalh 
canaviputulh ju ixlhamapꞌaksin 
ju Dios. Para ju makꞌaniya 
quiꞌatalacpastꞌacꞌat catinaviputulh 
ju macxcai. Para jantu catitapasalh 
ju chunch ni Dios ju quiꞌaktaijui.

Ju atsucunti ju xtꞌakꞌa 
ju Spiritu Santu

8  Ju chavai jantuch 
mucꞌanicanta ixtalakꞌalhinꞌan 

ju va lakatam tatꞌajunita ju Cristo 
Jesús chai ju jantuch vana ixkꞌachat 
ju makꞌaniya ixꞌatalacpastꞌacꞌatꞌan 
tanavi. Va yuchi ju tanavinich 
ixkꞌachat ju Spiritu Santu. 2 Ni 
iclhilacaꞌanta ju Cristo Jesús pus ju 
Spiritu Santu tꞌajun laquiꞌalhunut. 
Chai ju yuchi quixtaknita ju sastꞌi 
quiꞌatsucunti. Pus acsni lhinajun 
ju Spiritu Santu ju laquiꞌalhunut 
pus jantu va yuchi ju icnavi cuenta 
ju quiꞌalactuꞌunti. Pus ni va yuchi 
ju xactailhiꞌalh ju quiꞌalactuꞌunti 
pus ixꞌalilh ju quiꞌaninti junta 
jonkꞌalhita makꞌalhkꞌajnat. 3 Ju 
makꞌaniya ixlhamapꞌaksin Dios 
jantu lai xaquintaxtakniyan ju 
soknicꞌa quiꞌatsucuntiꞌan ni va jantu 
lai xamuctaxtuyau ni va lapanacni 
juntau. Para ju Dios quintaꞌaktaijun. 
Ju yuchi malakachachilh ju 
istsꞌalh. Quitalacasuchilh ju ani 
lacamunutpaꞌ tachi ju tam lapanac. 
Chai ixpacxanta ixlacatuna tachi 

ixlacatuna ju alactuꞌuni lapanac 
mas jantu alactuꞌunulh ju yuchi. 
Yuchi ju mapalalh ixtapalh 
ju quiꞌalactuꞌuntiꞌan. Chai ni 
quimapalachilh ju Cristo ixtapalh 
ju quiꞌalactuꞌuntiꞌan pus jantu vana 
na tachapun jun ju alactuꞌunti ju 
laquiꞌatsucuntiꞌan. 4 Chai ni taiꞌinita 
ju ixtachaput ju alactuꞌunti acsni 
nilh ju Cristo pus ju chavai lai 
naviyau ju soknicꞌa tachi ju najun 
laꞌixlhamapꞌaksin Dios. Ju chavai 
jantu vana ixkꞌachat quiꞌalhunutꞌan 
ju canaviyau. Para yuchach ju 
canaviyauch ju ixkꞌachat ju Spiritu 
Santu.

5
 Pus ju tanavi ixkꞌachat 

isꞌakstuꞌan pus va yuchi ju 
tapastactꞌajun ju ixkꞌachat ju 
isꞌatsucuntiꞌan. Para ju tanavini 
ixkꞌachat ju Spiritu Santu 
tapastactꞌajun ju ixtaxtokni Dios. 
6

 Ni va yuchi ju capastꞌacꞌau 
ju quinkꞌachat quiꞌakstuꞌan 
pus capuꞌalinaꞌ ju aninti junta 
makꞌalhkꞌajnankꞌalhican. Para 
ni va yuchi ju capastꞌacꞌau ju 
ixkꞌachat ju Spiritu Santu pus 
puꞌalin ju sastꞌi quiꞌatsucuntiꞌan 
chai jantu lacꞌan ju quiꞌalhunutꞌan. 
7

 Pus ju tapastactꞌajun ju ixkꞌachat 
isꞌakstuꞌan pus ixtꞌalaxcai Dios 
tajunita. Chai ju chunch talai jantu 
tamuctaxtuputun tachi ju najun 
laꞌixlhamapꞌaksin Dios nin caꞌalilh 
ixtachaputꞌan ni lai catamuctaxtulh. 
8

 Pus ju va tanavi ixkꞌachat 
isꞌakstuꞌan pus jantu lai tanavi tuꞌuꞌ 
ju kꞌox calhiula ju Dios.

9
 Para ju uxijnan jantuch vana 

naviyatꞌit ju va minkꞌachatꞌan 
miꞌakstuꞌan. Yuchi ju naviniyatꞌit 
ju ixkꞌachat ju Spiritu Santu ni 

vasalh tꞌajun ju Spiritu Santu 
lamiꞌalhunutꞌan. Pus ni alin xamatiꞌ 
ju jantucaꞌ pacxanta ju Spiritu 
Santu ju malakachachilh ju Cristo 
pus ju yuchi jantucaꞌ ixlapanac 
Cristo. 10

 Pus mas caniyaꞌ ju 
milacatunaꞌan va ixlacaꞌatalh ni 
alactuꞌununau para ni tꞌajun ju 
Cristo ju lamiꞌalhunutꞌan pus ju 
mintacuvinꞌan catatsucukꞌalhiyanta 
ju lactꞌiyan ni talaktsꞌinan ju Dios 
ni salaka junita ju miꞌalhunutꞌan. 
11

 Pus ju Dios macxtuchokolh ju 
Jesús acsni ixmacnucanta. Chai 
vana yuꞌ ju catamacxtunichokoyan 
ju milacatunaꞌan ju lai ni chai 
cataxtakniyan sastꞌi milacatunaꞌan. 
Pus laꞌixtachaput ju Spiritu Santu 
ju capunaviyaꞌ ju chunch. Chai 
chunch ju aꞌulhtꞌucꞌanaꞌitꞌit tachi 
chun ju uxijnan ju pꞌacxantꞌatꞌit ju 
Spiritu Santu lamiꞌalhunutꞌan.

12
 Chai ni chunch ju 

aquintaꞌulhtuyan ju Dios 
pus aktsꞌiya jantu lhijun ni 
vana canaviyau ju makꞌaniya 
quiꞌatalacpastꞌacꞌatꞌan. 13

 Pus 
ni vanach atꞌailhipꞌinaꞌitꞌit ju 
makꞌaniya miꞌatalacpastꞌacꞌatꞌan 
pus amakꞌalhkꞌajnankꞌalhiyaꞌitꞌit. 
Para ni amakꞌosuyaꞌitꞌit ju ixkꞌachat 
ju makꞌaniya miꞌatsucuntiꞌan 
laꞌixtachaput ju Spiritu Santu pus ju 
chunch alinch ju miꞌatsucuntiꞌan ju 
lactꞌiyan.

14
 Chai tachi chun ju tanavitꞌajun 

tuchi canonach ju Spiritu Santu 
pus yuꞌunchach ju isꞌaskꞌatꞌan Dios 
ju stavasalanti. 15

 Chai ju Spiritu 
Santu ni tꞌajun laquiꞌalhunutꞌan pus 
jantu tasqꞌuini ni vana catalhoniyau 
ju quimakꞌalhkꞌajnatꞌan ixlacata 
quiꞌalactuꞌuntiꞌan. Para ju Spiritu 

Santu yuchi ju quintanaviyan 
isꞌaskꞌatꞌan Dios. Chai ni 
pacxantau ju Spiritu Santu 
laquiꞌalhunutꞌan pus yuchi 
lhijunauch ju Dios ni quimpaiꞌan. 
16

 Chai isꞌakstu ju Spiritu Santu 
ju quintamamachakxaniyan 
laquintacꞌatsanꞌan ni isꞌaskꞌatꞌan 
Dios juntau. 17

 Chai ni 
isꞌaskꞌatꞌan juntau pus vachuꞌ 
caꞌamaklhtayananauch ju kꞌox 
atsucunti ju aquintaxtakniyan ju 
Dios. Catꞌaꞌamaklhtayananauch ju 
Cristo. Chai ni camakꞌalhkꞌajnanau 
ju chavai va ixlacaꞌatalh ni 
lhilacaꞌantauch ju Cristo pus ju 
Dios aquintalakꞌayayan tachi ju 
ulhtucalh ju Cristo.

18
 Chai mas makꞌalhkꞌajnanauch 

ju ani lacamunutpaꞌ para jantuch 
canaviniu cuenta. Cꞌatsayau 
ni astan tachi ju va jantu tuꞌuꞌ 
ixjunita ju quimakꞌalhkꞌajnatꞌan 
calhiulayau acsni calakꞌayacanau 
ju lactꞌiyan. 19

 Chai tachi chun 
ju taxtokni ju navita ju Dios na 
talaktsꞌimputun acsni tavanan 
calakꞌayacanaꞌ ju isꞌaskꞌatꞌan Dios. 
20

 Pus tachi chun ju taxtokni ju ani 
lacamunutpaꞌ jantu chun ju talai 
tachi ju ixlhilhcata pꞌulhnan ju 
Dios acsni tavanan navicanchalh 
ju lacamunutpaꞌ. Para jantu va 
laꞌixkꞌachatꞌan isꞌasktuꞌan ju 
tatakꞌalhita. Va chunchach ju 
lacasqꞌuinchokolh ju Dios acsni 
alactuꞌunulh ju Adán. Para 
ju Dios jantu calacasqꞌuinach 
ni catatakꞌalhikꞌalhi. Aktsꞌiya 
calakꞌoxichokocanach. 21

 Pus 
isꞌakstu ju Dios ju calakꞌoxichokoyaꞌ 
tachi chun ju taxtokni ju 
ani lacamunutpaꞌ chai jantu 

catatsꞌankꞌayaꞌ. Chai acsni tavanan 
cataiꞌinikꞌocanaꞌ ju ixtachaput 
ju alactuꞌunti pus va lhikꞌach 
cajunaꞌ ju quiꞌatsucuntiꞌan tachi 
chun ju isꞌaskꞌatꞌan Dios juntau. 
Chai vana va chun tachi chun ju 
taxtokni ju ani lacamunutpaꞌ. Si 
catasastꞌikꞌoyaꞌ ju acsnich. 22

 Chai 
cꞌatsayau ni tus chavai tatꞌajun 
makꞌalhkꞌajnin tachi chun ju 
taxtokni ju ani lacamunutpaꞌ ni 
tucaꞌ tasastꞌichokoi. 23

 Chai jantu va 
yuꞌunch ju tamakꞌalhkꞌajnan. Para 
vachuꞌ chunch ju makꞌalhkꞌajnanau 
mas cꞌatsayau ni caxtaknicanau 
ju sastꞌi quilacatunaꞌan tachi 
ju najunta ju Dios. Chai ni 
quintaxtaknitan ju Spiritu Santu 
ju tꞌajun laquiꞌalhunutꞌan ju 
chavai pus ixpucꞌatsacan junita 
ni aquintamuctaxtuniyan ju Dios 
ju ixchivinti. Pus ju quijnanꞌan 
mas makꞌalhkꞌajnanau para 
pacxanauch tus caxtaknicanau 
ju sastꞌi quilacatunaꞌan. Chai 
chunchach ju capumispacanau 
ni vasalh isꞌaskꞌatꞌan Dios juntau. 
24

 Acsni takꞌalhtaxtutauch 
juncantau ni caxtaknicanau ju 
sastꞌi quilacatunaꞌan chai yuchi ju 
tipacxanaucaꞌ. Pus ni icxtaknicanta 
ju tuchi xacjuncanta pus ca 
jantuch vana actipastactsuculh. 
Ja lai vana actipastactsuculh ju 
tuꞌu ni icxtaknicantach. 25

 Para 
ni jantucaꞌ laktsꞌinau ju tuchi 
aquintaxtakniyan ju Dios pus 
pacxanaucaꞌ chai jantu jeks uyau.

26
 Pus vachuꞌ ju Spiritu Santu 

quintaꞌaktaijuyan acsni jantu 
sok cꞌatsayau tuꞌuꞌ. Ju quijnanꞌan 
jantu cꞌatsayau ta yu laich 
caputꞌachiviniu ju Dios ta yu 

kꞌoxich calhiula ju yuchi. Para 
isꞌakstu ju Spiritu Santu sqꞌuin ju 
quilacataꞌan acsni jantu lai nonau 
ta yu cꞌatsanau ju laquiꞌalhunutꞌan. 
27

 Chai ju Dios lai laktsꞌin ju 
laquiꞌalhunutꞌan. Chai ju yuchi 
cꞌatsai tuchi ju nomputun ju Spiritu 
Santu ju tꞌajun laquiꞌalhunutꞌan. 
Chai ju Spiritu Santu acsni sqꞌuin 
ixlacataꞌan ju ixlapanacni Dios pus 
va yuchi ju sqꞌuin tachi ju lhijunch 
laꞌixkꞌachat ju Dios.

Lai tꞌalalhajacan ju macxcai
28

 Chai mas va tuchi tapasai ju 
laquiꞌatsucuntiꞌan cꞌatsayau ni Dios 
ju calakꞌoxiyaꞌ ni si kꞌox cajunaꞌ ju 
quilacataꞌan ju mapainiyau ju Dios 
chai ju sacxtucantau ni isꞌaskꞌatꞌan 
cajumvi tachi ju ispastacta ju Dios 
ju makꞌanchich. 29

 Pus ju quijnanꞌan 
quintamispatanch ju Dios tus acsni 
navicantacha ju lacamunutpaꞌ. Chai 
vachuꞌ quintalhilhcaꞌulatan ni 
laich cajumvi ixtꞌachunch tachi ju 
istsꞌalh. Yuchi ju Jesús. Ju chunch 
ju istsꞌalh Dios xakꞌai cajunaꞌ lhilhu. 
Chai ju quijnanꞌan ju lhilacaꞌantau 
ju Cristo tachi ju va isꞌapꞌisekꞌen 
juntau. 30

 Chai ju quijnanꞌan ju 
aktsꞌiya quintalhcaꞌulatachan 
tus acsni navicantacha ju 
lacamunutpaꞌ pus quintasacxtutan 
ni isꞌaskꞌatꞌan cajumvi. Chai ju 
quijnanꞌan ju quintasacxtutan ni 
isꞌaskꞌatꞌan cajumvi pus vachuꞌ 
quintalaktsꞌinanch ni na salaka ju 
quiꞌalhunutꞌan. Chai ju quijnanꞌan 
ju quintalaktsꞌinanch ni na salaka 
ju quiꞌalhunutꞌan pus vachuꞌ 
quintajuntan ni aquintalakꞌayayan.

31
 Pus tas anonaꞌitꞌitch ju chavai. 

Pus ni Dios ju quintaꞌaktaijuyan 

jantu catalhananau mas lhu caꞌalilh 
ju quintꞌalaxcaiꞌan. 32

 Ju Dios jantu 
lacasqꞌuilh ni catakꞌalhtaxtulh 
laꞌixꞌaninti ju istsꞌalh. Alai va 
makꞌaxtaklh ju quilacataꞌan 
quijnanꞌan. Chai ni lai makꞌaxtaklh 
ju istsꞌalh ju laꞌixꞌaninti ju va 
quilacataꞌan ja va a ti yuchach 
jantu lai aquintaxtaknikꞌojun tachi 
chun ju maktasqꞌuiniyau. 33

 Tis 
chavaich ju lai quintamucꞌaniyan ju 
quintalakꞌalhinꞌan laꞌixmacni Dios ju 
quijnanꞌan ju quintasacxtutan ju Dios 
ni isꞌaskꞌatꞌan cajumvi. Jantu xamatiꞌ 
ni isꞌakstu ju Dios ju nonchokoi 
ni salaka ju quiꞌalhunutꞌan ju 
quijnanꞌan. 34

 Tis chavaich ju 
lai aquintamacaꞌan ju lacajipi ju 
quijnanꞌan. Jantu xamatiꞌ ni nilh ju 
Cristo ju quilacataꞌan. Ju yuchi vachuꞌ 
taꞌacxtuchokolh junta ixmacnucanta 
chai yuchi ju vi ju chavai 
laꞌixlhicana ju Dios. Chai yuchi ju 
tapaininich ju Dios ju quilacataꞌan. 
35

 Mas va tuchi tapasaich ju 
laquiꞌatsucuntiꞌan para cꞌatsayauch 
ni va tachi quintamapainiyanch 
ju Cristo. Tachi acsni alin tuꞌuꞌ ju 
makꞌalhkꞌajnat u tuꞌuꞌ axcayanti 
u tuꞌuꞌ aclhiꞌakchꞌakꞌokꞌaxmacalh 
u acchavanilh u acsni matiꞌ ju 
quimpumpuꞌ u acsni alin tuꞌuꞌ 
talhanti u acsni va icmaknican. 
Acsni alin ju tuꞌuꞌ ju chunch ju 
laquiꞌatsucuntiꞌan jantu lai actinaulh 
ni acsnich ju jantu aquintamapainin 
ju Cristo. 36

 Chunch ju tapasai ju 
laquiꞌatsucunti ju quitꞌin tachi ju 
tsꞌokcanta junta ma chani juncan ju 
Dios:

Va ixlacata ni iclalhilacaꞌanau 
ju uxintꞌi ji Dios va tachi 
icmaknipututꞌoncanauch.

Iclaktsꞌincanauch tachi ju va 
tuꞌuꞌ atapacxat. Tachi ju tuꞌuꞌ 
borrego ju lhiꞌancan junta 
camaknicanaꞌ.

Ma chunch ju junicalh ju Dios. 
37

 Para mas makꞌalhkꞌajnanau jantu 
tuꞌuꞌ lai aquintamacꞌapꞌaniyan 
ju ixti Dios. Aktsꞌiya lhikꞌach 
cachꞌixkꞌoyau laꞌixtachaput ju 
Cristo ju quintamapainiyan. 38

 Pus 
ju quitꞌin iccꞌatsai ni matiꞌ tuꞌuꞌ 
ju lai aquintalhicꞌapꞌan ju Dios 
ni jantu aquintamapainiyan. Nin 
acsni caniyau. Nin acsni tꞌonaucaꞌ 
ju ani. Nin yuꞌunch ju anquilhnin. 
Nin yuꞌunch ju xalackꞌajin sia 
yuꞌunch ju anquilhnin. Nin 
yuꞌunch ju alin ixtachaputꞌan sia 
yuꞌunch ju anquilhnin. Nin yuchi 
ju tꞌonau tapasanin ju chavai 
laquiꞌatsucuntiꞌan. Nin yuchi ju 
catapasayaꞌ laquiꞌatsucuntiꞌan 
astan. 39

 Nin yuchi ju camincha ju 
talaclhman. Nin yuchi ju camincha 
ju ixtankꞌajni lacatꞌun. Nin yuchi 
ju tuꞌuꞌ atumpa ju navita ju Dios. 
Jantu tuꞌuꞌ lai catimacꞌapꞌani ju 
Dios ni jantu aquintamapainiyan. 
Chai ju yuchi quintamasunitan 
ni vasalh quintamapainiyan ni 
makꞌaxtaklh ju Cristo Jesús ju 
quilacataꞌan. Chai ju chavai ju 
yuchi quiꞌucxtinꞌan junita.

Ju Dios asacxtuta ju israelitanin

9  Ju quitꞌin iclhilacaꞌanta ju 
Cristo chai iclajumputunau ju 

stavasalanti. Jantu ictaꞌaklhtamai. 
Vachuꞌ ju Spiritu Santu ju tꞌajun 
laquiꞌalhunut cꞌatsai ni stavasalanti 
ju iclajumputunau. 2 Slivasalh 
na lhu ju quiꞌamakꞌanit chai va 
tachi quixcanich ju quiꞌalhunut. 

3
 Ni accꞌatsa ni laich cava 

cataputakꞌalhtaxtulh ju chunch ju 
quiꞌalakꞌavin quintꞌaꞌamachivinti 
pus aclacasqꞌuilhch ni chach 
quimacaulh ju Cristo. Chach 
quimacaꞌalh ju lacajipi junta 
jonkꞌalhita makꞌalhkꞌajnat. 4 Ju 
quintꞌaꞌamachivinti makꞌaniya 
ixꞌapapanatnich Israel tajunita. 
Ju yuꞌunch Dios asacxtulh ni 
isꞌaskꞌatꞌan catava. Ju yuꞌunch 
talaktsꞌinta ixtachaput ju Dios. 
Chai ju yuꞌunch tatachꞌanulh ni 
taꞌamaklhtayanalh ju makꞌaniya 
ixlhamapꞌaksin ju tsꞌoklh ju 
Moisés. Ju yuꞌunch amasunicanta 
ta yu laich catapulakꞌaya ju 
Dios. Chai ju Dios ajunich ni 
pumatam israelita cajunaꞌ ixnati 
ju amakꞌalhtaxtunuꞌ acsni tavanan 
catsucuyaꞌ ju ani lacamunutpaꞌ. 5 Ju 
quintꞌaꞌisraelitanin ixꞌapapanatnich 
tajunita ju makꞌaniya quilacpaiꞌan 
Abraham chai ju Isaac chai ju Jacob. 
Chai ju Malia israelita ixjunita 
chai yuchach ju ixnatich va acsni 
tavanan quitsucuchilh ju Cristo 
tachi lapanac ju ani lacamunutpaꞌ. 
Pus ju Cristo yuchi ju Dios junita ju 
lhinonkꞌojui tachi chun ju taxtokni. 
Va tachi kꞌoxich calhichivinincalh 
ju yuchi mas va tavananch. 
Iclacasqꞌuin ni vasalh chunch ju 
canavicalh.

6
 Pus ju Dios asacxtulh ju 

quintꞌaꞌisraelitanin ni isꞌaskꞌatꞌan 
catava. Para jantu lai actinaulh 
ni jantu muctaxtuta ju ixchivinti 
ju Dios va ixlacaꞌatalh ni jantu 
talhilacaꞌalh ju yuchi ju aliꞌin 
quintꞌaꞌisraelitanin. Pus tachi 
chun ju isꞌaskꞌatꞌan ju makꞌaniya 
lapanac ju Israel ixjuncan jantu si 

quintꞌaꞌisraelitanin istavasalanti 
tajunita. Ju chunch nomputun ni 
jantu si isꞌaskꞌatꞌan Dios tajunita. 
7

 Chai ju ixꞌapapanatnich ju 
Abraham jantu si alhimispakꞌocan 
ni vasalh ixꞌapapanatnich 
catava. Para chani ma juni ju 
Dios ju Abraham: “Va yuꞌunch 
ju ixꞌamaskꞌatꞌanti ju mintsꞌalh 
Isaac ju caꞌalhimispacanach ni 
miꞌapapanatnich vasalh”. Ma 
chunch ju junicalh ju Abraham. 
8

 Pus ju chunch chani ju nomputun. 
Ju aliꞌ isꞌaskꞌatꞌan ju Abraham 
ju va laꞌixkꞌachat isꞌakstu ju tasu 
jantu yuꞌunch ju alhimispacan 
ni isꞌaskꞌatꞌan Dios catava. Para 
ju istsꞌalh ju Abraham ju Isaac 
ixjuncan acsnich ju tsuculh acsni 
uctaxtulh ju ixchivinti Dios 
ju ixjunita ju Abraham. Chai 
va ixꞌamaskꞌatꞌanti yuchi ju 
alhimispacanch ni isꞌaskꞌatꞌanch 
Dios tajunita. 9 Pus acsni tucaꞌ 
istsucuta ju Isaac pus ju Dios 
kꞌalhtasunilh ju Abraham ju istsꞌalh. 
Ma chani ju juni: “Ju acꞌata tachi 
ju chavai acsni actaspꞌitchokoyanta 
alinch ju istsꞌalh ju Sara. Yuchi ju 
Isaac”. Ma chunch ju junicalh ju 
Abraham.

10
 Chai jantu va yuchi. Para 

acsni kꞌaich va ju Isaac chai 
tꞌatamakꞌaxtoklh ju Rebeca pus 
vachuꞌ xakꞌalacalh ju Rebeca 
acsni ixpacxantacaꞌ ju ixtꞌiyunꞌan 
isꞌaskꞌatꞌan. 11

 Ju Dios xakꞌalalh 
ju Rebeca acsni tucaꞌ istatsucui 
ixtꞌiyunꞌan isꞌaskꞌatꞌan chai jantucaꞌ 
ixtanavita nin macxcai nin kꞌox. 
Ju Dios ixlacasqꞌuin ni vana va 
chunch catailhiꞌalh tachi ju aktsꞌiya 
ispastacta ju yuchi. Ixlacasqꞌuin 

ni va laꞌixkꞌachat isꞌakstu 
caꞌasacxtucanach ju isꞌaskꞌatꞌan 
catajunaꞌ. Jantu va ixlacata ni va 
tuꞌuꞌ kꞌox ju catanavi. 12

 Pus ma 
yuchi chani lhijunicalh ju Rebeca: 

“Ju salacatꞌicstꞌi mintsꞌalh yuchi 
ju calhinonaꞌ. Va calhijuncanaꞌ 
ju xakꞌai mintsꞌalh”. Ma chunch 
ju junilh ju Dios. 13

 Chai vasalh 
chunch ju uctaxtulh tachi ju 
tsꞌokcanta junta ma chani najun 
ju Dios ixlacataꞌan ju ixtꞌiyunꞌan 
istsꞌalan ju Rebeca: “Ju Jacob na 
icmapaini. Para ju Esaú jantu tuꞌuꞌ 
iclhiulai”. Ma chunch ju naulh ju 
Dios.

14
 Pus tas anonaꞌitꞌit. Ja lai 

acnaulh ni jantu kꞌox tachi 
ju asacxtunun ju Dios. Jantu 
tavanan lai actinaulh ju chunch. 
15

 Pus ju Dios ma chani junilh ju 
makꞌaniya ixlapanac ju Moisés 
ixjuncan: “Ju quitꞌin acꞌaktaijuyach 
lacaꞌamapaininti va tichi 
chavaich ju icmapainiputunch”. 
Ma chunch ju naulh ju Dios. 
16

 Pus yuchi lhicꞌatsacanch ni 
jantu va laꞌixkꞌachat ju tam 
lapanac ju amaklhtayanancan 
ju ixꞌamapaininti Dios. Nin 
ixlacaꞌatalh ju tuchi kꞌox ju canavi. 
Para va ixlacaꞌatalh ni Dios 
anaviniputun ju lamapainin. 17

 Pus 
chanich lhitsꞌokcanta ixlacata ju 
makꞌaniya kꞌai ucxtin ju Faraón 
ixjuncan. Ju Dios ma chani 
juni: “Yuchi iclhixtakninch ju 
mimpuꞌucxtin ni laich caputasuyaꞌ 
ju quintachaput ju lamiꞌatsucunti 
ju uxintꞌi. Chai ju chunch vachuꞌ 
camispakꞌocanach ju quintapakaꞌut 
ixlhilacaputsꞌun ju lacamunutpaꞌ”. 
Ma chunch ju juni ju Dios. 18

 Pus 

yuchi lhimachakxacan ju chavai ni 
aktaijui ju Dios lacaꞌamapaininti va 
tichi chavaich ju aktaijuputunch. 
Chai pꞌas navini ixꞌalhunut va tichi 
chavaich ju pꞌas naviniputunch.

19
 Pus jantu xcai ni xamatiꞌ 

aquisacmilh. Laich chani 
aquijunilh: “Pus ni chunch 
navi ju Dios tajuch ni 
vana quintamucꞌaniyan ju 
quintalakꞌalhinꞌan ju Dios. Tis 
chavaich ju jantu canavi tachi 
ju lhilhcata ju Dios”. 20

 Pus ni 
chunch aquijunilh tam xamatiꞌ pus 
acjunilh: “Jantu ji lapanac chunch 
anau. Tis chavaichꞌat ju uxintꞌi ni 
laich kꞌalhtꞌaꞌi ju Dios. Ju tuꞌuꞌ tꞌuni 
xalu ni laich cava cachivinilh ja 
lhijun ni casacmi ju tam xanaviniꞌ 
tajuch ni va chunch ju xanavi”. 
21

 Ju lai lhichꞌalhcatnan tꞌun lai 
navi tachi ju lacasqꞌuin. Laich navi 
lakatam xalu ju laklhu ixtapalh 
junita. Chai laich navi alakatam ju 
jantu laklhu. Tijtꞌui ixtapalh ju lai 
lhcani mas va lakatamch ju xatꞌun 
junita.

22
 Pus ju Dios ja jantu vana lai 

navi tachi ju kꞌoxich lhiulai. Ju 
yuchi mas amalacasuniputun ju 
lapanacni ni camamakꞌalhkꞌajni 
ju taꞌalactuꞌunun chai mas 
ixꞌamalacasuniputun ju ixtachaput 
para jantu jeks alacꞌuni acsni 
ixtaꞌalactuꞌunun. Alai va 
achꞌixnilh mas ixlhijun ni 
ixꞌamucꞌanicalh ixtalakꞌalhinꞌan 
chai ixꞌamamakꞌalhkꞌajnikꞌalhicalh. 
23

 Pus chunchach ju lalh ju 
Dios ni laich capumalacasuyaꞌ 
ni slivasalh kꞌox lapanac ju 
quilacataꞌan ju quijnanꞌan ju 
quintaꞌaktaijutan laꞌixꞌamapaininti. 

Chai ju quijnanꞌan aktsꞌiya 
quintalhcaꞌulatan ni calakꞌayacanau. 
24

 Pus chunchach ju lalh ju 
Dios ju quilacataꞌan. Vachuꞌ 
quintatꞌasanitan. Ju aliꞌin 
israelitanin juntau chai ju aliꞌin 
jantu israelitanin tajunita. Para 
Dios ju quintatꞌasanikꞌotan. 25

 Tachi 
ju najun junta atsꞌoknunta ju 
Oseas ju makꞌaniya ixlapanac Dios 
ixjunita. Ju anch ma chani naulh ju 
Dios:

Acꞌalhimispayach ni 
quilapanacni tajunita ju jantu 
quilapanacni ixtajunita.

Chai acꞌamapainiyach ju jantu 
ixꞌamapainicanta.

 26 Chai ma vana chani najun 
ju Dios: “Ju uxijnan jantu 
quilapanacni untꞌatꞌit”.

Para mas chunch ju ixnajun 
ju Dios para astan 
ju amachakꞌan anch 
caꞌalhimispacanaꞌ ni istsꞌalan 
tajunita ju Dios ju lakꞌajunta.

27
 Chai vachuꞌ ju makꞌaniya 

ixlapanac Dios ju Isaías ixjuncan 
chani naulh ju quilacataꞌan 
ju israelitanin juntau: “Ju 
ixꞌapapanatnich ju Israel mas 
tantsꞌunin tajunita tachi ju xacucu 
alama para ma va lacatsꞌunin 
ju catatakꞌalhtaxtuyaꞌ. 28

 Pus ju 
quiꞌucxtinꞌan Dios ma va tam 
pantsꞌiquis camuctaxtuyaꞌ tuchi 
ju najunta ju quilacataꞌan ju 
israelitanin juntau. Chai ma jantu 
tam canonaꞌ. Chai ju tuchi canaviyaꞌ 
ma soknicꞌa canaviyaꞌ”. Chunch ju 
naulh ju Isaías. 29

 Chai ju alacatam 
vana yuꞌ ju Isaías ju ma chani naulh:

Ju quiꞌucxtinꞌan Dios ma 
xaꞌucxtin junita ixtalhavat 

taropajni ju si anquilhnin 
tajunita.

Pus ju yuchi ni jantu 
xaquintamacontilanin 
ju aliꞌin ju xalackꞌajin ju 
quilacpaꞌitniꞌan ixtajunita tus 
makꞌanchich

pus ca xaquintamaclakꞌojun 
tachi ju aꞌulhtucalh ju 
amachakꞌan Sodoma chai 
ju amachakꞌan Gomorra ni 
alacxavakꞌo.

Chunch ju naulh ju Isaías.

Ju israelitanin jantu talacaꞌiputun 
ju chivinti ixlacata ju Cristo

30
 Pus tas anonaꞌitꞌit. Pus 

cacꞌatsayauch ni yuꞌunch ju jantu 
israelitanin tajunita ju talhitajulh 
ju soknicꞌa atsucunti laꞌixmacni 
Dios mas jantu ixtapuxcajui. 
Talhitajulh ju soknicꞌa atsucunti 
ni talhilacaꞌalh ju Cristo. 31

 Para ju 
aliꞌin quintꞌaꞌisraelitanin tanajun ni 
laich salaka catava ju ixꞌalhunutꞌan 
ni catamuctaxtulh tuchi najun 
lacamakꞌaniya ixlhamapꞌaksin 
Dios. Para jantu tavanan lai 
talhitajui ju salaka ixꞌalhunutꞌan ni 
va jantu lai tanavi tachi ju najun 
lacalhamapꞌaksin. 32

 Chai jantu lai 
talhitajui ju salaka ixꞌalhunutꞌan ni 
va jantu talhilacaꞌamputun ju Cristo 
ju ixnoncan camalakachatachilh 
astan ju Dios. Va yuchi ju 
talhilaksich ju tuchi tanavi 
isꞌakstuꞌan. Ju chunch tachi ju va 
taputsꞌantilai ju Cristo ni jantu 
talhilacaꞌamputun ju yuchi ni jantu 
talacaꞌi ni yuchi cava ju ixnoncan 
camalakachatachilh ju Dios. Pus 
ju Cristo valhch tachi ju tuꞌuꞌ 
lhkajanichiux ju pukꞌalhkꞌoscan. 

33
 Tachi ju najun laꞌixchivinti Dios 

junta lhitsꞌokcanta ju Cristo. Chani 
najun:

Ju lakꞌachakꞌan Sion ju Dios ma 
caꞌulayaꞌ ju ixlapanac.

Ju yuchi ma chunch junita 
tachi ju tuꞌuꞌ chiux ju 
putsꞌantilacan.

Chai ju yuchi ma acsnich 
ju putsꞌantilacan ni jantu 
lhilacaꞌamputuncan.

Chai acsni putsꞌantilacan pus 
ma lana tsꞌankꞌakꞌalhican.

Tachi ju ma va cataꞌakkꞌaju 
junta vacꞌanta.

Para ma va tichi chavaich ju 
lhilacaꞌan ju Cristo ma jantu 
tavanan camaxananaꞌ ni laich 
canaulh astan ni jantu lai 
xamuctaxtuni ju ixchivinti ju 
Dios.

10  Ji quiꞌalakꞌavin slivasalh 
ixlhichux quiꞌalhunut ju 

iclacasqꞌuin ni catatakꞌalhtaxtulh 
ju quintꞌaꞌisraelitanin chai 
jantu cataꞌalh junta jonkꞌalhita 
makꞌalhkꞌajnat. Chai chunch 
ju iclhisqꞌuini ju Dios. 2 Ju 
quitꞌin iccꞌatsai ni slivasalh na 
tachꞌalhcatnaniputun ju Dios. Para 
va jantu tamispai ta yu navican 
ni laich salaka caꞌalaktsꞌinilh 
ixꞌalhunutꞌan ju Dios. 3 Va 
laꞌisꞌakstuꞌan salaka tanaviputun 
ju ixꞌalhunutꞌan va ixlacata ni 
tanavich ju kꞌox. Pus ju Dios salaka 
caꞌanavinilh ixꞌalhunutꞌan ni va 
catalhilacaꞌalh cava ju Cristo. 4 Ju 
Cristo nilh ju quilacataꞌan. Chai 
acsni lhilacaꞌanau ju yuchi pus 
ju Dios quintalaktsꞌinan ni na 
salaka ju quiꞌalhunutꞌan. Jantu 
tasqꞌuini ni vana acnaulh ni va 

ROMA 9 ,  10



396

acsnich ju aquilaktsꞌinaꞌ ju Dios ni 
salaka ju quiꞌalhunut ni lai cava 
acmuctaxtulh laꞌixlhamapꞌaksin.

5
 Ju Moisés makꞌaniya ixlapanac 

Dios ixjunita. Chai chanich naulh 
ju yuchi ixlacata ju lapanacni 
ju tanaviputun tachi ju najun 
lacalhamapꞌaksin ni tanajun ni 
chunchach caꞌapulaktsꞌinaꞌ ju Dios 
ni salaka ju ixꞌalhunutꞌan. Ma 
chani naulh: “Ni ma xamatiꞌ lai 
camuctaxtukꞌo chux tachi ju najun 
lacalhamapꞌaksin pus ju chunch 
ju Dios ma calaktsꞌinaꞌ ni na 
salaka ju ixꞌalhunut”. Ma chunch 
ju naulh ju Moisés. 6 Para chani 
najun ixchivinti Dios ju tsꞌokcanta 
ixlacata ju lapanac ju lhilacaꞌanta ju 
Cristo chai ixlhiyuchi laktsꞌincanta 
ni salaka ju ixꞌalhunut laꞌixmacni 
Dios. Najun: “Ma jantu apꞌastꞌactꞌit 
ju lamiꞌalhunutꞌan ni tasqꞌuini 
ni apꞌitꞌit ju lactꞌiyan ni lai 
alhitꞌaꞌutꞌachitꞌit ju cataꞌaktaijuyan. 
7

 Nin ma laich apꞌastꞌactꞌit ni 
tasqꞌuini ni apꞌitꞌit junta taꞌan ju 
alasanin ni laich alhitꞌaꞌutꞌachitꞌit 
ju cataꞌaktaijuyan. Ma jantu 
tasqꞌuini ni chunch ju alatꞌit ni 
ma taxtucha ju lactꞌiyan ju Cristo 
chai ma quinichilh ju ani. Chai 
ju yuchi ma taꞌacxtuchokolh 
junta ixmacnucanta”. Chunch ju 
najun laꞌixchivinti Dios. 8 Jantu 
tasqꞌuini ni chunch aclalh ni 
najun ju Dios laꞌixchivinti ni ma 
chanich ju lhitajucan ju salaka 
quiꞌalhunutꞌan laꞌixmacni yuchi. 

“Ma jantu xcai lhitajucan ju chivinti 
junta najun ta yu lai lhitajucan 
ju salaka quiꞌalhunutꞌan. Ma va 
yuchi ni anauch ni lhilaksitꞌi ju 
ixchivinti Dios. Chai ma alacꞌaꞌitꞌi 

ju lamiꞌalhunut”. Chunch ju najun 
laꞌixchivinti Dios. Chai yuchach ju 
chivinti ju iclajunau acsni iclajunau 
ni tasqꞌuini ni alhilacꞌapꞌitꞌit ju 
Cristo. 9 Pus ni anonaꞌ ni yuchi 
ju miꞌucxtin ju Jesús chai ni 
alacꞌaꞌiyaꞌ ju lamiꞌalhunut ni Dios 
ju macxtuchokolh ju Jesús acsni 
ixmacnucanta pus atꞌakꞌalhtꞌaxtꞌuyaꞌ 
chai jantu atꞌipꞌitꞌi ju lacajipi. 
10

 Ni xamatiꞌ lhilacaꞌan ju Cristo 
laꞌixꞌalhunut pus laktsꞌincan ni 
salaka ju ixꞌalhunut laꞌixmacni 
Dios. Chai ni najun ni lhilacaꞌanch 
ju Cristo pus takꞌalhtaxtutach chai 
jantu catiꞌalh ju lacajipi.

11
 Ju ixchivinti Dios ju tsꞌokcanta 

chani najun: “Ma chux ju 
talhilacaꞌanta ju Jesucristo 
laꞌixlhichux ixꞌalhunutꞌan 
ma jantu xamatiꞌ ju lai astan 
camamaxanicalh ni laich 
cajunicalh ni jantu laktsꞌin ju Dios 
ni salaka ju ixꞌalhunut”. Chunch 
ju najun laꞌixchivinti Dios. 12

 Pus 
ju quiꞌucxtinꞌan Dios ixꞌucxtin 
junita tachi chun ju talhilacaꞌan 
ju yuchi. Ju yuchi vaklhtam chun 
quintalaktsꞌinan ju quijnanꞌan 
ju israelitanin juntau chai ju 
yuꞌunch ju jantu israelitanin. 
Chai na kꞌai ju ixꞌamapaininti 
ixlacata va tichi chavaich ju 
tapainini ni camakꞌalhtaxtulh. 
13

 Aktsꞌiya chunch tachi ju najun 
laꞌixchivinti Dios junta tsꞌokcanta. 
Chani najun: “Ma tachi chun 
ju tatapainini ju quiꞌucxtinꞌan 
Jesús ma catatakꞌalhtaxtuyach 
chai jantu catitaꞌalh ju lacajipi”. 
Chunch ju najun laꞌixchivinti Dios 
junta tsꞌokcanta. 14

 Para jantu 
lai talhitapainini tuꞌuꞌ ni jantu 

talhilaksi ju yuchi. Chai jantu lai 
talhilaksi ju Jesús ni jantu tavanan 
takꞌasmatꞌa ni quinichilh ju 
ixlacataꞌan. Chai jantu lai tacꞌatsai 
ni quinichilh ju Jesús ni matiꞌ 
xamatiꞌ ju caꞌajunilh. 15

 Chai jantu 
lai catiꞌalh xamatiꞌ nonaꞌ ixchivinti 
Dios ni jantu malakachata ju Dios. 
Tachi ju tsꞌokcanta junta chani 
najun laꞌixchivinti Dios: “Ma va 
lhikꞌach aꞌamaklhtayanancan ju 
taꞌalhtanatꞌajun ixnajunca ju kꞌoxi 
chivinti junta najun ni jantu vana 
talhkꞌaman ju Dios ixlacata ju 
quiꞌalactuꞌuntiꞌan”. Chunch ju najun 
laꞌixchivinti Dios ju tsꞌokcanta.

16
 Para tachi chun ju takꞌasmatlh 

jantu si talacaꞌita ju ixchivinti 
Dios ixlacata ju Cristo. Aktsꞌiya 
chun tachi ju naulh ju makꞌaniya 
ixlapanac Dios ju Isaías ixjuncan. 
Ju yuchi ma chani naulh acsni 
xakꞌalalh ju Dios: “Ji quiꞌucxtin 
na lacatsꞌunin ju talacaꞌita ju 
tuchi icnonauch”. Ma chunch ju 
junilh ju Dios. 17

 Pus va acsnich 
ju lai lhilacaꞌancan ju Cristo 
acsni kꞌasmatcan ju chivinti 
ixlacata yuchi. Chai va acsnich 
ju lai kꞌasmatcan acsni va xamatiꞌ 
aquijunilh.

18
 Para jantu lai actinaulh ni 

jantu takꞌasmatꞌach ju chivinti ju 
quintꞌaꞌisraelitanin chai ixlhiyuchi 
jantu talhilacaꞌamputun ju Cristo. 
Aktsꞌiya takꞌasmatꞌach. Pus 
laꞌixchivinti Dios ju tsꞌokcanta 
najun ni ixlapanacni Dios ma 
ajunkꞌota ju lapanacni vanta 
anchach cava. Chai ju ixchivintiꞌan 
ma makpitsikꞌocanta tus 
ixlhilacaputsꞌun ju lacamunutpaꞌ. 
19

 Chai vana jantu lai actinaulh 

ni va jantu ixtamachakxai ju anuꞌ 
chivinti ixlacata ju Cristo. Aktsꞌiya 
tamachakxa ni ma chani naulh ju 
makꞌaniya ixlapanac Dios ju Moisés 
ixjuncan:

Ma chani najun ju Dios: Ma 
yuchach ju Dios. Chai ju 
yuchi ma caꞌaꞌaktaijuyaꞌ ju 
aliꞌin lapanacni ju ma jantu 
ixꞌanuꞌ ixtajunita.

Chai ju uxijnan ju israelitanin 
untꞌatꞌit ma alhacchꞌipꞌinaꞌitꞌit.

Chai ju yuchi ma caꞌaꞌaktaijuyaꞌ 
ju aliꞌin lapanacni ju ma jantu 
taꞌacꞌatsananta chai ju uxijnan 
ma alhitꞌalhkꞌamnaꞌitꞌit.

Ju Moisés ma naulh ni ma chunch 
ju najun ju Dios. 20

 Chai ju 
makꞌaniya ixlapanac Dios ju Isaías 
ixjuncan lana jantu ixtalhanan. Ju 
yuchi ma chani naulh:

Ju Dios ma chani najun: 
Ju lapanacni ju jantu 
catapuxcoyaꞌ ju yuchi ma 
yuꞌunch ju catalhitajuyaꞌ.

Chai ju yuꞌunch ju jantu 
catalhasacmininaꞌ ju yuchi 
pus ma yuꞌunchach ju 
caꞌatalacasuniyaꞌ.

Pus ju Isaías ma naulh ni ma 
chunch ixnajun ju Dios. 21

 Para 
ixlacataꞌan ju quintꞌaꞌisraelitanin 
chani ixnajun ju Isaías: “Ju Dios ma 
chani najun: Ma chux avilhchan ma 
xaꞌatꞌasani ju lapanacni ju ma jantu 
takꞌasmatnilh chai ju ma jantu lai 
talacaꞌi. Ma va ixtatakꞌalhtaxtulh 
ixnajun”. Pus ju Isaías ma ixnajun 
ni ma chunch ju naulh ju Dios.

Ju aliꞌin israelitanin tatakꞌalhtaxtulh

11  Pus mas chun xanajun ju 
Dios jantu lai actinaulh 

ni va quintalacmackꞌantan ju 
Dios ju quijnanꞌan ju israelitanin 
juntau. Ju quijnanꞌan ni va 
ixlapanacni jumpalhtau. Pus ju 
quitꞌin vachuꞌ israelita icjunita. 
Ju quitꞌin makꞌaniya ixpapanti 
quimpaiꞌan Benjamín icjunita. 
Chai ju Benjamín makꞌaniya 
ixpapanti ixjunita ju quimpaiꞌan ju 
Abraham ixjuncan. Pus ju chunch 
ju quitꞌin xapapanti icjunita ju 
Abraham vachuꞌ. 2 Ju Dios tus 
makꞌanchich quintasacxtutan ju 
quijnanꞌan ju israelitanin juntau 
ni ixlapanacni cajumvi. Chai mas 
chavai jantu quintalacmackꞌantan. 
Ja jantu pꞌastꞌacꞌatꞌit tuchi ju 
najun laꞌixchivinti Dios junta 
lhaꞌatsꞌoknuncanta ju isꞌatsucunti 
ju makꞌaniya ixlapanac Dios 
ju Elías ixjuncan. Ju anch ni 
nompalai ni tꞌachivinilh ju Dios 
ju Elías chai alacchivimakꞌalh 
ju istꞌaꞌisraelitanin. Ju Elías ma 
chani junilh ju Dios: 3 “Quiꞌucxtin 
Dios ju lapanacni tamaknilh ju 
milapanacni ju amalakꞌachꞌatꞌi 
ni catanonaꞌ ju minchivinti. 
Chai talactꞌilhiꞌulakꞌolh junta 
ixtalakꞌayayan ju lapanacni. Va 
quitꞌin ju ictilakꞌayayan chai 
vachuꞌ quintamakniputun”. Ma 
chunch ju junilh ju Dios ju Elías. 
4

 Para ja jantu pꞌastꞌacꞌatꞌit ta 
yu alhikꞌalhtayanalh ju Dios. Ja 
jantu chani alhikꞌalhtayanalh. 

“Ju quitꞌin iclhilhcata ni tiꞌalin 
lakatujun milh quilapanacni ju 
jantu tataꞌaktsokotanilh ju Baal. Ju 
anuꞌ ju ixtanajunch ni Dios mas 
jantu”. Ma chunch ju junilh ju 
Dios ju Elías. 5 Pus vana va chun ju 
chavai. Aktsꞌiya alin lacatsꞌunin ju 

quintꞌaꞌisraelitanin ju talhilacaꞌanta 
ju Cristo ni Dios asacxtulh ni 
ixꞌanaviniputun lamapainin. 6 Ju 
Dios asacxtulh ju lapanacni ni va 
ixꞌanaviniputun lamapainin. Jantu 
ixlacata ni va catanavilh ju tuꞌuꞌ 
ju kꞌox. Pus ni ixlacata cava ni 
tanavilh tuꞌuꞌ ju kꞌox ju apusacxtulh 
ju Dios pus jantu lai actinaulh ni va 
lamapainin caꞌixtiva ju anavinilh ju 
Dios.

7
 Pus acsni iclajunau ju chunch 

va iclamavasalaniputunau 
ixlacata ju quintꞌaꞌisraelitanin. 
Ju yuꞌunch jantu talhitajuta 
ju salaka ixꞌalhunutꞌan ju 
ixtapuxcajui. Va lacatsꞌunin ju 
quintꞌaꞌisraelitanin ju talhitajuta. 
Va yuꞌunch ju asacxtutach ju Dios. 
Chai ju aliꞌin alapꞌasninicalh ju 
ixꞌalhunutꞌan. 8 Chai ni chunch 
ju aꞌulhtucalh pus va uctaxtulh 
tachi ju tsꞌokcanta junta chani 
najun: “Ma Dios ju amatontolanilh 
ju ixꞌalhunutꞌan. Ju chunch mas 
na talaktsꞌin ju ixchivinti Dios ma 
jantu tamachakxai. Chai mas na 
takꞌasmatꞌa ju stavasalanti chivinti 
ma jantu lai talacaꞌi. Chai ma 
chunch ju jonkꞌalhita tus chavai”. 
Ma chunch ju najun. 9 Vachuꞌ ma 
chani naulh ju makꞌaniya kꞌai 
ucxtin ju David ixjuncan:

Ju anuꞌ ju na kꞌox talhiulai ma 
cataputaꞌokxchokꞌoyaꞌ. Ma 
chun cajunaꞌ tachi ju tuꞌuꞌ ju 
lakꞌalhi ju atsucunti.

Ma va catapukꞌalhkꞌosaꞌ chai ju 
yuchi caꞌalacmamakꞌalhkꞌajni 
ixlacata ju macxcai ju 
tanavita.

 10 Ma jantu catamachakxayaꞌ ju 
ixchivinti Dios.

Ma catamakꞌalhkꞌajnankꞌalhiyaꞌ 
tachi ju talai ju yuꞌunch ju 
tatꞌatakꞌentaꞌalhtananch ju 
ixtacꞌucꞌatꞌan ju na tsꞌinqꞌui.

Ma chunch ju naulh ju David.

Laich tatakꞌalhtaxtui vachuꞌ 
ju jantu israelitanin

11
 Para jantu lai actinaulh ni 

jantu tavanan catalacaꞌiyaꞌ ju 
quintꞌaꞌisraelitanin mas tasui ju 
chavai tachi ju va takꞌalhkꞌostach 
ju aliꞌin ni jantu talhilacaꞌanta ju 
Jesucristo. Pus ju astan aktsꞌiya 
caꞌamapainichokocanaꞌ. Para ni 
takꞌalhkꞌoslh ju yuꞌunch ni jantu lai 
xatalacaꞌi pus ju chavai ju uxijnan 
ju jantu israelitanin untꞌatꞌit lai 
tꞌakꞌalhtꞌaxtꞌuyatꞌit chai jantu 
atꞌipꞌitꞌit ju lacajipi. Chai ju chunch ju 
quintꞌaꞌisraelitanin catalacasqꞌuinaꞌ 
ni vachuch chunch ju caꞌalacnavi 
ju Dios tachi ju tanavitan ju 
uxijnan. 12

 Pus ju quintꞌaꞌisraelitanin 
taꞌalactuꞌunulh ni tasastuclh ju 
ixꞌamapaininti ju Dios. Pus yuchi 
kꞌox lhiva ju chavai ixlacataꞌan 
tachi chun ju aliꞌin lapanacni 
ju ani lacamunutpaꞌ. Pus va 
ixlacaꞌatalh ni jantu lai ixtalhitajui 
ta yu laich catatakꞌalhtaxtulh ju 
quintꞌaꞌisraelitanin pus yuchi lai 
lhitꞌakꞌalhtꞌaxtꞌuyatꞌit ju chavai ju 
uxijnan ju jantu quintꞌaꞌisraelitanin 
untꞌatꞌit. Pus ni chunch ju 
tapasalh acsni taꞌalactuꞌunulh ju 
quintꞌaꞌisraelitanin pus palai kꞌox 
cajunaꞌ ju miꞌatsucuntiꞌan ju uxijnan 
ju jantu israelitanin untꞌatꞌit acsni 
tavanan catalhilacaꞌanach ju Cristo 
ju quintꞌaꞌisraelitanin astan.

13
 Uxijnan ju iclaxakꞌalayau ju 

jantu israelitanin untꞌatꞌit. Pus 

ju quitꞌin ixtamalakachan Cristo 
icjunita ju milacataꞌan. Pus na 
kꞌox lhichꞌalhcat iclhiulai ju 
quixtaknita ju Dios. 14

 Chai ni 
icmalacasui ni na kꞌox lhichꞌalhcat 
iclhiulai ju quixtaknita ju Dios 
ja jantu nuꞌ catalacasqꞌuinaꞌ 
ju quintꞌaꞌisraelitanin ni 
chunch caꞌaꞌulhtucanach 
tachi ju taꞌulhtutan ju Dios ju 
uxijnan ju jantu israelitanin 
untꞌatꞌit. Ju chunch tsꞌa ma 
laich catatakꞌalhtaxtulh ju 
aliꞌin sia yuꞌunch chai jantu 
cataꞌalh ju lacajipi. 15

 Ju Dios 
yuchi alhimacaꞌula pantsꞌiquis 
ju quintꞌaꞌisraelitanin ni laich 
ixꞌamigojni aꞌunaꞌitꞌit ju Dios 
ju uxijnan ju jantu israelitanin 
untꞌatꞌit. Pus ni chunch ju anavicalh 
ju quintꞌaꞌisraelitanin ju chavai 
pus ca aktsꞌiya na lhikꞌach cajunaꞌ 
astan acsni catalhilacaꞌanaꞌ ju 
Cristo ju aliꞌin quintꞌaꞌisraelitanin. 
Pus ju chavai ju yuꞌunch tachi ju 
va tanitach laꞌixꞌalactuꞌuntiꞌan 
ni jantucaꞌ talhilacaꞌanta ju 
Jesús. Para acsni tavanan 
catalhilacaꞌanach ju Cristo pus 
tachi ju va caꞌaxtaknichokocanaꞌ ju 
isꞌatsucuntiꞌan. Va yuchi ni sastꞌi 
cajunaꞌ ju acsnich ju isꞌatsucuntiꞌan. 
16

 Ju makꞌanch ju Dios ixꞌajuni ju 
quintꞌaꞌisraelitanin ni va tapakchux 
ju ixꞌalin ju sastꞌi cebada chai acsni 
ixtapunaviputun ju xkapavati pus 
catakꞌextayaꞌ lacatsꞌunin ju sasquitit 
chai catamacchaniyaꞌ lakatam 
xkapavati ju yuchi. Chai ni ixꞌanuꞌ 
Dios junita ju pꞌulhnan macchacan 
pus ju aliꞌ sasquitit si ixꞌanuꞌ vachuꞌ. 
Pus chunchach vachuꞌ lhixajcha 
ixlacata ju makꞌaniya ixlapanac 

Dios ju Abraham ixjuncan. Ju yuchi 
ni ixlapanac Dios ixjunita pus tachi 
chun ju quijnan ju ixꞌapapanatnich 
icjuntau si ixlapanacni Dios 
icjuntau vachuꞌ. Chai ju tuꞌuꞌ 
makꞌakꞌai qꞌuiu ni ixꞌanuꞌ Dios 
cava pus sich ixꞌanuꞌ cava vachuꞌ 
ju ixacatan. Pus vana va chun ju 
Abraham. Ju yuchi ni ixlapanac 
Dios ixjunita pus tachi chun ju 
quijnan ju ixꞌapapanatnich icjuntau 
si ixlapanacni Dios icjuntau vachuꞌ.

17
 Pus ju quintꞌaꞌisraelitanin 

chunch tajunita tachi ju tuꞌuꞌ 
ixmakpꞌu qꞌuiu ju olivo juncan. 
Pus ju aliꞌin sia yuꞌunch tachi ju 
va chakxmakꞌancanta ni jantu 
ixtalacaꞌi. Chai ju uxijnan ju jantu 
israelitanin untꞌatꞌit chunch untꞌatꞌit 
tachi ju tuꞌuꞌ xaꞌolivo lacaqꞌuivin. 
Pus ju chavai ni lhilacꞌapꞌintꞌatꞌitch 
ju Cristo pus tachi ju va anchach 
laxaqꞌuiu ju kꞌoxiya olivo ju 
lokꞌonꞌucꞌatꞌit junta ixtapꞌuntach ju 
yuꞌunch ju achakxmakꞌancantach. 
Chai ni anch ju lokꞌonꞌucꞌatꞌit pus 
tachi ju va mak alin vachuꞌ ju kꞌox 
miꞌatsucuntiꞌan laxaqꞌuiu olivo 
ni vachuꞌ amaklhtꞌayananaꞌitꞌit 
ju kꞌox ju ixꞌaxtakniputun ju 
quintꞌaꞌisraelitanin ni ixtalacaꞌilhch 
cava. 18

 Para mas chunch ju 
untꞌatꞌit jantu alhitꞌakꞌayatꞌit. Jantu 
anaꞌuntꞌit ni palai kꞌox ju uxijnan. 
Palai jantu ju israelitanin ju tachi 
istavasalanti ixmakpꞌu qꞌuiu 
tajunita. Ni va lhitꞌakꞌayapꞌutꞌunatꞌit 
apꞌastꞌactꞌitch ni jantu milacataꞌan 
ju lai catitapulhitaju ju kꞌox 
isꞌatsucuntiꞌan ju lapanacni. Alai 
ixlacata ju Abraham ju lhitꞌaꞌutꞌatꞌit 
ju kꞌox miꞌatsucuntiꞌan laꞌixmacni 
Dios.

19
 Para ca lai chani anaꞌuntꞌit 

ju uxijnan ju jantu israelitanin 
untꞌatꞌit: “Ju israelitanin chunch 
tajunita tachi ju istavasalanti 
ixmakpꞌu ju xaqꞌuiu olivo. Para 
ca aktsꞌiya tuꞌuꞌ ju quintapalhni 
quincꞌan vachuꞌ ni yuchi 
lhilakachakxtucalh ju yuꞌunch ni 
laich anch acmaklokꞌontocꞌayau ju 
quijnan”. Ca laich chunch anaꞌuntꞌit. 
20

 Pus kꞌoxich. Para ju yuꞌunch tachi 
ju va achakxmakꞌancalh va ixlacata 
ni jantu ixtalhilacaꞌamputun 
ju Jesús. Chai ju uxijnan tachi 
ju va laich xalokꞌontꞌocꞌayatꞌit 
ju anch va ixlacaꞌatalh ni 
lhilacꞌapꞌintꞌatꞌitch ju Jesús. Para 
jantu alhitꞌakꞌayatꞌit. Alaich 
atꞌalhonitꞌit ju Dios. 21

 Ju Dios ni 
tachi ju va achakxmakꞌalh ju aliꞌ 
lapanacni ju tachi istavasalanti 
ixmakpꞌu qꞌuiu tajunita pus vana 
ju uxijnan catachakxmakꞌananch 
ni vana va chun ju alapꞌalaꞌitꞌit. 
22

 Alaktsꞌintꞌitch ni na kꞌai ju 
ixꞌamapaininti ju Dios. Para 
vachuꞌ acꞌatsꞌatꞌit ni na lai 
amamakꞌalhkꞌajninin. Pus ju anuch 
quintꞌaꞌisraelitanin ju takꞌalhkꞌoslh 
amamakꞌalhkꞌajni ju Dios. Para 
ju uxijnan tamalacasuniyan 
ni na kꞌai ju ixꞌamapaininti ju 
yuchi. Chai va tachi chunchach ju 
catamalacasuniyanch ni va tachi 
alhilacꞌapꞌitꞌit ju Cristo. Para ni 
jantu va tachi alhilacꞌapꞌinaꞌitꞌit ju 
Cristo pus vachuꞌ ju uxijnan tachi ju 
va achꞌakxmakꞌancꞌanaꞌitꞌit. 23

 Chai 
vachuꞌ ju anuch quintꞌaꞌisraelitanin 
ju tachi ju va achakxmakꞌancantach 
ni va tamch catapastacchokoyaꞌ 
chai catalhilacaꞌanaꞌ ju Cristo pus 
tachi ju va catalokꞌontocꞌachokoyaꞌ 

junta ixꞌachakxmakꞌancanta. 
Chai va lakatamch catatꞌajunaꞌ 
ju aliꞌin ju talhilacaꞌanta ju 
Cristo. Alin ixtachaput ju Dios. 
Yuchach ju canavichokoyaꞌ ni 
laich catajunchokolh tachi 
ju va catalokꞌontocꞌachokoyaꞌ 
junta ixꞌachakxmakꞌancantach. 
24

 Pus ju uxijnan ni jantu 
israelitanin untꞌatꞌit pus tachi 
ju va qꞌuichꞌakxꞌicꞌantꞌatꞌit ju 
laxaqꞌuiu xaꞌolivo lacaqꞌuivin. 
Chai ju chavai tachi ju va anch 
ju xalokꞌontꞌocꞌayatꞌit junta jantu 
ixmakpꞌu ixꞌuntꞌatꞌit ju kꞌoxiya 
olivo ni jantu ixꞌapapanatnich 
Abraham untꞌatꞌit. Pus ni 
chunch ju xaꞌulhtꞌucꞌanatꞌit ju 
uxijnan ja va a ti yuchach jantu 
lai pꞌas catitꞌalachꞌapachokolh 
ju quintꞌaꞌisraelitanin ju 
aktsꞌiya ixmakpꞌu tajunita ni 
ixꞌapapanatnich Abraham tajunita.

Ju astan chux ju israelitanin 
catatakꞌalhtaxtuyaꞌ

25
 Pus iclacasqꞌuin ji quiꞌalakꞌavin 

ni amachꞌakxatꞌit ju ani ju jantu 
lai ixmachakxacan ju pꞌulhnan. Ju 
chunch jantu lai alhitꞌakꞌayayaꞌitꞌit 
ni lai xalokꞌontꞌocꞌayatꞌit junta 
jantu xamakpꞌu ixꞌuntꞌatꞌit. Pus ju 
chavai tapꞌasnilh ju ixꞌalhunutꞌan 
ju aliꞌin quintꞌaꞌisraelitanin tus 
acsni calaktsayach tachi chun ju 
jantu israelitanin ju alhilhcata 
ju Dios ni catalhilacaꞌanach 
ju Cristo. 26

 Chai ju acsnich 
chux ju quintꞌaꞌisraelitanin 
catatakꞌalhtaxtuyaꞌ chai jantu 
cataꞌanaꞌ ju lacajipi. Tachi ju 
tsꞌokcanta laꞌixchivinti Dios junta 
najun ni ma lakꞌachakꞌan Sion 

cataxtuyanta ju amakꞌalhtaxtunuꞌ. 
Chai ju yuchi ma caxacaniyaꞌ ju 
macxcai ixꞌatalacpastꞌacꞌatꞌan 
ju alin laꞌixꞌalhunutꞌan ju 
ixꞌapapanatnich ju makꞌaniya 
xapai Jacob. Chai ju acsnich ma 
catatalhoniyach ju Dios. 27

 Chai 
acsni caꞌamacꞌacxaniyaꞌ ju 
ixꞌalactuꞌuntiꞌan pus ma acsnich 
ju caꞌamuctaxtuniyaꞌ ju chivinti 
ju ixꞌalactꞌatakꞌoxita ju Dios ju 
makꞌaniya ixlapanacni. Chunch ju 
tsꞌokcanta laꞌixchivinti Dios.

28
 Pus ju aliꞌin quintꞌaꞌisraelitanin 

ixtꞌalaxcai Dios tajunita ju 
chavai ni jantu talhilacaꞌanta ju 
chivinti ixlacata ju Cristo. Para 
ixlhiyuchach lai lhilacꞌapꞌinatꞌit 
ju Cristo ju uxijnan ju jantu 
israelitanin untꞌatꞌit. Para aktsꞌiya 
yuꞌunch ju quintꞌaꞌisraelitanin ju 
pꞌulhnan asacxtulh ju Dios. Chai 
aktsꞌiya alacmapaini va ixlacata 
ju chivinti ju atꞌatakꞌoxita ju 
makꞌaniya quilacpai quincꞌan 
Abraham chai Isaac chai ju 
Jacob. 29

 Ju Dios ni xtakni tuꞌuꞌ 
lhakꞌailaktsꞌin ju tam xamatiꞌ pus 
jantu lai tam catinonchokopa 
astan. Chai ni tam xamatiꞌ ju 
sacxtutach ju Dios pus jantu lai 
tam catinonchokopa astan. 30

 Ju 
uxijnan vachuꞌ ixꞌalin avilhchan 
acsni jantucaꞌ ixlacꞌaꞌiniyatꞌit 
ju Dios. Para ju chavai ju Dios 
taꞌaktaijutan lacaꞌamapaininti 
va ixlacaꞌatalh ni jantuch 
talacaꞌita ju quintꞌaꞌisraelitanin. 
31

 Pus chunchach vachuꞌ ju 
quintꞌaꞌisraelitanin. Ju chavai 
ju yuꞌunch jantu talhilacaꞌanta 
ju Cristo. Para tachi ju 
uxijnan ni taꞌaktaijutan ju 

Dios lacaꞌamapaininti pus 
vachuꞌ ju quintꞌaꞌisraelitanin 
caꞌalacꞌaktaijucanaꞌ 
lacaꞌamapaininti astan. 32

 Ju Dios 
aꞌulanikꞌota ixꞌalactuꞌuntiꞌan tachi 
chun ju lapanacni. Ju chunch 
lai caꞌaktaijuyaꞌ ixchuxꞌan va 
lacaꞌamapaininti.

33
 Slivasalh na kꞌox ju ixꞌatalaninti 

chai ixꞌatalacpastꞌacꞌat ju Dios. 
Jantu lai machakxayau tajuch ni 
va chunch ju navi ju tuꞌuꞌ. Nin 
yuchi ni lai camachakxau tuchi 
ju naviputun ju yuchi. 34

 Tis 
chavaich ju lai camachakxanilh 
ju ixꞌatalacpastꞌacꞌat ju Dios. Tis 
chavaich ju lai camapꞌaksi ju yuchi. 
35

 Pus jantu xamatiꞌ caxtaknilh tuꞌuꞌ 
ju Dios va ixlacaꞌatalh ni canaulh ni 
tuꞌuch capuxtaknicalh. 36

 Pus Dios 
ju navikꞌota tachi chun ju taxtokni. 
Chai yuchi ju lhinonkꞌojui chux. 
Chai va ixlacata ni capulakꞌayacalh 
ju yuchi pus yuchi lhiꞌalinkꞌojui 
tachi chun ju taxtokni. Chach 
tanaulh ju lapanacni ni yuchi ju 
xakꞌai ju Dios tus va tavananch. 
Vasalh iclacasqꞌuin ni chunch 
catanavi ju lapanacni.

Chanich cavalh ju quiꞌatsucuntiꞌan

12  Pus ji quiꞌalakꞌavin na 
lhu xaquintaꞌaktaijuyan 

ju Dios laꞌixꞌamapaininti. 
Yuchi iclalhitapaininiyau ni 
amakꞌaxtꞌaknitꞌit ju Dios ju 
miꞌatsucuntiꞌan. Chai tachi ju 
talai ju vana tamaknini ju Dios 
ju tuꞌuꞌ atapacxat ni taxtakni ju 
na salaka pus vana va chunch 
ju uxijnan. Amakꞌaxtꞌaknitꞌit 
ju Dios ju miꞌatsucuntiꞌan chai 
salaka aꞌuntꞌit. Ju chunch kꞌoxich 

calhiulayaꞌ ju Dios. Chai tasqꞌuini 
ni chunch ju alakꞌayayaꞌitꞌit ju 
Dios ixlhichux ju miꞌalhunutꞌan. 
2

 Jantuch vana anavitꞌit ju ixkꞌachat 
ju ani lacamunutpaꞌ tachi ju talai 
ju jantucaꞌ talhilacaꞌanta ju Cristo. 
Tamch aꞌuntꞌit ni talasastꞌinitan ju 
mintacꞌatsanꞌan ju Spiritu Santu. 
Ju chunch laich apꞌumispꞌayaꞌitꞌit 
ju tucan ixkꞌachat ju Dios ju 
milacataꞌan. Acꞌatsꞌayaꞌitꞌit 
tamalhch ju kꞌox ju anaviyaꞌitꞌit 
chai tamalhch ju kꞌox calhiulayaꞌ ju 
Dios.

3
 Ju Dios quinavinilh lamapainin 

ni xaquixtaknich ju ani 
quilhichꞌalhcat ni ixlapanac acva ju 
milacataꞌan. Yuchi iclalhijunau ju 
ani. Jantu xamatiꞌ ju milhiꞌuxijnan 
calhitakꞌaya tuꞌuꞌ tachi ju jantuch 
lhijun. Palai kꞌox ni vas anaꞌuntꞌit 
tuchi lhakꞌailaktsꞌin ju taxtaknitan 
ju Dios ju pumatamin ju uxijnan 
acsni lhilacꞌapꞌitꞌit ju Jesucristo. 
4

 Pus ju quilacatunaꞌan va 
lakatamch junita. Para na lakalhu 
ju ixtaxtokni ju quilacatunaꞌan. 
Chai jantu va tijtam lhichꞌalhcat 
ju tanavi. 5 Pus vana va chun ju 
quijnanꞌan. Mas na lhu juntau 
para tachi ju va lakatam lacatuna 
juntau tachi chun ju lhilacaꞌanau ju 
Cristo. Chai lamaktasqꞌuiniyau ju 
pumatamin quijnanꞌan.

6
 Ju Dios xtaknita ju pumatamin 

ta yu laich capunavi ju tuꞌuꞌ 
lhichꞌalhcat. Chai chunch ju 
xtaknita pumatamin tachi ju 
kꞌoxich lhiulai isꞌakstu ju Dios. 
Pus ni xamatiꞌ xtaknicanta ju 
lhichꞌalhcat ni canonaꞌ ju ixchivinti 
Dios pus chach cꞌatsa ni yuchi 
ju Dios ju xaxtakni ju chun 

atalacpastꞌacꞌat. Jantu va isꞌakstu 
lai xanajun ju chunch. 7 U ni 
xamatiꞌ xtaknicanta ju lhichꞌalhcat 
ni caꞌaktaijulh ju aliꞌin pus chach 
aktaiju ixlhichux ixꞌalhunut. Chai 
ju amalaniniꞌ chach amalaninilh 
ixlhichux ixꞌalhunut. 8 Ni xamatiꞌ 
xtaknicanta ixlhichꞌalhcat ni 
caꞌamapꞌaksinilh pus chach 
amapꞌaksinilh ixlhichux ixꞌalhunut. 
Chai ju Dios ni xtaknita tam xamatiꞌ 
ju ixtumin ni laich caꞌaxtaknilh 
ju tamaktasqꞌuini pus lhikꞌach 
caxtaklh. Chai ju xtaknicanta 
ixlhichꞌalhcat ni calhinonaꞌ 
lacatalhavat ju talhilacaꞌanta ju 
Cristo pus chach muctaxtu lacakꞌox 
ixtacꞌatsan. Chai ju Dios ni xtaknita 
apumatam ixtacꞌatsan ni cꞌatsai 
ta yu laich cachꞌalhcatnanilh ju 
tatꞌajun makꞌalhkꞌajnin pus chach 
navi lacalhikꞌach.

Tasqꞌuini ni chanich catatsuculh 
ju talhilacaꞌanta ju Cristo

9
 Amapꞌainitꞌit ju 

mintꞌalapanacniꞌan ixlhichux 
ju miꞌalhunutꞌan. Atsꞌisitꞌitch 
ju amacxcai. Va yuchi ju 
anavitꞌit cuenta ixnavica ju kꞌox. 
10

 Alamapꞌainitꞌit sia milhiꞌuxijnan 
tachi ju vasalh lhiꞌalakꞌavin untꞌatꞌit. 
Alakꞌayatꞌit apumatam ni tuꞌuꞌ ju 
navita ju kꞌox. Jantu va uxijnan 
ju alacꞌasqꞌuintꞌit ni xalackꞌajin 
aꞌuncꞌantꞌit.

11
 Jantu alhimalheknintꞌit ju 

ixlhichꞌalhcat ju Dios. Ixlhichux 
miꞌalhunutꞌan anavitꞌit ju 
ixlhichꞌalhcat. Acꞌatsꞌatꞌit ni yuchi 
ju Dios ju chꞌalhcꞌatnaniyatꞌit.

12
 Akꞌachꞌantꞌit ni cꞌatsꞌayatꞌit 

ni aktsꞌiya apꞌinaꞌitꞌit ju 

lactꞌiyan. Jantu jeks aꞌutꞌit acsni 
makꞌalhkꞌajnanatꞌit. Jantu tavanan 
acꞌaptꞌit ju ixtꞌachivininca ju Dios.

13
 Aꞌaktꞌaiꞌutꞌit ju 

laꞌixmaktasqꞌuinitꞌan ju 
vachuꞌ talhilacaꞌanta ju Cristo. 
Amalakꞌavitꞌitch ju tatolhputun 
pantsꞌiquis laminchakaꞌan.

14
 Asqꞌuinitꞌit ju Dios ju kꞌox 

ixlacataꞌan ju tatꞌalaxcayan. 
Asqꞌuinitꞌit ju kꞌox. Jantu tuꞌuꞌ 
asqꞌuinitꞌit ju macxcai ju ixlacataꞌan.

15
 Alactꞌakꞌachꞌantꞌit ju takꞌachan. 

Atꞌakꞌalhuntꞌit ju na talackꞌalhunch.
16

 Va lakatamch aꞌuntꞌit ju 
milhiꞌuxijnan. Jantu alhitꞌakꞌayatꞌit 
tuꞌuꞌ. Va lakatamch atꞌatꞌalacꞌasutꞌit 
ju quilhpatinin. Jantu anaꞌuntꞌit 
lamiꞌalhunutꞌan ni va uxijnan ju 
palai acꞌatsꞌanantꞌatꞌit.

17
 Ni xamatiꞌ cataꞌulhtuniyan ju 

macxcai jantu alhimapꞌuspꞌitnitꞌit 
ju macxcai. Anavitꞌit ju kꞌox ju 
laꞌixꞌucxlacapuꞌan ju lapanacni. 
18

 Ixlhichux miꞌalhunutꞌan anavitꞌit 
talacmaskꞌatꞌin ni jantu atꞌalasatꞌit 
xamatiꞌ. 19

 Ji quiꞌalakꞌavin 
jantu amamakꞌalhkꞌajnitꞌit ju 
tanaviniyan macxcai. Alai chach 
amamakꞌalhkꞌajni isꞌakstu ju Dios. 
Chunch ju alatꞌit ni ma najun ju 
quiꞌucxtinꞌan Dios laꞌixchivinti 
ju tsꞌokcanta ni ma yuchi ju 
amamakꞌalhkꞌajniniꞌ. Ma yuchi ju 
camamapalaniyaꞌ ju alactuꞌunin. 
Chunch ma najun ju Dios. 20

 Jantu 
amamakꞌalhkꞌajnitꞌit ju tanaviniyan 
macxcai. Alai chani aꞌulhtꞌutꞌit. 
Ju mintꞌalaxcaiꞌan acsni chavani 
axtꞌaknitꞌit ju ixvaiti. Ni quicxixa 
axtꞌaknitꞌitch ju xcan. Ni chunch ju 
anaviniyaꞌitꞌit pus astan caxcaniyaꞌ 
ju ixꞌalhunut ni xanaviniyatꞌit 

ROMA 12



404

ju kꞌox. 21
 Jantu alakꞌaꞌitꞌit ni 

catamanavinin ju macxcai ju 
tanaviniyan macxcai. Alai kꞌox 
ju anaviniyaꞌitꞌit. Ju chunch 
atꞌalalhaꞌayaꞌitꞌit.

13  Tachi chun ju quijnanꞌan ju 
lapanacni juntau tasqꞌuini 

ni caꞌaquiclacaꞌiu ju ucxtinin. 
Pus Dios ju ulata tachi chun ju 
puꞌucxtin chai Dios ju asacxtuta 
tachi chun ju ucxtinin. 2 Pus ju 
lapanac ju jantu quiclacaꞌiputun 
ju ucxtin pus va jantu tuꞌuꞌ lhiulai 
ju lhcaꞌulata ju Dios. Pus ju jantu 
quiclacaꞌi ju ucxtin talakꞌalhin ju 
navi chai camamakꞌalhkꞌajnicanaꞌ. 
3

 Jantiyuꞌ alhiꞌulacanta ju ucxtinin 
ni va caꞌamakꞌesva ju tanavi 
ju kꞌox. Para alhiꞌulacanta ju 
ucxtinin ni caꞌamakꞌesva ju va 
taꞌalactuꞌunun. Ju uxintꞌi ja 
cꞌatsꞌapꞌutꞌun ta yu alatꞌi ni jantu 
va atꞌalhoniyaꞌ ju ucxtinin. Pus 
anavitꞌich ju kꞌox chai ju yuꞌunch 
catanonaꞌ ni na kꞌox ju tuchꞌi navitꞌi. 
4

 Ju ucxtinin ixlapanacni Dios 
tajunita ni cataꞌaktaijuyan. Para 
ni anaviyaꞌ ju macxcai pus yuchi 
alhitꞌalhoniyaꞌ ju ucxtin. Yuchi 
alhixtaknicanta ixpuxakꞌaiꞌan 
ni catamamakꞌalhkꞌajniyach ju 
tanavi ju macxcai. Chai ju Dios 
yuchi alhixtakni ju ixpuxakꞌai ni 
sok caꞌamamapalanilh ju tanavich 
ju alactuꞌunti. 5 Para jantu va yuꞌ 
ju alhitꞌalhonitꞌit ju ucxtinin va 
ixlacaꞌatalh ni Dios ju alhcaꞌulata 
ni laich catamamakꞌalhkꞌajniyan 
ni anaviyaꞌitꞌit tuꞌuꞌ talakꞌalhin. 
Alai yuchi alhitꞌalhonitꞌit ni 
cꞌatsꞌayatꞌit lamiꞌalhunutꞌan ni 
lhijun ni atꞌalhonitꞌit ju tam xakꞌai. 
6

 Vachuꞌ yuchi alhiꞌamapꞌalanantꞌit 

ju lacaꞌamapalanti. Ju achꞌinin 
Dios ju aꞌulata chai va tanavich ju 
ixlhichꞌalhcatꞌan.

7
 Ju tam xakꞌai anavinitꞌitch 

tachi ju lhijunch ni canavinicalh. 
Ni alinch ju miꞌamapalantiꞌan 
laꞌixmacni tam xakꞌai pus 
amapꞌalanantꞌitch. Ni alhipꞌitꞌit 
tuꞌuꞌ alakatam lakꞌachakꞌan chai 
ni achꞌicꞌantꞌit pus amapꞌalanantꞌit. 
Pus ni lhijunch ni atꞌalhonitꞌit 
tam xakꞌai pus atꞌalhonitꞌit. Pus ni 
lhijunch ni alakꞌayatꞌit tam xakꞌai 
pus alakꞌayatꞌitch. 8 Jantu xamatiꞌ 
alhipꞌinitꞌit tuꞌuꞌ. Jantu catacꞌacxnin 
ju miꞌamapainintiꞌan. Va tachi 
alamapꞌainitꞌit. Ju camapainiyaꞌ ju 
ixtꞌalapanac muctaxtui tachi ju 
najun laꞌixlhamapꞌaksin Dios. 9 Ju 
makꞌaniya ixlhamapꞌaksin Dios 
ju tsꞌokꞌula ju Moisés chani najun: 

“Ma jantu va kꞌaya atꞌatsꞌucꞌutꞌit 
ju jantu miꞌamachakaꞌan u jantu 
mimpapaꞌan. Ma jantu amakninintꞌit. 
Ma jantu akꞌalhaunantꞌit. Ma jantu 
anaꞌuntꞌit taꞌaklhtamat chivinti 
ixlacata akꞌantam. Ma jantu 
alhacchꞌipꞌitꞌit tuꞌuꞌ”. Chunch najun 
lacalhamapꞌaksin. Pus ju ani chivinti 
chai va tuchi aliꞌ lhamapꞌaksin ju 
caꞌalilh vaklhtam chun ju tanajun. 
Va tanajun ni atꞌalamapꞌainitꞌit ju 
mintꞌalapanacniꞌan tachi ju va jun 
uxijnan ju mapꞌainichꞌokꞌocꞌanatꞌit. 
10

 Ju lai tꞌalamapaini ju ixtꞌalapanac 
jantu catinavinilh tuꞌuꞌ macxcai ju 
ixtꞌalapanac. Pus ju tꞌalamapaini ju 
ixtꞌalapanac muctaxtukꞌojui chux 
tachi ju najun laꞌixlhamapꞌaksin 
Dios.

11
 Chunch ju alatꞌit ni cꞌatsꞌayatꞌit 

ni ca vaninch minta ju avilhchan 
acsni caminchokoyaꞌ ju Cristo. Pus 

tasqꞌuini ni calhilacpucujvich ju 
ixnavica ju soknicꞌa ni tachi ju va 
lhtatayauch ju laquiꞌatsucuntiꞌan. 
Calhilacpucujvich ixnavica ju 
soknicꞌa ni palaich vanin minta ju 
avilhchan acsni aquintalaktsaniyan 
ju sastꞌi quiꞌatsucuntiꞌan ju Cristo chai 
aquintalhiꞌanan ju lactꞌiyan. Palai 
jantucaꞌ chun ixjunita acsni pꞌulhnan 
lacaꞌichauch ju ixchivinti Dios. 12

 Ju 
ani lacamunutpaꞌ junta tꞌonau tachi 
ju va tsꞌistach junita ni na alin ju 
alactuꞌunti. Para ju chavai tachi ju 
va tꞌajun talakpitsiniꞌ ju atatsꞌisni 
ni mintach ju Cristo chai ju yuchi 
camakꞌosuyaꞌ ju alactuꞌunti chai tachi 
ju va catuncunach. Pus ixlhiyuchach 
camacajuch ju ixnavica ju taxtokni 
ju tanavi ju taꞌalhtanantacaꞌ 
lacaꞌatatsꞌisni ni jantucaꞌ tamispai 
ju Cristo. Pꞌas calhilaksiyau ju 
ixtachaput ju Dios ni lai casastꞌucꞌau 
ju macxcai. Lacaꞌatuncunuꞌ ju 
caꞌalhtananau. 13

 Catsucuyauch tachi 
ju tatsucui ju tatꞌajun lacaꞌatuncunuꞌ 
junta cꞌatsakꞌocanta tuchi navican. 
Jantu calactꞌakꞌapꞌau. Jantu vanach 
camakꞌanau junta va kꞌaya talai 
lacatuꞌuꞌ cꞌatan. Jantu va lacati 
catsucu. Jantu va lakachapunin 
cajumvi. Jantu calaclasau. Jantu 
calhacchaꞌau tuꞌuꞌ. 14

 Chunch ju 
atsꞌucꞌutꞌit tachi ju istsucui ju 
quiꞌucxtinꞌan Jesucristo acsni ixvi 
ju ani lacamunutpaꞌ. Jantu vana yuꞌ 
ju anavitꞌit cuenta ju ixkꞌachat ju 
miꞌatalacpastꞌacꞌatꞌan tachi ju ixlayatꞌit 
acsni tucaꞌ ixlhilacꞌapꞌinatꞌit ju Cristo.

Jantu anau ni jantu kꞌox 
tachi ju lai ju apumatam

14  Amalakꞌavitꞌit ju jantucaꞌ 
kꞌox tamachakxai 

ju ixchivinti Dios. Para 
jantu alhimalakꞌavitꞌit ni va 
alhitꞌalasapꞌutꞌutꞌit ju tuchi 
lacaꞌitach ju yuchi. 2 Ju aliꞌin 
lapanacni talacaꞌich ni laich 
taꞌokꞌojui tachi chun ju taxtokni. Ju 
aliꞌin ju jantucaꞌ kꞌox tamachakxai 
ju ixchivinti Dios jantu taꞌui ju 
lhivai. 3 Pus ju okꞌojui chux jantu 
calacmackꞌalh ju tam ixlakꞌau ju 
jantuch okꞌojui chux. Chai ju jantu 
okꞌojui chux jantu lai catijunilh 
ju anuꞌ ixlakꞌau ju okꞌojui chux 
ni jantu kꞌox tachi ju lai. Jantu 
lai actijunilh ju chunch ni salaka 
laktsꞌin ju Dios ju ixꞌalhunut ju 
anuꞌ lapanac. 4 Chai ju uxijnan 
tis chavaꞌitnich untꞌatꞌit ni laich 
aꞌunitꞌit ju jantuch milapanacꞌan ni 
jantu kꞌox tachi ju lai. Va ixꞌucxtin 
ju lai canaulh u kꞌox ju navi ju 
ixlapanac u jantu. Chai ni Dios ju 
ixꞌucxtin junita pus aktsꞌiya sok 
canaviyaꞌ ni na tachapun ju yuchi. 
Yuchach ju caꞌaktaijuyaꞌ ni lai sok 
canaviyaꞌ.

5
 Ju pumatam alin avilhchan ju 

lai talhoni. Ju apumatam jantu tuꞌuꞌ 
talhoni. Va sich kꞌox lhiulai chux 
avilhchan. Pus ju pumatamin chach 
sacxtulh laꞌixlhichux ixꞌalhunut 
ju avilhchan ju machakxai ni kꞌox 
calhiula ju Dios ni catalhonilh. 6 Ju 
lapanac ju sacxtui ju avilhchan 
ju talhoni pus lhisacxtui ni lai 
pulakꞌayai ju quiꞌucxtinꞌan Dios. 
Chai ju lapanac ju jantu tuꞌuꞌ 
talhoni chai va najunch ni sich 
kꞌox chux avilhchan pus vachuꞌ va 
lakꞌayaputun ju quiꞌucxtinꞌan Dios. 
Yuchi ju punavi chunch. Chai ju 
lai okꞌojui tachi chun ju taxtokni 
pus vachuꞌ va pulakꞌayaputun 

ju quiꞌucxtinꞌan Dios acsni vajin 
ni xtakni lakꞌailaktsꞌiuch ju Dios 
ixlacata tachi chun ju uich. Chai 
ju jantu lai okꞌojui tachi chun ju 
taxtokni pus vachuꞌ pulakꞌayaputun 
ju quiꞌucxtinꞌan Dios ni jantu 
okꞌojui chux. Chai vachuꞌ xtakni 
lakꞌailaktsꞌiuch ju Dios ixlacata 
tuchi laich ui.

7
 Ju quiꞌatsucuntiꞌan tachi chun 

ju quijnanꞌan ju lhilacaꞌantauch 
ju Cristo jantu quiꞌanuꞌan 
quiꞌakstuꞌan. Nin acsni tꞌonaucaꞌ 
ju ani lacamunutpaꞌ nin acsni 
caniyau. 8 Acsni tꞌonaucaꞌ pus 
ixlapanacni juntau ju quiꞌucxtinꞌan 
Dios. Chai acsni caniyau pus vana 
ixlapanacni juntau ju quiꞌucxtinꞌan 
Dios. Pus mas laquiꞌatsucuntiꞌan 
u mas laquiꞌanintiꞌan va tachi 
ixlapanacni quiꞌucxtinꞌan Dios 
juntau. 9 Pus ju Cristo yuchi lhinilh 
chai yuchi lhitaꞌacxtuchokolh 
junta ixmacnucanta ni ixꞌucxtinꞌan 
cajunaꞌ tachi chun ju tanitach 
ju ixtalhilacaꞌanta ju Cristo chai 
tachi chun ju titatꞌajuncaꞌ ju 
talhilacaꞌanta yuchi.

10
 Pus ju uxijnan tas ni va 

mucꞌaniyatꞌit ju ixtalakꞌalhin ju tam 
milakꞌauꞌan. Chai ju uxijnan tajuch 
ni jantu tuꞌuꞌ lhiulayatꞌit ju tam 
milakꞌauꞌan. Jantu chun alatꞌit ni 
sich cachaꞌankꞌoyau junta vilhcha 
ju Dios ni laich aquintajunan u 
kꞌox navitau u jantu. 11

 Chunchach 
vachuꞌ najun laꞌixchivinti Dios ju 
tsꞌokcanta junta ma chani najun ju 
Dios:

Ma yuchi ju Dios. Chai ju yuchi 
ma lakꞌajunta. Chai ma 
slivasalh caꞌuctaxtuyaꞌ tachi 
ju najunta.

Chai ju yuchi najun ni ma yuchi 
ju catatalhonikꞌoyach tachi 
chun ju lapanacni.

Chai tachi chun ju lapanacni ma 
catajunaꞌ ni yuchi ju xakꞌaich.

Ma chunch ju najun ju Dios. 12
 Pus 

ju pumatamin ju quijnanꞌan aktsꞌiya 
cajunau ju Dios tuchi navitauch ju 
ani lacamunutpaꞌ.

Jantu tuꞌuꞌ anavitꞌit ju 
capukꞌalhkꞌosaꞌ tam milakꞌauꞌan 

laꞌixmacni Cristo
13

 Chai ni aktsꞌiya cajunkꞌoyau 
ju Dios tuchi navitauch pus 
yuchi jantuch calhimucꞌaniu 
ixtalakꞌalhin ju tam quilakꞌauꞌan. 
Alai va yuchi ju canaviyau cuenta 
ta yu laich kꞌox caputꞌalalhiꞌanau 
ju quiꞌalakꞌavinꞌan. Jantu tuꞌuꞌ 
canaviu ju capumakꞌalhkꞌosu 
ju tam quilakꞌauꞌan u tuꞌuꞌ ju 
capulakꞌalhiniu ju isꞌatsucunti. 
14

 Ju quitꞌin iclhilacaꞌan ju 
quiꞌucxtinꞌan Jesús. Chai ju yuchi 
quimamachakxanilh ni laich acꞌulh 
tachi chun ju taxtokni. Para ju 
tam xamatiꞌ ni najun laꞌixꞌalhunut 
ni jantu lai catiꞌokꞌo tachi chun 
ju taxtokni pus talakꞌalhin cava 
ni caꞌulh. 15

 Para ju uxijnan ni 
lhamamakꞌaniniyatꞌit ju tam 
milakꞌauꞌan ju tuchꞌi uyatꞌit pus 
ju chunch nomputun ni jantuch 
vasalh tꞌalamapꞌainiyatꞌit ju tam 
milakꞌauꞌan. Pus ju tuchꞌi uyatꞌit 
ju uxijnan ni capuꞌalh lacajipi ju 
tam milakꞌauꞌan pus jantu aꞌutꞌit. 
Ju Cristo vachuꞌ nilh ixlacata ju 
anuꞌ milakꞌauꞌan. 16

 Pus ni alin 
tuꞌuꞌ ju jantu alactuꞌunti lhiulayatꞌit 
ju uxijnan para ni na macxcai 
catalhichivininan apumatam ni 

anaviyaꞌitꞌit pus jantu anavitꞌit. 
17

 Pus ju quijnanꞌan Dios ju navitau 
quiꞌucxtinꞌan. Chai ni yuchi ju 
lhinajun laquiꞌatsucuntiꞌan pus 
cꞌatsayau ni jantiyuꞌ ju palai tuꞌuꞌ 
lhiulai ju Dios ni jantu acꞌulh tuꞌuꞌ 
u jantu ackꞌotlh tuꞌuꞌ. Pus ju palai 
tuꞌuꞌ lhiulai ju Dios yuchi ni salaka 
cava ju quiꞌalhunutꞌan laꞌixmacni 
yuchi chai jantu va actꞌalakꞌailh 
tam quilakꞌau chai caꞌalilh ju 
kꞌachat laquiꞌatsucuntiꞌan. Pus 
yuchi ju Spiritu Santu ju tꞌajun 
laquiꞌalhunutꞌan chai yuchach ju 
aquintamakꞌankꞌachayan. 18

 Chai 
ju chunchach tsucui pus tasui ni 
vasalh ixlapanac Cristo junita. 
Chai ju Dios kꞌoxich lhiulai. Chai 
ju chunch vachuꞌ ju ixtꞌalapanacni 
catanonaꞌ ni kꞌox lapanac junita.

19
 Pus yuchi calhinaviu cuenta 

ta yu kꞌox caputꞌalalhiꞌanau ju 
quilhiꞌalakꞌavinꞌan chai ta yu 
laich calapuꞌaktaijuyau ni palai 
lai calhilacaꞌanau ju Cristo 
ju quijnanꞌan ju lhiꞌalakꞌavin 
juntau laꞌixmacni yuchi. 20

 Jantu 
alhilakꞌalhitꞌit ju ixlhichꞌalhcat 
Dios ju tuchꞌi upꞌutꞌunatꞌit ju 
uxijnan. Pus lai ucan tachi chun ju 
taxtokni. Para ju tam lapanac ni 
caꞌuyaꞌ tuꞌuꞌ ju va capumakꞌalhkꞌosu 
ju tam ixlakꞌau pus talakꞌalhin 
ju navi. 21

 Palai kꞌox cava ni 
jantu aꞌutꞌit ju tuꞌuꞌ lhivai nin 
akꞌotꞌit ju tuꞌuꞌ vino nin anavitꞌit 
tuꞌuꞌ ju laich capukꞌalhkꞌoslh u 
calhamakꞌaninilh ju tam milakꞌau 
u capucapputulh ju Dios. 22

 Ni 
vasalh ixlhichux miꞌalhunutꞌan ju 
lacꞌaꞌitꞌatꞌit ni jantu talakꞌalhin ju 
tuchi laich naviyatꞌit ju uxijnan pus 
anavitꞌit. Va yuchi ni jantu anavitꞌit 

laꞌixꞌucxlacapuꞌan ju lapanacni 
ju jantu chun talacaꞌi. Chunch ju 
alatꞌit ni cꞌatsꞌayatꞌit ni Dios mispai 
ta yu junitach ju miꞌalhunutꞌan. 
Lhikꞌach tꞌajun ju lapanac ju jantu 
lhixcani ixꞌalhunut ju tuchi navita. 
23

 Para ju jantucaꞌ machakxai u kꞌox 
cava u jantu ju tuchi uputun para 
ni ixlaquilhtu caꞌulh pus talakꞌalhin 
cava ixlacata yuchi ni jantucaꞌ 
cꞌatsai u kꞌox ni caꞌulh u jantu. Pus 
talakꞌalhin ni acnavi tuꞌuꞌ acsni 
jantucaꞌ icmachakxai ni talakꞌalhin 
cava u jantu.

Jantu anavitꞌit va 
minkꞌachatꞌan miꞌakstuꞌan

15  Pus ju quijnanꞌan ju 
palai machakxayau ju 

ixchivinti Dios tasqꞌuini ni lacsni 
lacsni caꞌalhiꞌau ju va jantucaꞌ 
kꞌox tamachakxai. Jantu va yuchi 
ju canaviu ju va quinkꞌachatꞌan 
quiꞌakstuꞌan. 2 Pus ju tam 
quilakꞌauꞌan ni palai kꞌox catsuculh 
chai palai capulhilacaꞌalh ju Cristo 
ni canaviniyau ju ixkꞌachat pus 
canaviniu. 3 Pus nin yuchi ju Cristo 
jantu va ixkꞌachat isꞌakstu ju ixnavi. 
Alai va uctaxtulh laꞌisꞌatsucunti 
tachi ju najun lacaꞌatsꞌoknut junta 
najun ixlacata ju Jesucristo. Pus 
ju yuchi ma junilh ju ixpai ni ma 
yuchach ju macxcai chivinti ju 
tajunilh ju ixtajumputun ju ixpai. 
Ma chunch ju naulh ju Cristo. 4 Pus 
tachi chun ju ixchivinti Dios ju 
tsꞌokcanta makꞌanchich lhitsꞌokcalh 
va quilacataꞌan ni capulaniyauch 
ju kꞌox. Chai laꞌixchivinti Dios 
pumapꞌaksicanau. Ju chunch lai 
chꞌixau va tuchi makꞌalhkꞌajnat ju 
xtaknicanauch laquiꞌatsucuntiꞌan. 

Chai pucꞌatsayau ni aktsꞌiya 
caꞌalinaꞌ ju quiꞌatsucuntiꞌan 
ju conkꞌalhiyanta lactꞌiyan. 
5

 Dios ju quintaxtakniyan ju 
quintachaputꞌan ni laich chꞌixauch 
va tuchi makꞌalhkꞌajnat ju 
quintaxtakniyan. Chai isꞌakstu 
Dios ju quintamapꞌaksiyan. 
Chai ictapainini ju yuchi ni va 
lakatamch catanaviniyan ju 
miꞌatalacpastꞌacꞌatꞌan chai ni 
chun cajunaꞌ tachi ju kꞌoxich 
lhiulai ju Cristo Jesús. 6 Chai ju 
chunch va lakatamch cajunaꞌ 
ju miꞌatalacpastꞌacꞌatꞌan chai 
minchuxꞌan alacnonaꞌitꞌit ni 
xakꞌaich ju isDios ju quiꞌucxtinꞌan 
Jesucristo. Yuchach ju ixpai.

Ju chivinti ixlacata ju 
Cristo ajunicalh ju jantu 

israelitanin tajunita
7

 Ju Cristo ni tamalakꞌavitan 
ju uxijnan pus vachuꞌ ju uxijnan 
alamalakꞌavitꞌit ju pumatamin 
milhiꞌuxijnan. Chai ni chunch ju 
alatꞌit pus ju lapanacni catanonaꞌ 
ni xakꞌaich ju Dios. 8 Pus ju 
Jesucristo yuchi lhiquilachilh ju ani 
lacamunutpaꞌ ni va ixꞌaꞌaktaijuputun 
ju quintꞌaꞌisraelitanin. Ju chunch 
catapucꞌatsayaꞌ ni vas najun ju 
Dios chai aktsꞌiya muctaxtui 
tachi ju ixꞌakꞌalhtasunitach ju 
makꞌaniya quilacpaꞌitni quincꞌan. 
9

 Chai vachuꞌ yuchi lhiquilachilh 
ju Cristo ni cataꞌaktaijuyan ju Dios 
laꞌixꞌamapaininti ju uxijnan ju jantu 
israelitanin untꞌatꞌit. Chai ju chunch 
vachuꞌ anonaꞌitꞌit ni Dios ju xakꞌai. 
Chai ni chun ju anonaꞌitꞌit pus va 
uctaxtui tachi ju tsꞌokcanta junta ma 
chani juncan ju Dios:

Ni quilanavinitauch 
lamapainin ji Dios pus yuchi 
aclhilakꞌayayan.

Acꞌalactꞌalakꞌayayan ju yuꞌunch 
ju jantu israelitanin tajunita.

Chai lacamilhpat acꞌalactꞌanonaꞌ 
ni xakꞌaichꞌat ju uxintꞌi.

10
 Chai ju alacatam chanich ju 

tsꞌokcanta:
Ju uxijnan ju jantu israelitanin 

untꞌatꞌit ma atꞌakꞌachꞌantꞌit 
ju aktsꞌiya ixlapanacni Dios 
tajunita.

11
 Chai ju alacatam chanich vachuꞌ 

nonchokopalai:
Tachi chun ju uxijnan ju jantu 

israelitanin untꞌatꞌit ma 
alakꞌayatꞌit ju Dios.

Chai tachi chun ju uxijnan ji 
lapanacni ma anaꞌuntꞌit ni va 
yuchi ju palai xakꞌai ju Dios.

12
 Vachuꞌ ju makꞌaniya ixlapanac 

Dios ju Isaías ixjuncan tsꞌoklh 
ixchivinti Dios. Chai ju yuchi 
naulh ni ma caꞌalinaꞌ ju ixpapanti 
ju makꞌaniya ixlapanac Dios 
ju Isaí ixjuncan. Chai ma 
yuchi calhitalacasuyach ju ani 
lacamunutpaꞌ ni ma cajunaꞌ 
ixꞌucxtinꞌan ju yuꞌunch ju jantu 
israelitanin tajunita. Chai ju 
yuꞌunch ma catalhilaksiyach ju 
yuchi. Ma chunch ju naulh ju Isaías 
ixlacata ju Cristo.

13
 Pus Dios ju quintaꞌaktaijuyan 

ni laich lacaꞌikꞌalhiyau ni aktsꞌiya 
aquintamakꞌalhtaxtuyan. Pus 
ictapainini ju yuchi ni lhu 
cataxtakniyan ju minkꞌachatꞌan 
chai cataꞌaktaijuyan va ixlacaꞌatalh 
ni lhilacꞌapꞌinatꞌit ju Cristo. 
Cataꞌaktaijuyan ni jantu calacꞌalh 
ju miꞌalhunutꞌan. Pus ju Spiritu 

Santu na tachapun chai yuchi 
ju laich catamalacaꞌiniyan 
ixlhichux miꞌalhunutꞌan ni 
atꞌakꞌalhtꞌaxtꞌuyaꞌitꞌit.

14
 Chai slivasalh iclacaꞌi 

ji quiꞌalakꞌavin ni lackꞌoxin 
lapanacni untꞌatꞌit. Chai na lhu 
mispꞌayatꞌit ju stavasalanti. Chai 
yuchi laich lhilamapꞌaksiyatꞌit ju 
pumatamin ju uxijnan. 15

 Pus mas 
iccꞌatsai ni chunch untꞌatꞌit para 
iclaꞌatsꞌoknuniu ju ani chivinti. 
Chai jantu xacnajun ni jantu lai 
actilajuniu tuchi iclajumputunau 
ni va lai lhitꞌalhkꞌamantꞌit. 
Pus iclalhiꞌatsꞌoknunitau ju 
chunch ji quiꞌalakꞌavin ni laich 
aclapumapastꞌacꞌaniyau ju tuchi 
iclajuntauch. Laich iclapujunau 
chunch ni Dios ju xaquixtakni ju 
ani lhichꞌalhcat acsni quinavinilh 
lamapainin. 16

 Dios ju xaquixtakni 
ju ani lhichꞌalhcat ni ixlapanac 
Jesucristo acva ju milacataꞌan ju 
jantu israelitanin untꞌatꞌit. Chai 
ju lhichꞌalhcat ju icnavi yuchi ni 
aclamavasalaniyau ju ixchivinti 
Dios ixlacata ju Cristo. Pus ju 
chunch cataꞌalinaꞌ ju lapanacni ju 
catalhilacaꞌanaꞌ ju Jesús sia uxijnan 
ju jantu israelitanin untꞌatꞌit. Chai 
laich aclamakꞌaxtꞌakꞌauch laꞌixmacaꞌ 
Dios tachi ju tuꞌuꞌ lhakꞌailaktsꞌin. 
Chai ju Dios na kꞌoxich calhiulayaꞌ 
va ixlacata ni talasastꞌinitan ju 
miꞌalhunutꞌan laꞌixtachaput ju 
Spiritu Santu.

17
 Pus ju quitꞌin ni ixlapanac 

Cristo Jesús icjunita pus aktsꞌiya 
lai iclhitakꞌayai lacatsꞌunin ju 
tuchi lai xacnavi ni yuchi ju 
Cristo ju xaquiꞌaktaijui. 18

 Jantu 
lai va kꞌaya actinaulh ju jantu 

vasalh icnavita. Va yuchi ju lai 
acnonaꞌ ju quinavinilh ju Cristo. 
Ju yuchi quiꞌaktaijulh ni laich 
xaclamalacaꞌiniyauch ju uxijnan 
ju jantu israelitanin untꞌatꞌit. 
Pus ju uxijnan lhilacꞌapꞌintꞌatꞌit 
ju Cristo acsni kꞌasmatꞌatꞌit ju 
quinchivinti ju xaclajunau chai 
acsni laktsꞌintꞌatꞌit ju tuchi xacnavi. 
19

 Chai laꞌixtachaput ju Spiritu 
Santu lai xacnavi ju kꞌai lhamakꞌan 
chai tuꞌuꞌ ju laich xapꞌucꞌatsꞌayatꞌit 
ni stavasalanti ju tuchi 
xaclajunau. Pus ixlhilacaputsꞌun 
ju xalacatꞌun lakꞌachakꞌan 
Jerusalén tus ixlhilacaputsꞌun ju 
xalacatꞌun ju lakꞌachakꞌan Ilírico 
icꞌajunkꞌota ju lapanacni ni laich 
amakꞌalhtaxtunun ju Cristo ni jantu 
cataꞌalh ju lacajipi.

20
 Aktsꞌiya chani xacnaviputun. 

Xacmasuputun ju ixchivinti Dios 
ixlacata ju Cristo junta tucaꞌ 
ismispacan ju ixtapakaꞌut. Jantu 
xactailhiꞌamputun junta ixtaiꞌulata 
ju apumatam ixlhichꞌalhcat ju 
Dios. 21

 Xacnaviputun tachi ju 
tsꞌokcantach laꞌixchivinti Dios junta 
chani najun:

Ju jantu tavanan ajuncanta 
ixlacata ju yuchi ma 
cajuncanach.

Chai ju jantu tavanan 
takꞌasmatꞌa ju ixchivinti ma 
catamachakxayach.

Chunch ju tsꞌokcanta laꞌixchivinti 
Dios.

Ju Pablo amputun ju 
lakꞌachakꞌan Roma

22
 Pus ni na lhucaꞌ alin ju jantucaꞌ 

tamispai ju ixchivinti Dios pus 
yuchi jantu lai xaclhiꞌanacha 

lalaktsꞌinin ju uxijnan mas 
na paklhu xacꞌamputunacha. 
23

 Para ju chavai icnavikꞌota ju 
quilhichꞌalhcat ju ani lacatꞌun. 
Chai na lakalhu cꞌata ju 
xacpastactꞌajun ni xacꞌamputunacha 
lalaktsꞌinin. 24

 Pus ju chavai acsni 
acꞌanaꞌ ju xalacatꞌun España 
acsnich ju lai aclalaktsꞌintilayau 
ju lamilakꞌachakꞌanꞌan. Va 
iclhikꞌachamputun lacatsꞌunin 
ni calalaktsꞌinkꞌoyauch 
tachi chun ju lhiꞌalakꞌavin 
ju lamilakꞌachakꞌanꞌan. Chai 
iclacasqꞌuin ni aquilaꞌaktaijuyauch 
lacatsꞌunin acsni acꞌananta ju 
xalacatꞌun España. 25

 Para pꞌulhnan 
icꞌamputun ju lakꞌachakꞌan 
Jerusalén. Va icꞌalhiꞌaniputun 
lacatsꞌunin tumin ju 
quilhiꞌalakꞌavinꞌan ju amachakꞌan 
anch. 26

 Pus ju talhilacaꞌanta Cristo 
ju tatꞌajun ju xalacatꞌun Macedonia 
chai ju tatꞌajun ju xalacatꞌun Acaya 
na kꞌoxich talhiula ni catapusacꞌaꞌ 
ju tumin. Va tapuꞌaktaijuputun ju 
sia quilhpatinin ju talhilacaꞌanta 
ju Cristo ju tavilananchalhch ju 
lakꞌachakꞌan Jerusalén. 27

 Pus ju 
amachakꞌan Macedonia chai ju 
amachakꞌan Acaya vachuꞌ jantu 
israelitanin tajunita. Para na 
kꞌoxich talhiula ni caꞌaꞌaktaiju 
ju israelitanin ju tavilanancha 
lakꞌachakꞌan Jerusalén ni tanajun 
ni tachi ju va taꞌalhiꞌani ju 
israelitanin ni yuꞌunch ju pꞌulhnan 
tajunilh ixchivinti Dios. Chai 
ni yuꞌunchach ju taxtaknilh 
ixchivinti Dios pus lhijunch ni 
cataꞌaꞌaktaijunulhch vachuꞌ ju jantu 
israelitanin. Caꞌaꞌaktaijucalh ju 
israelitanin laꞌixmaktasqꞌuinitꞌan 

ni na quilhpatinin tajunita. 28
 Pus 

acsni acmakꞌaxtꞌakꞌaꞌ ju tumin ju 
lakꞌachakꞌan Jerusalén pus lanach 
acꞌanach ju xalacatꞌun España. Chai 
acsnich ju actapasatilayanta ju 
lamilakꞌachakꞌanꞌan. 29

 Chai acsni 
acchaꞌananta ju lamilakꞌachakꞌanꞌan 
iccꞌatsai ni cataꞌaktaijuyan ju Cristo 
ni lai palai kꞌox atsꞌucꞌuyaꞌitꞌit va 
ixlacata ni aclajunchokoyauch aliꞌ 
ju ixchivinti Dios.

30
 Pus ji quiꞌalakꞌavin 

iclatapaininiyau. Aquilaꞌaktaijuch. 
Ixlhichux miꞌalhunutꞌan asqꞌuinitꞌit 
ju Dios ju quilacata. Chunch ju 
alatꞌit ni lhilacaꞌanau ju Cristo chai 
ju Spiritu Santu quintaꞌaktaijuyan 
ni lai lamapainiyau. 31

 Pus 
asqꞌuinitꞌitch ju Dios ni jantu 
aquintanavinilh tuꞌuꞌ macxcai 
ju amachakꞌan Judea ju jantucaꞌ 
talhilacaꞌanta ju Cristo. Vachuꞌ 
alhitꞌapꞌaininitꞌit ju Dios ixlacataꞌan 
ju yuꞌunch ju talhilacaꞌanta ju 
Cristo ju amachakꞌan Jerusalén ni 
catalhikꞌachalhch junima tumin 
ju icꞌalhiꞌaniputunch. 32

 Ju chunch 
ni calacasqꞌuinaꞌ ju Dios pus laich 
lhikꞌach aclalakꞌantachau. Chai 
laich acꞌastacnananta pantsꞌiquis 
acsni aclalakꞌantachau ju uxijnan. 
33

 Pus Dios ju xtꞌakꞌa ju kꞌox 
atsucunti. Chai ictapainini ju yuchi 
ni catatꞌatolan ju uxijnan. Vasalh 
chunch ju iclacasqꞌuinch.

Ju Pablo amacꞌami ju ixꞌamigojni

16  Iclacasqꞌuin ni amispꞌatꞌit 
ju Febe ni vachuch 

quilakꞌauꞌan junita. Ju yuchi 
chꞌalhcatnan sia yuꞌunch ju 
talhilacaꞌanta ju Cristo ju 
amachakꞌan Cencrea. 2 Kꞌoxich 

amaklhtꞌaꞌitꞌit ju yuchi tachi 
ju lhijun ni vachuꞌ lhilacaꞌanta 
ju quiꞌucxtinꞌan Cristo tachi 
ju vachuꞌ layatꞌit ju uxijnan. 
Chai alhiꞌaktꞌaiꞌutꞌitch va tuchi 
taxtoknich ju camaktasqꞌuinilh. 
Chunch ju alatꞌit ni na lhu 
lapanacni ju aꞌaktaijutach vachuꞌ ju 
yuchi chai quiꞌaktaijutach vachuꞌ ju 
quitꞌin.

3
 Amacꞌamitꞌitch ju Priscila 

chai ju Aquila. Ju yuꞌunch sich 
quintꞌachꞌalhcatnin tajunita 
laꞌixlhichꞌalhcat ju Cristo Jesús. 
4

 Ju yuꞌunch va lacatsꞌuninch 
ixꞌamakniputuncan va ixlacaꞌatalh 
ni xaquintaꞌaktaijui. Chai 
lakꞌailaktsꞌiuch icꞌajuni. Chai 
jantu va quitꞌin ju xacꞌajuni 
lakꞌailaktsꞌiuch. Para vachuꞌ chux 
ju talhilacaꞌantach ju Cristo ju 
jantu israelitanin tajunita. 5 Vachuꞌ 
amacꞌamitꞌit ju talhilacaꞌanta 
ju Cristo ju tatakꞌaixtꞌokꞌa ju 
laꞌixchakaꞌan ju Priscila chai 
ju Aquila. Amacꞌamitꞌitch ju 
quiꞌamigo Epeneto. Yuchi ju 
pꞌulhnan lhilacaꞌalh ju Cristo 
tachi chun ju amachakꞌan 
Acaya. 6 Amacꞌamitꞌitch ju Malia 
ju na lhu tachꞌalhcatnanitan. 
7

 Amacꞌamitꞌitch ju Andrónico 
chai ju Junias. Ju yuꞌunch 
quintꞌaꞌamachakꞌan tajunita. 
Chai xacꞌalactꞌatꞌalhnucanta ju 
yuꞌunch. Pus ju aliꞌin lapanacni ju 
amalakachata Dios laꞌixlhichꞌalhcat 
vachuꞌ tanajun ni na lackꞌoxin 
lapanacni tajunita ju Andrónico 
chai ju Junias. Pus ju yuꞌunch 
pꞌulhnan talhilacaꞌalh ju Cristo. 
Astan ju quitꞌin.

8
 Amacꞌamitꞌit ju Amplias 

ju na icmapaini ni vachuꞌ 
lhilacaꞌanta ju quiꞌucxtinꞌan 
Jesús. 9 Amacꞌamitꞌitch ju Urbano. 
Yuchi ju quintꞌachꞌalhcatnaꞌan 
laꞌixlhichꞌalhcat ju Jesús. Vachuꞌ 
amacꞌamitꞌitch ju Estaquis ju 
na icmapaini. 10

 Amacꞌamitꞌitch 
ju Apeles. Ju yuchi vasalh 
talacasuta ni ixlhichux ixꞌalhunut 
ju lhilacaꞌanta ju Cristo. 
Amacꞌamitꞌitch ju tatanumanalh 
laꞌixchakaꞌ ju Aristóbulo. 
11

 Amacꞌamitꞌitch ju Herodión. 
Ju yuchi quintꞌaꞌamachivinti 
junita. Amacꞌamitꞌitch ju 
tatanumanalh laꞌixchakaꞌ ju 
Narciso ju vachuꞌ talhilacaꞌanta ju 
quiꞌucxtinꞌan Jesús. 12

 Amacꞌamitꞌit 
ju Trifena chai ju Trifosa ju 
tachꞌalhcatnan laꞌixlhichꞌalhcat 
ju quiꞌucxtinꞌan Jesús. 
Amacꞌamitꞌitch ju quilhilakꞌauꞌan 
Pérsida ju na mapainiyau. Ju 
yuchi na lhu chꞌalhcatnanta 
ixlacata ju quiꞌucxtinꞌan Jesús. 
13

 Amacꞌamitꞌitch ju Rufo. Slivasalh 
cꞌatsacan ni lhilacaꞌanta ju 
quiꞌucxtinꞌan Jesús ju yuchi. Vachuꞌ 
amacꞌamitꞌitch ju ixnati. Ju yuchi 
tachi ju va quinati junita vachuꞌ. 
14

 Amacꞌamitꞌitch ju Asíncrito chai 
ju Flegonte chai ju Hermas chai ju 
Patrobas chai ju Hermes chai tachi 
chun ju aliꞌinch ju quiꞌalakꞌavinꞌan 
laꞌixmacni Cristo ju alactꞌavi ju 
yuꞌunch. 15

 Amacꞌamitꞌit ju Filólogo 
chai ju Julia chai ju Nereo chaich 
ju ixlakꞌauch atsiꞌ chaich ju 
Olimpas chai tachi chun ju aliꞌin ju 
talhilacaꞌanta ju Cristo ju alactꞌavi 
ju yuꞌunch.

16
 Alamacꞌamitꞌit ju pumatamin 

milhiꞌuxijnan lacaꞌamapaininti. 
Tamacꞌamiyanch tachi chun ju 
talhilacaꞌanta ju Cristo ju lacatam 
lacatam tavilanancha.

17
 Chai iclatapaininiyau ji 

quiꞌalakꞌavin. Alaccꞌatsꞌanantꞌit ju 
ixlacata ju va taꞌamaktalhkꞌamanan 
chai va ixlacata ni jantu kꞌox ju 
isꞌatsucuntiꞌan va tasastucputun 
ju ixlhichꞌalhcat ju Dios. Ju 
yuꞌunch jantu chun talai tachi ju 
najun lacaꞌatalaninti ju lanitꞌatꞌit 
ju uxijnan. Pus amacꞌaꞌuntꞌit ju 
yuꞌunch. 18

 Ju yuꞌunch jantu slivasalh 
ni catanaviniputulh ju ixkꞌachat 
ju quiꞌucxtinꞌan Jesucristo. Va 
ixkꞌachat isꞌakstuꞌan ju tanavi. Chai 
ju ixchivintiꞌan tachi ju na va kꞌoxich 
ju tanajun chai tachi ju va vasalh ju 
tanajun. Para va tapuꞌokxchokꞌoi ju 
jantucaꞌ kꞌox tamispai ju stavasalanti. 
19

 Para tachi chun ju lapanacni 
tacꞌatsai ni qꞌuiclacꞌaꞌiyatꞌitch ju 
ixchivinti Dios ju uxijnan. Pus na 
iclhikꞌachanch ni chun ju tacꞌatsai 
ju lapanacni. Chai iclacasqꞌuinch 
ni yuchi ju alhalaccꞌatsꞌanantꞌit ju 
kꞌox chai atꞌalhonitꞌit ju macxcai 
atsucunti. 20

 Pus Dios ju lai xtꞌakꞌa 
ju kꞌox atsucunti. Chai ju yuchi 
vatsꞌalhti catꞌalalhajayaꞌ ju Satanás 
ju milacataꞌan. Chai ictapainini ju 
Dios ni catanaviniyan lamapainin ju 
quiꞌucxtinꞌan Jesucristo.

21
 Tamacꞌamiyan ju Timoteo 

ju quintꞌachꞌalhcatnaꞌ. Vachuꞌ 
tamacꞌamiyan ju Lucio chai ju 
Jasón chai ju Sosípater. Ju yuꞌunch 
quintꞌaꞌamachivinti tajunita.

22
 Pus ju quitꞌin icTercio. Quitꞌin 

ju icꞌatsꞌoknunilh ju Pablo ju ani 
alhiqui. Vachuꞌ iclamacꞌamiyau 

laꞌixtapakaꞌut ju quiꞌucxtinꞌan 
Jesús.

23
 Tamacꞌamiyan ju Gayo. 

Laꞌixchakaꞌ ictꞌajun ju chavai 
chai anich ju tatakꞌaixtꞌokꞌa ju 
talhilacaꞌanta ju Cristo. Vachuꞌ 
tamacꞌamiyan ju Erasto ju 
ixlhistacnaꞌ tumin ju lakꞌachakꞌan 
Corinto. Vachuꞌ tamacꞌamiyan ju 
Cuarto ju quilhilakꞌauꞌan.

24
 Ictapainini ju quiꞌucxtinꞌan 

Jesucristo ni catanaviniyan 
lamapainin minchuxꞌan ju uxijnan. 
Vasalh chunch iclacasqꞌuin ni 
catanaviniyan.

Lakꞌayacan ju Dios
25

 Chach lakꞌayacalh ju Dios. 
Yuchach ju lai taꞌaktaijuyan 
ni ixlhichux miꞌalhunutꞌan ju 
alhilacꞌapꞌitꞌitch ju Jesucristo tachi ju 
najun lacachivinti junta najun ixlacata 
yuchi. Yuchach ju iclajuntauch ju 
uxijnan. Chai ju ani chivinti ixlacata 
ju Jesucristo malacasucantach ju 
chavai mas jantu lai ixtamachakxai 
ju lapanacni ju ixtatꞌajun makꞌanch. 
26

 Pus ju Dios jonkꞌalhitach. Chai 
yuchach ju lacasqꞌuilh ni camasucalh 
ju chavai ju chivinti ixlacata ju Cristo. 
Chai yuchach ju ixtalhaꞌatsꞌoknunta 
ju makꞌaniya ixlapanacni Dios. Chai 
ju chavai ju chivinti ixlacata Cristo 
ajunkꞌota tachi chun ju lapanacni. 
Ju chunch va tichi chavaich laich 
cataquiclacaꞌinilh ixchivinti Dios chai 
catalhilacaꞌalh ju Jesucristo.

27
 Va yuchi ju Dios ju mispakꞌojui 

tachi chun ju taxtokni. Chach 
lakꞌayacalh ju yuchi tus va 
tavananch va ixlacata ju 
quiꞌucxtinꞌan Jesucristo. Vasalh 
chunch iclacasqꞌuin ni canavicalh. 

Ju Pablo amacꞌami ju 
amachakꞌan Corinto

1  Ju quitꞌin icPablo. Pus ju Dios 
naulh ni ixtamalakachan acva ju 

Jesucristo. Chai yuchi ju quilhitꞌasanilh 
laꞌixlhichꞌalhcat. Pus ju quitꞌin chai 
pumatam ju quilhilakꞌau ju Sóstenes 
juncan iclaꞌatsꞌoknuniyau ju ani alhiqui. 
2

 Va iclamacꞌamiyau ju uxijnan ju 
vilhchitꞌit ju lakꞌachakꞌan Corinto ju 
lhilacꞌapꞌinatꞌit ju Cristo. Pus ju Cristo 
Jesús taxacanitan ju miꞌalhunutꞌan 
acsni lhilacꞌapꞌitꞌit ju yuchi. Chai Dios 
ju tasacxtun ni ixlapanacni aꞌunaꞌitꞌit. 
Vachuꞌ icꞌamacꞌamiyau tachi chun ju 
talhilacaꞌantach ju Jesucristo mas vanta 
anchach catatolhcha. Ju Jesucristo 
vachuꞌ kꞌai ixꞌucxtinꞌan junita ju 
yuꞌunch tachi ju quijnanꞌan. 3 Ictapainini 
ju quimpaiꞌan Dios chai ju quiꞌucxtinꞌan 
Jesucristo ni catanaviniyan lamapainin 
chai cataꞌaktaijuyan ni jantu calacꞌalh ju 
miꞌalhunutꞌan.

Na lhu quintanavinitan lamapainin 
ju Cristo ni lhilacaꞌanau ju yuchi
4

 Va tachi icjuni lakꞌailaktsꞌiuch 
ju quimpaiꞌan Dios ju milacataꞌan 

ni xatanaviniyan lamapainin 
acsni tavanan lhilacꞌapꞌitꞌit ju 
Jesucristo. 5 Chai ni lhilacꞌapꞌinatꞌit 
ju Cristo pus Dios taxtaknitan 
ju miꞌatsucuntiꞌan ju palai kꞌox. 
Ju chavai na lai mavasalayatꞌit 
ju ixchivinti Dios. Chai na 
lai machꞌakxayatꞌit. 6 Chai ni 
tam xajun ju miꞌatsucuntiꞌan 
pus putasui ni stavasalanti ju 
chivinti ju icnonau ixlacata ju 
Jesús. 7 Chai ni xatanaviniyan 
lamapainin ju Dios pus jantu 
tuꞌuꞌ tamakꞌancꞌacxniyan tachi 
chun ju lhakꞌailaktsꞌin ju xtꞌakꞌa 
ju Dios. Chai pꞌacxantꞌayatꞌitcaꞌ ju 
quiꞌucxtinꞌan Jesucristo tus acsni 
caminaꞌ. 8 Pus Dios ju cataxtakniyan 
vachuꞌ ju mintachaputꞌan ni 
laich alhilacꞌapꞌinkꞌalhiyaꞌitꞌit 
ju Cristo tus laꞌixꞌaclanti ju 
miꞌatsucuntiꞌan. Ju chunch 
jantuch lai aꞌulanicꞌanaꞌitꞌit ju 
mintalakꞌalhinꞌan acsni tavanan 
caminchokoyaꞌ ju Jesucristo. 
9

 Ju Dios muctaxtui ju ixchivinti. 
Chai yuchach ju tatꞌasanitan ni 
kꞌox ixꞌamigojnich aꞌunaꞌitꞌit ju 
Jesucristo. Ju yuchi istsꞌalh Dios 

junita chai vachuꞌ quiꞌucxtinꞌan 
junita.

Alin ju lakꞌaiti sia yuꞌunch 
ju talhilacaꞌanta ju Jesús

10
 Pus iclatapaininiyau 

ji quiꞌalakꞌavin ni vachuꞌ 
lhilacꞌapꞌinatꞌit ju quiꞌucxtinꞌan 
Jesucristo. Pus tachi minchuxꞌan 
va lakatamch aꞌuntꞌit. Jantu 
quilhmactꞌui quilhmactꞌutu 
aꞌuntꞌit. Va chꞌanxtam aꞌuntꞌit 
ju lamintacꞌatsanꞌan. Chai 
va lakatamch taxtokni ju 
alhilaksitꞌit. 11

 Iclapujunau chunch 
ji quiꞌalakꞌavin ni quintajunilh ju 
tavilanancha laꞌixchakaꞌ ju Cloé 
ni va laclakꞌaꞌitꞌit ju uxijnan. 12

 Ju 
aliꞌin lamilhiꞌuxijnan ma tanajun 
ni quintachꞌakꞌokꞌai ju quitꞌin. Chai 
ju aliꞌin ma tanajun ni yuchi ju 
Apolos ju tachꞌakꞌokꞌai. Chai ju 
aliꞌin ma tanajun ni ma yuchi ju 
Pitaluꞌ ju tachꞌakꞌokꞌai. Chai ju 
aliꞌin ma tanajun ni yuchi ju Cristo 
ju tachꞌakꞌokꞌai. 13

 Para ja na va 
pumalhu alin ju Cristo. Ja quitꞌin 
ju xacmaquilhtacanta ju lacacurus 
ixlacata ju mintalakꞌalhinꞌan. 
Ja laquintapakaꞌut ju 
lhimakpꞌaxacꞌantꞌatꞌit. 14

 Icxtakni 
lakꞌailaktsꞌiuch ju Dios ni jantu 
xamatiꞌ ju uxijnan ju icmakpaxata. 
Va yuchi ju juncan Crispo chai 
ju juncan Gayo. 15

 Ju chunch 
jantu lai xamatiꞌ canonaꞌ ni 
makpꞌaxacꞌantꞌatꞌit laquintapakaꞌut. 
16

 Chai vachuꞌ icꞌamakpaxata 
ju yuꞌunch ju ixtatanumanalh 
laꞌixchakaꞌ ju Estéfanas. Para jantu 
icpastꞌacꞌa ni caꞌalilh apumatam 
ju acmakpaxa. 17

 Jantiyuꞌ ju 
quilhimalakachatachilh ju Cristo 

ni va acꞌamakpaxanalh. Ju yuchi 
quimalakachatachilh ni acmasu 
ju chivinti junta najun ta yu laich 
takꞌalhtaxtucan. Para ma jantu 
acnaulh laca tuꞌuꞌ cꞌusi chivinti 
tachi ju tachivinin ju atalaninin. 
Ma va vas acnaulh ni nilh ju 
Cristo ju quilacataꞌan. Ju chunch 
cacꞌatsacanach ni na tachapun ju 
ani chivinti chai va yuchi ju lai 
amakꞌalhtaxtunun.

Yuchi ju Cristo ju pacxanta 
ixtachaput chai ixtacꞌatsan ju Dios
18

 Pus ju quijnan icꞌajuniu ju 
lapanacni ni quinichilh ju Cristo 
ju quilacataꞌan. Para ju lapanacni 
ju aktsꞌiya catatsꞌankꞌakꞌalhiyaꞌ ni 
jantu talhilacaꞌamputun ju Cristo 
pus tanajun ni va lhilakachapuꞌ ju 
anuꞌ chivinti. Para ju quijnanꞌan 
ju takꞌalhtaxtutauch cꞌatsayau 
ni va yuchach ju chivinti ju 
tachapun ni va yuchi ju lai 
aquintamakꞌalhtaxtuyan. 19

 Chunch 
iclapujunau ni jantu lhitapalai ni va 
kꞌaya aclhilaksi ju va ixꞌatalaninti 
ju va lapanac ni chani ma najun ju 
Dios junta tsꞌokcanta ju ixchivinti:

Ju yuchi ma calakꞌalhiniyaꞌ ju 
ixchivintiꞌan ju lapanacni 
ju tanajun ni na atalaninin 
tajunita.

Chai ma jantu tuꞌuꞌ 
ixtapalhni canaviniyaꞌ 
ixꞌatalacpastꞌacꞌatꞌan ju 
yuꞌunch.

Chunch ma najun junta tsꞌokcanta 
ju ixchivinti.

20
 Pus ju chavai tas anchach ju 

alin ju lapanacni ju laich tanajun 
ni na taꞌacꞌatsananta. Tas anchach 
ju alin ju laich tanajun ni na 

tamispaich ju ixlhamapꞌaksin ju 
Moisés. Tas anchach ju alin ju 
laich tanajun ni tacꞌatsai tamalhch 
ju stavasalanti chai tamalhch ju 
jantu. Pus matiꞌ ju lapanacni ju 
vasalh chunch tajunita ni Dios 
ju malacasuta ni jantu lhitapalai 
ju xaꞌatalaninti ju va lhilapanac. 
21

 Ju Dios cꞌatsai tuchi ju navi. 
Chai ju yuchi jantu lacasqꞌuilh ni 
va laꞌixꞌatalanintiꞌan isꞌakstuꞌan 
lai catalhilacaꞌalh ju yuchi ju 
lapanacni. Alai na kꞌox xalhiulai 
ju Dios ni catatakꞌalhtaxtulh tachi 
chun ju takꞌasmatꞌa ju ixchivinti 
chai talhilacaꞌanta ju Cristo. Ju 
yuꞌunch talacaꞌich ju anuꞌ chivinti 
mas tanajun ju aliꞌin ni va 
lakachapu chivinti.

22
 Ju quintꞌaꞌisraelitanin tanajun 

ni va lakachapu chivinti ju 
chunch. Chai chunch tapunajun 
ni na pꞌas tasqꞌuini ju Dios ju 
tuꞌuꞌ ju laich catalaktsꞌilh chai 
catapucꞌatsa ju stavasalanti. Chai 
vana va chun nonatꞌit ju uxijnan 
ju jantu israelitanin untꞌatꞌit. 
Chai ju uxijnan pꞌunonatꞌit 
chunch ni jantu lai lacꞌaꞌiyatꞌit 
tuꞌuꞌ ju jantu lai machꞌakxayatꞌit. 
23

 Para ju quijnan icꞌajunau ju 
lapanacni ni ixmaquilhtacanta 
ju Cristo ixlacataꞌan. Pus ju 
quintꞌaꞌisraelitanin tanajun ni lana 
jantu kꞌox ju ani chivinti. Chai 
ju uxijnan ju jantu israelitanin 
untꞌatꞌit va lhitsꞌiꞌinatꞌit. 24

 Para 
tachi chun ju asacxtuta ju Dios 
u quintꞌaꞌisraelitanin u jantu si 
tamachakxakꞌojui ni yuchach ju 
Cristo ju pacxanta ixtachaput ju 
Dios chai ixtacꞌatsan. 25

 Pus ju 
tasui tachi ju va ixlakachaput Dios 

yuchi ju palai kꞌox atalaninti. Palai 
jantu ju va xaꞌatalaninti lhilapanac. 
Chai junta tasui tachi ju va jantu 
tachapun ju Dios anchach ju palai 
alin ixtachaput. Jantu chun tachi ju 
ixtachaput ju va lhilapanac.

26
 Pus alaktsꞌintꞌitch ji 

quiꞌalakꞌavin. Tachi chun ju uxijnan 
ju tasacxtutan ju Dios na lacatsꞌunin 
ju lamilhiꞌuxijnan ju lai catanaulh 
ju lapanacni ni atalaninin untꞌatꞌit. 
Na lacatsꞌunin ju lamilhiꞌuxijnan 
ju lai cajunicalh ni xalackꞌajin 
untꞌatꞌit laꞌixꞌucxlacapuꞌan ju 
mintꞌalapanacni. Na lacatsꞌunin 
ju lamilhiꞌuxijnan ju laich 
calhimispacalh ni jantu va xamatiꞌ 
ju mimpaiꞌan. 27

 Alai yuꞌunch ju 
asacxtulh ju Dios ju alhimispacan 
tachi ju va tonto lapanacni. Yuchi 
alhisacxtulh ju yuꞌunch ni va 
apumamaxani ju xaꞌatalaninin ju 
ani lacamunutpaꞌ. Chai yuꞌunch 
ju asacxtulh ju Dios ju jantu 
tuꞌuꞌ ixtapalhniꞌan ixꞌalhiulacan 
laꞌixmacniꞌan ju ixtꞌalapanacni. 
Chunch ju lalh ni camamaxanilh 
ju na xalackꞌajin tajunita. 28

 Chai ju 
Dios asacxtulh ju yuꞌunch ju jantu 
xalackꞌajin ju ani lacamunutpaꞌ chai 
ju jantu tuꞌuꞌ alhiulacanta chai ju 
lana jantu ixꞌalaktsꞌimputuncan. 
Chai alhisacxtulh ju yuꞌunch ni 
caputasuyaꞌ ni jantu lhitapalai ni 
na kꞌai accꞌatsa. 29

 Chai ju chunch 
jantu lai xamatiꞌ kꞌai cacꞌatsa 
laꞌixmacni Dios. 30

 Isꞌakstu ju 
Dios xatanaviyan ni va lakatam 
tꞌaꞌuntꞌatꞌit ju Cristo Jesús. Chai 
ni va xaquintamasuniputunan ju 
kꞌai ixtacꞌatsan ju Dios pus yuchi 
lhimalakachatachilh ju Jesús 
ju ani. Ju chunch lai salaka jun 

ju quiꞌatsucuntiꞌan laꞌixmacni 
yuchi chai lai aquintachakꞌaniyan 
ju quiꞌalhunutꞌan chai lai 
quintamalakxtuyan laꞌixꞌacꞌalhni. 
31

 Chunch ju navilh ju Dios ni 
caꞌuctaxtulh tachi ju najun junta 
tsꞌokcanta junta chani najun: “Ni 
xamatiꞌ lhitakꞌayaputun tuꞌuꞌ pus 
ma alai chach lakꞌaya ju Dios”.

Ju chivinti ju najun ni nilh ju Cristo

2  Pus ji quiꞌalakꞌavin acsni 
iclaquilakquilachau ju uxijnan 

xaclajunau ju ixchivinti Dios. Para 
jantu xaclajunau laca tuꞌuꞌ cꞌusi 
chivinti nin laꞌixꞌatalaninti ju 
va lhilapanac. 2 Chunch xaclai 
ni xacnajunta ni lana jantu 
tuꞌuꞌ atumpa ju aclajunau ju 
uxijnan. Va yuchi ni aclajunau 
ni tamaquilhtalh lacacurus ju 
Jesucristo ju quilacataꞌan. 3 Chai 
acsni xaclatꞌavilau ju uxijnan 
lana jantu xaclhilaksichokocan 
quiꞌakstu. Alai na xactalhanan 
chai na xacꞌaxqꞌuipꞌipꞌitnin. 4 Chai 
acsni xaclajunau tuꞌuꞌ chai acsni 
xaclamasuniyau tuꞌuꞌ jantu tavanan 
xaclamalacaꞌiniputunau laca tuꞌuꞌ 
cꞌus chivinti tachi ju ixchivinti tam 
atalaniniꞌ. Alai istasui ixtachaput 
ju Dios laquinchivinti chai yuchi ju 
Spiritu Santu ju xaquiꞌaktaijui. 5 Ju 
chunch jantu va ixlacata ixꞌatalaninti 
tam lapanac ju alacꞌaꞌiyaꞌitꞌit. Alai 
alacꞌaꞌiyaꞌitꞌit ixchivinti Dios ni 
alaktsꞌinaꞌitꞌit ixtachaput ju Dios.

Yuchi ju Spiritu Santu ju 
quintamamachakxaniyan 

ixchivinti Dios
6

 Pus ju vasalh talhilacaꞌanta ju 
Cristo icꞌajunau ju vasalh atalaninti. 

Para jantiyuꞌ ju ixꞌatalaninti ju va 
lhilapanac. Nin ixꞌanuꞌan cava ju 
xalackꞌajin ju ani lacamunutpaꞌ. Pus 
cachinaꞌ avilhchan acsni jantu vana 
xalackꞌajin catajunaꞌ chai cacapcanaꞌ 
ju ixchivintiꞌan ju ixtanajun. 7 Pus 
ju chivinti ju icnajun yuchi ju 
kꞌox ixꞌatalacpastꞌacꞌat ju Dios 
junta najun ni aquintaxtakniyan 
ju quiꞌatsucuntiꞌan ju jonkꞌalhita. 
Chunch ispastacta ju Dios mas 
tucaꞌ ixnavican ju lacamunutpaꞌ. 
Para jantu sai amavasalanicalh 
ju lapanacni. 8 Para ju xalackꞌajin 
ju ani lacamunutpaꞌ jantu 
tamachakxai ju anuꞌ ju ispastacta ju 
Dios. Ni caꞌixtamachakxa pus jantu 
tavanan ixtamaquilhta lacacurus ju 
slivasalh cꞌus lapanac junita. Yuchi 
ju Jesús. 9 Pus icnajun tachi ju 
tsꞌokcanta junta chani najun:

Ju Dios ma lakꞌoxita ju tuꞌuꞌ ju 
slivasalh kꞌox ixlacataꞌan ju 
tamapaini ju yuchi.

Ju va tam lapanac ma jantu 
tavanan laktsꞌinta tuꞌuꞌ 
ju ixtꞌachunch cava nin 
cakꞌasmatlh nin capastaclh ni 
caꞌalilh ju tuꞌuꞌ ju chunch.

Chunch ju najun junta tsꞌokcanta. 
10

 Para ju Dios quintaxtaknitan 
ju Spiritu Santu chai yuchach 
ju quintamamachakxaniyan 
ju ani taxtokni. Pus ju Spiritu 
Santu mispakꞌojui tachi chun ju 
taxtokni. Mispakꞌojui chux ju 
ixꞌatalacpastꞌacꞌat ju Dios.

11
 Jantu xamatiꞌ lai cꞌatsani tuchi 

pastꞌacꞌach ju akꞌantam lapanac. 
Va isꞌakstu ju lapanac cꞌatsai tuchi 
ju pastꞌacꞌa laꞌixꞌalhunut. Pus 
vana va chunch jantu lai xamatiꞌ 
cꞌatsani ju ixꞌatalacpastꞌacꞌat ju 

Dios. Va yuchi ju Spiritu Santu. 
12

 Pus ju quijnanꞌan jantiyuꞌ ju 
xaꞌatalaninti va lhilapanac ju 
pumachakxayau ju ixtaxtokni 
Dios. Para ju Dios quintaxtaknitan 
ju Spiritu Santu chai yuchach 
ju quintamamachakxaniyan ju 
tuchi quintalhikꞌailaktsꞌintan 
ju Dios. 13

 Chai ju tuchi 
quintamamachakxaniyan ju Spiritu 
Santu pus yuchach ju icnonau. 
Jantiyuꞌ ju icnonau ju iclanitau 
ju va laquiꞌakstu quincꞌan. Pus 
acsni iclajunau ju ixtaxtokni 
Dios ju uxijnan ju pꞌacxantꞌatꞌit 
ju Spiritu Santu lamiꞌalhunutꞌan 
pus va yuchi iclajunau ju 
quintamamachakxanitanch ju 
Spiritu Santu.

14
 Pus ju tam lapanac ju 

jantucaꞌ lhilacaꞌanta ju Jesús 
jantu lacaꞌiputun ju ixchivinti 
ju Spiritu Santu. Ju yuchi va 
lakachapu chivinti lhiulai. Chai 
jantucaꞌ lai catimachakxa ju 
yuchi ni va yuchi ju Spiritu 
Santu ju amamachakxaninin 
ju ixtaxtokni Dios. 15

 Para ju 
tam lapanac ju pacxanta ju 
Spiritu Santu laꞌixꞌalhunut laich 
machakxai ixchivinti Dios chai 
lai sacxtui ju kꞌox ju canavi. 
Chai ju jantucaꞌ lhilacaꞌanta ju 
Cristo jantu lai machakxani ju 
isꞌatsucunti ju ixtꞌalapanac ju 
lhilacaꞌanta ju Cristo. 16

 Pus chani 
ju tsꞌokcanta laꞌixchivinti Dios: “Tis 
chavaich ju lai camachakxanilh 
ju ixꞌatalacpastꞌacꞌat ju Dios ni 
laich canaulh ni camalaniyaꞌ 
tuꞌuꞌ ju yuchi”. Chunch ju 
najun laꞌixchivinti Dios. Para 
ju quijnanꞌan ju pacxantauch ju 

Spiritu Santu machakxayau ju 
ixꞌatalacpastꞌacꞌat ju Cristo.

Taꞌalincaꞌ ju va tachi askꞌatꞌancaꞌ 
tajunita laꞌixmacni Dios

3  Pus ji quiꞌalakꞌavin 
acsni xaclatꞌavilau jantu 

lai xaclalhixakꞌalayau tachi 
ju xakꞌalacan ju makꞌanch 
talhitamakaꞌuta ixchivinti Dios. Va 
chunch xaclalhixakꞌalayau tachi ju 
yuꞌunch ju va ancaꞌ talhilacaꞌanta ju 
Cristo. 2 Xaclanaviyau tachi ju tam 
askꞌatꞌa ju jantucaꞌ lai ui ju lhivai. Va 
lechecaꞌ ju kꞌotꞌa. Pus vana va chun 
ju uxijnan. Va xaclajunau ixtaxtokni 
Dios ju jantu na xcai machakxacan 
ni jantucaꞌ lai ixmachꞌakxayatꞌit ju 
palai lhixcai. Chai mas tus chavai 
jantucaꞌ lai machꞌakxayatꞌit. 3 Tucaꞌ 
lai machꞌakxayatꞌit ju palai lhixcai 
ni jantucaꞌ kꞌox macꞌontꞌatꞌit tachi 
ju talai ju jantucaꞌ talhilacaꞌanta ju 
Jesús. Pus alincaꞌ ju lamilhiꞌuxijnan 
ju taꞌalhacchaꞌanan chai ju 
talaclakꞌaji chai ju jantu va lakatam 
tanavita ju ixꞌatalacpastꞌacꞌatꞌan. 
Pus ni chunch ju layatꞌit pus lana 
tasui ni vanach tꞌonatꞌitcaꞌ tachi ju 
tatsucui ju jantucaꞌ talhilacaꞌanta 
ju Jesús. 4 Pus ju pumatam 
lamilhiꞌuxijnan najun ni ma 
quitꞌin ju quinchꞌakꞌokꞌai. Chai ju 
apumatam najun ni ma yuchi ju 
Apolos ju chꞌakꞌokꞌai. Pus ni chunch 
ju layatꞌit pus va naviyatꞌit tachi ju 
talai ju jantucaꞌ talhilacaꞌanta ju 
Jesús.

Alin ju tatꞌanavi ixlhichꞌalhcat 
ju Dios ju Pablo

5
 Pus tis quintalakxtuch. Tis 

ixtalakxtuch ju Apolos. Ju quijnan 

va ixlapanacni Dios icjuntau. Chai 
va xaclajunau ixchivinti Dios ni 
lai xalhilacꞌapꞌinatꞌit ju Cristo. 
Pus icnaviyau ju lhichꞌalhcat ju 
xaquintaxtakniyan ju Dios ju 
pumatamin ju quijnan. 6 Quitꞌin 
ju pꞌulhnan iclajuniu ju ixchivinti 
Dios chai ju Apolos taꞌaktaijun 
ni laich palai xamachꞌakxayatꞌit 
ju ixchivinti Dios. Pus tachi ju 
va jun icchꞌantach ju chivinti 
chai tachi ju va jun tikꞌavalh ju 
achꞌananti ju Apolos. Para isꞌakstu 
ju Dios ju taꞌaktaijutan ni laich 
xalhilacꞌapꞌinatꞌit ju Cristo chai lai 
palai palai lhilaksiyatꞌit. 7 Pus ju 
chunch va nomputun ni jantu tuꞌuꞌ 
ixtalakxtu ju najun ixchivinti Dios. 
Nin yuchi ju mavasalai ju ixchivinti. 
Va yuchi ju Dios ju lai lhilaksican 
ni yuchi ju quintaꞌaktaijuyan ni 
lai lhilacaꞌanau ju Cristo chai lai 
palai palai lhilaksiyau ju yuchi. 
8

 Pus ju najun ixchivinti Dios 
chai ju mavasalai ju ixchivinti 
vaklhtam chun tajunita. Chai sia sia 
caꞌaxtaknicanaꞌ ju ixtalhajaꞌan tachi 
ju tachꞌalhcatnanta. 9 Ju quijnan 
va kꞌaixtam icchꞌalhcatnanau 
laꞌixlhichꞌalhcat Dios. Chai ju 
uxijnan ju lhilacꞌapꞌintꞌatꞌit ju Cristo 
tachi ju tuꞌuꞌ puꞌachꞌananti untꞌatꞌit 
junta icchꞌalhcatnanau.

U vachuꞌ lai acnaulh ni chunch 
untꞌatꞌit tachi ju tuꞌuꞌ kꞌai chakaꞌ 
ju tꞌajun yonaꞌ ju Dios. 10

 Pus ju 
quitꞌin chunch icjunita tachi ju 
xaꞌucxtin ju na mispai ixyajuca 
chakaꞌ. Pus quitꞌin acsni tavanan 
iclajuniu ixchivinti Dios pus tachi 
ju va icpokꞌajta ju lacatꞌun chai 
icyaulh ju xatantun ni yuchi ju 
lhichꞌalhcat ju xaquixtakni ju Dios. 

Chai ju astan ni tamilh ju aliꞌin 
ju tamavasalanin ju chivinti pus 
tachi ju va tatailhiꞌan lacatsꞌunin 
junta xacmamactata ixyajuca 
ju chakaꞌ. Para pumatamin 
pumatamin calaktsꞌilh tuchi ju 
capulaputankꞌayayaꞌ ju ani chakaꞌ. 
11

 Junta yocan ju tuꞌuꞌ chakaꞌ jantu 
lai lacatꞌui machꞌantacan. Pus vana 
va chun ju quimaklacaꞌanitꞌan. 
Jantu lai lakatꞌui cativa. Va 
pumatamch ju lai lhilacaꞌanau. Va 
yuchi ju Jesucristo. 12

 Pus yuchi ju 
Jesucristo ju puchꞌantayau ni yuchi 
ju maklacaꞌaniyau. Chai ju aliꞌin ju 
tamavasalai ixchivinti Dios tachi 
ju va talaputankꞌayaputun ixchakaꞌ 
Dios. Para tachi chun ju yuꞌunch 
tasqꞌuini ni kꞌox catanavi cuenta 
tuchi catalhilaputankꞌayayach. 
Ju aliꞌin ni sok tamavasalai pus 
tachi ju va talhilaputankꞌayai 
laca tuꞌuꞌ oro chai laca tuꞌuꞌ plata 
chai laca tuꞌuꞌ chiux ju na laklhu 
ixtapalh. Para ju aliꞌin ju jantu 
sok tamavasalai pus tachi ju va 
talhilaputankꞌayaputun ju ixchakaꞌ 
Dios laca tuꞌuꞌ qꞌuiu u laca tuꞌuꞌ 
achꞌitin u laca tuꞌuꞌ xaxixni atsꞌin. 
13

 Para acsni cachinaꞌ ju avilhchan 
acsni camakꞌosaspitcanach ju 
lapanacni pus acsnich ju catasuyaꞌ 
ju tuchi lhilaputankꞌayalhch ju 
ixchakaꞌ Dios ju pumatamin ju 
mavasalalh ixchivinti Dios. Pus 
ju ixlhichꞌalhcat ju pumatamin 
calaktsꞌintanucanach laca tuꞌuꞌ jipi. 
Chai caputasuyach ju ixlhichꞌalhcat 
ju kꞌantam kꞌantam u kꞌox ju navita 
u jantu. 14

 Chai acsni tavanan 
calaktsꞌintanucanaꞌ laca tuꞌuꞌ jipi 
ixlhichꞌalhcat ju kꞌantam kꞌantam 
pus ni xamatiꞌ kꞌox caxajanta pus 

camaklhtayananaꞌ ju ixtalhaja. 
15

 Para ni va calhcukꞌoyach ju tuchi 
xalhilaputankꞌayai ju ixchakaꞌ Dios 
pus matich cajunaꞌ ju ixtalhaja. 
Va yuchi ni catakꞌalhtaxtuyach 
ju yuchi. Para chunch cajunaꞌ 
tachi tam xamatiꞌ ju xcayama 
takꞌalhtaxtui acsni tꞌajun lhcunuꞌ ju 
ixchakaꞌ.

16
 Ja va jantu cꞌatsꞌayatꞌit ni tachi 

ixpujitat Dios untꞌatꞌit minchuxꞌan 
ju uxijnan. Ja jantu cꞌatsꞌayatꞌit 
ni tꞌajun ju Spiritu Santu 
lamiꞌalhunutꞌan ju pumatamin ju 
uxijnan. 17

 Tachi ju iclajuntau. Ju 
uxijnan tachi ixpujitat Dios untꞌatꞌit 
minchuxꞌan ju uxijnan. Chai ju 
ixpujitat Dios na salaka. Pus ni 
xamatiꞌ catalakꞌalhiniputunan ju 
miꞌatalacpastꞌacꞌatꞌan ni tajunan 
ju chivinti ju jantu sok pus Dios ju 
camamakꞌalhkꞌajnikꞌalhiyaꞌ.

18
 Tun xamatiꞌ ju milhiꞌuxijnan 

cataꞌokxchokꞌolh isꞌakstu. Ni alin 
ju milhiꞌuxijnan ju na atalaniniꞌ 
calhitalacasuputulh ju ani 
lacamunutpaꞌ pus tasqꞌuini ni 
cacꞌatsa ni jantu tuꞌuꞌ lhitapalai ju 
xaꞌatalaninti ju ani lacamunutpaꞌ. 
Ju chunch laich camispayaꞌ ju 
atalaninti ju istavasalanti ju xtꞌakꞌa 
ju Dios. 19

 Pus ju xaꞌatalaninti ju 
va lhilapanac jantu tuꞌuꞌ lhiulai ju 
Dios. Tasui ni chunchach ju lhiulai 
ju Dios ni chanich ju tsꞌokcanta 
laꞌixchivinti junta chani najun: 

“Ju Dios ma calacasqꞌuinach ni 
catapukꞌalhkꞌosaꞌ ixchivintiꞌan 
isꞌakstuꞌan ju atalaninin”. Chunch 
ma najun ju Dios. 20

 Chai ju 
alacatam junta tsꞌokcanta 
ma chani najun ju Dios: “Ju 
yuchi ma amispanikꞌojui ju 

ixꞌatalacpastꞌacꞌatꞌan ju tanajun 
ni atalaninin tajunita. Chai 
ma cꞌatsai ni jantu lhitapalai 
ju ixꞌatalanintiꞌan ju yuꞌunch”. 
Chunch ma najun ju Dios. 21

 Tun va 
alakꞌayatꞌit ju tam mintꞌalapanacꞌan 
ni laich anaꞌuntꞌit ni yuchach ju 
achꞌakꞌokꞌatꞌit. Jantu chun alatꞌit 
ni taxtaknikꞌotan ju Dios tachi 
chun ju taxtokni. 22

 Ju quitꞌin 
chai ju Apolos chai ju Pitaluꞌ va 
milapanacni icjuntau. Chai ju Dios 
taxtaknitan tachi chun ju taxtokni 
ju alin ju ani lacamunutpaꞌ ni laich 
cataꞌaktaijuyan. Pus ni lakꞌaꞌi ju 
Dios ni tꞌonatꞌitcaꞌ u ni aniyaꞌitꞌit 
pus ju Dios chunch navi ni va 
pastꞌacꞌa ju kꞌox ju milacataꞌan. 
Chai vana va chun pastꞌacꞌa 
ixlacata ju tuchi tꞌajun tapasanaꞌ 
ju chavai lamiꞌatsucuntiꞌan chai ju 
tuchi catapasayaꞌ astan. 23

 Chai ju 
uxijnan ixꞌanuꞌ Cristo untꞌatꞌit. Chai 
ju Cristo ixꞌanuch Dios junita.

Chani tanavi ixtamalakachan 
ju Jesús

4  Tachi chun ju uxijnan 
acꞌatsꞌatꞌit ni va ixlapanacni 

Cristo icjuntau. Va icmavasalayau 
ju ixchivinti Dios ju jantu lai 
ixmachakxacan ju makꞌanchich. 
2

 Chai tachi chun ju mavasalai 
ju ixchivinti Dios tasqꞌuini ni lai 
calhilaksicalh. 3 Para ju quitꞌin 
jantu icnavi cuenta tuchꞌi nonatꞌit 
ju quilacata u tuchi tanajun ju 
aliꞌin. Nin quiꞌakstu quitꞌin jantu 
lai actinaulh ni icnavita ju kꞌox 
u jantu. 4 Mas tachi ju va sok 
icꞌanta iclhiulai para jantu lai vas 
actinaulh ni chunch ju najun ju 
Dios u jantu. Va yuchi isꞌakstu 

ju Cristo ju lai canaulh ni icnavi 
ju kꞌox u jantu. 5 Pus ni va yuchi 
ju Cristo ju lai najun ni kꞌox ju 
navicanta tuꞌuꞌ u jantu pus jantucaꞌ 
lai xamatiꞌ catinaulh ni kꞌox u jantu 
ju tuchi navi ju akꞌantam. Jantucaꞌ 
lai chun catinaulh ni jantucaꞌ chin 
ju anuꞌ avilhchan acsni caminaꞌ 
ju quiꞌucxtinꞌan Jesús. Ju acsnich 
ju yuchi camalacasukꞌoyach ta 
yu cꞌatsancan laquiꞌalhunutꞌan 
chai tijuch ju xapastꞌacꞌau 
laquiꞌalhunutꞌan. Chai ju acsnich 
ni cꞌatsai ju Dios tuchi xanavi ju 
kꞌantam kꞌantam pus calakꞌayayaꞌ 
ju pumatamin tachi ju lhijunch.

6
 Pus ji quiꞌalakꞌavin 

iclhichivininta ju quiꞌatsucunti 
chai isꞌatsucunti ju Apolos ni 
lai apꞌumachꞌakxatꞌit ju tuchi 
xaclajumputunau. Ju chunch 
lai atsꞌucꞌuyaꞌitꞌit tachi ju najun 
laꞌixchivinti Dios ju tsꞌokcanta. 
Vachuꞌ jantu alhitꞌakꞌayatꞌit ni 
chꞌakꞌokꞌayatꞌit ju pumatam chai 
jantu alhixcꞌaꞌitꞌit ju va akꞌantam 
tachꞌakꞌokꞌai. 7 Pus tajuch ni 
va nonatꞌit ni palai lackꞌoxin 
lapanacni untꞌatꞌit. Palai jantu ju 
aliꞌin. Pus lana jantuꞌ tuꞌuꞌ alin 
ju lamiꞌatsucuntiꞌan ju jantu 
va axtꞌaknicꞌantꞌatꞌit. Chai ni 
va xtꞌaknicꞌantꞌatꞌit tꞌas ni va 
lhitꞌakꞌayapꞌalatꞌit. Ju chunch tachi 
ju va jantu va xtꞌaknicꞌantꞌatꞌit.

8
 Ju uxijnan nonatꞌit ni makꞌalinin 

untꞌatꞌit ju chavai chai jantu tuꞌuꞌ 
tacꞌacxniyan. Mas ca jantu vasalh. 
Chai nonatꞌit ni kꞌai ucxtinin 
untꞌatꞌit. Mas ca jantu vasalh. Chai 
nonatꞌit ni quilapuꞌinitauch. Pus 
vak tachi kꞌox ixva ni vasalh kꞌai 
ucxtinin ixꞌuntꞌit. Ju chunch laich 

vachuꞌ aclatꞌataꞌucxtiniyauch ju 
quijnan. 9 Pus ju quitꞌin iclhiulai ni 
quintamalacasutan ju Dios tachi 
ju va jantu tuꞌuꞌ quintapalhni 
quincꞌan ju ixtamalakachan 
icjuntau. Icꞌulhtucantauch tachi 
ju lapanacni ju amucꞌanicanta 
ixꞌanintiꞌan va ixlacata ni 
taꞌalactuꞌununta. Ju lapanacni ju 
ani lacamunutpaꞌ chai ju anquilhnin 
va quintalhalakastꞌananan. 10

 Ju 
lapanacni quintalaktsꞌinan tachi ju 
va tontojni icjuntau va ixlacata ni 
icnonau ixchivinti ju Cristo. Para 
ju uxijnan nonatꞌit ni palai na 
machꞌakxayatꞌit ixchivinti Cristo. 
Nonatꞌit ni palai lhilaksiyatꞌit ju 
Cristo ju uxijnan. Ma palai jantu 
ju quijnan. Nonatꞌit ni tachi ju 
va xalackꞌajin untꞌatꞌit para ju 
quijnan ma tachi ju va amacxtalh 
iclaktsꞌincanauch. 11

 Tus chavai na 
iclacchavanau. Chai na icquicxixau. 
Chai matich ju quimpumpuꞌ quincꞌan. 
Chai iclakanekmacanauch ju quijnan. 
Chai matich junta lai acnaulh 
ni quinchakaꞌ quincꞌan junita. 
12

 Chai ju quijnan na icxkꞌopꞌauch 
acsni icchꞌalhcatnanchokoyau 
ju laquimaktasqꞌuinit quincꞌan. 
Chai acsni icjuncanau macxcai 
chivinti pus icsqꞌuiniyau ju Dios 
ju kꞌox ju ixlacataꞌan. Chai acsni 
iclhichꞌakꞌokꞌaxmacanau va ixlacata 
ni iclhilacaꞌantauch ju Cristo pus va 
icchꞌixauch. 13

 Chai acsni na macxcai 
chivinti ju iclhichivincanauch 
pus va si kꞌoxi chivinti ju 
iclhakꞌalhtayananauch. Tus chavai 
iclaktsꞌinkꞌalhicanauch tachi ju va 
xaꞌamacxtalh ju ani lacamunutpaꞌ. 
Tachi ju tuꞌuꞌ ju va tamackꞌanch ju 
lapanacni.

14
 Jantiyuꞌ ju iclalhiꞌatsꞌoknuniyau 

ju ani chivinti ni va 
aclapumamaxaniputu. Alai 
va iclamapꞌaksiputunau ni na 
iclamapainiyau chai tachi ju 
va quiꞌaskꞌatꞌan iclalaktsꞌinau. 
15

 Pus mas lakacau milh cava ju 
tamalaniyan ixchivinti Cristo para 
va quitꞌin ju pꞌulhnan iclajuntau 
ju anuꞌ chivinti. Chai ni quitꞌin ju 
pꞌulhnan iclajuniu ju ixchivinti 
Dios chai lhilacꞌapꞌintꞌatꞌit ju 
Cristo pus tachi ju va quiꞌaskꞌatꞌan 
iclalaktsꞌinau. 16

 Pus yuchi 
iclalhitapaininiyau ni chunch ju 
alatꞌit tachi ju iclai ju quitꞌin.

17
 Chai ni vasalh iclacasqꞌuin 

ni chunch ju alatꞌit pus yuchi 
iclhimalakachacha ju Timoteo. 
Ju yuchi iclaktsꞌin tachi ju va 
quintsꞌalh ni quitꞌin ju icjunilh 
ju ixchivinti Dios chai yuchi 
lhilhilacaꞌalh ju Jesús. Chai 
ju yuchi vasalh muctaxtui 
laꞌixlhamapꞌaksin ju Cristo. Pus 
yuchi ju catamapastꞌacꞌanichokoyan 
ta yu junita ju quiꞌatsucunti ni 
iclhilacaꞌanta ju Cristo. Chai 
catamapastꞌacꞌaniyan ni jantu 
icmapaxai ju tuchi icꞌamasuni 
ju lapanacni ju talhilacaꞌanta ju 
Cristo mas vanta anchach catatavi. 
18

 Pus ju aliꞌin lamilhiꞌuxijnan na 
talhitakꞌayatach ni tanajun ni na 
quintamakꞌesvata chai ixlhiyuchi 
jantu lai tavanan actiꞌanchokochau 
lalaktsꞌinin. 19

 Para aktsꞌiyach 
vatsꞌalhti acꞌantachau lalaktsꞌinin 
ni calacasqꞌuinaꞌ ju quiꞌucxtinꞌan 
Dios. Chai ju acsnich jantu va 
ixchivintiꞌan ju acꞌakꞌasmatniyaꞌ 
ju anuch ju na talhitakꞌayata 
ju ixꞌatalanintiꞌan. Para vachuꞌ 

accꞌatsayaꞌ tuchi laich tanavi. 
20

 Pus ni vasalh lhinajun ju Dios 
laꞌixꞌalhunut ju tam lapanac pus 
lana tasui laꞌisꞌatsucunti. Jantu va 
yuꞌ ni najun ni lhinajun ju Jesús 
laꞌisꞌatsucunti. 21

 Pus tꞌas nonatꞌit. 
Ni atꞌailhipꞌinaꞌitꞌit tachi ju aktsꞌiya 
layatꞌit pus aclalakakꞌaimayau 
acsni aclalakchaꞌanchokoyau. 
Para ni kꞌoxich atsꞌucꞌuyaꞌitꞌit 
pus aclamasuniyau ni vasalh 
iclamapainiyau chai ni na 
kꞌox ju quiꞌalhunut acsni 
aclalakchaꞌanchokoyau. Pus 
tasmalhch ju lacꞌasqꞌuinatꞌit ju 
kꞌoxich alhiulayaꞌitꞌit.

Aꞌulanitꞌit ixtalakꞌalhin 
ju na alactuꞌunun

5  Noncan ni alin pumatam 
lamilhiꞌuxijnan ju laich 

xatꞌatsucui ju ixtunati. Para mas sia 
yuꞌunch ju jantucaꞌ talhilacaꞌanta 
ju Jesús jantu xamatiꞌ lai chunch 
calalh. 2 Para ju uxijnan na 
lhitꞌakꞌayayatꞌit ni nonatꞌit ni na 
lackꞌoxin untꞌatꞌit. Palai kꞌox caꞌixva 
ni na ixlhamakꞌaninintꞌit ju anuꞌ 
ju xanavi ju chunch alactuꞌunti. 
Pus ju chavai amakꞌosutꞌitch ju 
anuꞌ alactuꞌunuꞌ lamilhiꞌuxijnan. 
3

 Pus ju quitꞌin laꞌixtapakaꞌut ju 
Cristo icmucꞌanita ju ixtalakꞌalhin 
ju anuꞌ lapanac mas jantu 
anch iclatꞌavilhchau. Para va 
ixtꞌachunch mas ani ju icvi. 4 Pus 
amakꞌaixtꞌokꞌaꞌitꞌit ju uxijnan 
laꞌixtapakaꞌut ju quiꞌucxtinꞌan 
Jesucristo. Chai ju uxijnan 
cꞌatsꞌayatꞌit tuchi xacnaulh ni 
anch cava icvilhcha. Chai Cristo 
ju cataxtakniyan ju ixtachaput ni 
laich anaviyaꞌitꞌit tuchi iclajunau. 

1 CORINTO 4 ,  5



422

5
 Pus amakꞌaxtꞌaknitꞌit ju anuꞌ 

lapanac ju lhacaticuru. Chach 
mamakꞌalhkꞌajni pantsꞌiquis. Ju 
chunch mas camakꞌalhkꞌajnanaꞌ 
ju laꞌixlacatuna para ju ixtacuvin 
catakꞌalhtaxtuyaꞌ acsni cachinaꞌ ju 
avilhchan acsni caminchokoyaꞌ ju 
quiꞌucxtinꞌan Jesús.

6
 Lana jantu kꞌox ni va 

lhitꞌakꞌayayatꞌit ni nonatꞌit ni 
lackꞌoxin untꞌatꞌit. Ja jantu 
cꞌatsꞌayatꞌit ju chivinti ju chani 
noncan: “Mas va lacatsꞌunin tuꞌuꞌ ju 
na skꞌajtach ni aclhiyaulh ju tuꞌuꞌ 
atumpa pus laich lamaskꞌajkꞌojui 
chux”. Ju chunch nomputun ni 
mas va lacatsꞌunin caꞌalilh ju 
alactuꞌunti sia milhiꞌuxijnan 
para lai talakꞌalhinikꞌoyan ju 
mintacꞌatsanꞌan minchuxꞌan. 
7

 Pus yuchi iclalhijunau ni 
atꞌamacxtꞌuyaꞌitꞌit ju anuꞌ 
alactuꞌunuꞌ ju lamilhiꞌuxijnan. Ju 
chunch ni salaka aꞌunchꞌokꞌoyaꞌitꞌit. 
Pus ju quintꞌaꞌisraelitanin taꞌui 
ju xkapavati ju jantu lhiyocanta 
ju xatꞌin acsni chin ju anuꞌ cꞌatan 
ixpupastaccan ju anuꞌ atatsꞌisni 
acsni tatakꞌalhtaxtulh laꞌixꞌanintiꞌan 
ju xalackꞌajin istsꞌalan ju makꞌaniya 
quintꞌaꞌisraelitanin. Pus ju 
uxijnan ni atꞌamacxtꞌuyaꞌitꞌit ju 
anuꞌ alactuꞌunuꞌ lamilhiꞌuxijnan 
pus chunch aꞌunaꞌitꞌit tachi ju 
anuꞌ xkapavati ju jantu lhiyocanta 
ju xatꞌin ni calamaskꞌaja. Chai 
ju acs cꞌatan vachuꞌ tamakni 
ixborregoꞌan. Chai ju Cristo 
valh tachi ju quimborregoꞌan 
acsni maknicalh ixlacata ju 
quiꞌalactuꞌuntiꞌan. 8 Pus tachi ju 
yuꞌunch acsni tavanan chin ju anuꞌ 
cꞌatan tamaxtukꞌojui chux ju xatꞌin 

xkapavati laꞌixchakaꞌan pus vana va 
chun ju quijnanꞌan. Camaxtukꞌoyau 
vachuꞌ chux ju alactuꞌunti ju alin 
laquiꞌatsucuntiꞌan. Jantu vana 
canaviyau tachi ju aktsꞌiya ixlayau. 
Jantu canaviyau ju tuꞌuꞌ macxcai 
nin tuꞌuꞌ alactuꞌunti. Alai salaka 
cava ju quiꞌatsucuntiꞌan chai 
soknicꞌa.

9
 Pus lacaꞌalakatam alhiqui 

ju iclaꞌatsꞌoknunitau ju uxijnan 
iclajuniu ni jantu amaꞌamigoxlatꞌit 
ju yuꞌunch ju tatꞌatꞌajun ju jantu 
ixꞌamachakaꞌan u ju jantu ixpapaꞌan. 
10

 Para jantu xaclajumputunau ni 
va jantuch lana lai atꞌalaxakꞌalatꞌit 
ju jantucaꞌ talhilacaꞌanta ju 
Cristo ju va lakachapu tatꞌajun 
chai ju va taꞌalhacchaꞌanan 
chai ju va taꞌakꞌalhonan chai 
ju va talhilacaꞌanta ju va tuꞌuꞌ 
santo. Pus ni jantuch lana lai 
ixꞌatꞌachꞌivinintꞌit ju yuꞌunch pus 
ca istasqꞌuini ni ixtꞌaxtꞌutꞌit ju 
ani lacamunutpaꞌ. 11

 Alai yuchi 
iclajuntau ni jantu atꞌaꞌalhtꞌanantꞌit 
tam milakꞌauꞌan ju lhilacaꞌanta ju 
Cristo ni va calakachaputsuculh 
u va caꞌalhacchaꞌanalh u va 
calhilacaꞌalh ju tuꞌuꞌ santo u ju va 
najun macxcai chivinti ixlacata 
ju akꞌantam u ju va catꞌakꞌapꞌa 
u ju va akꞌalhaunaꞌ. Pus ni alin 
xamatiꞌ lamilhiꞌuxijnan ju chunch 
lai pus jantu lana atꞌavaꞌintꞌit ju 
yuchi. 12

 Pus jantu lhijun ni lai 
acꞌamucꞌanilh ixtalakꞌalhinꞌan ju 
jantucaꞌ talhilacaꞌanta ju Cristo. 
Isꞌakstu Dios ju caꞌamucꞌaniyaꞌ 
ixtalakꞌalhinꞌan ju yuꞌunch. Para 
tasqꞌuini ni amucꞌaniyaꞌitꞌit 
ixtalakꞌalhinꞌan ju talhilacaꞌanta 
ju Cristo para ni va ixlaquilhtu 

titaꞌalactuꞌunun. 13
 Pus 

atꞌamacxtꞌutꞌit ju anuꞌ alactuꞌunuꞌ ju 
vi lamilhiꞌuxijnan.

Lalhiꞌancan lacapuꞌucxtin

6  Ju uxijnan ni alin tuꞌuꞌ 
milhamakꞌanꞌan na lhimaxan 

ni va pꞌinatꞌit chꞌivintꞌanuninin 
ju ixtalakꞌalhin ju akꞌantam 
laꞌixꞌucxlacapuꞌan ju ucxtinin ju 
jantucaꞌ talhilacaꞌanta ju Cristo. 
Palai kꞌox cava ni laꞌixꞌucxlacapuꞌan 
ju talhilacaꞌanta ju Cristo ju 
alakꞌoxitꞌit ju milhamakꞌanꞌan. 
2

 Ja va jantu cꞌatsꞌayatꞌit ni 
caꞌamucꞌaniyau ixtalakꞌalhinꞌan 
ju lapanacni tachi chun ju 
quijnanꞌan ju lhilacaꞌantauch ju 
Cristo. Ucxtinin cajunau acsni 
tavanan caminchokoyaꞌ ju Cristo. 
Pus ni ucxtinin aꞌunaꞌitꞌit ju 
acsnich ja jantu lai lakꞌoxiyatꞌit 
ju tuꞌuꞌ lhamakꞌan ju chavai 
ju va lacatꞌicstꞌi. 3 Ja jantu 
cꞌatsꞌayatꞌit ni camucꞌaniyau ju 
ixtalakꞌalhinꞌan ju anquilhnin. Pus 
ja va a ti yuchach ju lhamakꞌan 
ju alin lamiꞌatsucuntiꞌan jantu lai 
alakꞌoxitꞌit sia milhiꞌuxijnan ju 
lhilacꞌapꞌinatꞌit ju Cristo. 4 Ni alin 
tuꞌuꞌ lhamakꞌan ju lamiꞌatsucuntiꞌan 
tajuch ni va laich apꞌinaꞌitꞌit 
alaktsꞌinin ju jantu talhilacaꞌanta 
ju Cristo. Pus ju yuꞌunch jantu 
tacꞌatsai ta yu catapulakꞌoxilh ju 
ixlhamakꞌanꞌan ju talhilacaꞌanta 
ju Cristo. 5 Va iclapujunau 
chunch ni jantu atꞌailhipꞌitꞌit ju 
chunch atalacpastꞌacꞌat. Pus ju 
lamilhiꞌuxijnanꞌan ja lana matiꞌ 
xamatiꞌ ju atalaniniꞌ cava ju lai 
catalakꞌoxinin ju milhamakꞌanꞌan 
sia lhiꞌalakꞌavinch laꞌixmacni 

Cristo. 6 Ju uxijnan ju lhiꞌalakꞌavin 
untꞌatꞌit ja vasalh tasqꞌuini 
ni alachꞌivimakꞌanaꞌitꞌit ju 
laꞌixꞌucxlacapuꞌan ju ucxtinin ju 
jantu talhilacaꞌanta ju Cristo.

7
 Para lana tasui ni na alin 

ju mintalakꞌalhinꞌan ni va 
laclakꞌayatꞌit ju milhiꞌakstuꞌan. Palai 
kꞌox cava ni va alamacꞌacxaniyatꞌit 
ni tuꞌuꞌ talakꞌalhin ju lanaviniyatꞌit. 
Palai kꞌox ni va alhilakꞌaꞌitꞌit 
mas akꞌalhaunicꞌantꞌit ju 
mintuꞌuꞌan. 8 Para ju uxijnan jantu 
chun layatꞌit. Alai miꞌakstuꞌan 
lanaviniyatꞌit tuꞌuꞌ talakꞌalhin chai 
lakꞌalhauniyatꞌit ju tuꞌuꞌ mas ixꞌanuꞌ 
ju milhiꞌalakꞌavinꞌan.

9
 Ja lana jantu cꞌatsꞌayatꞌit 

ni jantu lai catitanu junta 
lhinajun ju Dios ju va jantu sok 
tatꞌaꞌanta ju ixtꞌalapanac. Jantu 
aꞌokxchꞌokꞌocꞌantꞌit ixlacata tachi 
chun ju ani taxtokni. Jantu lai 
catitanu junta lhinajun ju Dios ju 
tapuxcajui ixnavinꞌan. Nin yuꞌunch 
ju talhilacaꞌanta ju tuꞌuꞌ santo. Nin 
yuꞌunch ju papanin ju tatꞌatsucui ju 
jantu ixꞌamachakaꞌan. Nin yuꞌunch 
ju chakolun ju tatꞌatsucui ju jantu 
ixpapaꞌan. Nin yuꞌunch ju papanin 
ju tꞌalalactuꞌui ju ixtꞌajokꞌat. 
10

 Jantu lai catitatanu junta lhinajun 
ju Dios ju va taꞌakꞌalhaunan. 
Nin yuꞌunch ju talhacchaꞌani ju 
ixꞌanuꞌ ju apumatam. Nin yuꞌunch 
ju tꞌakꞌapꞌanin. Nin yuꞌunch ju 
tanajun macxcai chivinti ixlacata 
apumatam. Nin yuꞌunch ju va 
taꞌokxchokꞌomaxtuni ju ixꞌanuꞌ ju 
akꞌantam. Ju chun tanavi jantu 
xamatiꞌ sia yuꞌunch lai catitanu 
junta lhinajun ju Dios. 11

 Pus 
chunchach ixꞌuntꞌatꞌit ju aliꞌin 

lamilhiꞌuxijnan. Para ju chavai 
chꞌakꞌanicꞌantꞌatꞌit ju miꞌalhunutꞌan. 
Ju chavai ixꞌanuꞌ Dios untꞌatꞌit. Chai 
ju Dios talaktsꞌinan ni soknicꞌa 
untꞌatꞌit. Chunch untꞌatꞌit ju chavai 
laꞌixtachaput ju Spiritu Santu va 
ixlacaꞌatalh ni xalhilacꞌapꞌinatꞌit ju 
Jesús.

Tasqꞌuini ni na salaka catsucu
12

 Ju aliꞌin tanajun ni laich 
navikꞌocan tachi chun ju 
naviputuncan. Pus vasalh. Para 
jantu si lai caꞌaktaijun. Chai mas 
lai acnavikꞌo va tuchi ixtalakxtuch 
para ju quitꞌin jantu icnavikꞌoputun 
tachi chun ju taxtokni ju min 
laquiꞌatalacpastꞌacꞌat. 13

 Ju Dios 
quintaxtaknitan ju vaiti ixlacata ju 
quimpajanꞌan. Chai quintanavinitan 
ju quimpajanꞌan ni catajulhch ju 
quivaitiꞌan. Para cachinaꞌ avilhchan 
acsni jantu camaktasqꞌuiniyau 
ju tuꞌuꞌ vaiti. Pus ju Dios jantiyuꞌ 
lhixtaknilh ixlacatuna ju tam 
jokꞌat ni laich va kꞌaya catꞌatsuculh 
ju jantu ixꞌamachakaꞌ. Chai 
jantu lhixtaknilh ixlacatuna ju 
tam chakoꞌulh ni lai va kꞌaya 
catꞌatsuculh ju jantu ixpapa. 
Alai yuchi quintalhixtaknitan 
ju quilacatunaꞌan ni ixꞌanuch ju 
Cristo cajunlh. Chai yuchach ju 
lhistꞌacꞌa. 14

 Chai mas caniyau para 
ju Dios aquintamacxtunichokoyan 
ju quilacatunaꞌan laꞌixtachaput. 
Chunch aquintaꞌulhtuyan 
tachi ju ulhtulh ju Jesús acsni 
macxtuchokolh ju ixlacatuna junta 
ixmacnucanta.

15
 Pus ja va jantu cꞌatsꞌayatꞌit 

ta yu tꞌajuntau ju Cristo. Pus 
ju quilacatunaꞌan ixꞌanuch ju 

Cristo. Chai ju milacatunaꞌan ni 
ixꞌanuch ju Cristo pus ja lai vanach 
atꞌitꞌaꞌalactꞌuꞌunumpꞌalatꞌit ju va 
xanavinch lacati. Jantu lhijun 
ni lai acnavi ju chunch. 16

 Ja va 
jantu machꞌakxayatꞌit. Pus ju 
tam lapanac acsni tꞌatsucui tam 
chakoꞌulh ju xanavin lacati pus va 
lakatam lacatuna tajunita. Chunch 
tajunita tachi ju najun laꞌixchivinti 
Dios ju tsꞌokcanta junta chani 
najun: “Ju ixtꞌiyunꞌan va lakatamch 
lacatuna catajunaꞌ”. Chunch ju 
najun laꞌixchivinti Dios. 17

 Para ju 
ixlhichux ixꞌalhunut makꞌaxtaknita 
ju isꞌatsucunti ju ixꞌucxtin Jesús pus 
va lakatam tꞌajunita laꞌixtachaput ju 
Spiritu Santu.

18
 Pus ni chunch tꞌaꞌuntꞌatꞌit ju Cristo 

pus nin lacatsꞌunin jantu apꞌastꞌactꞌit 
ixpuxcajuca ju minavinꞌan. Pus tachi 
chun ju aliꞌ alactuꞌunti ju canavi 
ju jokꞌat jantu na chun lakꞌalhini 
ju isꞌatsucunti. Para ju tꞌatsucui ju 
jantu ixꞌamachakaꞌ pus va isꞌakstu 
lakꞌalhichokoi ju isꞌatsucunti. 19

 Ja 
va jantu cꞌatsꞌayatꞌit ni ixꞌanuꞌ Dios 
junita ju milacatunaꞌan ni taxtaknitan 
ju Spiritu Santu chai yuchi ju tꞌajun 
lamiꞌalhunutꞌan. Pus ju milacatunaꞌan 
jantu miꞌanuꞌan miꞌakstuꞌan. 20

 Ju 
uxijnan na laklhu lhitꞌamocꞌantꞌatꞌit ni 
nitꞌa ju milacataꞌan ju Jesús. Pus yuchi 
iclalhijunau ni chunch ju atsꞌucꞌutꞌit 
chai chunch ju apꞌastꞌactꞌit tachi ju laich 
calakꞌayacalh ju Dios ju milacataꞌan. 
Chunch alatꞌit ni ixꞌanuch Dios ju 
milacatunaꞌan chai ju miꞌalhunutꞌan.

Amapꞌaksinti ixlacata 
ju tamakꞌaxtꞌokꞌat

7  Pus ju chavai aclajunau 
ixlacata ju anuꞌ taxtokni 

ju xaquilasacmiyau acsni 
quilaꞌatsꞌoknuniu. Pus tachi 
ju tꞌajun tapasanaꞌ ju chavai 
lamiꞌatsucuntiꞌan pus na kꞌox cava 
ni jantu catamakꞌaxtoklh ju tam 
tsꞌalh. 2 Para va ixlacaꞌatalh ni 
na lhu catalhava ju alactuꞌunti ni 
jantu catamakꞌaxtokcalh pus palai 
kꞌox cava ni pumatamin jokꞌat 
capacxalh ixꞌamachakaꞌ. Chai ju 
pumatamin chakoꞌulh caꞌalilh ju 
istꞌatsucunuꞌ. 3 Ju jokꞌat catꞌatsuculh 
ju ixꞌamachakaꞌ tachi ju lhilhcata 
ju Dios. Chai vana va chun ju 
tam chakoꞌulh. Ju yuchi vachuꞌ 
catꞌatsuculh ju ixpapa tachi ju 
lhilhcata ju Dios. 4 Ju tam chakoꞌulh 
jantu lai catilhikꞌalhtsꞌaulh ju 
ixlacatuna ni alin ju ixpapa. Chai 
vana va chun ju tam jokꞌat. Jantu 
lai catilhikꞌalhtsꞌaulh ju ixlacatuna 
ni alin ju ixꞌamachakaꞌ. 5 Ju tam 
lapanac ju alin ixꞌamachakaꞌ jantu 
lhijun ni alacatam canavi ju 
ixputaman. Para ju mintꞌiyunꞌan 
ni va tꞌascꞌaꞌapꞌutꞌunatꞌit lakatꞌutu 
lakatꞌatꞌi avilhchan ni laich palai 
atꞌachꞌivinintꞌit ju Dios pus laich. 
Para acsni atꞌachꞌivinkꞌoyaꞌitꞌit 
ju Dios pus va lakatamch 
anavichꞌokꞌotꞌit ju mimputamanꞌan. 
Ju va makꞌan alakꞌacꞌujtsꞌucꞌutꞌit 
ju va miꞌakstuꞌan jantu xcai ni 
cataꞌokxchokꞌon ju lhacaticuru chai 
alactꞌuꞌununaꞌitꞌit.

6
 Pus jantu iclajunau ni 

lana atꞌamakꞌaxtꞌoktꞌit. Va 
iclajumputunau ni laich 
atꞌamakꞌaxtꞌokꞌaꞌitꞌit ni chunch 
ju lapꞌutꞌunatꞌit. 7 Para ca vak 
tachi kꞌox cava ni chunchach ju 
catatsuculh ju chavai tachi chun 
ju jokꞌatni tachi ju quitꞌin ni va 

quiꞌakstu ictꞌajun. Para jantu si 
axtakninicanta ju chunch atsucunti. 
Ju pumatamin tam ju axtaknicanta 
ju isꞌatsucuntiꞌan.

8
 Pus chani icꞌajumputun 

ju va isꞌakstucaꞌan tatꞌajun 
chai ju chakolun ju va 
animacontilacantach. Vak tachi 
kꞌox cava ni va isꞌakstuꞌan 
catatsucukꞌalhi ju chavai tachi ju 
ictꞌajun ju quitꞌin ni va quiꞌakstu 
ictꞌajun. 9 Para ni jantu lai 
akꞌaichokocan isꞌakstuꞌan pus palai 
kꞌox ni caꞌaꞌicalh. Palai jantu kꞌox ni 
na va catamakꞌalhkꞌajnalh ni lana 
jantu lai tatsucui ju va isꞌakstuꞌan.

10
 Pus ju tuchi icꞌajuni ju 

tamakꞌaxtoknunch jantu va 
quiꞌakstu ju icnajun. Para vana va 
chun ju naulh ju Cristo. Pus icꞌajuni 
ju chakolun ju aꞌicanta ni jantu 
catamacaulh ju ixpapaꞌan. 11

 Para 
ju tam chakoꞌulh acsni vaclhun 
taxtuich laꞌixchakaꞌ pus tasqꞌuini 
ni vasalh va isꞌakstu catsuculh. U 
ni jantu va isꞌakstu ju tsucuputun 
pus chach lakꞌanchokolh ju 
ixpapa. Chai tam jokꞌat jantu lai 
catixcoxtulh ju ixꞌamachakaꞌ.

12
 Ju chavai aclajunau tuchi kꞌox 

iclhiulai ni anaviyaꞌitꞌit. Para ju 
yuchi va quinchivinti quiꞌakstu 
junita. Jantiyuꞌ ju Jesús ju naulh 
ni chunchach ju alatꞌit. Pus ju tam 
quilakꞌauꞌan ju alin ixꞌamachakaꞌ 
ju jantucaꞌ lhilacaꞌanta ju Jesús 
chai ni tꞌalakꞌachanich pus 
jantuch catꞌalamacaulh. 13

 Chai 
ju tam chakoꞌulh ni alinch ju 
ixpapa ju jantucaꞌ lhilacaꞌanta 
ju Jesús chai ni tꞌalakꞌachanich 
pus jantuch camacaulh. 14

 Ju tam 
lapanac mas jantu lhilacaꞌanta 

ju Cristo para ni lhilacaꞌanta ju 
Cristo ju ixꞌamachakaꞌ pus ju 
Dios xtakni ju kꞌox isꞌatsucunti ju 
lapanac ni isꞌaskꞌatꞌa Dios junita 
ju ixꞌamachakaꞌ. Chai vana va 
chun ju tam chakoꞌulh. Mas jantu 
lhilacaꞌanta ju Cristo ju yuchi 
para ni lhilacaꞌanta ju Cristo ju 
ixpapa pus xtakni ju Dios ju kꞌox 
isꞌatsucunti ni isꞌaskꞌatꞌa Dios 
junita ju ixpapa. Pus ni jantu 
chun cava pus jantu kꞌox cava ju 
isꞌatsucuntiꞌan ju isꞌaskꞌatꞌaꞌan. 
15

 Para ju tam chakoꞌulh ju 
jantu lhilacaꞌanta ju Cristo ni 
amaconananch pus chach ancha. 
Jantu tapꞌastu ni catꞌatsuculh 
ju ixpapa ju lhilacaꞌanta ju 
Cristo. Chai vana va chun ju tam 
quilakꞌauꞌan atsiꞌ ju lhilacaꞌanta 
ju Cristo. Ni xcoxtucanta 
laꞌixchakaꞌ va ixlacaꞌatalh ni jantu 
lhilacaꞌanta ju Cristo ju ixpapa 
pus chach macaulh. Ju Dios 
lacasqꞌuin ni lhikꞌach catsucu. 
Jantu va lacalakꞌaiti. 16

 Pus ju 
uxintꞌi ji chakoꞌulh ni tapꞌastu 
tꞌatsꞌucꞌupꞌutꞌun ju mimpapa ni 
lhilacꞌapꞌinch ju Jesús ja cꞌatsꞌaich 
ni aktsꞌiya camakꞌalhtaxtuyaꞌ ju 
Dios ju mimpapa ju va milacata. 
Chai ju uxintꞌi ji lapanac ni tapꞌastu 
tꞌatsꞌucꞌupꞌutꞌun ju miꞌamachakaꞌ 
va ixlacaꞌatalh ni lhilacꞌapꞌinch 
ju Jesús ja cꞌatsꞌaich ni aktsꞌiya 
camakꞌalhtaxtuyaꞌ ju miꞌamachakaꞌ 
ju va milacata.

17
 Ju uxijnan acsni tavanan 

xalhilacꞌapꞌinatꞌit ju Jesús va 
tuchi lhichꞌalhcat ju ixnaviyatꞌit ju 
pumatamin ju milhiꞌuxijnan pus 
chunchach ju atꞌailhipꞌitꞌit. Va tuchi 
lhichꞌalhcat ju ixnavi ju pumatamin 

pumatamin ju uxijnan. Chai chunch 
ju iclhamapꞌaksinin tachi chun 
ju talhilacaꞌanta ju Cristo. 18

 Ni 
alin xamatiꞌ ju ixchꞌucꞌunicanta ju 
ixꞌaxtꞌakꞌa acsni tavanan lhilacaꞌalh 
ju Jesús pus chach chunch 
jonkꞌalhi. U ni alin xamatiꞌ ju jantu 
ixchꞌucꞌunicanta ju ixꞌaxtꞌakꞌa 
acsni tavanan lhilacaꞌalh ju Cristo 
pus jantu calhinaulh ixchꞌucꞌuca. 
19

 Jantu lhitapalai ni chꞌucꞌucanta 
u jantu. Va yuchi ju lhitapalai 
ni canaviu tachi ju najun ju Dios. 
20

 Ni jantu lhikꞌalhtsajui ju Dios ju 
anuꞌ lhichꞌalhcat ju ixtꞌajun naviniꞌ 
xamatiꞌ acsni lhilacaꞌalh ju Cristo 
pus jantu tasqꞌuini ni camapaxalh 
ixlhichꞌalhcat va ixlacaꞌatalh 
ni lhilacaꞌalh ju yuchi. 21

 Ja va 
ixtꞌamocꞌantꞌa chai va xalapanac 
ixꞌunitꞌa acsni tavanan lhilacꞌapꞌi 
ju Cristo. Pus jantu alhamakꞌanin. 
Para ni cajunin ju miꞌucxtin ni lai 
atꞌaxtꞌuyaꞌ u laich amapꞌuspꞌitnin 
ju ixlhitamotan pus atꞌaxtꞌu. 22

 Pus 
ju yuchi ju xalapanac ixjunita 
acsni tavanan lhilacaꞌalh ju Cristo 
pus ju chavai ju Dios laktsꞌin ni 
ixlapanac junita. Jantu va ixlapanac 
akꞌantam ixtꞌalapanac. Chai 
vana va chun ju jantu xalapanac 
ixjunita acsni tavanan lhilacaꞌalh 
ju Cristo. Pus ju chavai ixlapanac 
Cristo junita. 23

 Ju Dios na laklhu ju 
talhitamotan. Pus yuchi alhicꞌatsꞌatꞌit 
ni yuchi ju miꞌucxtinꞌan junita. 
Jantu va mintꞌalapanacniꞌan. 24

 Ji 
quiꞌalakꞌavin ni jantu lhikꞌalhtsajui 
ju Dios ju lhichꞌalhcat ju ixtꞌonatꞌit 
navinin acsni tavanan lhilacꞌapꞌitꞌit 
ju Cristo pus atꞌailhipꞌitꞌit pumatamin 
ju uxijnan ju milhichꞌalhcatꞌan. Chai 
acꞌatsꞌatꞌit ni Dios ju tatꞌavilan.

25
 Pus ju chavai aclajunau ixlacata 

ju va isꞌakstuꞌancaꞌ tatꞌajun. Pus 
ju Jesús jantu tuꞌuꞌ ju quijuni 
ixlacata ju yuꞌunch. Para ju Jesús 
quiꞌaktaijulh laꞌixꞌamapaininti 
chai lai lhilaksiyatꞌit ju 
quinchivinti. Pus ju quitꞌin 
aclajunau tuchi kꞌox iclhiulai ni 
catanavi. 26

 Pus va ixlacaꞌatalh 
ni na quintamamakꞌalhkꞌajniyan 
ju chavai ju lapanacni yuchi 
iclhinajun ni ca kꞌoxich cava ni 
va isꞌakstuꞌan catatsuculh ju va 
isꞌakstuꞌancaꞌ tatꞌajun. 27

 Para ju 
alinch ju ixꞌamachakaꞌ pus jantu 
capastaclh ni laich camacaulh. Chai 
ju matich ju ixꞌamachakaꞌ pus tucaꞌ 
capuxcaulh ju ixꞌamachakaꞌ. 28

 Para 
ni catamakꞌaxtoklh tam xamatiꞌ pus 
jantu alactuꞌunti ju navi. Nin yuchi 
ju tam atsiꞌ jantu alactuꞌunti ju 
navi ni xaꞌican. Para ni na va alin 
ju chavai ju quimakꞌalhkꞌajnatꞌan 
pus palai catamakꞌalhkꞌajnanaꞌ ni 
ixtꞌiyunꞌan tajunita. Chai ju quitꞌin 
ni jantu iclacasqꞌuin ni na lhuch 
amakꞌalhkꞌajnantꞌit pus yuchi 
iclalhijunau ni palai kꞌox ni jantucaꞌ 
atꞌamakꞌaxtꞌoktꞌit.

29
 Pus ji quiꞌalakꞌavin iclajunau 

ni jantu lhu avilhchan ju 
quintaxtaknitan ju Dios ju lai 
capunaviniyau ju ixlhichꞌalhcat. 
Pus yuchi iclalhijunau ju ani. Pus 
ju alin ixꞌamachakaꞌan jantu va 
yuchi ju catapastaclh. Para vachuꞌ 
catanavilh cuenta ixtaxtokni Dios. 
30

 Chai ju na talackꞌalhun jantu va 
ixꞌamakꞌanit ju catapastackꞌalhi. 
Chai ju na talackꞌachan jantu va 
ixkꞌachatꞌan ju catapastackꞌalhi. 
Chai ju na taꞌalactamonan jantu 
va yuchi ju catapastackꞌalhi. 

Jantu chun alatꞌit ni va xanavin 
lacamunutpaꞌ junita tachi chun ju 
ani taxtokni. 31

 Chai jantu na lhuch 
achꞌalhcꞌatnantꞌit va ixlacaꞌatalh ni 
anaꞌuntꞌit ni na kꞌox atsꞌucꞌuyaꞌitꞌit 
ju ani lacamunutpaꞌ. Jantu 
chunch alatꞌit ni jantu tuꞌuꞌ ju lai 
cajonkꞌalhi ju ani lacamunutpaꞌ.

32
 Pus ju quitꞌin jantu iclacasqꞌuin 

ni tuꞌuꞌ caꞌalilh lamiꞌatsucuntiꞌan 
ju alhamakꞌaninintꞌit. Pus ju tam 
tsꞌalh ju va isꞌakstucaꞌ tꞌajun na 
navi cuenta ju ixlhichꞌalhcat ju Dios. 
Va puxcajui ta yu laich canavinilh 
ixkꞌachat ju Dios. 33

 Para ju alin 
ixꞌamachakaꞌ vachuꞌ navi cuenta 
ju xataxtokni ju ani lacamunutpaꞌ. 
Va puxcajui ta yu laich kꞌox 
caputꞌalalhiꞌalh ju ixꞌamachakaꞌ. 
34

 Vachuꞌ na tam ju isꞌatsucunti ju 
tam chakoꞌulh ju alin ixpapa chai 
tam atsiꞌ ju va isꞌakstucaꞌ tꞌajun. 
Pus ju va isꞌakstucaꞌ tꞌajun na navi 
cuenta ju ixtaxtokni ju ixꞌucxtin 
Dios. Va puxcajui ta yu laich salaka 
capujunlh ju ixlacatuna chai chux 
ixꞌacꞌatsanti laꞌixmacni Dios. Para 
ju alin ixpapa vachuꞌ navi cuenta 
ju ixtaxtokni ju ani lacamunutpaꞌ 
ta yu laich kꞌox caputꞌalalhiꞌalh ju 
ixpapa.

35
 Pus iclapujunau chunch ni va 

iclaꞌaktaijuputunauch. Jantiyuꞌ 
ni va aclapumakꞌantalhanaputu 
laquilhamapꞌaksin. Va iclajunau 
ta yu lai kꞌox atsꞌucꞌuyaꞌitꞌit tachi 
ju kꞌachani ju Dios chai jantu tuꞌuꞌ 
catasastꞌucꞌan.

36
 Para ni alin pumatam xapai 

ju alin ju istsiꞌ ju tꞌajun takꞌayanaꞌ 
chai na tamakꞌaxtokputun chai 
ju xapai cꞌatsai ni palai kꞌox cava 
ni catamakꞌaxtoklh pus jantu 

talakꞌalhin canavi ni caxtaklh 
ju istsiꞌ. Chach tamakꞌaxtoklh. 
37

 Para na kꞌox navi ju tam xapai 
ju va lakatam navita ju ixꞌalhunut 
chai ixlhichux ixꞌalhunut najunta 
ni jantu catixtaklh ju istsiꞌ ju 
va chavai. Chai ju istsiꞌ ni tucaꞌ 
tamakꞌaxtokputun pus yuchi jantu 
lhixtaknicanta ju tam tsꞌalh. 38

 Pus 
kꞌox navi ju tam xapai ju caxtꞌakꞌaꞌ 
mas chavai ju istsiꞌ. Para palai 
kꞌox navi ju jantu caxtꞌakꞌaꞌ ju va 
chavai lana ju istsiꞌ ni va tꞌoncan 
makꞌalhkꞌajnanca.

39
 Ju lhamapꞌaksin najun ni 

jantu lai catimacaulh ju ixpapa 
ju tam chakoꞌulh acsni tꞌajuncaꞌ 
ju istꞌatsucunuꞌ. Para acsni va 
caniyach ju istꞌatsucunuꞌ pus 
ju acsnich ju anuꞌ chakoꞌulh lai 
catꞌatamakꞌaxtokchokolh va tichi 
chavaich ju cakꞌachanilh. Va yuchi 
ni vachuꞌ calhilacaꞌalh ju Jesús ju 
anuꞌ lapanac. 40

 Para icnajunch ni 
palai lhikꞌach cajunlh ju isꞌatsucunti 
ni va isꞌakstu ju catsuculh ju chavai. 
Chai iclhiulai ni vachuꞌ chun ju 
najun ju Spiritu Santu.

Ju lhamapꞌaksin ixlacata ju lhivai 
ju lhikꞌailaktsꞌincanta ju santo

8  Pus ju chavai aclajunau 
ixlacata tuchi 

xaquilalhisacmiyau ixlacata ju 
lhivai ju lhikꞌailaktsꞌincanta ju 
santo. Vasalh ni cꞌatsayau ni jantu 
tuꞌuꞌ ixtapalhni ju va santo. Para ju 
lapanac ju najun ni na acꞌatsananta 
pus na lhitakꞌayai tuchi cꞌatsai. 
Para ju na amapaininin aktaijui ju 
ixtꞌalapanac ni lai palai catsuculh 
tachi ju kꞌachani ju Dios. 2 Ju 
tam lapanac ju najun ni na lai 

amachakxanan jantu slivasalh ni 
caꞌamachakxanalh tachi ju lhijunch 
ni camachakxa. 3 Para va tichi 
chavaich ju mapaini ju Dios pus ju 
Dios mispaich ni isꞌaskꞌatꞌa junita.

4
 Pus ju chavai aclamavasalaniyau 

ixlacata ju lhivai ju 
lhikꞌailaktsꞌincanta ju santo. 
Cꞌatsayau ni jantu tuꞌuꞌ ixtapalhni 
ju va santo. Chai jantu pumalhu 
ju Dios. Va pumatam. 5 Para ju 
lactꞌiyan chai ju ani lacamunutpaꞌ 
na tijlhu alin ju talhilaksi ju 
lapanacni tachi isdiosꞌan chai 
na tijlhu ju tatalhoni. 6 Para ju 
quijnanꞌan va lakatam ju quiDiosꞌan. 
Yuchi ju xapai ju lhinaulh ixnavica 
tachi chun ju taxtokni. Chai 
quintanavitan ju quijnanꞌan ni 
laich calakꞌayayauch ju yuchi. Chai 
vachuꞌ va pumatam ju quiꞌucxtinꞌan. 
Yuchi ju Jesucristo. Chai yuchach 
ju navikꞌolh tachi chun ju taxtokni. 
Chai yuchach ju quintaxtaknitan ju 
sastꞌi quiꞌatsucuntiꞌan.

7
 Para jantu si tamachakxai 

ni va pumatam ju Dios. Ju 
aliꞌin ju talhilacaꞌanta ju Cristo 
na tatalhonicaꞌ ju santo chai 
titanajuncaꞌ ni ca tachi ju va alin 
ixtachaput ju anuꞌ santo. Pus 
acsni taꞌui ju yuꞌunch ju lhivai ju 
ixlhikꞌailaktsꞌincanta ju santo pus 
tachi ju va alactuꞌunti talhiulai. 
8

 Para jantu va ixlacata tuꞌuꞌ vaiti 
ju uyau ju kꞌox aquintapulhiulayan 
ju Dios. Jantu lai palai kꞌox 
catipujumvi ni cavajiu u ni jantu. 
Nin yuchi ni lai palai alactuꞌunin 
catipujumvi. 9 Para alaktsꞌintꞌitch. 
Ju uxijnan lai uyatꞌit ju anuꞌ 
lhivai ju lhikꞌailaktsꞌincanta 
ju santo chai jantu talakꞌalhin 

lhiulayatꞌit. Para jantu xcai 
ni capukꞌalhkꞌoslh apumatam 
ju jantucaꞌ kꞌox machakxai u 
talakꞌalhin cava u jantu ni caꞌulh. 
10

 Ju uxijnan machꞌakxayatꞌit 
ni jantu tuꞌuꞌ ju santo. Para ju 
apumatam ju titalhonicaꞌ ju 
santo ni catalaktsꞌinan acsni 
makvilatꞌit lacamixa laꞌixpujitatꞌan 
ju talhilacaꞌanta ju santo ja 
jantu lai caꞌokxchokꞌomakꞌulh ju 
anuꞌ lhivai ju titalhonicaꞌ. 11

 Pus 
ju uxijnan machꞌakxayatꞌit ni 
jantu tuꞌuꞌ ju santo chai jantu 
talakꞌalhin ni uyatꞌit ju lhivai 
ju ixlhikꞌailaktsꞌincanta ju 
santo. Para jantu xcai ni va 
milacataꞌan caꞌalactuꞌunulh tam 
milhiꞌalakꞌavinꞌan. Chai ju Cristo 
nilh ju ixlacata vachuꞌ. Jantu va 
milacataꞌan miꞌakstuꞌan. 12

 Pus ju 
uxijnan tachi ju va lactꞌuꞌuyatꞌit 
xajacha ju miꞌalakꞌavinꞌan va 
ixlacata ni naviyatꞌit ju tuꞌuꞌ ju 
talakꞌalhin talhiulai. Chai ni 
talaktsꞌintayanch pus tanavich 
vachuꞌ. Chai acsni lactꞌuꞌuyatꞌit 
ju yuꞌunch pus yuchi ju Cristo 
ju tucan lactꞌuꞌuyatꞌit. 13

 Pus ni 
capukꞌalhkꞌosaꞌ tam quilakꞌau va 
ixlacaꞌatalh ni acꞌulh ju tuꞌuꞌ lhivai 
ju ixlhikꞌailaktsꞌincanta ju santo pus 
jantu tavanan actiꞌulh ju anuꞌ lhivai. 
Ju chunch jantu lai acmalactuꞌuni 
tam quilakꞌau.

Tuchi lai tanavi 
ixtamalakachan ju Cristo

9  Ju quitꞌin ixtamalakachan 
ju Cristo icjunita. Chai lai 

icnavikꞌojui tachi chun ju lai 
tanavi ju aliꞌin ixtamalakachan ju 
Jesús. Ju quitꞌin vachuꞌ iclaktsꞌilh 

ju quiꞌucxtinꞌan Jesucristo tachi 
ju talaktsꞌinta tachi chun ju aliꞌin 
ixtamalakachan. Chai mavasalata 
ju Cristo ni ixtamalakachan icjunita 
ni laich xalhilacꞌapꞌinatꞌit ju yuchi 
acsni xaclajunau ju ixchivinti. 
2

 Mas tanajun ju aliꞌin ni jantu 
ixtamalakachan Cristo icjunita 
para ju uxijnan cꞌatsꞌayatꞌit ni 
vasalh chunch icjunita. Pus ni 
xalhilacꞌapꞌinatꞌit ju quiꞌucxtinꞌan 
Cristo laquinchivinti pus yuchi 
lhicꞌatsꞌayatꞌit ni ixtamalakachan 
Cristo icjunita. 3 Chai chunchach 
ju iclhakꞌalhtayanan va tichi 
chavaich ju quisacmi ni vasalh 
ixtamalakachan Cristo icjunita.

4
 Acsni quintamavai ju yuꞌunch 

ju icꞌajuni ixchivinti Dios pus lai 
icꞌui chai lai ickꞌotꞌa tachi chun ju 
quintaxtakni. 5 Ni va caꞌixꞌalilh ju 
quiꞌamachakaꞌ pus lai xactꞌaꞌalh 
junta icꞌan amasuninin ixchivinti 
Dios. Pus ni chunch ju talai ju 
aliꞌin ixtamalakachan ju Cristo 
chai ju Pitaluꞌ chai ju ixꞌapꞌisekꞌen 
ju Jesús pus vachuꞌ lai chunch 
xaclalh. 6 Ja va aquijnanchꞌas 
ju jantu lhijun ni acmacaju ju 
quilhichꞌalhcat quincꞌan chai 
aquilamavauch ni iclajunauch 
ixchivinti Dios. 7 Tis taropach ju 
laich calasa ni jantu caxtaknicalh 
ju ixtalhaja. Chai ju tam achꞌananaꞌ 
ja jantu anch taxtuchokoi ju 
ixvaiti ju laꞌixlhichꞌalhcat. 
Chai ju tam lapanac ni alin ju 
ixborregojni ja jantu cakꞌotꞌaꞌ ju 
ixleche ju ixborregojni. 8 Pus 
acsni iclajunau ju chunch jantu 
va ixchivinti tam quintꞌalapanac 
ju icnajun. Para vachuꞌ chunch 
najun ju lhamapꞌaksin ju tsꞌoklh 

ju Moisés. 9 Pus chani najun 
laꞌixlhamapꞌaksin ju Moisés: “Ma 
jantu amakꞌenkꞌatꞌanutꞌi ju tuꞌuꞌ ju 
mivacax acsni tꞌajun putayanaꞌ ju 
cebada acsni papꞌakxcan. Chach 
sacꞌulh lacatsꞌunin”. Chunch 
ju najun laꞌixlhamapꞌaksin 
ju Moisés. Pus acsni naulh ju 
Dios ni chunch ju catsꞌoklh ju 
Moisés jantu va yuchi ju vacax 
ju ispastacta. 10

 Alai naulh ju 
chunch ni laich camachakxayau 
ta yu lhijunch ni calanaviu 
laquiꞌatsucuntiꞌan. Pus ju tanavi 
ixcuxtuꞌan laich catalhilaksich ni 
anch catasuchokoyaꞌ ju ixvaitiꞌan. 
Chai vana va chun ju ixlakneknin 
cebada. Ju yuꞌunch talhilaksich 
ni anch ju catasuchokoyach ju 
ixvaitiꞌan vachuꞌ. 11

 Pus ju quijnan 
acsni iclajunau ju ixchivinti Dios 
pus tachi ju va icchꞌanauch ju 
anuꞌ chivinti lamiꞌalhunutꞌan. 
Chai ja jantu lhijun ni 
aquilaꞌaktaijuch lacatsꞌunin ju 
laquimaktasqꞌuinit quincꞌan. 
12

 Ju aliꞌin amamakaꞌunin ni lai 
aktꞌaiꞌuyatꞌit laꞌixmaktasqꞌuinitꞌan 
ja va a ti quijnanch ju jantu 
lai aquintilaꞌaktaiju ju 
laquimaktasqꞌuinit quincꞌan.

Pus mas lhijunch ni chunch 
aquilaꞌulhtu para jantu tavanan 
tuꞌuꞌ iclasqꞌuinitauch ju uxijnan. 
Alai va iclhilakꞌaꞌitauch ju 
quimakꞌalhkꞌajnat quincꞌan 
acsni ixꞌalin ju quimaktasqꞌuinit 
quincꞌan. Ju chunch jantu 
tuꞌuꞌ lai catiꞌasastucnilh ju 
lapanacni acsni acnonau ju 
chivinti ixlacata ju Cristo. 13

 Ju 
uxijnan cꞌatsꞌayatꞌit ni anch ju 
tasuchokoi ixvaitiꞌan tachi chun 

ju tachꞌalhcatnan laquimpujitatꞌan 
ju israelitanin juntau. Chai vana 
va chun ju tamakchꞌalhcatnanch 
junta maknican ju atapacxat 
ju lhikꞌailaktsꞌincan ju Dios. 
Vachuch anch ju tasuchokoi ju 
ixvaitiꞌan. 14

 Pus vana va chun ju 
lhamapꞌaksinilh ju quiꞌucxtinꞌan 
Jesús. Ju yuchi najun ni anch ju 
catasuchokoyach ju ixvaitiꞌan tachi 
chun ju tanajun ju chivinti ixlacata 
ju Cristo. 15

 Para ju quitꞌin jantu 
tavanan icnavita ju chunch mas 
chunchach ju naulh ju Jesús. Chai 
jantiyuꞌ ju iclalhiꞌatsꞌoknuniyau 
ju chavai ni chunchach ju 
aquilanaviniu ju quitꞌin. Lana 
jantu kꞌox iclhiulai ni xamatiꞌ 
aquintaiꞌinilh ju quinkꞌachat ni 
laich iclajunau ju ixchivinti Dios 
chai jantu tuꞌuꞌ iclasqꞌuiniyau. Pus 
ni va aclasqꞌuiniu ju tuꞌuꞌ pus palai 
kꞌox iclhiulai ni lanach alai va 
acnilh.

16
 Pus acsni icnajun ju chivinti 

ixlacata ju Jesús jantu lai 
iclhitakꞌayai ni iccꞌatsai ni tasqꞌuini 
ni chunch ju aclalh. Pus ni jantu 
acmuctaxtu ju ismasuca ju anuꞌ 
chivinti ca na aquimamakꞌalhkꞌajni 
ju Dios ni yuchach ju xaquixtakni 
ju ani lhichꞌalhcat. 17

 Pus ni va 
quiꞌakstu cava ju icsacxtuta ju 
ani lhichꞌalhcat pus ca laich 
caꞌixꞌalilh ju quintalhaja. Para 
jantu va quiꞌakstu ju icsacxtuta 
ju ani quilhichꞌalhcat. Alai Dios 
ju quinavita ixlapanac chai 
quixtaknita ju lhichꞌalhcat ni 
acꞌajunilh ju lapanacni ixlacata 
ju istsꞌalh. Yuchi ju Jesús. Chai 
tasqꞌuini ni acmuctaxtuyaꞌ. 18

 Pus 
mas quixtaknita ju ani lhichꞌalhcat 

ju Dios chai mas naulh ju Jesús ni 
anchach ju lai acvenchokolh para 
ju quitꞌin jantu icpulhajaputun 
ixchivinti Dios acsni icꞌajuni ju 
lapanacni ixlacata ju Jesús. Chai 
ju quintalhaja yuchi ni na alin 
ju quinkꞌachat ni lai va chunch 
icꞌajuni ju lapanacni ixchivinti Dios.

19
 Pus ju quitꞌin jantu ixlapanac 

icjunita tam xamatiꞌ ju va 
quintꞌalapanac junita. Para 
icchꞌalhcatnani tachi chun ju 
lapanacni ni tsꞌa ma lai palai lhu 
catalhilacaꞌalh ju Jesús. 20

 Acsni 
icꞌalactꞌavi ju quintꞌaꞌisraelitanin 
pus chunch iclai tachi ju talai ju 
yuꞌunch. Ju yuꞌunch talhilaksi ju 
makꞌaniya ixlhamapꞌaksin ju Dios. 
Pus vachuꞌ chunch icnavi tachi ju 
najun ju anch mas iccꞌatsai ni jantu 
tasqꞌuini ni vana chun acnavilh. 
Para chunch iclai ni tsꞌa ma laich 
palai aquintakꞌasmatnilh acsni 
icꞌajuni ixlacata ju Cristo. 21

 Chai 
acsni icꞌalactꞌavi ju yuꞌunch ju jantu 
tavanan tamispata ju makꞌaniya 
ixlhamapꞌaksin Dios pus jantu 
vachuꞌ chunch iclai tachi ju najun 
ju anch. Para mas chunch iclai 
jantu icnajun ni jantu ictalhoni 
ju ixlhamapꞌaksin Dios. Aktsꞌiya 
icnaviputun tachi ju najunta ju 
Cristo. Para va chunch iclai ni tsꞌa 
ma palai lai aquintakꞌasmatnilh 
ju yuꞌunch acsni icꞌajuni ixlacata 
ju Jesús. 22

 Acsni ictꞌaꞌucxuntꞌajun 
ju yuꞌunch ju jantucaꞌ kꞌox 
tamachakxai ixchivinti Dios 
pus vachuꞌ chunch ju iclai tachi 
ju talai ju yuꞌunch junta jantu 
tꞌalasai ixchivinti Dios. Chunch 
ju iclai ni tsꞌa ma laich palai 
aquintakꞌasmatnilh acsni icꞌajuni 

ixlacata ju Jesús. Tachi ju junitach 
ju kꞌantam kꞌantam pus chunchach 
vachuꞌ icmaktalacasui ju quitꞌin. 
Tsꞌa ma laich catalhilacaꞌalh ju 
Cristo ju aliꞌin lapanacni ju chunch. 
23

 Chai icpunavi chunch ni palai 
lhu catalacaꞌiniyaꞌ ju ixchivinti Dios 
ixlacata ju Cristo. Chai vachuꞌ laich 
acꞌaꞌaktaijuyaꞌ ju aliꞌin ixmakpitsica 
ju ixchivinti Dios.

24
 Ju uxijnan cꞌatsꞌayatꞌit ta 

yu talai ju talalhajai laca tuꞌuꞌ 
atsꞌalhti. Cꞌatsꞌayatꞌit ni ixchuxꞌan 
ju na taꞌatsꞌalai para va pumatam 
ju lhajai. Pus chunchach vachuꞌ 
alatꞌit ju pumatamin ju uxijnan. 
Chunch ju atsꞌucꞌutꞌit tachi ju 
laich alhaꞌayaꞌitꞌit ju anuꞌ ju 
caxtꞌakꞌaꞌ ju Dios ju lactꞌiyan. 
25

 Tachi chun ju tanaviputun 
talakmaskꞌatin laca tuꞌuꞌ atsꞌalhti 
slivasalh ni na talhistꞌacꞌach ju 
ixlacatunaꞌan ni na tachapunin 
catajunaꞌ. Ju yuꞌunch chunch 
talaich ni taꞌalhajanamputun 
ni laich cataꞌamaklhtayanalh 
lakatam corona mas vatsꞌalhti 
catakꞌalhiyaꞌ ju anuꞌ corona. Pus 
ja va a ti quijnanchꞌan jantu 
catilhistacvi ju quiꞌatsucuntiꞌan ni 
calhajayau ju quijnanꞌan lakatam 
corona ju jantu lai tavanan 
catakꞌalhiyaꞌ. 26

 Pus ju tam tsꞌalh ju 
navi talakmaskꞌatin lacaꞌatsꞌalhti 
sok an junta lhcanicanta ni laich 
calhajayaꞌ. Pus vachuꞌ chunch ju 
quitꞌin. Chunch ju ictsucui tachi ju 
lhcata ju Jesús ni laich aclhajayaꞌ 
ju kꞌox ju alin ju lactꞌiyan. Chai ju 
tam tsꞌalh ju navi talakmaskꞌatin ta 
yu laich capulhajayaꞌ acsni tꞌalasai 
tam istꞌatsꞌalh jantu va kꞌaya 
macꞌan. Pus vachuꞌ chunch ju iclai 

laquiꞌatsucunti. Slivasalh ictꞌalasai 
ju macxcai ju alin laquiꞌalhunut. 
27

 Quitꞌin quiꞌakstu ickꞌaichokoi ju 
macxcai quiꞌatalacpastꞌacꞌat. Jantu 
iclakꞌaꞌi ni aquimalactuꞌuni ju 
macxcai ju alin laquiꞌalhunut. Ni 
jantu chun aclalh pus ju Dios jantu 
aquintixtakniputulh ju quintalhaja 
ju lactꞌiyan mas xacꞌajunich ju 
lapanacni ju ixchivinti.

Ajuncan ni va yuchi ju 
Dios ju calhilaksicalh

10  Iclacasqꞌuin ji quiꞌalakꞌavin 
ni apꞌastꞌactꞌit tuchi tapasalh 

laꞌisꞌatsucuntiꞌan ju makꞌaniya 
quilacpaꞌitniꞌan. Cꞌatsꞌayatꞌit ni Dios 
ju apꞌulhnilh ixchuxꞌan lacaꞌataputsꞌi. 
Chai acsni tataxtulh ju xalacatꞌun 
Egipto pus ixchuxꞌan tatapasakꞌolh 
ju lacalacatꞌicstꞌi alama acsni 
maxixilh ju xcan ju Dios. 2 Pus tachi 
ju quijnanꞌan acsni akpaxtauch 
laꞌixmacni ju Jesús va nomputun 
ni lhilaksiyauch ju yuchi pus vana 
va chunch ju yuꞌunch. Ca laich 
acnaulh ni ixchuxꞌan ju yuꞌunch 
taꞌakpaxlh laꞌixmacni ju Moisés ni 
talhilaksilh ju yuchi acsni tavanan 
tachꞌakꞌokꞌalh ju anuꞌ ataputsꞌi 
chai acsni tavanan tatapasalh 
lacaꞌalama. 3 Chai ixchuxꞌan taꞌulh 
ju vaiti ju axtaknilh ju Dios. Ju 
mincha lactꞌiyan. 4 Vachuꞌ ixchuxꞌan 
takꞌotkꞌo ju anuꞌ xcan ju axtaknilh ju 
Dios. Pus takꞌotlh ju xcan ju taxtulh 
lacachiux. Cristo ju axtaknilh ju anuꞌ 
xcan chai yuchi ju ixꞌalactꞌaꞌanta. 
5

 Pus mas chunch ixꞌaꞌulhtucan 
para ju Dios jantu kꞌox alhiula ni va 
jantu lai ixtaquiclacaꞌi. Pus yuchi 
alhimakni ju Dios junta matich tuꞌuꞌ 
ixjunita.

6
 Pus tasqꞌuini ni caꞌalacpastacnau 

acsni laktsꞌinau ju tuchi tapasalh 
laꞌisꞌatsucuntiꞌan ju yuꞌunch. Ju 
chunch jantu vana calacasqꞌuinau 
ju taxtokni ju jantu kꞌox lhiulai 
ju Dios tachi ju ixtalai ju yuꞌunch. 
7

 Pus yuchi iclalhijunau ni jantu 
va kꞌaya alhilacꞌapꞌitꞌit ju santo 
tachi ju ixtalai ju aliꞌin sia 
yuꞌunch. Chunch ju talalh tachi 
ju tsꞌokcanta laꞌixchivinti Dios 
junta chani najun: “Ju lapanacni 
ma tatavi chai tatsuculh lacvenin. 
Chai tatsuculh lackꞌotnin. Chai 
acsni tavenkꞌo tataya chai 
tatsuculh atꞌinin ni tamacꞌatani ju 
isantoꞌan ju ixtanavita”. Chunch 
ju najun laꞌixchivinti Dios. 
8

 Nin yuchi ni lai catꞌatsucuch 
ju jantu quiꞌamachakaꞌan u 
jantu quimpapaꞌan tachi ju 
talalh ju aliꞌin sia yuꞌunch. Pus 
tanilh lakapꞌuxamtꞌutu milh ju 
yuꞌunch ju va tam avilhchan ni 
chunch ju talalh. 9 Nin yuchi ni 
calaktsꞌintanuyau ju Cristo ni 
vasalh camuctaxtuyaꞌ ju ixchivinti 
u jantu tachi ju talalh ju aliꞌin 
sia yuꞌunch. Pus ju Dios na lhu 
macamilh ju lu chai taꞌatsꞌacalh ju 
lapanacni chai na lhu tani. 10

 Nin 
yuchi ni canaju ni jantu kꞌox ju 
tuchi quintaxtaknin ju Dios tachi 
ju tanaulh ju aliꞌin sia yuꞌunch. 
Pus na lhu amaknilh ju anquilh ju 
malakachalh ju Dios ni chunch ju 
talalh.

11
 Pus ni chunch ju tapasalh 

laꞌisꞌatsucuntiꞌan ju yuꞌunch pus 
tasqꞌuini ni caꞌalacpastacnau 
vachuꞌ ju quijnanꞌan ju tꞌonau 
ju chavai acsni vanin minta ju 
avilhchan acsni caminchokoyaꞌ 

ju Cristo. Pus ju Dios lhinaulh 
istsꞌokꞌulaca laꞌixchivinti tachi 
ju tanavilh ju yuꞌunch ni jantu 
vana va chun catailhiꞌau tachi 
ju talalh ju yuꞌunch. 12

 Pus ni 
chunch ju tatapasalh ju makꞌaniya 
lapanacni pus ju lapanac ju najun 
ni jantu tavanan lai cakꞌalhkꞌosaꞌ 
laꞌisꞌatsucunti tasqꞌuini ni kꞌox 
calhistacchokocalh. Jantu xcai ni 
lhi tꞌuxam vachuꞌ cakꞌalhkꞌoslh. 
13

 Pus mas va tuchi macxcai ju 
mapꞌastꞌacꞌanicꞌanatꞌit acꞌatsꞌatꞌit 
ni na lhu ju mintꞌalapanacni 
tasastucta ju chunch macxcai. Chai 
ju Dios lai lhilaksican. Chai ju 
yuchi jantu calacasqꞌuinaꞌ ni va 
lhuch amapꞌastꞌacꞌanicꞌanaꞌitꞌit tachi 
ju jantu lai asastꞌucꞌaꞌitꞌit. Para 
acsni va amapꞌastꞌacꞌanicꞌanaꞌitꞌit 
ju tuꞌuꞌ macxcai pus ju Dios 
catamasuniyan ta yu laich 
apꞌusamakꞌanaꞌitꞌit. Ju chunch jantu 
tasqꞌuini ni anaviyaꞌitꞌit.

14
 Pus iclajunau ji quiꞌalakꞌavin 

ni lana nin lacatsꞌunin jantu 
alhilacꞌapꞌitꞌit ju santo. Va yuchi 
ju Dios ju vilhcha talaclhman 
ju alhilaksitꞌit. 15

 Chunch 
iclalhixakꞌalayau ni iccꞌatsai ni 
na lai amachꞌakxananatꞌit. Pus 
kꞌox apꞌastꞌactꞌit ju tuchi iclajunau. 
16

 Pus acsni kꞌotꞌau ju anuꞌ vino ju 
ixpupastaccan ixꞌaninti ju Cristo 
pus pꞌulhnan xtakniyau ju Dios 
lakꞌailaktsꞌiuch. Chai acsni kꞌotꞌau 
va nomputun ni quinchuxꞌan 
lhilaksiyauch ju ixꞌacꞌalhni ni 
yuchi ju quintaxacanikꞌotan 
ju quintalakꞌalhinꞌan. Chai 
acsni chꞌekꞌeꞌiyau chai uyau ju 
anuꞌ xkapavati ixpupastaccan 
ixlacatuna ju Cristo va nomputun 

ni lhilaksiyau ixꞌaninti ju Cristo 
ju quilacataꞌan. 17

 Pus ju anuꞌ 
xkapavati ju chꞌekꞌeꞌiyau va 
lakatamch. Pus ju quijnanꞌan ni 
va lakatam xkapavati ju uyau pus 
tachi ju va lakatam lacatuna juntau 
mas quilhuꞌan juntau.

18
 Alaktsꞌintꞌitch tachi ju talai ju 

ixpalijniꞌan ju quintꞌaꞌisraelitanin. 
Acsni kꞌaixtam taꞌuich lacatsꞌunin 
ju anuꞌ atapacxat ju talacxavanich 
ju Dios pus va nomputun ni va 
lakatam junita ixꞌatalacpastꞌacꞌatꞌan 
acsni talakꞌayai ju Dios. 19-20

 Ju 
yuꞌunch ju jantucaꞌ talhilacaꞌanta 
ju Cristo talhikꞌailaktsꞌin ju lhivai 
ju isantoꞌan. Para jantiyuꞌ ju Dios 
ju stavasalanti ju talhikꞌailaktsꞌin. 
Alai lhacaticuru ju talhikꞌailaktsꞌin. 
Pus ju anuꞌ santo ju talhilaksi jantu 
tuꞌuꞌ ixtapalhni ni jantu lakꞌajunta. 
Chai ju lhivai ju talhikꞌailaktsꞌin 
jantu ta junita mas acꞌulh. Para ju 
tam lapanac ju jantucaꞌ lhilacaꞌanta 
ju Jesús ni caxtakniyan ju anuꞌ 
lhivai chai ni atꞌaꞌuyaꞌ pus catanonaꞌ 
ju aliꞌin ni vachuꞌ va maklacꞌapꞌini 
ju santo. Chai ju chunch talakꞌalhin. 
21

 Jantu lai atꞌikꞌotꞌit ju vino acsni 
pupastaccan ju ixꞌaninti ju Cristo 
acsni vanach amakkꞌotꞌaꞌitꞌit ju 
alhikꞌailaktsꞌincanta ju lhacaticuru 
acsni navinican ixcꞌatan. Jantu 
lai aꞌuyaꞌitꞌit ju anuꞌ xkapavati ju 
pupastaccan ixlacatuna ju Cristo 
acsni vanach amakꞌuyaꞌitꞌit ju 
lhivai ju lhikꞌailaktsꞌincanta ju 
lhacaticuru. 22

 Ni chunch ju layatꞌit 
pus ja va laktsꞌintꞌanupꞌutꞌunatꞌit 
ju Dios ni calhitalhkꞌamalh. Ja 
va nonatꞌit ni palai tachapunin 
untꞌatꞌit ju uxijnan. Palai jantu ju 
Dios.

Chani ju lai navican
23

 Ju aliꞌin tanajun ni laich 
navikꞌocan tachi chun ju taxtokni 
ju naviputuncan. Pus vasalh. Para 
jantu si lai caꞌaktaijun. Vasalh ni lai 
navikꞌocan tachi chun ju taxtokni 
ju naviputuncan. Para jantu si lai 
caꞌaktaijun ni lai palai alhilacꞌapꞌi 
ju Cristo. 24

 Para jantu kꞌox ni va 
canaviyau tachi ju kꞌachaniyau 
quiꞌakstuꞌan. Alai tasqꞌuini ni 
vachuꞌ capastꞌacꞌau ta yu laich 
capuꞌaꞌaktaijuyau ju aliꞌin.

25
 Tachi chun ju lhivai ju stꞌacan 

ju laclhitamau laich aꞌuyaꞌitꞌit. Chai 
jantu tasqꞌuini ni asacminintꞌit 
ni ixlhikꞌailaktsꞌincanta ju santo 
u jantu. 26

 Lai chunch alatꞌit ni 
si ixꞌanuꞌ Dios junita chux ju 
lacamunutpaꞌ chai tachi chun ju 
taxtokni ju alin ju anich. Si ixꞌanuꞌ.

27
 Acsni catakꞌailhiꞌanan vaiti 

xamatiꞌ ju jantucaꞌ lhilacaꞌanta 
ju Cristo laich atꞌaꞌitꞌit. Chai 
tachi chun ju catalakꞌaꞌulayanch 
aꞌuyaꞌitꞌit. Nin lai asacmitꞌit ni 
ixlhikꞌailaktsꞌincanta ju santo 
u jantu. 28

 Para ju vachuꞌ anch 
makvajin ni va catajunin ni 
ixlhikꞌailaktsꞌincantach ju santo ju 
anuꞌ lhivai ju xtꞌaknicꞌantꞌatꞌit pus 
jantuch aꞌutꞌit. Chunch alatꞌit ni va 
talhonicaꞌ ju santo ju anuꞌ xajunan 
chai va lai makꞌalhkꞌosutꞌit ni va 
aꞌutꞌit ju uxijnan. 29

 Mas laich aꞌutꞌit 
ni jantu tꞌalhoniyatꞌit ju uxijnan 
para jantu lhijun ni chunch alatꞌit 
ni talakꞌalhin calhiula apumatam.

Para laich aquilasacmiyau chai 
aquilajunau: “Tajuch ni jantu lai 
icꞌui ju lhivai va ixlacata akꞌantam 
ju jantu lai ui. 30

 Pus ni icxtakni 

lakꞌailaktsꞌiuch ju Dios ixlacata 
ju tuchi icꞌui pus tajuch ni va 
talakꞌalhin calhiulayaꞌ ju apumatam 
ni acꞌulh ni icjunita lakꞌailaktsꞌiuch 
ju Dios”. Chunch ju lai aquilajunau. 
31

 Pus chani iclajunau. Acsni 
avenaꞌitꞌit chai acsni akꞌotꞌaꞌitꞌit 
tuꞌuꞌ u tuꞌuꞌ atumpa anaviyaꞌitꞌit pus 
chunch ju anaviyaꞌitꞌit tachi ju laich 
catapunonaꞌ ju aliꞌin lapanacni 
ni Dios ju xakꞌai. 32

 Chunchach ju 
amalacꞌasutꞌit ju lamiꞌatsucuntiꞌan 
ta yu jantu catapukꞌalhkꞌosan 
ju tatalhonicaꞌ ju makꞌaniya 
ixlhamapꞌaksin Dios. Nin yuꞌunch 
ju jantucaꞌ talhilacaꞌanta ju Cristo. 
Nin yuꞌunch ju talhilacaꞌanta ju 
Cristo. 33

 Pus tachi chun ju icnavi 
ju quitꞌin jantu va quinkꞌachat 
quiꞌakstu ju icnavi. Alai junta jantu 
tꞌalasai ixchivinti Dios pus icnavini 
ixkꞌachat ju quintꞌalapanac ni tsꞌa 
ma laich catalhilacaꞌalh ju Jesús.

11  Pus chunchach ju 
alatꞌit lamiꞌatsucuntiꞌan 

tachi ju iclai ju quitꞌin. Chai 
ju quitꞌin isꞌatsucunti Cristo ju 
quilhilaktsꞌintaiti icnavita.

Chanich ju catalalh ju chakolun
2

 Na kꞌox iclhiulai ji quiꞌalakꞌavin 
ni pꞌastꞌackꞌoyatꞌit tachi chun ju 
iclajuntauch chai naviyatꞌit tachi 
chun ju iclamalanitauch. 3 Para 
va iclacasqꞌuin ni amispꞌatꞌit ni 
yuchi ju Dios ju saꞌaktsulh junita 
laꞌisꞌatsucunti ju Cristo. Chai 
yuchi ju Cristo ju saꞌaktsulh 
junita laꞌisꞌatsucunti tachi chun 
ju jokꞌatni ju talhilacaꞌanta ju 
Cristo. Chai ju jokꞌat saꞌaktsulh 
junita laꞌisꞌatsucunti tam chakoꞌulh. 
4

 Pus na lhimaxan acsni aktanun 

ju ixꞌaktanut tam jokꞌat acsni 
tꞌachivinin ju Dios chai acsni najun 
ixchivinti Dios. 5 Chai vachuꞌ na 
lhimaxan ni jantu lakpaxtakcanta 
ju tam chakoꞌulh acsni tꞌachivinin 
ju Dios chai acsni najun ixchivinti 
Dios. Pus ni jantu lakpaxtakcanta 
pus va ixtꞌachunchach junita 
tachi acsni va casitmakꞌalh ju 
ixꞌai. 6 Ju tam chakoꞌulh ni jantu 
lakpaxtakputuncan pus chach lana 
lakpalipipi va. Para ni lhimaxan 
lhiulai ni va casitlh ju ixꞌai u ni 
va lakpalipipich cava pus yuchi 
calhilakpaxtakcalh. 7 Ju tam jokꞌat 
jantu catilakpaxtakcalh ni navicalh 
tachi ju Dios. Chai laꞌisꞌatsucunti 
putasui ni vasalh kꞌai ju Dios. Chai 
laꞌisꞌatsucunti tam chakoꞌulh 
putasui ni na kꞌai ju jokꞌat. 8 Pus 
ju Dios acsni tavanan navilh ju 
pꞌulhnan jokꞌat jantu laꞌixlacatuna 
ju chakoꞌulh ju maxtulh. Alai 
laꞌixlacatuna ju jokꞌat ju maxtulh 
ju pꞌulhnan chakoꞌulh. 9 Chai ju 
pꞌulhnan jokꞌat jantiyuꞌ lhinavicalh 
ni caꞌixꞌalilh tam chakoꞌulh ju va 
ixmaktasqꞌuinich ju ixlakꞌau. Alai 
yuchi lhinavicalh ju chakoꞌulh ni 
na ixmaktasqꞌuinich ixlakꞌau ju anuꞌ 
jokꞌat. 10

 Pus ixlhiyuchach ju tam 
chakoꞌulh calhilakpaxtakcalh ni 
anch ju caputasuyaꞌ ni maklacaꞌanita 
ju ixpapa. Vachuꞌ yuchi chunch 
calhilalh va ixlacata ju anquilhnin 
ju anch tavilanalh. 11

 Para ju 
Dios lhilhcata ju isꞌatsucuntiꞌan 
ixtꞌiyunꞌan ni talamaktasqꞌuini. 
12

 Pus ju pꞌulhnan chakoꞌulh 
laꞌixlacatuna ju jokꞌat ju maxtucalh. 
Chai ju chavai laꞌixmacni ju 
chakoꞌulh ju lakꞌajun ju jokꞌat. Para 
Dios ju anavikꞌo chux ixtꞌiyunꞌan.

13
 Pus aquilajunau. Ja lhijun 

ni catꞌachivinilh ju Dios ju 
tam chakoꞌulh acsni jantu 
lakpaxtakcanta. 14

 Ju va 
lamintacꞌatsanꞌan miꞌakstuꞌan 
ja jantu lai machꞌakxayatꞌit ni 
lhimaxan catasu ju tam jokꞌat ni 
calakꞌaya ju ixꞌai. 15

 Para ju tam 
chakoꞌulh ni lakꞌayanicantach 
ju ixꞌai pus ixmakꞌoxinch 
junita ju chakoꞌulh. Tachi ju va 
ixlhilakpaxtakcanch junita ni 
laklhman ju ixꞌai. 16

 Para ni alin 
tam xamatiꞌ ju va lhilasaputun 
ju ani chivinti pus camachakxa 
ni va chunch ju iclhilanitauch ju 
quijnan chai ju aliꞌin lapanacni ju 
talhilacaꞌanta ju Cristo.

Jantu kꞌox talai ju aliꞌin acsni 
tatakꞌaixtꞌokꞌa ni pastaccan 

ixꞌaninti ju Jesús
17

 Pus ju chavai iclajumputunau 
ixlacata tuchꞌi layatꞌit acsni 
tꞌakꞌaixtꞌokꞌatꞌit. Pus lana jantu 
kꞌox iclhiulai tachi ju layatꞌit. 
Pus acsni tꞌakꞌaixtꞌokꞌatꞌit 
jantu laꞌaktꞌaiꞌuyatꞌit. Alai va 
lhilakꞌalhipꞌalatꞌit ju miꞌatsucuntiꞌan. 
18

 Ickꞌasmatꞌa ju quitꞌin ni jantu 
va quilhmactam untꞌatꞌit acsni 
tꞌakꞌaixtꞌokꞌatꞌit ju lamimpujitatꞌan. 
Chai paitat iclacaꞌi ni chunch ju 
untꞌatꞌit. 19

 Para ca aktsꞌiya tasqꞌuini 
ni jantu va quilhmactam aꞌuntꞌit. Ju 
chunch cataputasuyach ju vasalh 
tanaviniputun ixkꞌachat ju Dios 
chai tichi chavaich ju jantu. 20

 Pus 
ju uxijnan tꞌakꞌaixtꞌokꞌatꞌit chai 
nonatꞌit ni kꞌotpꞌutꞌunatꞌit ju vino 
chai upꞌutꞌunatꞌit ju xkapavati ju 
ixpupastaccan ixꞌaninti ju Jesús. 
Para jantu vasalh pꞌastꞌacꞌatꞌit ju 

ixꞌaninti ju Jesús ni quilhmaclhu 
untꞌatꞌit. 21

 Pus ju uxijnan acsni 
venatꞌit pus ju pumatamin 
pumatamin va isꞌakstu uchokoi ju 
lhiminta mas jantucaꞌ tolhkꞌocan 
junta vencan. Pus ju chunch ju 
aliꞌin jantuch lai talhilai. Chai 
ju aliꞌin lhu takꞌotꞌa ju vino chai 
talactꞌakꞌapꞌaich. 22

 Chunch ju 
layatꞌit tachi ju va matich ju 
minchakaꞌan junta lai avaꞌintꞌit 
chai lai akꞌotꞌit ju vino. Tachi ju va 
jantu tuꞌuꞌ lalhiulayatꞌit ju uxijnan 
ju aliꞌin ju talhilacaꞌanta ju Cristo 
vachuꞌ. Chai va amamaxaniyatꞌit 
ju quilhpatinin ni jantu na lhu 
talhimin ju ixvaitiꞌan. Pus tas 
aclajunauch. Ju uxijnan ja nonatꞌit 
ni kꞌoxich aclhiulayaꞌ ju chunch. 
Pus iclajunau ni lana jantu kꞌox 
iclhiulai tachi ju layatꞌit.

Ta yu taiꞌulalh ju vaiti 
ixpupastaccan ixꞌaninti ju Jesús

23
 Pus isꞌakstu Jesús ju quijuni 

tuchi iclamasunitauch ixlacata 
ju vaiti ju pupastaccan ixꞌaninti. 
Pus ju anuꞌ atatsꞌisni acsni 
makꞌaxtakcalh ju Jesús pus ju yuchi 
chꞌapalh lakatam xkapavati. 24

 Chai 
acsni xtaknilh lakꞌailaktsꞌiuch ju 
Dios pus lana chꞌekꞌelh ju xkapavati 
chai ma ajunilh ju ixꞌamamakaꞌui: 

“Axakꞌatꞌaꞌitꞌit. Aꞌutꞌitch. Ju ani 
xkapavati ju iclaxtakniyau yuchi 
ju quilacatuna ju acxtꞌakꞌaꞌ ju 
milacataꞌan. Va tsa chani alatꞌit ni 
laich apꞌupꞌastꞌacꞌaꞌitꞌit ju quiꞌaninti 
ju milacataꞌan”. Ma chunch ju ajuni 
ju Jesús. 25

 Chai ju astan acsni 
tavenkꞌolhch pus ju Jesús chꞌapalh 
ju vaso ju ixputajun ju vino chai 
ma ajuni ju ixꞌamamakaꞌui: “Ju 

ani ma vino yuchi ju quiꞌacꞌalhni 
ju mavasalai ju sastꞌi chivinti ju 
iclalhitꞌatakꞌoxiyauch ju uxijnan. 
Pus va ta pakchux ju akꞌotꞌaꞌitꞌit 
va aquilapupastꞌacꞌauch ju quitꞌin”. 
Chunch ju quimavasalanilh 
isꞌakstu ju Jesús. 26

 Pus 
iclajunau ni va ta pakchux ju 
aꞌuyaꞌitꞌit ju ani xkapavati chai 
akꞌotꞌaꞌitꞌit ju ani vino pus va 
apꞌumalacꞌasuyaꞌitꞌit ni vasalhch 
nilh ju Jesús ju milacataꞌan. Chai 
chunch ju atꞌailhipꞌitꞌit tus acsni 
caminchokoyaꞌ ju yuchi.

Chani alatꞌit acsni va 
pꞌastꞌacpꞌutꞌunatꞌit ixꞌaninti ju Jesús

27
 Chai ni chunch ju naulh ju 

Jesús pus na kꞌai talakꞌalhin canavi 
va tichi chavaich ju jantu kꞌox 
junita ju isꞌatsucunti laꞌixmacni 
Dios acsni caꞌuyaꞌ ju anuꞌ xkapavati 
chai cakꞌotꞌaꞌ ju anuꞌ vino ju 
ixpupastaccan ixꞌaninti ju Jesús. 
Tachi ju va jantu tuꞌuꞌ ixtapalhni 
lhiulai ixlacatuna chai ixꞌacꞌalhni 
ju Jesús. 28

 Pus va ta pakchux ju 
cakꞌotꞌaꞌ ju vino chai caꞌuyaꞌ ju 
xkapavati pus tasqꞌuini ni cacꞌatsa 
ju pumatamin pumatamin ta 
yu junita ju ixꞌalhunut isꞌakstu 
laꞌixmacni Dios u alin ixtalakꞌalhin 
ju jantu macꞌacxanicanta u 
jantu. 29

 Pus ni xamatiꞌ cakꞌotꞌaꞌ 
ju anuꞌ vino chai caꞌuyaꞌ ju anuꞌ 
xkapavati chai jantu canavi cuenta 
ni chunchach ju pupastaccan 
ixꞌaninti ju Jesús pus isꞌakstu 
ulanichokocan ixtalakꞌalhin. 
30

 Chai ni alin ju sia milhiꞌuxijnan 
ju chunch ixtalai pus ixlhiyuchi 
na lhu alin ju lamilhiꞌuxijnan ju 
jantu lactachapunin tajunita chai 

ju va talactakꞌankꞌai chai na lhu ju 
tapunita. 31

 Pus ni va cacꞌatsauch 
ta yu junita ju quiꞌalhunutꞌan 
laꞌixmacni Dios chai jantu va kꞌaya 
calauch pus ju chunch ju Dios jantu 
aquintamamakꞌalhkꞌajniyan. 32

 Para 
acsni quintamamakꞌalhkꞌajniyan 
ju Dios pus ju yuchi va lacasqꞌuin 
ni camacajuch ju macxcai. 
Chai ju chunch pus jantu 
aquintamamakꞌalhkꞌajniyan 
ju Dios tachi ju 
caꞌamamakꞌalhkꞌajnikꞌalhiyach ju 
jantu talhilacaꞌanta ju Jesús.

33
 Pus ji quiꞌalakꞌavin acsni 

tꞌakꞌaixtꞌokꞌatꞌit acsni upꞌutꞌunatꞌit 
ju anuꞌ ixpupastaccan ixꞌaninti 
ju Jesús pus alapꞌacxantꞌitch 
acsni avenaꞌitꞌit. 34

 Chai ni 
xamatiꞌ ju na chavani pus chach 
venchalh laꞌixchakaꞌ. Pus ni 
chunch ju alatꞌit pus ju Dios jantu 
catamamakꞌalhkꞌajniyan. Pus ju 
aliꞌ taxtokni astan aclajunau acsni 
aclalakchaꞌanchokoyauch.

Ju tuchi xtꞌakꞌa ju Spiritu Santu

12  Iclacasqꞌuin ji quiꞌalakꞌavin 
ni amachꞌakxatꞌit 

ixlacata ju lhakꞌailaktsꞌin ju 
quintaxtakniyan ju Spiritu Santu.

2
 Pus apꞌastꞌactꞌit. Acsni jantucaꞌ 

ixlhilacꞌapꞌinatꞌit ju Jesús 
ixmalacꞌaꞌinicꞌantꞌatꞌit ni na tuꞌuꞌ ju 
santo mas jantu lai chivinin. 3 Pus 
iclacasqꞌuin ni lai amachꞌakxayaꞌitꞌit 
ta yu pucꞌatsacan ni tꞌajun chiviniꞌ 
tam lapanac laꞌixtachaput ju Spiritu 
Santu. Chai yuchi iclalhijunau 
ju ani. Acsni xamatiꞌ chivininch 
laꞌixtachaput ju Spiritu Santu pus 
jantu lai chani catinaulh: “Chach 
mamakꞌalhkꞌajnikꞌalhicalh ju Jesús”. 

Chai jantu lai xamatiꞌ catinaulh ni 
lhilaksich ju Jesús chai yuchach 
ju ixꞌucxtin ni jantu caꞌaktaijulh ju 
Spiritu Santu ni lai chunch canaulh.

4
 Na tijlhu alin ju lhakꞌailaktsꞌin 

ju xtꞌakꞌa ju Spiritu Santu ixlacata 
ixlhichꞌalhcat ju Dios. Para va 
pumatam ju xtꞌakꞌa. Va yuchi ju 
Spiritu Santu. 5 Chai na tijlhu alin ju 
lhichꞌalhcat laꞌixmacni Dios para va 
pumatam ju chꞌalhcatnanican. Va 
yuchi ju Jesús. 6 Chai yuchi ju Dios 
ju axtakni ju pumatamin tijtamin 
lhichꞌalhcat. Chai isꞌakstu ju Dios ju 
quintaxtakniyan ju quintachaputꞌan 
ni lai naviyau ju tuchi lhichꞌalhcat 
ju quintalhcaꞌulanitan ju 
yuchi. 7 Pus laꞌisꞌatsucuntiꞌan ju 
pumatamin pumatamin tasui 
ixtachaput ju Spiritu Santu ni 
laich caꞌapuꞌaktaiju ju aliꞌin. 
8

 Pus ju pumatam xtaknicanta ju 
lhakꞌailaktsꞌin ni na acꞌatsananta 
chai laich sok amalaninin 
ixchivinti Dios. Chai ju apumatam 
xtaknicanta ixlhakꞌailaktsꞌin ni 
na lai masui ixchivinti Dios junta 
palai xcai machakxacan. Chai 
yuchi ju Spiritu Santu ju axtakni 
ixtꞌiyunꞌan ju ixlhakꞌailaktsꞌinꞌan. 
9

 Chai ju apumatam xtaknicanta 
ju ixlhakꞌailaktsꞌin ni ixlhichux 
ixꞌalhunut ju lhilaksi ixchivinti 
Dios ni vasalh camuctaxtuyaꞌ 
tachi ju najun ju yuchi. Chai 
vana yuꞌ ju Spiritu Santu ju 
xtaknita ju ani lhakꞌailaktsꞌin. 
Chai ju apumatam xtaknicanta ju 
ixlhakꞌailaktsꞌin ni lai palaich anavi 
ju takꞌankꞌanin. Para vana yuꞌ ju 
Spiritu Santu ju xtakni ju chunch 
lhakꞌailaktsꞌin. 10

 Ju apumatam 
xtaknicanta ju ixlhakꞌailaktsꞌin 

ni laich navi ju tuꞌuꞌ lhamakꞌan. 
Chai ju apumatam xtaknicanta 
ju lhakꞌailaktsꞌin ni laich najun 
ixchivinti Dios. Chai apumatam 
xtaknicanta ixlhakꞌailaktsꞌin ni 
lai camispa ni yuchi ju Spiritu 
Santu ju axakꞌalai ju lapanacni 
u jantu. Chai ju apumatam 
xtaknicanta ixlhakꞌailaktsꞌin ni 
laich cachivinaꞌ atumpa chivinti 
mas jantu aktam chivininta 
ju chunch. Chai ju apumatam 
xtaknicanta ixlhakꞌailaktsꞌin 
ni laich camavasalayaꞌ ju anuꞌ 
chivinti. 11

 Para tachi chun ju ani 
lhakꞌailaktsꞌin isꞌakstu ju Spiritu 
Santu ju xtꞌakꞌa chai yuchi ju 
alhvakxtaknikꞌojui ju pumatamin 
tachi ju kꞌoxich lhiulai isꞌakstu.

Tachi chun ju quijnan va 
lakatam lacatuna juntau

12
 Ju quilacatunaꞌan va lakatam. 

Para na lhu ju ixpuchꞌalhcatna. 
Para mas na lhu ju ixpuchꞌalhcatna 
va lakatamch lacatuna junita. 
Pus vana va chun tachi chun ju 
talhilacaꞌanta ju Cristo. 13

 Acsni 
tavanan akpaxtauch pus ju Spiritu 
Santu quintanavinitan tachi ju 
va lakatam lacatuna juntau ju 
quijnanꞌan ju lhilacaꞌantauch ju 
Cristo ni si pacxankꞌotauch ju anuꞌ 
Spiritu Santu. Va lakatam lacatuna 
juntau mas israelitanin juntau u 
jantu israelitanin. Mas xalapanac 
juntau u tam xamatiꞌ ju matiꞌ 
ixꞌucxtin.

14
 Na lakalhu ju ixpuchꞌalhcatna 

ju quilacatunaꞌan. Jantu va 
lakatam. 15

 Pus ni laich cava 
cachivinilh ju quinchꞌajaꞌan laich 
chani canaulh: “Ju quitꞌin jantu 

ixpuchꞌalhcatna ju lacatuna ni 
jantu icmacaꞌ”. Para mas chunch 
ju canaulh jantu nomputun ni 
jantu vasalh lacalacatuna ju tinui. 
16

 U ni laich cava cachivinilh 
ju quiꞌakꞌaxkꞌolhꞌan laich chani 
canaulh: “Ju quitꞌin jantu 
ixpuchꞌalhcatna ju lacatuna ni jantu 
iclakchulh”. Para mas chunch ju 
canaulh jantu nomputun ni jantu 
lacalacatuna ju tinui. 17

 Pus ni va si 
lakchulh cava ju quilacatunaꞌan tas 
anchach ju capakꞌasmatnau. U ni va 
si akꞌaxkꞌolh cava ju quilacatunaꞌan 
tas anchach ju capaxaniu. 18

 Para 
ju Dios lhilhcaꞌulata ju lakatamin 
xataxtokni ju quilacatunaꞌan 
tachi ju kꞌoxich lhiula ju yuchi. 
19

 Ni va lakatam ixpuchꞌalhcatna 
ju lacatuna ixva pus matiꞌ ixva 
ju lacatuna. 20

 Pus ju Dios mas 
quintaxtaknitan na lhu ju 
ixpuchꞌalhcatna ju quilacatunaꞌan 
para va lakatam lacatuna junita.

21
 Chai ju quilakchulhꞌan ni 

laich cava cachivinilh jantu lai 
catijunilh ju quimacaꞌan: “Jantu 
icmaktasqꞌuiniyan”. Nin yuchi 
ju quiꞌaktsulhꞌan ni laich cava 
cachivinilh jantu lai catijunilh 
ju quinchꞌajaꞌan: “Jantu 
icmaktasqꞌuiniyan ju uxintꞌi”. 
22

 Tachi chun ju pacxantau 
ju laquilacatunaꞌan alin ju 
tasui tachi ju va jantu na lhu 
cachꞌalhcatnalh. Para yuchach 
ju palai maktasqꞌuiniyau. 
23

 Chai alin ju pacxantau ju 
laquilacatunaꞌan ju palai jantu 
tuꞌuꞌ lhiulayau. Para yuchach ju 
palai maxantilayau. Chai alin ju 
ixpuchꞌalhcatna ju quilacatunaꞌan 
ju jantu lhijun ni calaktsꞌincalh 

chai ju yuchi kꞌox malakchꞌiniyau. 
24

 Para ju ixpuchꞌalhcatna ju 
quilacatunaꞌan ju na cꞌus pus 
jantu tasqꞌuini ni acmaxantilalh. 
Chai ju puchꞌalhcatna ju 
palai jantu tuꞌuꞌ lhiulacan pus 
yuchi ju palai maxantilayau. 
25

 Ju chunch ju ixpuchꞌalhcatna 
ju quilacatunaꞌan jantu talaclasai. 
Alai va talalhistꞌacꞌa. 26

 Chai 
acsni camakꞌalhkꞌajnanaꞌ lakatam 
ixpuchꞌalhcatna ju quilacatunaꞌan 
pus chux quilacatunaꞌan vachuꞌ 
makꞌalhkꞌajnan. Chai acsni 
cajuncanaꞌ lakatam ixpuchꞌalhcatna 
ju quilacatunaꞌan ni na kꞌox pus 
chux ju quilacatunaꞌan na kꞌachan.

27
 Pus vana va chun ju uxijnan. 

Ju uxijnan tachi ixlacatuna 
Cristo untꞌatꞌit. Chai pumatamin 
ju uxijnan tijtamin tijtamin 
lhichꞌalhcat ju canaviyaꞌ. 28

 Pus 
junta takꞌaixtꞌokꞌau ju quijnanꞌan 
ju lhilacaꞌantauch ju Cristo alin 
ju tucan ixtamalakachan Jesús 
tajunita. Chai alin ju laich tanajun 
ixchivinti Dios mas jantu tucan 
ixtamalakachan Jesús tajunita. 
Chai alin ju na lai taꞌamalaninin. 
Chai alin ju na lai tanavi ju 
tuꞌuꞌ lhamakꞌan. Chai ju aliꞌin 
lai palai tanavi ju takꞌankꞌanin. 
Chai ju aliꞌin na tacꞌatsai ta 
yu laich apuꞌaktaijui ju aliꞌin. 
Chai ju aliꞌin laich talhinajun 
lacatalhavat ju talhilacaꞌanta 
ju Jesús. Chai vachuꞌ alin ju 
lai tachivinin atumpa chivinti 
mas jantu aktam tachivininta 
ju chunch. 29

 Para alaktsꞌintꞌit. 
Jantu si ixtamalakachan ju 
Jesús tajunita. Jantu si ixnonin 
ixchivinti Dios tajunita. Jantu si lai 

taꞌamalaninin. Jantu si lai tanavi 
lhamakꞌan. 30

 Jantu si lai palai 
anavi ju takꞌankꞌanin. Jantu si lai 
tanajun atumpa chivinti ju jantu 
aktam tachivininta. Chai jantu si 
lai tamavasalai ju anuꞌ chivinti. 
31

 Pus ixlhichux ju miꞌalhunutꞌan 
anavitꞌit cuenta ta yu laich 
apꞌuꞌamaklhtꞌayananaꞌitꞌit ju palai 
lackꞌox lhakꞌailaktsꞌin ju xtꞌakꞌa 
ju Spiritu Santu. Para ju quitꞌin 
aclajunau ta yu palai kꞌox lana ju 
alayaꞌitꞌit.

Ju amapaininti

13  Mas laich acchivinilh 
tijpachux chivinti ju 

alin ju ani lacamunutpaꞌ chai 
mas laich acchivinilh tachi ju 
tachivinin ju anquilhnin para 
ni matiꞌ ju quiꞌamapaininti pus 
jantu tuꞌuꞌ ju quintapalhni. Va 
chunch acva tachi ju tuꞌuꞌ tsasnat 
ju anicꞌach va kꞌasmatnicanch 
ju istꞌasat. 2 Chai mas na kꞌox lai 
acnaulh ju ixchivinti Dios chai 
mas lai acmachakxa ixtaxtokni 
Dios ju jantu lai ixmachakxacan ju 
makꞌanchich chai mas acmispakꞌo 
tachi chun ju atalaninti chai mas 
ixlhichux quiꞌalhunut aclhilaksi ju 
Dios chai acsni acsqꞌuinilh laich 
aquimalakxtinunilh ju kꞌai talhpa 
para ni matiꞌ ju quiꞌamapaininti 
pus jantu tuꞌuꞌ quintapalhni. 3 Chai 
mas acxtakkꞌo ju quimakꞌalit va 
ixmavaca ju quilhpatinin chai 
mas aclhitapꞌuxlh ju quilacatuna 
ni calacxavacalh para ni matiꞌ ju 
quiꞌamapaininti pus jantu tuꞌuꞌ 
quilhitapalhni.

4
 Ju na amapaininin jantu jeks 

ui. Chai kꞌox lapanac junita. Ju na 

amapaininin jantu tuꞌuꞌ lhacchaꞌan. 
Chai jantu talacasui tachi ju tam 
xakꞌai chai jantu lhitakꞌayai tuꞌuꞌ. 
5

 Ju na amapaininin jantu tuꞌuꞌ navi 
ju va calhimaxanalh astan. Chai 
jantu va isꞌakstu mapainichokocan. 
Jantu lana lhitalhkꞌaman ju tuꞌuꞌ 
chai jantu pastackꞌalhi ju tuꞌuꞌ 
macxcai ju navicanta. 6 Ju na 
amapaininin jantiyuꞌ ju lhikꞌachan 
ju jantu soknicꞌa ju navita akꞌantam. 
Yuchi ju lhikꞌachan ju soknicꞌa. 7 Ju 
na amapaininin si chꞌixkꞌojui. Chai 
ju yuchi jantu vatsꞌalhti mucꞌani 
ixtalakꞌalhin ju tam ixtꞌalapanac. 
Chai ju na amapaininin va tachi 
lacaꞌi ni kꞌox cajunaꞌ astan mas va 
tuchi tanavich ju lapanacni. Chai ju 
na amapaininin tastucnikꞌojui tachi 
chun ju min laꞌisꞌatsucunti.

8
 Ju amapaininti jantu tavanan 

caticꞌacxlh. Para cachinaꞌ avilhchan 
acsni jantu camaktasqꞌuiniyau 
ju ixnajunca ixchivinti Dios chai 
ixnajunca atumpa chivinti mas 
jantu aktam chivincanta ju chunch. 
Chai jantu camaktasqꞌuiniyau 
ju atalaninti tachi ju mispayau 
ju chavai. 9 Ju chavai na va 
lacatsꞌunin ju mispayau chai jantu 
lai mavasalakꞌoyau ju ixtaxtokni 
Dios ni jantu mispakꞌoyau ju chavai. 
10

 Para acsni caminchokoyaꞌ ju 
Cristo chai camispakꞌoyau tachi 
chun ju taxtokni pus ju atalaninti 
ju mispayau ju chavai jantu tuꞌuꞌ 
ixtapalhni cajunaꞌ.

11
 Pus ju quiꞌatsucuntiꞌan tachi 

ju mispayau ju chavai chai tachi 
ju cajunaꞌ ju astan chunch junita 
tachi isꞌatsucunti ju tam askꞌatꞌa ni 
tapaxaꞌanta ju ixꞌatalacpastꞌacꞌat. Ju 
quitꞌin acsni va askꞌatꞌacaꞌ xacjunita 

xacchivinin tachi ju tam askꞌatꞌa. 
Xacꞌalacpastacnan tachi ju tam 
askꞌatꞌa. Chai xacꞌamachakxanan 
tachi ju tam askꞌatꞌa. Para ju 
chavai ni kꞌaich lapanac icjunita 
pus icmacontilakꞌolhch tachi 
chun ju va lhiꞌaskꞌatꞌa. Pus vana 
va chun ju quiꞌamachakxantiꞌan. 
Camapaxanicanau acsni cachaꞌanau 
ju lactꞌiyan. 12

 Ju chavai ju 
quiꞌamachakxantiꞌan chunch junita 
tachi acsni laktsꞌinchokocanau laca 
tuꞌuꞌ speo ju jantu kꞌox. Jantu lai 
kꞌox mispayau ta yu juntau. Para 
acsni cachaꞌanau ju lactꞌiyan pus 
lana vas camispayau ju ixtaxtokni 
Dios ni lana calaktsꞌinau ju Dios 
laꞌixꞌucxlacapuꞌ. Ju chavai na 
lacatsꞌunin ju machakxayau. 
Para acsni cachaꞌanau ju 
lactꞌiyan pus vas camispayau ju 
ixtaxtokni Dios tachi ju Dios ni 
vas quintamispayan ju chavai. 
13

 Pus va tachi calhilacaꞌanauch ju 
Cristo. Chai va tachi calacaꞌiyau 
ni aquintaxtakniyan ju tuchi 
quintakꞌalhtasunitan ju Dios. Chai 
va tachi caꞌamapainininau. Para va 
lakatamch ju ani ju palai lhitapalai. 
Yuchi ni na acꞌamapaininilh.

Chivinin lacatumpa chivinti

14  Ju tucan anavitꞌit cuenta 
yuchi ni alamapꞌainitꞌit 

ju milhiꞌuxijnan. Para vachuꞌ 
asqꞌuinitꞌit ju Dios ju lhakꞌailaktsꞌin 
ju xtꞌakꞌa ju Spiritu Santu. Chai ju 
palai kꞌox lhakꞌailaktsꞌin ju laich 
asqꞌuinitꞌit yuchi ni laich anaꞌuntꞌit 
ixchivinti Dios. 2 Pus ju tam lapanac 
ju xtaknicanta ju lhakꞌailaktsꞌin ni 
laich chivinin ju chivinti ju jantu 
aktam ixchivininta pus jantiyuꞌ 

ju xakꞌalai ju ixtꞌalapanacni. Alai 
Dios ju tꞌachivinin ni jantu xamatiꞌ 
machakxai tuchi najun. Ju yuchi 
vasalh chivinin laꞌixlhichux 
ixꞌalhunut para va yuchi ju Dios ju 
machakxai. 3 Para palai kꞌox navi 
ju anuꞌ lapanac ju xtaknicanta 
ju lhakꞌailaktsꞌin ni lai najun 
ixchivinti Dios. Pus ju yuchi 
alactꞌachivinin ju ixtꞌalapanacni. 
Chai laꞌixchivinti alacꞌaktaijui 
ni laich palai catalhilacaꞌalh ju 
Cristo chai alacmapꞌaksi chai 
amatankꞌoxaxkꞌayai. 4 Para ju 
chivinin ju chivinti ju jantu 
aktam ixchivininta pus va isꞌakstu 
ju aktaijuchokocan. Para ju 
anuꞌ lapanac ju najun ixchivinti 
Dios aꞌaktaijui ju ixtalhavat ju 
talhilacaꞌanta ju Cristo.

5
 Na kꞌox iclhiulai ni laich 

caꞌixnaꞌuntꞌit minchuxꞌan ju chivinti 
ju jantu aktam ixchꞌivinatꞌit. 
Para palai kꞌox iclhiulai ni laich 
anaꞌuntꞌit ixchivinti Dios. Pus 
yuchach ju palai xakꞌai ju canaulh 
ixchivinti Dios. Palai jantu ju 
va chivinin ju chivinti ju jantu 
aktam ixchivininta. Para ni 
camalakpusucalh ju anuꞌ chivinti 
pus ju chunch vaklhtam chun 
catava ixtꞌiyunꞌan ni vachuꞌ 
caꞌaꞌaktaiju ju talhilacaꞌanta 
ju Cristo laꞌixchivinti. 6 Pus ji 
quiꞌalakꞌavin mas acꞌanchalh 
chai aclalhixakꞌalau ju chivinti 
ju jantu lai machꞌakxayatꞌit pus 
tis kꞌoxich ju lai aclanaviniu. 
Jantu lai actilaꞌaktaiju ni 
jantu vas aclamasuniyau tuchi 
quimasunitach ju Dios. Chai 
jantu lai actilaꞌaktaiju ni jantu 
aclajuniu ju tuꞌuꞌ laꞌixchivinti 

Dios ju tasqꞌuini ni amachꞌakxatꞌit. 
Jantu lai actilaꞌaktaiju ni jantu 
vas aclamalaniyau ta yu kꞌox 
atsꞌucꞌuyaꞌitꞌit laꞌixmacni Dios.

7
 Alaktsꞌintꞌitch. Mas va tuꞌuꞌ 

skꞌolh u tuꞌuꞌ lhisan ni jantu vas 
catꞌasayaꞌ pus jantu lai cꞌatsacan 
tuchi ju skꞌolhcanch u tuchi ju 
sacanch. 8 Chai tachi ju tam taropa 
acsni skꞌoli acsni va alin ju lasat. 
Ni jantu sok camakꞌantꞌasayaꞌ 
ju iskꞌolh pus jantu xamatiꞌ lai 
calakasitsucuyaꞌ ixꞌanca lacalasat. 
9

 Pus vana va chun ju uxijnan. Ni 
jantu nonatꞌit ju chivinti ju lai 
tamachakxai ju aliꞌin tas laich 
catapucꞌatsayaꞌ ju tuchꞌi alacꞌunatꞌit. 
Tachi ju va jantu xamatiꞌ 
xakꞌalayatꞌit. 10

 Na tijlhu chivinti 
alin ju ani lacamunutpaꞌ para ju 
lapanacni ju tachivinin lakatamin 
lakatamin si tamachakxai tuchi 
tanajun. 11

 Pus ju quitꞌin acsni jantu 
lai icmachakxani ju ixchivinti ju 
apumatam pus tachi ju va makat 
amachakach aquilaktsꞌinaꞌ. Chai 
ju tꞌajun chiviniꞌ va amachakach 
makat iclhiulai vachuꞌ. 12

 Para 
ni slivasalh lacꞌasqꞌuinatꞌit ju 
lhakꞌailaktsꞌin ju xtꞌakꞌa ju Spiritu 
Santu pus yuchi ju asqꞌuinitꞌit ta yu 
laich apꞌuꞌaktꞌaiꞌuyaꞌitꞌit ju yuꞌunch 
ju talhilacaꞌanta ju Cristo ni palai 
catalhilaksi ju yuchi.

13
 Pus ju chivinin ju chivinti 

ju jantu aktam ixchivininta pus 
chach sqꞌuinilh ju Dios ni laich 
vachuꞌ camavasala. 14

 Pus ju 
quitꞌin ni actꞌachivinilh ju Dios 
laca tuꞌuꞌ chivinti ju jantu aktam 
icchivininta pus ju quiꞌalhunut 
tꞌajun nonaꞌ para jantu iccꞌatsai 
tuchi ictꞌajun nonaꞌ. 15

 Pus tasqꞌuini 

ni chani aclalh. Actꞌachivinaꞌ ju 
Dios laꞌixlhichux ju quiꞌalhunut. 
Para laquinchivinti. Acmilhpayaꞌ 
laꞌixlhichux ju quiꞌalhunut. Para 
laquinchivinti. 16

 Pus ni va 
lakꞌayayatꞌit ju Dios laꞌixlhichux ju 
miꞌalhunutꞌan laca tuꞌuꞌ chivinti 
ju jantu aktam ixchꞌivinatꞌit pus ju 
mintꞌalapanac ju jantu machakxai 
ju anuꞌ chivinti tas laich caxtaknilh 
vachuꞌ lakꞌailaktsꞌiuch ju Dios. 
Jantu lai ni jantu machakxai tuchꞌi 
naꞌun. 17

 Pus ju uxintꞌi vasalh 
tꞌaꞌun xtakniniꞌ lakꞌailaktsꞌiuch ju 
Dios para ju tatꞌajun kꞌasmatnin 
tulai apuꞌaktaijucan ni jantu lai 
tamachakxai tuchꞌi naꞌun. 18

 Pus 
ju quitꞌin icxtakni lakꞌailaktsꞌiuch 
ju Dios ni palai lhu icchivinin ju 
chivinti ju jantu aktam icchivininta. 
Palai jantu ju uxijnan. 19

 Para 
laꞌixtalhavat ju talhilacaꞌanta 
ju Jesús palai kꞌox iclhiulai ni 
acchivinilh mas va lakaquis 
chivinti ju lai machakxacan ni 
laich acꞌamalaninilh ju aliꞌin. Palai 
jantu kꞌox iclhiulai mas lakacau 
milh cava ju acchivinilh lacatuꞌuꞌ 
chivinti ju jantu aktam icchivininta 
chai ju jantu tamachakxai ju aliꞌin.

20
 Jantu chun alacpꞌastꞌacnantꞌit ji 

quiꞌalakꞌavin tachi ju tam askꞌatꞌa 
ju jantucaꞌ kꞌox alacpastacnan. Alai 
alacpꞌastꞌacnantꞌit tachi ju tam 
kꞌaya lapanac ju acꞌatsanantach. 
Va ixlacata ju miꞌalactuꞌuntiꞌan 
chunch atsꞌucꞌutꞌit tachi ju 
tam askꞌatꞌa ju va tsꞌiquicaꞌ ju 
jantucaꞌ pastꞌacꞌa ju tuꞌuꞌ macxcai. 
21

 Pus ju laꞌixlhamapꞌaksin Dios ju 
makꞌanch istsꞌokcanta najunta ni 
ma chanich ixnajun ju Dios: “Ma 
caꞌalacxakꞌalayaꞌ ju ani lapanacni 

laꞌixchivintiꞌan ju amachakꞌan 
alacatam. Chai ju yuꞌunch 
ma jantu lai catamachakxayaꞌ 
ixchivintiꞌan. Para nin chunch 
ma jantu catakꞌasmatniputunaꞌ ju 
Dios”. Chunch ju naulh ju Dios 
laꞌixꞌalhiqui. 22

 Pus ju chunch lai 
acmachakxa ni jantu axakꞌalai ju 
Dios ju talhilacaꞌanta yuchi lacatuꞌuꞌ 
chivinti ju jantu tamachakxai. Alai 
yuꞌunch ju axakꞌalacan lacatuꞌuꞌ 
atumpa chivinti ju lana jantu lai 
taꞌalacaꞌinin. Tsꞌa ma catatalhanalh 
chai cataꞌalacpastacnalh. 
Para acsni noncan ixchivinti 
Dios laꞌixchivintiꞌan ju anch 
tavilanalh pus aꞌaktaijucan ju 
talhilacaꞌanta ju Jesús. Jantiyuꞌ 
ni va caꞌapumapastꞌacꞌanicalh 
ju lana jantu lai talacaꞌi. 23

 Pus 
acsni tꞌakꞌaixtꞌokꞌatꞌit minchuxꞌan 
ju lhilacꞌapꞌinatꞌit ju Cristo chai 
tsꞌucꞌuyatꞌit chivinin ju chivinti 
ju jantu tamachakxai ju aliꞌin 
chai ni catatanucha ju jantucaꞌ 
talhilacaꞌanta ju Cristo u ju jantucaꞌ 
tamachakxai ixchivinti Dios ja jantu 
lai catanaulh ni ca va lakachapunin 
untꞌatꞌit. 24

 Para ni minchuxꞌan 
tꞌonatꞌit nonin ixchivinti Dios 
chai catanucha pumatam ju 
jantucaꞌ lhilacaꞌanta ju Jesús u 
tam xamatiꞌ ju jantu machakxai 
ixchivinti Dios pus laminchivintiꞌan 
capumachakxayaꞌ ni alactuꞌunuꞌ 
junita chai caꞌalacpastacnanaꞌ. 
25

 Chai capucꞌatsakꞌoyaꞌ tachi 
chun ju alactuꞌunti ju makꞌata 
laꞌixꞌalhunut. Chai catakꞌentayaꞌ 
ni calakꞌayayaꞌ vachuꞌ ju Dios 
chai cajunach ni yuchi ju Dios ju 
xakꞌaich. Chai canonach ni slivasalh 
tꞌajun ju Dios lamilhiꞌuxijnan.

Tachi chun ju taxtokni 
kꞌoxich anavitꞌit

26
 Pus chanich iclajumputunau. 

Acsni tavanan atꞌakꞌaixtꞌokꞌaꞌitꞌit 
pus ju pumatamin lamilhiꞌuxijnan 
caꞌatꞌamilhpaputunach ju aliꞌin. Ju 
apumatam alin tuchi amalaniputun 
ju aliꞌin. Ju apumatam ajumputun 
ixchivinti Dios. Apumatam 
chivimputun ju chivinti ju jantu 
aktam ixchivininta. Chai ju 
apumatam va malakpusuputun ju 
anuꞌ chivinti. Para tachi chun ju 
naviyatꞌit chunchach ju alayaꞌitꞌit 
ta yu laich apꞌuꞌaktꞌaiꞌuyaꞌitꞌit ju 
aliꞌin ni palai catalhilacaꞌalh ju 
Jesús. 27

 Acsni alin ju lapanacni ju 
tachivimputun ju chivinti ju jantu 
aktam tachivininta pus tasqꞌuini 
ni va pumatꞌui u pumatꞌutu 
catachivinilh. Para va pumatamin 
pumatamin. Chai vachuꞌ 
tasqꞌuini ni caꞌalilh pumatam ju 
camalakpusuyach ju anuꞌ chivinti. 
28

 Para lacatalhavat ni matiꞌ tichi 
chavaich ju laich camalakpusu ju 
anuꞌ chivinti pus chach alai va sek 
tavi ju anuꞌ ju chivimputun. Chach 
tꞌachivinilh ju Dios va isꞌakstu 
laꞌixꞌalhunut. 29

 Chai vana va chun 
ju tanajun ixchivinti Dios. Tasqꞌuini 
ni va pumatꞌui u pumatꞌutu ju 
catachivinilh. Para va pumatamin 
pumatamin. Chai ju aliꞌinch 
catalaktsꞌintanu ju ixchivintiꞌan 
u sok u jantu. 30

 Chai ni alin 
apumatam ju tuꞌuꞌ masunita ju Dios 
pus chach mamacta ixchivinti ju 
tꞌajun chiviniꞌ ni laich cachivinilh 
ju va acsnicaꞌ mapastꞌacꞌanicanta 
ju tuchi canonaꞌ. 31

 Pus tachi chun 
ju uxijnan ju xtꞌaknicꞌantꞌatꞌit 

ixlhakꞌailaktsꞌin ju Spiritu Santu 
ni laich nonatꞌit ixchivinti Dios 
laich achꞌivinkꞌoyaꞌitꞌit. Para va 
pumatamin pumatamin. Chai ju 
chunch minchuxꞌan alaniyaꞌitꞌit aliꞌ 
ixchivinti Dios chai minchuxꞌan 
palai alhilacꞌapꞌinaꞌitꞌit ju 
Cristo. 32

 Pus ju xtaknicanta 
ixlhakꞌailaktsꞌin ju Spiritu Santu 
ni laich najun ixchivinti Dios 
laich pacxan pantsꞌiquis. Jantu 
tasqꞌuini ni lanach cachivinilh 
acsni mapastꞌacꞌanican tuꞌuꞌ. 33

 Ju 
Dios jantu chunch manavini tam 
xamatiꞌ ni jantu kꞌachani ju yuchi 
ni na pumalhu catachivinilh ju 
vaktam. Ju yuchi kꞌachani acsni va 
pumatamin catachivinilh.

Chani talai tachi quilhmacchux 
ju talhilacaꞌanta ju Jesús. 34

 Tachi 
chun ju chakolun lamilhiꞌuxijnan 
va sekch catatavi lacatalhavat. 
Jantu axtaknicanta lhamapꞌaksin 
ni laich catachivinilh. Ju yuꞌunch 
va calhijuncanaꞌ ni chunch 
ju najun laꞌixchivinti Dios ju 
tsꞌokcanta makꞌanch. 35

 Chai ni 
tuꞌuꞌ ju machakxaputun xamatiꞌ 
pus chach sacmicha ju istꞌatsucunuꞌ 
laꞌixchakaꞌ. Na lhimaxan cava ni va 
cachivinilh ju tam chakoꞌulh junta 
kꞌaixtokcan.

36
 Tachi ju layatꞌit tachi ju va 

nonatꞌit ni uxijnan ju pꞌulhnan 
xanonatꞌit ixchivinti Dios. Mas 
jantu. Chai tachi ju va nonatꞌit 
ni matiꞌ aliꞌitni ju talhilacaꞌanta 
ju yuchi. Pus ni chunch ju 
malacꞌasuyatꞌit tachi ju va nonatꞌit 
ni va uxijnan ju lai nonatꞌit ta yu 
lhijun ni canavicalh lacatalhavat. 
37

 Pus ju lamilhiꞌuxijnan ni taꞌalin 
ju tanajun ni axtaknicanta ju 

ixlhakꞌailaktsꞌin ju Spiritu Santu 
ni laich najun ixchivinti Dios u ni 
taꞌalin ju tanajun ni axtaknicanta ju 
aliꞌ ixlhakꞌailaktsꞌin ju Spiritu Santu 
pus chach tacꞌatsa ni yuchach ju 
ani ju stavasalanti ixlhamapꞌaksin 
ju Jesús ju iclaꞌatsꞌoknuniyau ju 
ani lacaꞌalhiqui. Chai tasqꞌuini 
ni chunch ju catanavi tachi ju 
iclajunau. 38

 Para ni alin xamatiꞌ ju 
jantu lacaꞌiputun ni ixlhamapꞌaksin 
Jesús cava ju ani ju iclajuntau pus 
jantu aqꞌuiclacꞌaꞌitꞌit ju yuchi.

39
 Pus chunchach ji quiꞌalakꞌavin. 

Asqꞌuinitꞌitch ju Dios ni laich 
anonaꞌitꞌit ixchivinti. Chai 
jantu akꞌalhtsꞌaꞌutꞌit ni xamatiꞌ 
cachivimputulh ju chivinti 
ju jantu aktam ixchivininta. 
40

 Para tachi chun ju anaviyaꞌitꞌit 
lacatalhavat tasqꞌuini ni chunch 
ju anavitꞌit tachi ju lhijunch. Chai 
va pumatamin pumatamin ju 
cachivinilh.

Lokꞌonchokolh ju Cristo

15  Ju chavai ji quiꞌalakꞌavin 
iclamapastꞌacꞌaniyau ju 

uxijnan ju chivinti ixlacata ju 
Cristo ju xaclajuntauch. Chai 
yuchach ju xalacꞌaꞌiyatꞌit chai 
tus chavai lacꞌaꞌikꞌalhiyatꞌit. 
2

 Chai ni alacꞌaꞌikꞌalhiyaꞌitꞌit pus 
atꞌakꞌalhtꞌaxtꞌuyaꞌitꞌit. Para ni jantu 
vasalh alacꞌaꞌiyaꞌitꞌit pus jantu lai 
atꞌitꞌakꞌalhtꞌaxtꞌutꞌit.

3
 Pus iclajuntau ju palai 

tasqꞌuini ni amispꞌatꞌit. Yuchi 
ju icmasunicanta vachuꞌ. 
Iclajuntau ni nilh ju Cristo 
laquintalakꞌalhinꞌan. Chunch ju 
muctaxtulh tachi ju istsꞌokcanta 
makꞌanchich laꞌixchivinti 

Dios. 4 Vachuꞌ iclajuntauch ni 
macnucalh ju Jesús. Para acsni 
ixtapasata lakatꞌutu avilhchan 
pus ju yuchi taꞌacxtuchokolh 
junta ixmacnucanta. Chai vana 
chunch ju muctaxtulh tachi ju 
istsꞌokcanta laꞌixchivinti Dios ju 
makꞌanchich. 5 Chai iclajuntau ni 
acsni tavanan taꞌacxtuchokolh pus 
yuchi ju Pitaluꞌ ju talacasunilh. 
Chai astan atalacasunilh ju 
ixtamalakachan. 6 Chai ju 
astanch acsni talacasuchokolh 
ju Cristo pus talaktsꞌilh aliꞌin ju 
quilhiꞌalakꞌavinꞌan laꞌixmacni Cristo 
ju va kꞌaixtamch ixtavilanalh. Pus 
ju yuꞌunch ixtapasatach lakaquis 
cientos lapanacni. Sich talaktsꞌinkꞌo 
ju Cristo. Pus ju chavai ju aliꞌin 
sia yuꞌunch titatꞌajuncaꞌ. Para 
ju aliꞌinch tanitach ju chavai. 
7

 Chai ju astan va isꞌakstu ju 
talacasunilh ju Jacobo. Chai astan 
atalacasunikꞌolhch ixchuxꞌan ju 
ixtamalakachan.

8
 Chai ju laꞌixpuꞌaclantich 

quintalacasunilh ju quitꞌin 
mas na kꞌox lhitsꞌisit xacjunita 
laquiꞌalactuꞌunti. 9 Pus quitꞌin ju 
palai jantu tuꞌuꞌ quintapalhni tachi 
chun ju aliꞌin ixtamalakachan 
ju Jesús. Lana jantu lhijun ni 
aclhixakꞌalacalh ixtamalakachan 
Jesús ni va xacꞌalaclhimakchapui 
ju yuꞌunch ju ixtalhilacaꞌanta ju 
yuchi. 10

 Para ju Dios quinavinilh 
lamapainin. Yuchi iclhijunita 
ixtamalakachan ju Jesús. Chai 
na lhitapalalh ju lamapainin ju 
xaquinavini ju Dios. Pus palai lhu 
icchꞌalhcatnanta ju quitꞌin. Palai 
jantu ju aliꞌin ixtamalakachan ju 
Jesús. Para jantu va laquiꞌakstu 

ju icnavita. Alai lai lhu ju 
icchꞌalhcatnan va ixlacata ni Dios 
ju quinavinilh lamapainin chai 
quiꞌaktaiju. 11

 Para jantu tuꞌuꞌ 
nomputun u ni quitꞌin ju palai 
icchꞌalhcatnanta u yuꞌunchach ju 
aliꞌin ixtamalakachan ju Jesús. 
Yuchach ju lhitapalai ni va lakatam 
chivinti ju icnonau chai yuchach ju 
lacꞌaꞌitꞌatꞌit.

Ju tanitach catataꞌacxtuchokoyaꞌ
12

 Pus ju quitꞌin iclajuntau 
ni taꞌacxtuchokolh ju Cristo 
junta ixmacnucanta. Chai 
tas talhinajunch ju aliꞌin ju 
milhiꞌuxijnan ni jantu lai xamatiꞌ 
taꞌacxtuchokoi ju nitach. 13

 Pus ni 
jantu cava lai catataꞌacxtuchokolh 
ju tanita pus ca jantu vasalh ni 
taꞌacxtuchokolh ju Cristo. 14

 Chai ju 
Cristo ni jantu caꞌixmacxtuchokolh 
ju Dios junta ixmacnucanta pus 
jantu ixlhitapalalh ju tuchi icnonau 
ni lai takꞌalhtaxtucan. Chai jantu 
ixlhitapalalh ni ixlhilacꞌapꞌintꞌit 
ju Cristo. 15

 Chai ni jantu 
caꞌixtaꞌacxtuchokolh ju Cristo pus 
ca va xaclhitalacasuch tachi ju 
lapanacni ju tanajun taꞌaklhtamat 
chivinti ixlacata ju Dios acsni 
icnonau ni Dios ju macxtuchokolh 
ju Cristo. Para ni sala jantu lai 
taꞌacxtuchokoi ju tanita pus ca 
jantaꞌas slivasalh ni macxtuchokolh 
ju Cristo ju Dios. 16

 Pus ni jantu 
cava caꞌamacxtuchokocanaꞌ ju 
tanitach pus nin ca yuchi ju Cristo 
jantu ixtitaꞌacxtuchokolh. 17

 Chai 
ni jantu caꞌixmacxtuchokocalh ju 
Cristo pus jantu ixlhitapalalh ni 
lhilacꞌapꞌintꞌatꞌit ju yuchi. Jantu 
caꞌixtꞌakꞌalhtꞌaxtꞌutꞌit. 18

 Ni jantu 

caꞌixmacxtuchokocalh ju Cristo 
pus caꞌixtatsꞌankꞌakꞌalhi tachi 
chun ju ixtalhilacaꞌanta ju yuchi 
chai ju tanita ju chavai. 19

 Ni 
lhilacaꞌantauch ju Cristo para ni 
matiꞌ tuꞌuꞌ caꞌixjunlh ju astan acsni 
caniyau pus painiꞌitnich caꞌixjumvi. 
Lana jantu lhitapalai caꞌixva ni 
lhilacaꞌantauch ju yuchi.

20
 Para ju Cristo vasalh 

macxtuchokocalh mas ixnita. Chai 
yuchi ju pꞌulhnan taꞌacxtuchokolh 
lacaꞌaninti. Chai tachi chun ju 
quijnanꞌan ju lhilacaꞌantauch ju 
yuchi vachuꞌ camacxtuchokocanau. 
21

 Pus va ixlacata ju Adán ju niyau 
ju chavai. Chai vachuꞌ va ixlacata 
ju Cristo catalhitaꞌacxtuchokoyaꞌ 
ju tanita. 22

 Pus va ixlacaꞌatalh 
ni ixꞌapapanatnich Adán juntau 
yuchi lhiniyau. Chai vachuꞌ va 
ixlacaꞌatalh ni lhilacaꞌanau ju Cristo 
yuchi calhitaꞌacxtuchokoyauch 
mas caniyauch. 
23

 Para va quilhmactamin ju 
camacxtuchokocanaꞌ. Pꞌulhnan 
macxtucalh ju Cristo. Chai astan 
aquijnanꞌan ju lhilacaꞌantauch ju 
yuchi aquintamacxtuchokoyan 
acsni caminchokoyach ju yuchi. 
24

 Chai ju acsnich ixꞌaclantich 
cajunaꞌ ju lacamunutpaꞌ. Chai ju 
acsnich ju Cristo camakꞌosukꞌoyaꞌ 
tachi chun ju xalackꞌajin chai 
tachi chun ju puꞌucxtin chai tachi 
chun ju tachaput ju alinch ju ani 
lacamunutpaꞌ. Chai astanch ju 
yuchi caxtakniyach ju ixtachaput 
ju quimpaiꞌan Dios chai yuchach 
ju calhinonkꞌoyach chux. 25

 Pus 
tasqꞌuini ni yuchi ju Cristo ju 
calhinonaꞌ tus ni caꞌatꞌalalhajakꞌoyaꞌ 
chux ju ixtꞌalaxcai. 26

 Chai 

ju va yuchach ixtꞌalaxcai ju 
catꞌalalhajayaꞌ yuchi ni jantu 
xamatiꞌ catini tavanan. 27

 Pus 
ju Dios naulh ni yuchi ju Cristo 
ju calhinonkꞌoyaꞌ tachi chun ju 
taxtokni. Para acsni naulh ju Dios 
ju chunch pus jantu nomputun ni 
va calhijuncanaꞌ ju Dios ni yuchach 
ju xaxtakni ju ixpuxakꞌai. 28

 Chai 
ju Cristo acsni catꞌalalhajakꞌoyaꞌ 
tachi chun ju taxtokni pus ju astan 
ju yuchi ni istsꞌalh Dios junita pus 
calacasqꞌuinach ni calhijunicalh. 
Calhinonaꞌ ju ixpai Dios ni yuchi 
ju xamatꞌalalhajai tachi chun 
ju taxtokni. Chai ju chunch 
quimpaiꞌan Dios ju xakꞌai tucan 
cajunaꞌ.

29
 Ni nonatꞌit ni jantu lai 

tataꞌacxtuchokoi ju tanitach pus 
tijuch ju talhiꞌakpax ixlacata ju tam 
xamatiꞌ ju va nitach tachi ju talai 
ju aliꞌin sia milhiꞌuxijnan. Tajuch 
ni chunch talai ni sala jantu lai 
tataꞌacxtuchokoi ju tanitach.

30
 Pus ni vasalh tachi ju nonatꞌit 

ni jantu lai tataꞌacxtuchokoi ju 
tanitach ca va lakꞌaich iclhilakꞌaꞌi 
ni va xcaich ictakꞌalhtaxtui 
chux avilhchan va ixnajunca 
ixchivinti Dios. 31

 Para aktsꞌiya 
camacxtuchokocanaꞌ ju tanitach. 
Chai slivasalh na iclalhikꞌachanau 
ni iccꞌatsai ni atꞌakꞌalhtꞌaxtꞌuyaꞌitꞌit 
ni xalhilacꞌapꞌinatꞌit ju Cristo 
Jesús. Chai vana va chun islivasalh 
ni quintamaknipututꞌajun ju 
lapanacni chux avilhchan. 32

 Pus 
acsni xacvilhcha ju lakꞌachakꞌan 
Efeso chai quintamamakꞌalhkꞌajni 
ju lapanacni ca laich acnaulh ni 
tachi ju va maktilinch ixtalai. Para 
ni sala jantuch lai tataꞌacxtuchokoi 

ju tanita pus ca jantu tuꞌuꞌ lhajacan 
ni lhilakꞌaꞌican ju chunch. Chai ca 
laich vachuꞌ canaju tachi ju noncan: 

“Cavenauch. Calacꞌakꞌotnuch. Ju lhi 
tꞌuxam caniyauch”. Ca laich chunch 
canaju ni vasalh caꞌixva ni jantu lai 
tataꞌacxtuchokoi ju tanita.

33
 Tun cataꞌokxchokꞌon 

xamatiꞌ. Apꞌastꞌactꞌit ju chivinti 
ju chani noncan: “Ni na kꞌox 
quiꞌamigo acnavi ju kꞌai junita 
pus vachuꞌ aquimalhquiliquinilh 
ju quiꞌatalacpastꞌacꞌat”. Chunch 
ju noncan. 34

 Pus acꞌatsꞌanantꞌit 
lamiꞌatsucuntiꞌan. Chai jantu 
anavitꞌit ju alactuꞌunti. Pus alin 
ju lapanacni ju lamilhiꞌuxijnan 
ju jantucaꞌ tamispai ju Dios. 
Chunch ju iclajunau ni va 
iclamamaxaniputunau ni 
laich xalakꞌaꞌiyatꞌit ni catanu 
lamilhiꞌuxijnan ju va kꞌaya tanajun.

Chani catajunaꞌ ju tanita acsni 
tavanan catataꞌacxtuchokoyaꞌ

35
 Pus ju aliꞌin laich 

chani catanaulh: “Tas laich 
catalhitaꞌacxtuchokolh ju 
tanita. Tis lacatunach ju laich 
cataputalacasuchokoyaꞌ”. 36

 Pus 
va tontojni ju chunch tanajun. 
Alaktsꞌintꞌitch ju tuꞌuꞌ quincuxiꞌan. 
Acsni chꞌanau ju xatꞌin pus yuchi 
ju ixꞌaxtꞌakꞌa ju puchꞌitaꞌacnui. 
Para ju ixꞌalhunut yuchach ju 
capꞌunaꞌ. 37

 Chai ju tuchi chꞌanatꞌit 
jantiyuꞌ ju pꞌulhuchꞌanchꞌokꞌoyatꞌit 
ju cꞌatꞌatꞌach. Alai yuchi ju 
xatꞌin cebada u tuꞌuꞌ atumpa 
xatꞌin ju chꞌanatꞌit. 38

 Chai ju 
tijtamin tꞌin Dios ju xtaknita 
ta yu catalacasuyach. Chai ju 
tijtamin tijtamin tamch ju tasui 

acsni pꞌun. 39
 Pus chunchach 

vachuꞌ tachi chun ju acanit. Jantu 
va lakatam acanit ju alin. Ju aliꞌ 
acanit ixꞌacanitꞌan ju lapanacni 
junita. Ju aliꞌ acanit ixꞌacanitꞌan 
ju atapacxat. Ju aliꞌ acanit 
ixꞌacanitꞌan ju tsꞌokꞌo. Ju aliꞌ acanit 
ixꞌacanitꞌan ju pamata. 40

 Chai 
alin ju xataxtokni ju lactꞌiyan. 
Chai alin ju xalactaxtokni ju ani 
lacamunutpaꞌ. Para tachi ju cꞌusich 
tasui ju xataxtokni ju lactꞌiyan 
jantu ixtꞌachun cꞌusi tasui ju 
xataxtokni ju ani lacatꞌun. 41

 Pus ju 
avilhchan tam ju mapulhcui. Chai 
ju malhquiyuꞌ tam ju mapulhcui. 
Chai ju stꞌacun tam ju tamapulhcui. 
Chai mas sia yuꞌunch ju stꞌacun 
si tam tamapulhcui. 42

 Pus 
vana va chun ju quilacatunaꞌan. 
Tam junita ju chavai chai tam 
cajunaꞌ ju astan. Macnucan ju 
quilacatunaꞌan ju catsꞌankꞌayaꞌ. 
Para acsni cataꞌacxtuchokoyach 
tam cajunaꞌ. Ju acsnich jantu 
tavanan lai catini. 43

 Ju 
quilacatunaꞌan acsni macnucanta 
jantuch tuꞌuꞌ ixtapalhni. Para 
acsni camacxtuchokocanaꞌ na cꞌus 
cajunaꞌ. Ju quilacatunaꞌan acsni 
macnucanta matich ju ixtachaput. 
Para acsni camacxtuchokocanaꞌ 
tachapun cajunaꞌ. 44

 Ju 
quilacatunaꞌan ju macnucanta va 
xalacatuna lacamunutpaꞌ. Para 
acsni camacxtuchokocanach pus 
xalacatuna lactꞌiyan cajunanta. Alin 
ju xalacatuna lacamunutpaꞌ. Chai 
alin ju xalacatuna ju lactꞌiyan.

45
 Ju ixchivinti Dios ju tsꞌokcanta 

najun ni xtaknicalh ixlacatuna ju 
pꞌulhnan lapanac. Yuchi ju Adán. 
Chunch ma najun laꞌixchivinti Dios. 

Chai astan milh apumatam lapanac 
tachi ju Adán. Yuchi ju Cristo. Para 
ju yuchi xtꞌakꞌa ju atsucunti ju 
conkꞌalhiyanta ju lactꞌiyan. 46

 Pus 
jantiyuꞌ ju pꞌulhnan xtaknicantau 
ju xalacatuna ju lactꞌiyan. Alai 
yuchi ju xalacatuna lacamunutpaꞌ 
ju pꞌulhnan xtaknicantau. Astan ju 
xalacatuna lactꞌiyan. 47

 Ju pꞌulhnan 
lapanac tꞌun ju lhinavicalh ju 
ixlacatuna chai anich lacatꞌun 
ju ixtꞌajun. Para ju astan milh 
ju Cristo. Chai ju yuchi lactꞌiyan 
ju mincha. 48

 Chai tachi chun ju 
quijnanꞌan ju ani vilau lacamunutpaꞌ 
pacxantau ju quilacatunaꞌan tachi 
ixjunita ju ixlacatuna ju Adán ni va 
tꞌun lhinavicalh ju ixlacatuna. Para 
tachi chun ju catataꞌacxtuchokoyaꞌ 
chai cataꞌanaꞌ ju lactꞌiyan pus 
chunch cajunaꞌ ixlacatunaꞌan 
tachi ixlacatuna ju Cristo. 49

 Pus ni 
chunch junita ju quilacatunaꞌan ju 
chavai tachi ju xalacatuna ju ani 
lacamunutpaꞌ pus vana va chun 
cajunaꞌ ju quilacatunaꞌan tachi ju 
xalacatuna ju lactꞌiyan astan.

50
 Pus chanich iclajumputunau 

ji quiꞌalakꞌavin. Ju quilacatunaꞌan 
tachi ju junita ju chavai jantu 
lai catitanu ju lactꞌiyan junta 
lhinajun ju Dios. Ju quilacatunaꞌan 
ju lai ni jantu lai catitanu junta 
jantu nican. 51

 Aclajunau lakatam 
chivinti ju jantu ixmachakxacanta 
ju makꞌanchich. Ju aliꞌin sia 
quijnanꞌan ju lhilacaꞌantauch 
ju Jesús jantu catitani. Para 
quinchuxꞌan si aquintaxtaknikꞌoyan 
ju Dios ju sastꞌi quilacatunaꞌan. 
52

 Va tam pantsꞌiquis catapasayaꞌ 
ju ani lhamakꞌan. Tachi acsni 
actsꞌimtalacpuyaulh. Acsnich 

ju tamch cajunau acsni va 
yuchach casuncanaꞌ ju skꞌolh. 
Pus ju skꞌolh catꞌasayaꞌ chai ju 
acsnich caꞌamacxtukꞌocanach 
ju tanita ju ixtalhilacaꞌanta ju 
Cristo. Chai caꞌaxtaknicanaꞌ 
ju sastꞌi ixlacatunaꞌan ju 
jantu lai capuchꞌiyaꞌ. Chai 
ju quijnanꞌan ju titꞌonaucaꞌ 
vachuꞌ aquintamapaxaniyan 
ju quilacatunaꞌan. 53

 Pus ju 
quilacatunaꞌan ju lai puchꞌi 
tasqꞌuini ni camapaxanicau. 
Tasqꞌuini ni caxtaknicau ju 
lacatuna ju jantu lai puchꞌi. Chai 
ju quilacatunaꞌan ju lai ni tasqꞌuini 
ni camapaxanicau. Tasqꞌuini ni 
caxtaknicauch ju jantu lai ni. 54

 Pus 
aktsꞌiya camapaxanikꞌocanau 
ju ani quilacatunaꞌan ju lai 
puchꞌi. Caxtaknicanauch ju 
quilacatunaꞌan ju jantu lai 
puchꞌi. Chai ju quilacatunaꞌan 
ju lai ni camapaxanicanau. 
Caxtaknicanauch ju quilacatunaꞌan 
ju jantu lai ni. Pus acsni chunch 
aquintaꞌulhtuyan ju Dios pus 
ju acsnich caꞌuctaxtuyach ju 
chivinti ju tsꞌokcanta laꞌixchivinti 
Dios junta ma najun ni ma 
tꞌalalhajacanta ju aninti. Chunch 
ju najun ju anch. 55

 Pus ju acsnich 
matich cajunaꞌ ju aninti. Jantu 
vana lai aquintatꞌalalhajayan ju 
aninti. 56

 Pus ju chavai niyau ni 
alactuꞌununau. Chai alactuꞌununau 
ni naviyau ju lhikꞌalhtsajui ju 
ixlhamapꞌaksin Dios. 57

 Para 
icjuni lakꞌailaktsꞌiuch ju Dios ni 
lai tꞌalalhajayau ju alactuꞌunti ni 
nilh ju quiꞌucxtinꞌan Jesucristo ju 
quilacataꞌan.

58
 Pus ni chunch ji 

quiꞌalakꞌavin pus va lakatamch 
anavitꞌit ju miꞌalhunutꞌan. 
Alhilacꞌapꞌinkꞌalhitꞌitch ju Cristo. 
Chai va tachi anavinitꞌit ju 
ixlhichꞌalhcat ju Jesús. Chunch 
ju alatꞌit ni cꞌatsꞌayatꞌit ni jantu 
tavanan catsꞌankꞌayaꞌ ju tuchꞌi 
naviniyatꞌit ju Jesús.

Ju tumin ju caꞌalhikꞌailaktsꞌincanaꞌ 
ju quilhpatinin

16  Iclajumputunau ixlacata 
ju anuꞌ tumin ju 

caxtaknicanach ju quilhiꞌalakꞌavin 
laꞌixmacni ju Cristo ju amachakꞌan 
Jerusalén ju quilhpatinin tajunita. 
Chunch anavitꞌit vachuꞌ tachi ju 
icꞌalacjunita ju talhilacaꞌanta ju 
Jesús ju amachakꞌan xalacatꞌun 
Galacia. 2 Chux lhitumincu 
pumatamin ju uxijnan alhitꞌanaꞌitꞌit 
junta tꞌakꞌaixtꞌokꞌatꞌit ju tumin 
tachi ju laich axtꞌakꞌaꞌitꞌit. Pus tichi 
chavaich ju laklhu lhajai ju tamin 
semana pus palai laklhu caxtꞌakꞌaꞌ. 
Chai ju palai lacatsꞌunin lhajai 
pus palai lacatsꞌunin caxtꞌakꞌaꞌ. 
Chai ni chunch ju anaviyaꞌitꞌit pus 
jantu va acsnich ju apꞌusacꞌaꞌitꞌit 
ju tumin acsni acchaꞌananta. 
3

 Pus ju uxijnan asacxtꞌuyaꞌitꞌit ju 
lapanacni ju amalhipꞌiniyaꞌitꞌit ju 
tumin ju alhikꞌailaktsꞌinaꞌitꞌit ju 
amachakꞌan Jerusalén. Chai ju 
quitꞌin acsni acchaꞌananta laich 
acꞌamachꞌapayoyaꞌ ju quiꞌalhiqui 
junta acꞌajunach ju amachakꞌan 
Jerusalén tichi chavaich ju anuꞌ 
lapanacni ju talhiꞌanta ju tumin. 
4

 Chai ni kꞌox cava ni acꞌalactꞌaꞌalh 
pus laich acꞌalactꞌaꞌanaꞌ.

Ju Pablo ajuni tavananch ju 
laich cachaꞌalh ju anch

5
 Ju quitꞌin acꞌanaꞌ ju 

xalacatꞌun Macedonia. Chai acsni 
aclacaputocꞌakꞌoyaꞌ ju anch pus 
astan aclalaktsꞌintachauch ju 
uxijnan. 6 Chai ju acsnich ca laich 
cava ni aclatꞌatolhchau lakatꞌui 
lakatꞌutu malhquiyuꞌ. U ni jantu 
pus ca laich cava ni aclatꞌatolhchau 
chux ju lacalhicꞌasnin. Ju 
chunch pus ju uxijnan laich 
aquilaꞌaktaijuyau ixlacata ju 
lacati mas vanta anchach ju 
acꞌamputunach. 7 Pus jantu 
iclacasqꞌuin ni va actapasatilacha 
ju chavai ju lamilakꞌachakꞌanꞌan. 
Iclatꞌatolhputunachau lakatꞌui 
lakatꞌutu malhquiyuꞌ ni chunch 
ju calacꞌasqꞌuilh ju quiꞌucxtin 
Jesús. 8 Para ju chavai actolacaꞌ ju 
ani lakꞌachakꞌan Efeso tus acsni 
cachinaꞌ ju xacꞌatan Pentecostés. 
Acsnich ju actaxtuyach. 9 Tucaꞌ 
ictaxtuputun ju ani ni na lhu alin ju 
takꞌasmatputun ixchivinti Dios chai 
vachuꞌ na lhu ju talhaxcayanan 
ixchivinti Dios.

10
 Chai ni cachaꞌananta ju Timoteo 

pus amalakꞌavitꞌit. Chunch alatꞌit ni 
vachuꞌ navi ju yuchi ixlhichꞌalhcat 
ju Jesús tachi ju quitꞌin. 11

 Tun 
xamatiꞌ ju va jantu tuꞌuꞌ calhiula. 
Alai aꞌaktꞌaiꞌutꞌitch ni lai lhikꞌach 
aquilaktsꞌinchokolh. Pus ju quitꞌin 
icpacxantajich ju yuchi ni icnajun 
ni caꞌalactꞌaminach ju aliꞌin 
quilhiꞌalakꞌavinꞌan.

12
 Pus na ictapaininilh ju 

quilakꞌauꞌan Apolos ni caꞌalactꞌaꞌalh 
ju aliꞌin quiꞌalakꞌavinꞌan 
acsni xataꞌanacha. Para jantu 

xaꞌamputunacha ju chavai. Najun 
ni caꞌananta acsni va caꞌalinach ju 
ispantsꞌiquis.

Ju Pablo amapꞌaksi ju ixꞌamigojni
13

 Alhistꞌaccꞌantꞌit ni jantu 
xamatiꞌ cataꞌokxchokꞌon. Va 
tachi alhilacꞌapꞌinaꞌitꞌit ju Jesús. 
Aꞌuntꞌit tachi ju jokꞌatni ju jantu 
tuꞌuꞌ tatalhoni. Achꞌixkꞌotꞌit mas 
va tuchi camilh lamiꞌatsucuntiꞌan. 
14

 Tachi chun ju naviyatꞌit chunch ju 
anaviyaꞌitꞌit tachi ju caputasuyach 
ni vasalh lamapꞌainiyatꞌit.

15
 Chai iclatapaininiyau 

ji quiꞌalakꞌavin. Ju uxijnan 
mispꞌayatꞌit ju tatanumanalh 
laꞌixchakaꞌ ju Estéfanas. Yuꞌunchach 
ju pꞌulhnan talhilacaꞌalh ju 
Cristo tachi chun ju amachakꞌan 
laxatꞌun Acaya. Chai ju yuꞌunch 
lana tamakꞌaxtaknikꞌota ju Jesús 
ju isꞌatsucuntiꞌan va ixꞌaꞌaktaijuca 
ju quilhiꞌalakꞌavinꞌan laꞌixmacni 
Jesús. 16

 Pus lamapainin 
iclasqꞌuiniyau. Aqꞌuiclacꞌaꞌitꞌit ju 
anuch lapanacni chai tachi chun 
ju aliꞌin ju taꞌaꞌaktaijunun chai ju 
tanavini ixlhichꞌalhcat ju Jesús. 
17

 Na iclhikꞌachanch ni tamilh 
ju Estéfanas chai ju Fortunato 
chai ju Acaico. Pus ju yuꞌunch 
quintamakꞌankꞌachalh tachi ju 
ixlatꞌit ni laich cava ixtꞌatꞌit vachuꞌ. 
18

 Ju yuꞌunch quintaꞌaktaiju ni lai 
palai aclhilacaꞌalh ju Cristo. Chai 
vana va chun taꞌaktaijuyan ju 
uxijnan. Pus aktsꞌiya tasqꞌuini ni 
alakꞌamispꞌatꞌit ju yuꞌunch.

19
 Tachi chun ju amachakꞌan 

xalacatꞌun Asia ju talhilacaꞌanta 
Jesús tamacꞌamiyan. Vachuꞌ 
ju Aquila chai ju Priscila ju 

ixꞌamachakach junita. Ju yuꞌunch 
tamacꞌamiyan laꞌixtapakaꞌut ju 
Jesús. Chai chux taꞌamacꞌaminin 
ju talhilacaꞌanta ju Jesús ju 
tatakꞌaixtꞌokꞌa laꞌixchakaꞌ ju 
Aquila. 20

 Taꞌamacꞌaminin chux ju 
quiꞌalakꞌavinꞌan ju anich tavilanalh. 
Kꞌox alamacꞌamitꞌit pumatamin 
pumatamin ju uxijnan tachi ju 
lhijunch ni lhiꞌalakꞌavin untꞌatꞌit.

21
 Ju quitꞌin icPablo. Pus tus 

ani icmaꞌatsꞌokni apumatam. 
Para ju chavai quiꞌakstu 

aclaꞌatsꞌoknuniyau lakatam 
lakatꞌui chivinti junta 
aclamacꞌamiyau.

22
 Ju jantu mapaini ju 

quiꞌucxtinꞌan Jesús chach 
mamakꞌalhkꞌajnikꞌalhicalh. Chach 
minchokolh ju Jesús.

23
 Ictapainini ju Jesucristo ni 

cataꞌaktaijuyan laꞌixꞌamapaininti. 
24

 Na iclamapainiyau ju uxijnan ni 
vachuꞌ lhilacꞌapꞌintꞌatꞌit ju Cristo 
Jesús. Vasalh chunch tachi ju 
iclajunau. 

Ju Pablo amacꞌami ju 
amachakꞌan Corinto

1  Ju quitꞌin icPablo. Ju Dios 
quisacxtulh ni ixtamalakachan 

Cristo acva. Pus ju quitꞌin chai 
ju quilhilakꞌauꞌan Timoteo 
iclamacꞌamiyau ju uxijnan ju 
vachuꞌ lhilacꞌapꞌintꞌatꞌit ju Dios 
ju vilhchitꞌit ju lakꞌachakꞌan 
Corinto. Vachuꞌ icꞌamacꞌamiyau 
ju talhilacaꞌanta ju Dios ju 
tavilanancha chux ju xalacatꞌun 
Acaya. 2 Ictapainini ju quimpaiꞌan 
Dios chai ju quiꞌucxtinꞌan Jesucristo 
ni catanaviniyan lamapainin chai 
cataꞌaktaijuyan ni jantu calacꞌalh ju 
miꞌalhunutꞌan.

Ju Pablo na makꞌalhkꞌajnan
3

 Chach junicalh ni 
xakꞌaich ju Dios ju ixpai 
ju quiꞌucxtinꞌan Jesucristo. 
Yuchach ju quintaꞌaktaijuyan 
lacaꞌamapaininti. Chai yuchach 
ju quintamatankꞌoxaxkꞌayayan. 
4

 Yuchach ju 
quintamatankꞌoxaxkꞌayayan acsni 
alin ju quimakꞌalhkꞌajnatꞌan ni laich 

vachuꞌ camatankꞌoxaxkꞌayayau ju 
aliꞌin ju tatꞌajun makꞌalhkꞌajnin mas 
va tuchi ixtalakxtuch cava. Laich 
camatankꞌoxaxkꞌayayau ju aliꞌin 
ni quintamatankꞌoxaxkꞌayayan 
ju Dios. 5 Pus tachi ju Cristo ni 
ixcaican pus va na va chun ju 
quijnanꞌan. Vachuꞌ xcaicanau. 
Para vachuꞌ yuchi ju Cristo ju 
quintamatankꞌoxaxkꞌayayan. 
6

 Pus ni laich 
amatꞌankꞌoxaxkꞌayacꞌanaꞌitꞌit chai 
ni laich atꞌakꞌalhtꞌaxtꞌuyaꞌitꞌit yuchi 
iclhimakꞌalhkꞌajnanau ju quijnan. 
Chai ni quintamatankꞌoxaxkꞌayayan 
ju quijnan ju Dios pus vachuꞌ 
yuchi lai lhicꞌatsꞌayaꞌitꞌit ni 
catamatankꞌoxaxkꞌayayan ju 
uxijnan. Chai ju chunch vachuꞌ lai 
achꞌixꞌaꞌitꞌit ju tuꞌuꞌ makꞌalhkꞌajnat 
tachi ju iclhimakꞌalhkꞌajnanau 
ju quijnan. 7 Pus ju quijnan 
slivasalh iclalhilaksiyau ni jantu 
tam anaꞌuntꞌit astan. Iclajunau 
chunch ni iccꞌatsayau ni vachuꞌ 
catamatankꞌoxaxkꞌayayan ju Dios 
ju uxijnan acsni makꞌalhkꞌajnanatꞌit 
tachi ju quintamatankꞌoxaxkꞌayayan 
ju quijnan acsni icmakꞌalhkꞌajnanau.

IXLHILAKATꞌUI ALHIQUI 
JU ATSꞌOKNUNICALH JU 

8
 Iclacasqꞌuinau ji 

quiꞌalakꞌavin ni acꞌatsꞌatꞌit ta 
yu xacmakꞌalhkꞌajnanau ju 
quijnan acsni xacvilhchau ju 
xalacatꞌun Asia. Slivasalh na 
xacmakꞌalhkꞌajnanau ni tachi 
ju va jantu lai actastucniyau 
xaclhiulayau. Chai xacnonau ni 
ca acniyauch. 9 Vasalh xacnonau 
ni ca vatsꞌalhti acniyau. Para 
ju Dios lacasqꞌuilh ni chunch 
accꞌatsayau ni jantu va quiꞌakstu 
quincꞌan ju aclhilaksichokocau. 
Alai yuchi ju Dios aclhilaksiu. 
Yuchach ju lai malokꞌoni ju tam 
xamatiꞌ mas nitach. 10

 Pus Dios 
ju xaquintamakꞌalhtaxtuyan mas 
xacnonau ni ca vatsꞌalhti acniyau. 
Chai yuchach ju iclhilaksiyau ni 
va tachi aquintamakꞌalhtaxtuyan. 
11

 Pus ju uxijnan vachuꞌ 
quilaꞌaktaijuyauch acsni 
tꞌapꞌaininiyatꞌit ju Dios ju quilacata 
quijnan. Chai ni na pumalhu ju 
catasqꞌuiniyaꞌ lamapainin ju Dios ju 
quilacata quijnan pus na pumalhu 
ju catajunaꞌ lakꞌailaktsꞌiuch ju 
Dios ju quilacata quijnan ni 
quintanavinitan lamapainin ju Dios.

Ju Pablo jantu lai vatsꞌalhti 
xaꞌanacha ju lakꞌachakꞌan Corinto
12

 Yuchi ju ani ju iclhikꞌachanau. 
Laꞌixlhichux quiꞌalhunut quincꞌan 
iccꞌatsayau ni salaka xactꞌonau 
laꞌixꞌucxlacapuꞌan ju yuꞌunch 
ju jantucaꞌ talhilacaꞌanta 
ju Cristo. Chai jantu tuꞌuꞌ 
atumpa xacpastꞌacꞌau. Va 
xacꞌaꞌaktaijuputunau ju yuꞌunch. 
Chai ju uxijnan kꞌoxich cꞌatsꞌayatꞌit 
ni slivasalh xacnaviyau cuenta ni 
salaka actsucu acsni xaclatꞌavilau 

ju uxijnan. Para jantu lai salaka 
xactsucuyau ju va laquintacꞌatsan 
quiꞌakstu quincꞌan. Alai 
Dios ju xaquintaꞌaktaijuyan 
laꞌixꞌamapaininti ni lai chun 
xactsucuyau. 13

 Jantu tuꞌuꞌ 
atumpa nomputun ju tuchi 
iclaꞌatsꞌoknunitau. Va yuchi 
tachi ju laktsꞌintꞌatꞌit chai 
tachi ju machꞌakxayatꞌit. Chai 
iclacasqꞌuinauch ni va tachi chunch 
ju amachꞌakxayaꞌitꞌit. 14

 Ju uxijnan 
aktsꞌiya aquilalhikꞌachanau acsni 
caminchokoyaꞌ ju quiꞌucxtinꞌan 
Jesús mas alin ju aliꞌin sia 
milhiꞌuxijnan ju tanajun ju chavai 
ni jantu aquintitalhikꞌachalh. Pus ju 
quitꞌin vachuꞌ aclalhikꞌachanauch ju 
uxijnan ju acs avilhchan.

15
 Chai ni xaccꞌatsai ni aktsꞌiya 

tuꞌuꞌ lalhiulayau pus yuchi paktꞌui 
xaclalhilakꞌamputunachau. Chai 
ju chunch paktꞌui ixlackꞌachau 
ni ixlalaktsꞌiu. 16

 Xacnajunta ni 
xactapasatilachalh lamilakꞌachakꞌan 
acsni icꞌalh ju xalacatꞌun Macedonia. 
Chai acsni xactaxtuchokochalh 
ju xalacatꞌun Macedonia pus 
xaclalaktsꞌinchokochauch aktam 
ju uxijnan. Chai ju chunch laich 
xaquilaꞌaktaiju acsni xacꞌalh ju 
laxaꞌestado Judea. 17

 Ju uxijnan 
ca laich nonatꞌit ni ca va tam tam 
xacnajun acsni icpastaclh ju chunch. 
Para jantu lai chunch xacnavi. Ca 
laich nonatꞌit ni chunch iclai tachi 
ju talai ju jantucaꞌ talhilacaꞌanta 
ju Cristo. Ju yuꞌunch ni laich 
tanajun ni calayaꞌ mas jantu. 
18

 Para jantu chun iclai. Pus ju Dios 
lai lhilaksican ni camuctaxtuyaꞌ 
tuchi najunta. Chai vana va chun 
lai quilalhilaksiyau ju quitꞌin ni 

ixlapanac icjunita. Vachuꞌ sok ju 
quinchivinti. Jantu va tam tam 
xaclajunau. 19

 Pus ju quitꞌin chai ju 
Silvano chai ju Timoteo iclajuntau 
ju uxijnan ixlacata ju Jesucristo 
istsꞌalh Dios. Chai ju yuchi jantu va 
tam tam najun. Ju yuchi aktsꞌiya 
najun ju stavasalanti. 20

 Pus tachi 
chun ju ixchivinti ju xtakta ju 
makꞌanchich ju Dios si uctaxtuta 
laꞌisꞌatsucunti ju Cristo. Chai lai 
lakꞌayayau ju Dios ni lacaꞌiniyau 
ixchivinti ju istsꞌalh. 21

 Yuchi 
ju Dios ju quintaꞌaktaijuyan 
ni laich cachꞌakꞌokꞌakꞌalhiyau 
ju Cristo. Quintaꞌaktaijuyan ju 
quijnan chai vachuꞌ taꞌaktaijuyan 
ju uxijnan. Chai yuchi ju Dios ju 
quintasacxtutan ni acnaviniyau 
ju ixlhichꞌalhcat. 22

 Chai 
isꞌaskꞌatꞌan quintanavitan ju 
quijnan chai ju uxijnan vachuꞌ. 
Chai quintaxtaknitan ju Spiritu 
Santu ju tꞌajun laquiꞌalhunutꞌan 
ni laich capucꞌatsayauch ni 
aquintamuctaxtuniyan chux tuchi 
quintakꞌalhtasunitan.

23
 Ju Dios kꞌox cꞌatsai ta yu 

junita ju quiꞌatalacpastꞌacꞌat. 
Ju yuchi cꞌatsai ni jantu 
xaclamamaxaniputunau. 
Yuchi jantu xaclhiꞌanacha ju 
lakꞌachakꞌan Corinto junta vilatꞌit 
tachi ju pꞌulhnan xacpastacta. 
24

 Para tun va atꞌinaꞌuntꞌit ni va 
tapꞌastu iclajumputunau tuchi 
lai alacꞌaꞌiyaꞌitꞌit. Jantu chun 
icnaviputun. Iccꞌatsaich ni ixlhichux 
miꞌalhunutꞌan ju lhilacꞌapꞌinatꞌit ju 
Jesús. Para va iclaꞌaktaijuputunau 
ni laich palai akꞌachꞌanaꞌitꞌit.

2  Ju quitꞌin chani xacnajun 
ju laquiꞌalhunut. 

Xacnajun ni jantuch aktam 
xaclalakꞌanchokoputunachau 
acsni va xaclhamakꞌaninin tuchꞌi 
xanaviyatꞌit. 2 Ni iclamamakꞌaniniu 
ju uxijnan pus matiꞌ apumatam ju 
lai aquimakꞌankꞌachayaꞌ. Va uxijnan. 
3

 Jantucaꞌ xacꞌamputunacha 
ni xacnajun ni ca va lai 
xacꞌamakꞌaninilh ni xaclaktsꞌilh 
tuchꞌi ju layatꞌit. Pus yuchi 
iclalhilakꞌakꞌaimauch lacatsꞌunin 
acsni iclaꞌatsꞌoknuniu pꞌulhnan. 
Ju chunch acsni aclalakchaꞌanau 
ju uxijnan pus jantu 
aclhiꞌamakꞌanininaꞌ tuchꞌi layatꞌit. 
Alai va aquilamakꞌankꞌachayau 
ju quitꞌin. Pus iccꞌatsai ni vachuꞌ 
akꞌachꞌanaꞌitꞌit ju minchuxꞌan acsni 
iclalhikꞌachanauch ju uxijnan. 
4

 Pus acsni iclaꞌatsꞌoknunitau 
ju anuꞌ alhiqui slivasalh ni 
xaclalhamakꞌanininau chai 
slivasalh na xaquixcani ju 
quiꞌalhunut tus na ickꞌalhulh. 
Jantiyuꞌ ju iclalhiꞌatsꞌoknuniu ni 
va aclamaꞌamakꞌaniniputu. Alai va 
xaclacasqꞌuin ni apꞌucꞌatsꞌayaꞌitꞌit 
ni vasalh na iclamapainiyau ju 
uxijnan.

Ju Pablo alacjuni ni 
catamacꞌacxanilh ju anuꞌ alactuꞌunuꞌ

5
 Ju anuꞌ lapanac ju xaꞌalactuꞌunun 

jantu quitꞌin ju xaquilhimamakꞌanini 
ju tuchi xanavi. Alai uxijnan 
ju xatamamakꞌaniniyan. Para 
ca palai kꞌox ni acnaulh ni va 
aliꞌin lamilhiꞌuxijnanꞌan ju 
amamakꞌaninicalh. Ju chunch jantu 
na lhu icmucꞌani ixtalakꞌalhin ju 
anuch alactuꞌunuꞌ. 6 Pus ju uxijnan 
ni mamakꞌalhkꞌajnitꞌatꞌit ju anuꞌ 
alactuꞌunuꞌ acsni xatꞌakꞌaixtꞌokꞌatꞌit 

pus kꞌoxich. Pus ju chavai jantu 
tasqꞌuini ni amamakꞌalhkꞌajnitꞌit 
aliꞌ. 7 Pus ju chavai amacꞌacxanitꞌit 
chai amatankꞌoxaxkꞌayatꞌit. Jantu 
xcai ni va camacomputunach ju ixti 
Dios ni na caꞌamakꞌaninilh. 8 Yuchi 
iclalhijunau ni amalacꞌasunitꞌit 
ju chavai ni vasalh mapꞌainiyatꞌit 
ju anuꞌ lapanac. 9 Pus acsni 
iclaꞌatsꞌoknunitauch ju anuꞌ 
alhiqui ixlacata ju anuꞌ lhamakꞌan 
va xaclalaktsꞌimputunau. Va 
xaccꞌatsaputunch ni vasalh lai 
lacꞌaꞌiyatꞌit tachi chun ju iclajunau 
u jantu. 10

 Pus va tichi chavaich 
ju macꞌacxanitꞌatꞌit ju uxijnan pus 
vachuꞌ ju quitꞌin icmacꞌacxanita. Pus 
ni alinch xamatiꞌ lamilhiꞌuxijnan 
ju quilactuꞌuta pus icmacꞌacxanita 
ni macꞌacxanitꞌatꞌit ju uxijnan. 
Icmacꞌacxanita ni iccꞌatsai ni 
Cristo ju laktsꞌin tuchi icnavi. 
11

 Calamacꞌacxaniu ni tuꞌuꞌ 
lanaviyau. Ju chunch jantu lai 
aquintaꞌokxchokꞌoyan ju Satanás. Pus 
kꞌoxich cꞌatsayau ta yu laich ju yuchi.

Na ixꞌamakꞌaninin ju Pablo acsni 
ixvi ju lakꞌachakꞌan Troas

12
 Pus ju quitꞌin xacꞌajumputun ju 

amachakꞌan Troas ixlacata ju Cristo. 
Chai acsni icchaꞌalh ju anch pus ju 
Dios quiꞌaktaiju ni laich xacꞌajuni 
lhu lapanacni ju ixchivinti Dios. 
13

 Para jantu xackꞌachan ni tucaꞌ 
xaquilakchinchokoi ju quilakꞌauꞌan 
Tito. Pus yuchi iclhiꞌalacmacꞌami ju 
amachakꞌan anch chai ictaxtucha. 
Icꞌalh ju xalacatꞌun Macedonia.

Lai ictꞌalalhajayau ju macxcai
14

 Para icjuni lakꞌailaktsꞌiuch 
ju Dios ni yuchach ju aktsꞌiya 

quintaꞌaktaijuyan ni lai 
tꞌalalhajayau ju macxcai ni va 
lakatam tꞌajuntau ju Cristo. Chai 
ju Dios vachuꞌ quintaꞌaktaijuyan 
ni laich icꞌajuniu tachi chun ju 
lapanacni ixlacata ju Cristo. Chai 
ju anuꞌ chivinti ixlacata ju Cristo 
chunch junita tachi ju tuꞌuꞌ ju 
na saksi acamin ju na makat 
ujtaican. 15

 Pus ju quijnan chunch 
icjuntau tachi ju tuꞌuꞌ ju na saksi 
acamin chai ju Dios na kꞌox 
quintalhiulayan acsni icꞌajunau ju 
lapanacni ixlacata ju Cristo. Pus na 
saksi ju chivinti ixlacata ju Cristo 
mas jantu si catatakꞌalhtaxtuyaꞌ 
ni jantu cataꞌanaꞌ ju lacajipi. Va 
aliꞌin ju catatakꞌalhtaxtuyaꞌ. 
16

 Pus ju saksi chivinti ixlacata 
ju Cristo chunch junita tachi ju 
tuꞌuꞌ lhinin ixlacata yuꞌunch ju 
catamakꞌalhkꞌajnankꞌalhiyaꞌ. Para 
ixlacataꞌan ju tatakꞌalhtaxtuta 
chunch junita tachi ju tuꞌuꞌ ju na 
can acamin ju xtꞌakꞌa ju atsucunti 
ju conkꞌalhiyaꞌ. Pus slivasalh 
na tsꞌinqꞌui ju ani lhichꞌalhcat. 
17

 Para ju quijnan lai icnaviyau 
ni jantu chun iclayau tachi ju 
aliꞌin ju jantu sok taꞌamalaninin 
ixchivinti Dios. Pus ju quijnan ni 
va lakatam ictꞌajuntau ju Cristo 
pus icnonau ixchivinti Dios 
laꞌixlhichux quiꞌalhunut quincꞌan. 
Chai ni iccꞌatsayau ni Dios ju 
xaquintamalakachayachin pus tachi 
ju va jun laꞌixꞌucxlacapuꞌ yuchi ju 
icchivinau.

Alin ju sastꞌi chivinti ju 
quintalhitꞌatakꞌoxitan ju Dios

3  Acsni iclajunau ni soknicꞌa 
ju icꞌamalaninin ca va 

nonatꞌit ni iclajunchokopalau 
aktam ni va tachi tam xakꞌai 
icjunita. Para ju quitꞌin jantu 
icmaktasqꞌuini tuꞌuꞌ alhiqui ju 
aclaxtakniyau junta catajunan tichi 
chavaich ju quitꞌin. Nin yuchi ni 
acmaktasqꞌuinilh tuꞌuꞌ alhiqui ju 
aquilaxtakniu ixlacata akꞌantam 
junta nonatꞌit ni quilamispayauch. 
Pus mas tamaktasqꞌuini ju chunch 
alhiqui ju aliꞌin para ju quitꞌin 
jantu. 2 Jantu icmaktasqꞌuini ju 
tuꞌuꞌ ju chunch ni chunch junita 
ju miꞌatsucuntiꞌan tachi ju tuꞌuꞌ 
alhiqui ju najun tichi lapanac ju 
quitꞌin. Chai ju quitꞌin lana iccꞌatsai 
ni vasalh ixlapanac Cristo icjunita 
ni tam untꞌatꞌit ju chavai. Chai 
mas va tichi cavalhch vachuꞌ lai 
calaktsꞌilh ju miꞌatsucuntiꞌan chai 
cacꞌatsayaꞌ ni tam xaꞌunatꞌit acsni 
xalacꞌaꞌiyatꞌit ju ixchivinti Dios ju 
iclajuntau. 3 Chai tachi ju va jun 
Cristo ju xatsꞌokꞌa ju alhiqui junta 
najun tichi lapanac ju quitꞌin ni 
yuchach ju xatamapaxaniyan ju 
miꞌatsucuntiꞌan acsni xalacꞌaꞌiyatꞌit 
ju chivinti ju xaclajunau. Va yuchi 
ni jantu xaꞌatsꞌoknun ju yuchi 
laca tuꞌuꞌ tinta. Alai tachi ju va 
jun xaꞌatsꞌoknun lamiꞌalhunutꞌan 
ju iSpiritu Santu Dios ju 
lakꞌajunta. Chunch xalhixajacha 
ni yuchi ju xatamapaxaniyan 
ju miꞌatsucuntiꞌan. Chai jantu 
chun xaꞌatsꞌoknun tachi acsni 
atsꞌoknulh ju ixlhamapꞌaksin Dios 
lacalhtꞌakꞌalh chiux. Ju chavai 
ju yuchi atsꞌoknulh ixchivinti 
lamiꞌalhunutꞌan.

4
 Ixlhichux quiꞌalhunut iccꞌatsai 

ni Dios ju quisacxtulh ni ixlapanac 
acva. Chai iclhilaksi ju Cristo 

ni yuchi ju aquiꞌaktaijuyaꞌ. 5 Ju 
quitꞌin jantu iclhilaksichokocan 
quiꞌakstu. Pus iccꞌatsai ni jantu 
lai icnavi ju ixlhichꞌalhcat ju Dios 
ju va laquiꞌakstu. Alai yuchi ju 
Dios ju quiꞌaktaijui ni lai icnavi 
ju tuꞌuꞌ ixlacata yuchi. 6 Chai 
yuchach ju quiꞌaktaijui ni lai kꞌox 
icꞌamalani ju lapanacni ju sastꞌi 
chivinti ju quintalhitꞌatakꞌoxitan ju 
Dios. Jantiyuꞌ ni vana canaviyau 
tachi ju najun laꞌixlhamapꞌaksin ju 
Moisés ju tsꞌokcanta. Alai yuchi ju 
canaviyau tachi ju najun ju Spiritu 
Santu. Pus ju ixlhamapꞌaksin 
Moisés acsni lhilaksican va 
puꞌalin quimakꞌalhkꞌajnatꞌan junta 
jonkꞌalhita ni lakꞌalhiyau. Para ju 
Spiritu Santu xtꞌakꞌa ju atsucunti ju 
jonkꞌalhita lactꞌiyan.

7
 Pus ju anuꞌ lhamapꞌaksin 

ju tsꞌoklh ju Moisés ju puꞌalin 
quimakꞌalhkꞌajnatꞌan junta 
jonkꞌalhita ixkꞌekꞌeꞌulacanta 
lacalhtꞌakꞌalh chiux. Chai acsni 
tavanan axtaknilh ju lapanacni 
ju Moisés pus na xlapꞌapꞌa 
ixmaktajita ju ixꞌucxpuꞌ. Chai 
ju istꞌaꞌisraelitanin jantu lai 
ixtalaktsꞌini ju ixꞌucxpuꞌ. Para jantu 
maktaikꞌalhi. 8 Pus ni chunch ju 
tapasalh ju acsni ja va a ti yuchach 
jantu lai palai kꞌox cajunaꞌ ju 
chavai ju tuchi navi ju Spiritu 
Santu laquiꞌalhunutꞌan. 9 Pus ni 
na cꞌusich istasui acsni tavanan 
xtakcalh ju anuꞌ lhamapꞌaksin ju 
puꞌalin ju makꞌalhkꞌajnat junta 
jonkꞌalhita pus palai cꞌus junita 
ju chivinti junta najun ta yu 
laich aquintalaktsꞌinan ju Dios ni 
soknicꞌa juntau laꞌixmacni ju yuchi. 
10

 Pus vasalh. Ju makꞌanchich na 

cꞌusich istasui acsni xtaklh ju anuꞌ 
lhamapꞌaksin. Para ju chavai jantu 
chunch junita ni palai kꞌox junita 
ju chivinti junta najun ta yu lai 
aquintalaktsꞌinan ni soknicꞌa juntau. 
11

 Pus na cꞌus istasui acsni xtakcalh 
ju anuꞌ lhamapꞌaksin ju jantu 
lhilaksikꞌalhican. Chai ni chunch 
ixjunita ju acsnich pus ja va a ti 
yuchach jantu palai cꞌus junita ju 
chivinti ju calhilaksikꞌalhicanaꞌ.

12
 Chai ni iclacaꞌiyau ni chunch 

junita ju sastꞌi chivinti ju 
quintalhitꞌatakꞌoxitan ju Dios pus 
vas icꞌajunau ju lapanacni chai 
jantu ictalhananau. 13

 Jantu chun 
iclayau tachi ju lalh ju lijunto 
Moisés. Ju yuchi acsni tavanan 
taxtucha junta quitꞌachivinilh ju 
Dios va lhilakpuxtakcalh pumpuꞌ 
ni va slapꞌapꞌa ixmaktajita ju 
ixꞌucxpuꞌ. Va jantu ixlacasqꞌuin ni 
catalaktsꞌilh ju istꞌaꞌisraelitanin 
acsni tavanan camixaꞌ ju ixꞌucxpuꞌ. 
14

 Para ju israelitanin jantu tavanan 
lai tamachakxa tuchi ixꞌajumputun 
ju Dios acsni axtaknilh ju 
anuꞌ lhamapꞌaksin. Jantu lai 
tamachakxa ni na va pꞌas ixjunita 
ju ixꞌalhunutꞌan. Chai tus chavai 
tachi ju va alakpuchꞌicanta ni jantu 
vas tamachakxai tuchi nomputun 
ixchivinti Dios ju istsꞌokcanta 
makꞌanch. Jantu lai tamachakxai 
ni jantu talhilacaꞌamputun ju Cristo. 
Para acsni lhilacaꞌancan ju yuchi 
tachi ju va alakpuxkꞌotcan chai 
tamachakxai tuchi ixnomputun 
ixchivinti Dios. 15

 Pus tus chavai 
tachi ju va alakpuchꞌicanta 
ixtacꞌatsanꞌan acsni takꞌasmatꞌa 
ju ixchivinti Dios ju tsꞌoklh ju 
lijunto Moisés. Lana jantu lai 

tamachakxai tuchi ju nomputun. 
16

 Para acsni tavanan talhilacaꞌan 
ju quiꞌucxtinꞌan Cristo pus 
tachi ju va alakpuxkꞌotnican ju 
ixtacꞌatsanꞌan ni laich tamachakxai. 
17

 Pus ju quiꞌucxtinꞌan Cristo 
chai ju Spiritu Santu va lakatam 
tꞌajunita. Chai ju pacxanta 
ju Spiritu Santu laꞌixꞌalhunut 
pus jantu tasqꞌuini ni vanach 
canaulh ni salaka calaktsꞌincanaꞌ 
laꞌixmacni Dios ni camuctaxtuyaꞌ 
tachi ju najun laꞌixlhamapꞌaksin 
ju Moisés. 18

 Chai tachi chun ju 
quijnanꞌan lakpuxkꞌotnicantauch 
ju quintacꞌatsanꞌan chai cꞌatsayau 
ni vasalh xakꞌai ju Cristo. Chai 
lacsni lacsni palai salaka jun ju 
quiꞌatsucuntiꞌan tus calaktsꞌincanau 
ni salaka juntau tachi ju Cristo. 
Pus yuchi ju Spiritu Santu ju 
quintaꞌulhtuyan chunch.

4  Pus ju Dios quintaꞌaktaijun 
laꞌixꞌamapaininti ni 

xaquintaxtakniyan ju ani 
lhichꞌalhcat ni acꞌajuniu ju 
lapanacni ixlacata ju Cristo. Pus 
ixlhiyuchi jantu tavanan lai 
actinaju ni na tsꞌinqꞌui chai jantu 
actitailhiꞌau. 2 Ju quijnan jantu 
va sek icnaviyau tuꞌuꞌ ju va astan 
aclhimaxanau. Nin acꞌokxchokꞌo 
xamatiꞌ. Nin acmapaxau ixchivinti 
Dios. Para vas icnonau ju ixchivinti 
Dios. Chai ni chunch iclayau pus 
tachi chun ju lapanacni tacꞌatsai 
laꞌixꞌalhunutꞌan ni stavasalanti 
tuchi icnonau. Chai isꞌakstu 
Dios vachuꞌ cꞌatsai. 3 Para ni alin 
lapanacni ju tanajun ni jantu 
lai tamachakxai acsni icꞌajunau 
ta yu lai putakꞌalhtaxtucan pus 
yuꞌunchach ju catatsꞌankꞌakꞌalhiyaꞌ. 

4
 Chai jantu lai tamachakxai ni 

yuchi ju lhacaticuru ju lhinajun 
ju ani lacamunutpaꞌ chai yuchach 
ju lakꞌalhinita ju ixtacꞌatsanꞌan ju 
jantu talhilacaꞌamputun ju Cristo. 
Ju chunch jantu lai tamachakxai 
ju chivinti junta lakꞌayacan ju 
Cristo ju ixtꞌachunch junita tachi ju 
quimpaiꞌan Dios. 5 Ju quitꞌin acsni 
iclamalaniyau jantu iclajunau ni 
xakꞌai icjuntau. Alai iclajunau ni 
tasqꞌuini ni anavitꞌit ju Cristo Jesús 
miꞌucxtinꞌan. Chai ju quitꞌin va 
milapanacꞌan icjunita va ixlacata 
ni icmapaini ju Jesús. 6 Dios ju 
naulh ni caꞌalilh ju atuncunuꞌ ju 
ani lacamunutpaꞌ. Chai yuchach ju 
vachuꞌ quintalhimalacpucujutan ni 
laich camispayau ni vasalh yuchi ju 
xakꞌai ju Dios.

Tasqꞌuini ni calhilaksiyau ju Dios
7

 Pus ju quijnanꞌan aktamixnin 
makꞌayau ju quintuminꞌan laca 
tuꞌuꞌ xalu ju jantu laklhu ixtapalh. 
Pus vana va chun ju Dios. Ju 
yuchi quintaxtaknitan ju ani 
kꞌai lhichꞌalhcat mas jantu tuꞌuꞌ 
quintapalhni quincꞌan laꞌixmacni 
ju yuchi. Ju chunch ju lapanacni 
catacꞌatsayaꞌ ni ixtachaput Dios 
junita ju icpunaviyau ixlhichꞌalhcat. 
Jantiyuꞌ quiꞌanuꞌ quijnan. 8 Na tasui 
ixtachaput Dios laquiꞌatsucunti 
quincꞌan acsni na tijlhu alin ju 
quilhamakꞌan quincꞌan para 
aktsꞌiya lai ictakꞌalhtaxtuyau. 
Aktamixnin jantu iccꞌatsayau 
ta yu aclayau para iccꞌatsayau 
ni aktsꞌiya kꞌox cajunaꞌ. 9 Mas 
quintamamakꞌalhkꞌajniyan ju 
lapanacni para ju Dios jantu 
aquintamacoꞌulayan. Mas 

quintachꞌapayan ju lapanacni 
ni tanajun ni aquintamakniyan 
para jantu lakꞌaꞌi ju Dios. 10

 Pus 
tachi ju tamamakꞌalhkꞌajni ju 
Cristo tus tamakni pus vana va 
chunch quintaꞌulhtuputunan ju 
lapanacni. Chai ni chunch ju 
tapasai laquiꞌatsucunti quincꞌan 
pus putasui ni tꞌajun ju Jesús. 
Chai yuchi ju quintaꞌaktaijuyan. 
11

 Ju quijnan acsni ictꞌonau pus va 
tachi quintamaknipututꞌonanch 
va ixlacata ni iclhilacaꞌantauch 
ju Jesús. Ju chunch 
laquilacatuna quincꞌan ju 
caniyaꞌ catasuyaꞌ ni tꞌajun ju 
Jesús. 12

 Pus ju quijnan va tachi 
iclhimaknipututꞌoncanau ixlacata ju 
Jesús. Para iclhilakꞌaꞌiyau ni chunch 
quintaꞌulhtuyan ju lapanacni ni 
lai caꞌalinach ju miꞌatsucuntiꞌan 
jonkꞌalhita ju lactꞌiyan.

13
 Para mas chunch ju tapasai 

laquiꞌatsucunti quincꞌan para 
ju quijnan iclhilaksiyau ju Dios 
tachi ju lalh ju makꞌaniya lapanac 
ju David ixjuncan. Ju yuchi 
chani tsꞌoklh ju lacaꞌalhiqui: 

“Ju quitꞌin iclhilaksich ju Dios. 
Yuchi icꞌalhijuni ju lapanacni 
ixchivinti”. Chunch ju naulh 
ju yuchi. Pus vachuꞌ ju quijnan 
iclhilaksiyau ju Dios chai yuchi 
icꞌalhijunau ju lapanacni ixchivinti. 
14

 Pus iccꞌatsayau ni Dios ju 
macxtuchokolh ju quiꞌucxtinꞌan 
Jesús acsni ixnita. Chai yuchi ju 
aquintamacxtuchokoyan vachuꞌ 
ju quijnanꞌan va ixlacaꞌatalh 
ni lhilacaꞌantauch ju yuchi. 
Chai aquintalhiꞌanan junta 
vilhcha ju Dios. 15

 Pus chunch 
icmakꞌalhkꞌajnanauch ju va 

milacataꞌan. Chai ni palai lhu 
sia uxijnan ju catalhilacaꞌanaꞌ ju 
Cristo pus palai lhu catajunilh 
lakꞌailaktsꞌiuch ju Dios ni na kꞌai 
ju ixꞌamapaininti ju anavinilh ju 
yuꞌunch. Chai ju chunch palai 
calakꞌayacanaꞌ ju Dios.

16
 Pus yuchi jantu jeks iclhiꞌuyau. 

Mas jantu na tachapun junita ju 
chavai ju quilacatuna quincꞌan 
para tuncujun tuncujun palai 
iclhilaksiyau ju Dios laꞌixlhichux 
quiꞌalhunut quincꞌan. 17

 Jantu jeks 
icꞌuyau ju quijnan ni iccꞌatsayau ni 
va pantsꞌiquis icmakꞌalhkꞌajnanau 
ju ani lacamunutpaꞌ. Chai jantu 
lai actinaju ni vasalh na tsꞌinqꞌui 
ixjunita ju quimakꞌalhkꞌajnat 
quincꞌan. Jantu lai chunch 
actinaju ni iccꞌatsayau ni astan ju 
lactꞌiyan palai na kꞌox atsucunti 
ju aquintaxtakniyan ju Dios 
ni icmakꞌalhkꞌajnantauch ju 
ani. Chai ju anuꞌ kꞌox atsucunti 
conkꞌalhiyach. 18

 Jantu tsꞌinqꞌui 
catilhiulau ju quimakꞌalhkꞌajnatꞌan 
ni lacapastactꞌonau ju xataxtokni 
lactꞌiyan ju jantu lai laktsꞌincan. 
Jantiyuꞌ ju canaviyau cuenta ju 
xataxtokni ju ani lacamunutpaꞌ ju 
jantu jonkꞌalhita. Pus va pantsꞌiquis 
ju lai laktsꞌinau ju xataxtokni ju ani 
lacamunutpaꞌ. Para ju xataxtokni ju 
lactꞌiyan jonkꞌalhita.

5  Pus mas icmakꞌalhkꞌajnanau 
ju ani jantu jeks icꞌuyau ni 

iccꞌatsayau ju ani. Ju quilacatunaꞌan 
chunch junita tachi ju tuꞌuꞌ 
pacꞌatsꞌa junta va pantsꞌiquis lai 
tsucucan. Chai mas capuchꞌiyaꞌ 
ju quilacatunaꞌan para cꞌatsayau 
ni alin alakatam quilacatunaꞌan 
ju lactꞌiyan. Chai jantu va 

quintꞌalapanacꞌan ju navita ju 
yuchi. Alai Dios ju navita. Chai ju 
yuchi chunch junita tachi ju tuꞌuꞌ 
kꞌoxi chakaꞌ ju jonkꞌalhita. 2 Pus ni 
tꞌonaucaꞌ ju ani laquilacatunaꞌan 
pus va tachi amakꞌanininau ni 
lacasqꞌuinau ni caxtaknicanau 
ju xalacatuna lactꞌiyan. 3 Chai ni 
caxtaknicanau ju quilacatunaꞌan 
ju xanavin lactꞌiyan pus ju chunch 
jantu va isꞌakstu ju catsucuyaꞌ ju 
quintacuvinꞌan. 4 Acsni tꞌonaucaꞌ 
ju ani laquilacatunaꞌan ju 
tachi tuꞌuꞌ pacꞌatsꞌa junita pus 
slivasalh lhaꞌamakꞌanininau ni 
lacasqꞌuinau ju quilacatunaꞌan 
ju xanavin lactꞌiyan. Para 
jantu lhamakꞌanininau ni 
va macomputunauch ju 
ani quilacatunaꞌan. Alai va 
lacasqꞌuinau ju sastꞌi quilacatunaꞌan 
ju xanavin lactꞌiyan. Pus ju 
chunch ju quilacatunaꞌan ju 
lai ni camapaxanicanauch. 
Caꞌalinaꞌ ju quiꞌatsucuntiꞌan ju 
conkꞌalhiyanta ju lactꞌiyan. 5 Pus 
ju Dios quintaxtakniputunan ju 
sastꞌi quilacatunaꞌan ju lactꞌiyan 
chai yuchi ju xaquintalhinaviyan. 
Chai ni quintaxtaknitan ju Spiritu 
Santu pus pucꞌatsayau ni aktsꞌiya 
aquintamuctaxtuniyan ju ixchivinti.

6
 Pus yuchi lhicꞌatsayau ni vasalh 

caꞌalinaꞌ ju sastꞌi quilacatunaꞌan 
ju lactꞌiyan. Chai cꞌatsayau ni 
jantucaꞌ vilau laꞌixꞌucxlacapuꞌ ju 
quiꞌucxtinꞌan Jesús acsni tꞌonaucaꞌ 
ju ani laquilacatunaꞌan. 7 Pus va 
lacaꞌiniyau ixchivinti Dios junta 
quintajunan ni chunch cajunaꞌ ju 
astan. Jantucaꞌ lai laktsꞌinau ju ani 
taxtokni laquilakchulhꞌan. Para 
aktsꞌiya lacaꞌiyau ni chunchach 

cajunaꞌ. 8 Chai ni vasalh lacaꞌiyau 
ni chunch cajunaꞌ ju lactꞌiyan pus 
yuchi palai kꞌox lhilhiulayau ni 
va caniyau chai anch catsucuyau 
junta vilhcha ju quiꞌucxtinꞌan Jesús. 
9

 Chai ni iccꞌatsayau ni vasalh 
acꞌanau junta vilhcha ju Jesús pus 
ixlhichux quiꞌalhunut quincꞌan 
ictsucuputunau tachi ju kꞌoxich 
calhiulayaꞌ ju yuchi mas anicaꞌ ju 
icvilau u acsni acchaꞌanau junta 
vilhcha ju yuchi. Chai tasqꞌuini 
ni vana va chun ju atsꞌucꞌutꞌit. 
10

 Pus chunch ju ictsucuputunau 
ni aktsꞌiya catalacasunikꞌoyau 
quinchuxꞌan laꞌixpuꞌucxtin ju 
Cristo. Ju chunch ju pumatamin 
caꞌamaklhtayananach tachi ju 
lhijunch ixlacata ju tuchi xanavi 
acsni ixtꞌajuncaꞌ ju ani lacamunutpaꞌ 
u kꞌox ju xanavi u jantu.

Lai navichokocan ixꞌamigojni ju Dios
11

 Chai ni ictalhoni ju Dios pus 
yuchi iclhiꞌamalacaꞌiniputunau 
ju lapanacni ju ixchivinti Dios. 
Chai ju Dios cꞌatsakꞌojui tis 
atsucuntich icpacxantau. Chai 
ca vachuꞌ cꞌatsꞌayatꞌit ju uxijnan. 
12

 Jantu va iclajunchokoyau ni 
lackꞌoxin lapanacni icjuntau. Alai 
va iclajunau ni ictꞌonau navinin ju 
kꞌox chai ju chunch caꞌalinaꞌ tuchi 
laich alhikꞌalhtꞌayaꞌitꞌit ju lapanacni 
ju talakꞌayai ju ixtꞌalapanacni 
ju tamalacasui tachi lackꞌoxin 
lapanacni tajunita. Talakꞌayai ju 
yuꞌunch mas jantu tanavi cuenta 
ta yu junita ju ixꞌalhunutꞌan. 
13

 Pus mas icjuncanauch ni 
va iclakachapuyau para va 
tapunajun chunch ni slivasalh 
ixlhichux quiꞌalhunut quincꞌan 

iclakꞌayaputunau ju Dios. U ni 
icjuncanauch ni kꞌox ju quinchivinti 
quincꞌan pus chunch iclayau ni lai 
aclaꞌaktaijuyau ju uxijnan. 14

 Mas 
va tuchi icnaviyau yuchi ju Dios ju 
iclakꞌayaputunau ni iccꞌatsayau ni 
slivasalh na quintamapainiyan ju 
Cristo. Pus acsni tavanan nilh ju 
Cristo iccꞌatsayau ni ixꞌokxtapalh 
va tachi chun ju lapanacni. Chai 
ju chavai ju Dios quintalhilhcatan 
ni tachi ju va nitauch tachi chun 
ju quijnanꞌan ju lhilacaꞌantauch 
ju Cristo. 15

 Pus ju Cristo nilh 
ixlacata chux ju lapanacni. Chai 
ni chunch ju xalai pus ju chavai 
tasqꞌuini ni jantu va ixkꞌachat 
isꞌakstuꞌan catanavi ju titatꞌajuncaꞌ 
ju talhilaksita ju Jesús. Alai 
catanavinilh ixkꞌachat ju Cristo 
ni yuchi ju nilh ixlacataꞌan chai 
lokꞌonchokolh junta ixmacnucanta. 
16

 Pus ju Jesucristo ni quinichilh 
lhichux pus yuchi jantu vana 
lai lhinaviyau cuenta ta yu 
tamalacasui ju lapanacni ju ani 
lacamunutpaꞌ. Ju makꞌanch ju 
quitꞌin vachuꞌ xacnajunta ni va 
lapanac ixjunita ju Jesús. Para 
ju chavai iccꞌatsai ni vasalh 
Dios junita. 17

 Pus ni alin xamatiꞌ 
ju lhilacaꞌanta ju Cristo pus 
sastꞌi atsucunti ju pacxanta. Ju 
makꞌaniya ixꞌatalacpastꞌacꞌat 
mapaxanikꞌocanta. Chux 
tasastꞌikꞌota.

18
 Pus yuchi ju Dios ju 

quintaꞌulhtuyan ju chunch. Chai 
yuchi ju quintanavichokon 
ixꞌamigojni va ixlacata ni nilh ju 
Cristo ju quilacataꞌan. Vachuꞌ yuchi 
ju Dios ju quintajuntan ju quijnan 
ni acꞌajuniu ju lapanacni ni lai 

ixꞌamigojni catava ju Dios. 19
 Ju 

chunch chani ju nomputun. Acsni 
tavanan nilh ju Cristo pus chunch 
ju pulasoknicꞌa ju Dios ta yu laich 
apunavi ixꞌamigojni tachi chun ju 
lapanacni. Chai yuchi pulasoknicꞌa 
ta yu laich caꞌapumacꞌacxanilh 
ixtalakꞌalhinꞌan. Chai ju yuchi 
quintaxtaknitan ju quijnan ju 
ani lhichꞌalhcat ni acꞌajuniu ju 
lapanacni ni laich ixꞌamigojni 
catava ju Dios. 20

 Pus yuchi ju 
Cristo ju quintamalakachatan. Chai 
acsni icnonau ixlacata ju Cristo 
pus tachi ju va jun isꞌakstu Dios ju 
taxakꞌalayan. Pus iclatapaininiyau 
minchuxꞌan tachi ju ixnaulh ju 
Cristo ni vanach tivi cava ju ani 
lacamunutpaꞌ. Icꞌatapainini ju 
lapanacni ni catalhilacaꞌalh ju 
Cristo ni laich Ixꞌamigojni catava 
ju Dios. 21

 Pus ju Cristo jantu 
tavanan alactuꞌunulh. Para ju Dios 
lhilaktsꞌilh tachi ju alactuꞌunuꞌ ju 
va quilacataꞌan. Chai ju chunch 
acsni lhilacaꞌanauch ju Cristo pus ju 
Dios quintalaktsꞌinan ni soknicꞌach 
juntau laꞌixmacni.

6  Ju quijnan kꞌaixtam 
ictꞌachꞌalhcatnanau ju Dios. 

Chai iclatapaininiyau ni jantu 
asamakꞌantꞌit ju lamapainin ju 
tanaviniputunan ju Dios. 2 Pus 
chani najun laꞌixchivinti Dios junta 
tsꞌokcanta:

Ickꞌasmatnin acsni 
xacnaviputun lamapainin.

Icꞌaktaijun acsni 
xacꞌamakꞌalhtaxtunumputunch.

Chunch ju najun laꞌixchivinti Dios 
junta tsꞌokcanta. Chai iclajunau 
ni chavaich ju avilhchan acsni 
anaviniputun lamapainin ju 

Dios. Chavaich ju avilhchan acsni 
amakꞌalhtaxtunumputun.

3
 Pus ju quijnan ixlapanacni Dios 

icjuntau. Chai jantu tuꞌuꞌ icnaviyau 
ju lai capukꞌalhkꞌoslh apumatam 
chai ixlhiyuchi jantu calacaꞌiputulh 
ju ixchivinti Dios. Chai ju chunch 
jantu lai va kꞌaya calhichivincanaꞌ 
ju quilhichꞌalhcat quincꞌan. 4 Alai 
tachi chun ju icnaviyau ju quijnan 
chunch icnaviyau ta yu laich 
catapucꞌatsayaꞌ ju lapanacni ni 
vasalh ixlapanacni Dios icjuntau. 
Lana jantu jeks xacꞌuyau acsni 
na xacmakꞌalhkꞌajnanau. Nin 
acsni matiꞌ ixjunita ju quintuꞌuꞌ 
quincꞌan. Nin acsni lana jantu 
xaccꞌatsayau ta yu aclayau. 5 Nin 
acsni xaclakanekmacanauch. Nin 
acsni xactꞌalhnucantauch. Nin 
acsni xaquintamakniputunan 
ixtalhavat lapanacni. Jantu jeks 
xacꞌuyau acsni na lhu ixꞌalin ju 
quilhichꞌalhcat quincꞌan. Nin 
acsni jantu lai xaclhilhtatakꞌoyau 
ju quilhichꞌalhcat quincꞌan. Nin 
acsni jantu lai xaclhivenkꞌoyau 
ju quilhichꞌalhcat quincꞌan. 
6

 Vachuꞌ icpumalacasuputunau ni 
ixlapanacni Dios icjuntau acsni na 
salaka ju quiꞌatsucunti quincꞌan 
chai na icmispayau ju stavasalanti. 
Chai caputasuyaꞌ ni ixlapanacni 
Dios icjuntau acsni icchꞌixau mas va 
tuchi quintanaviyan ju lapanacni. 
Chai acsni icmalacasuyau ju 
quilhikꞌox lapanac. Chai acsni 
tasui laquiꞌatsucunti quincꞌan ni 
tꞌajun ju Spiritu Santu laquiꞌalhunut 
quincꞌan. Chai acsni tasui ni vasalh 
icmapainiyau ju quintꞌalapanacni. 
7

 Vachuꞌ tasui ni vasalh ixlapanacni 
Dios icjuntau acsni iclajuntau 

ju ixchivinti Dios chai ju yuchi 
stavasalanti. Vachuꞌ putasui 
ni ixlapanacni Dios icjuntau 
acsni tasui ixtachaput ju Dios 
laquiꞌatsucunti quincꞌan. Chai va 
ixlacaꞌatalh ni salaka junita ju 
quiꞌatsucunti quincꞌan pus yuchi 
ju icpusastꞌucꞌau tachi chun ju 
macxcai ju min laquiꞌatsucunti 
quincꞌan. 8 Vachuꞌ ictalacasuyau 
ni ixlapanacni Dios icjuntau 
acsni iclakꞌayacanau chai acsni 
jantu tuꞌuꞌ iclhiulacanau. Acsni 
macxcai quintalhichivinan ju 
lapanacni chai acsni tanajun ni kꞌox 
lapanacni icjuntau. Ictalacasuyau 
ni vasalh ixlapanacni Dios icjuntau 
acsni tanajun ju lapanacni ni va 
icꞌaꞌokxchokꞌonunau mas jantu. Mas 
vasalh ixlapanacni Dios icjuntau. 
9

 Ictalacasuyau ni ixlapanacni 
Dios icjuntau acsni tanajun 
ju lapanacni ni jantu tuꞌuꞌ ju 
quintapalhni quincꞌan mas na lhu 
quintachꞌakꞌokꞌayan. Vachuꞌ acsni 
va tachi quintamaknipututꞌonan 
ju lapanacni para jantu lai 
quintamakniyan. Ictalacasuyau 
ni ixlapanacni Dios icjuntau acsni 
icmamakꞌalhkꞌajnicanauch para 
jantu quintamakniyan. 10

 Mas 
icꞌamakꞌanininau para va tachi 
ickꞌachanauch. Mas na kꞌox 
icquilhpatiyau para na pumalhu ju 
icꞌaxtaknita ju stavasalanti makꞌalit 
ju alin laꞌixmacni Dios. Mas lana 
matiꞌ ju quintuꞌuꞌ ju ani para 
laꞌixmacni Dios alinkꞌojui chux.

11
 Ji quiꞌalakꞌavin amachakꞌan 

Corinto iclajunkꞌotauch ta 
yu iccꞌatsanau. Slivasalh 
iclamapainiyau. 12

 Ju quijnan 
slivasalh tuꞌuꞌ iclalhiulayau ju 

uxijnan. Para ju uxijnan jantu tuꞌuꞌ 
quilalhiulayau ju quijnan. 13

 Pus 
ju quitꞌin iclaxakꞌalayau tachi ju 
va quiꞌaskꞌatꞌan untꞌatꞌit. Pus tachi 
ju iclamapainiyau ju uxijnan pus 
vana va chun aquilamapainiuch ju 
quijnan.

Tꞌajun ju Dios laquiꞌalhunutꞌan
14

 Tun tꞌiꞌamaꞌamigoxlatꞌit tam 
xamatiꞌ ju jantu lhilacaꞌanta ju 
Cristo. Jantu lai chun atꞌilatꞌit 
ni jantu lai va lakatam catitꞌava 
ixꞌatalacpastꞌacꞌat ju naviputun 
ju soknicꞌa chai ju naviputun ju 
jantu kꞌox. Jantu lai va lakatam 
catitꞌava ju ixꞌatalacpastꞌacꞌat 
ju alhtanantacaꞌ tachi ju va 
lacaꞌatatsꞌisni ni jantucaꞌ mispai 
ju Cristo chai ju alhtananta 
lacaꞌatuncunuꞌ ni mispaich ju yuchi. 
15

 Jantu lai va lakatam catitꞌava ju 
ixꞌatalacpastꞌacꞌat ju Cristo ju va 
ixꞌatalacpastꞌacꞌat ju lhacaticuru. 
Jantu lai va lakatam catitꞌava ju 
ixꞌatalacpastꞌacꞌat ju lhilacaꞌanta 
ju Cristo ju va jantu lhilacaꞌanta. 
16

 Jantu lai actitꞌamanu ju tuꞌuꞌ 
santo ju lacpujitat junta lakꞌayacan 
ju Dios. Pus ju quijnanꞌan chunch 
juntau tachi ju tuꞌuꞌ pujitat junta 
lakꞌayacan ju Dios. Chunch juntau 
tachi ju naulh isꞌakstu ju Dios 
laꞌixchivinti junta tsꞌokcanta. Ju 
anch ma chani naulh:

Ju yuchi ma catsucuyaꞌ 
laꞌixꞌalhunutꞌan chai ma 
caꞌalactꞌaꞌalhtananaꞌ.

Chai ma isDiosꞌan cajunaꞌ.
Chai ju yuꞌunch ma ixlapanacni 

catajunaꞌ.
Chunch ma najun ju Dios. 17

 Chai 
yuchi vachuꞌ lhinajun ju Dios ju 

chavai lacaꞌalacatam atsꞌoknut. Ma 
chani najun:

Ma tamch atsꞌucꞌutꞌit. Ma 
jantu vana va chun anavitꞌit 
tachi ju tanavi ju jantucaꞌ 
talhilacaꞌanta ju yuchi.

Ma lana jantu tuꞌuꞌ anavitꞌit ju 
jantu kꞌox.

Ju chunch ma 
cataꞌamaklhtayananan.

 18 Chai ma mimpaiꞌan cajunaꞌ.
Chai ju uxijnan ma isꞌaskꞌatꞌan 

aꞌunaꞌitꞌit.
Ma chunch ju najun ju Dios ju 

lai navikꞌojui tachi chun ju 
taxtokni.

7  Pus ji quiꞌalakꞌavin ju 
na iclamapainiyau ni 

quintakꞌalhtasunitan ju Dios 
ni chunch aquintaꞌulhtuyan 
pus camacaju tachi chun 
ju aquintamalhquiliquin ju 
quiꞌatsucuntiꞌan chai tachi chun 
ju macxcai atalacpastꞌacꞌat. Pus ni 
talhoniyau ju Dios pus lana salaka 
catsucu.

Tamch junita ju chavai 
isꞌatsucuntiꞌan ju 

amachakꞌan Corinto
2

 Aquilalaktsꞌiuch ni 
miꞌamigojniꞌan icjuntau. Jantu 
xamatiꞌ tuꞌuꞌ icnavinitau macxcai. 
Jantu xamatiꞌ icmakꞌalhkꞌosutau 
laꞌisꞌatsucunti. Jantu xamatiꞌ 
icꞌokxchokꞌomaxtunitau ju ixtumin. 
3

 Para jantu iclajunau ju ani 
chivinti ni va aclajumputu ni tachi 
ju va nontꞌatꞌit ni chunchach ju 
iclatau. Jantu lai actilamucꞌaniu 
ju mintalakꞌalhinꞌan ni iclajuntau 
ni slivasalh tuꞌuꞌ iclalhiulayau ju 
uxijnan. Va lai anch actsucukꞌalhi 

junta vilhchitꞌit chai anch acnicha. 
4

 Ju quitꞌin lana iclajunkꞌotauch 
ta yu iccꞌatsanau. Icꞌajuni ju 
aliꞌin lapanacni ni na kꞌox tachi 
ju layatꞌit. Nin lacatsꞌunin jantu 
iclalhamakꞌanininau ju chavai. 
Alai slivasalh na ickꞌachanch mas 
ictꞌajun makꞌalhkꞌajnaꞌ ju ani.

5
 Pus acsni icmiu ju ani ju 

xalacatꞌun Macedonia pus lana 
jantu lai lhikꞌach xactsucuyau. Pus 
ju lapanacni na xaquintatꞌalakꞌayan 
chai ju quijnan na xactalhananau. 
6

 Para Dios ju matankꞌoxaxkꞌayai ju 
va taꞌamakꞌaninin. Chai yuchach 
ju quintamatankꞌoxaxkꞌayan ni 
xalakꞌaꞌi ni xaquintalakminan 
ju Tito. 7 Chai jantu va 
yuꞌ ju xaclhikꞌachanau ni 
iclaktsꞌinchokoch ju Tito. Para 
iclhikꞌachanauch ni xaquintajunan 
ju yuchi ni na kꞌoxich lhiulai ta yu 
xalayatꞌit. Quijuni ni ma slivasalh 
quilalaktsꞌimputunau. Chai ma 
slivasalh na xamakꞌanininatꞌit 
ixlacata ju tuchi xatapasai. Chai ma 
navipꞌutꞌunatꞌit tachi ju xaclajunau. 
Pus ni quijuni ju chunch pus palai 
ickꞌachanch.

8
 Mas iclamaꞌamakꞌaniniuch 

lacaꞌalhiqui ju xaclamacaꞌaniyachau 
para ju chavai jantu icnajun 
ni palai kꞌox ixva ni jantu 
xaclamacaꞌanichau ju anuꞌ chivinti. 
Ju pꞌulhnan vasalh chunch 
xacnajunta acsni iclaktsꞌilh ni 
na xalhiꞌamakꞌanininatꞌit ju 
anuꞌ alhiqui. Para va pantsꞌiquis 
ju xaꞌamakꞌanininatꞌit. 9 Pus ju 
chavai na ickꞌachanch. Para 
jantiyuꞌ ju iclhikꞌachan ni va 
iclamaꞌamakꞌaniniuch. Alai va 
iclhikꞌachan ni xamakꞌanininatꞌit 

ixlacata ju miꞌalactuꞌuntiꞌan 
chai macꞌontꞌatꞌit ju macxcai 
ju ixnaviyatꞌit. Ju uxijnan 
ixꞌamakꞌanininatꞌit tachi ju 
kꞌoxich lhiulai ju Dios. Pus ju 
chunch jantu tuꞌuꞌ macxcai 
xaclanaviniyau ju quitꞌin ni 
xaclamaꞌamakꞌaniniuch. 10

 Pus tam 
xamatiꞌ ju navi tuꞌuꞌ alactuꞌunti 
para astan caꞌamakꞌanininaꞌ tachi 
ju kꞌachani ju Dios pus camaconach 
ju macxcai chai calhilacaꞌanach 
ju Jesús ni camakꞌalhtaxtuyach. 
Chai ju macajunta ju 
macxcai va ixlacaꞌatalh ni 
ixꞌamamakꞌaninicanta pus 
takꞌalhtaxtuta chai jantu lai 
catinaulh astan ni jantu alai chun 
ixtapasalh laꞌisꞌatsucunti. Para 
ju lhamakꞌaninin tuchi tapasata 
laꞌisꞌatsucunti para ni jantu tam 
capastꞌacꞌaꞌ ixlacata ju ixꞌalactuꞌunti 
pus ju yuchi catsꞌankꞌakꞌalhiyach. 
11

 Pus ju uxijnan ni 
xaꞌamakꞌanininatꞌit ixlacata 
miꞌalactuꞌuntiꞌan tachi ju kꞌoxich 
lhiulai ju Dios pus alaktsꞌintꞌit 
ta yu xajun ju miꞌatsucuntiꞌan ju 
chavai. Pus ixlhichux miꞌalhunutꞌan 
ixlakꞌoxipꞌutꞌunatꞌit ju anuꞌ 
alactuꞌunti. Lana ixnonatꞌit ni 
jantu kꞌox xalhiulayatꞌit tachi 
ju xalai ju anuꞌ lapanac ju 
makvi lamilhiꞌuxijnan. Chai na 
ixlhitꞌalhkꞌamtꞌatꞌit ni lai chunch 
xalai ju anuꞌ lapanac. Chai na 
kꞌox xatꞌalhanantꞌit. Slivasalh 
ixlakꞌoxipꞌutꞌunatꞌit ju anuꞌ 
lhamakꞌan. Ixlacꞌasqꞌuinatꞌit ni 
camapalaꞌ ju ixtapalh ixꞌalactuꞌunti 
ju anuꞌ lapanac chai lana 
mamakꞌalhkꞌajnitꞌit. Pus ni chunch 
ju ixlayatꞌit pus putasui ni salaka 

untꞌatꞌit ju chavai ixlacata ju anuꞌ 
lhamakꞌan. 12

 Pus acsni tavanan 
iclaꞌatsꞌoknunitau ju anuꞌ alhiqui 
jantu va yuꞌ ju iclalhiꞌatsꞌoknunitau 
ni amamakꞌalhkꞌajnitꞌit ju anuꞌ ju 
xanavi ju alactuꞌunti. Nin va yuchi 
ni alakꞌoxiyaꞌitꞌit ju ixlhamakꞌan 
ju navinicalh alactuꞌunti. Ju tucan 
iclalhiꞌatsꞌoknunitauch yuchi ni 
apꞌucꞌatsꞌayaꞌitꞌit ni vasalh tuꞌuꞌ 
quilalhiulayau. Chai cꞌatsai ju Dios 
ni vasalh chunch ju quilalhiulayau. 
13

 Pus ni xaquilaquiclacaꞌiyau 
ju quinchivinti pus slivasalh na 
ickꞌachan.

Para jantu va yuꞌ ju iclhikꞌachan 
ju tuchꞌi xanaviyatꞌit. Para 
vachuꞌ iclhikꞌachan ni na 
kꞌachanch ju chavai ju Tito ju 
milacataꞌan ni slivasalh na kꞌox 
xaꞌamaklhtꞌayananatꞌit ju yuchi. 
14

 Pus ju quitꞌin xacjunita ju Tito 
ni na lackꞌoxin lapanacni untꞌatꞌit 
chai jantu xaquilamamaxaniyau. 
Pus tachi chun ju xaclajunau 
si stavasalanti. Pus chunchach 
vachuꞌ ju tuchi xacjuni ju Tito 
ju milacataꞌan stavasalanti 
lhixajcha. 15

 Chai ju chavai ju 
yuchi palai tuꞌuꞌ talhiulayan ni 
pastꞌacꞌa ni xalacꞌaꞌiniyatꞌitch 
chux tuchi xatajunan chai ni 
kꞌox xaꞌamaklhtꞌayananatꞌit 
chai xatꞌalhoniyatꞌit chai stunin 
ixnavikꞌopꞌutꞌunatꞌit tachi ju 
kꞌoxich calhiulayaꞌ ju yuchi. 16

 Pus 
na iclhikꞌachanch ni aktsꞌiya lai 
iclalhilaksiyauch ju uxijnan.

Na lhu taxtaknilh ju quilhpatinin

8  Pus ji quiꞌalakꞌavin 
iclajumputunau ni va 

ixlacaꞌatalh ni anavinita 

lamapainin ju Dios ju yuꞌunch 
ju talhilacaꞌanta ju Cristo ju 
tavilanancha ju xalacatꞌun 
Macedonia yuchi talhinaviputun ju 
aꞌaktaijunti. 2 Pus ju yuꞌunch mas 
slivasalh na ixtamakꞌalhkꞌajnan 
para ju chavai na takꞌachanch. 
Chai mas na kꞌox quilhpatinin 
tajunita para ixlaquilhtu lhu 
lana ju taxtaklh ju ixtuminꞌan 
ni taꞌaktaijuputun ju aliꞌin. 3 Pus 
quitꞌin quiꞌakstu iccꞌatsai ni chunch 
ju taxtaklich tachi ju laich 
ixtachaꞌan. Pus palai lhu taxtaklh 
va laꞌixꞌalhunutꞌan. Palai jantu 
tachi ju xacmachakxai ni laich 
cataxtaklh. 4 Quintatapaininilh ni 
laich cataꞌaktaiju ju quilhpatinin 
amachakꞌan Jerusalén ju vachuꞌ 
talhilacaꞌanta ju Cristo. 5 Chai jantu 
va yuchi ni va lacatsꞌunin tumin 
ju xataxtꞌakꞌa tachi ju xacpastꞌacꞌa 
ju quitꞌin ni laich catanavi. Para 
pꞌulhnan tamakꞌaxtaknikꞌolh ju 
isꞌatsucuntiꞌan ju quiꞌucxtinꞌan 
Jesús chai astan quintalhilaksin 
ju quijnan. Yuchi ju Dios ju 
xaꞌamapastꞌacꞌani ni laich 
chunch catalalh. 6 Pus ju uxijnan 
cꞌatsꞌayatꞌit ni yuchi ju Tito ju 
pꞌulhnan tajunan ni casaccanaꞌ ju 
tumin ju caꞌalhikꞌailaktsꞌincanaꞌ 
ju quilhpatinin ju amachakꞌan 
Jerusalén. Chai yuchi 
iclhitapaininilh ju yuchi ni 
catalakꞌanchokoyan ju uxijnan 
chai camuctaxtulh tuchi xataiꞌulai 
lamilhiꞌuxijnan. Ju chunch laich 
vachuꞌ axtꞌakꞌaꞌitꞌit tachi ju 
pꞌulhnan ixnonatꞌit. 7 Pus ju uxijnan 
na kꞌox junita ju miꞌatsucuntiꞌan 
laꞌixmacni Dios. Pus ixlhichux ju 
miꞌalhunutꞌan ju lhilacꞌapꞌinatꞌit ju 

Jesús. Chai laich amalanininatꞌit 
ju ixchivinti Dios. Chai kꞌox 
mispꞌayatꞌit ju stavasalanti. 
Chai slivasalh navipꞌutꞌunatꞌit 
tachi ju machꞌakxayatꞌit ni kꞌox 
calhiula ju Dios. Chai slivasalh ni 
quilamapainiu ju quijnan. Chai 
ni kꞌox junita ju miꞌatsucuntiꞌan 
ixlacata tachi chun ju ani taxtokni 
pus tasqꞌuini ni vachuꞌ kꞌox 
anaviyaꞌitꞌit ixlacata ju anuꞌ ju 
alhiꞌaktꞌaiꞌuyaꞌitꞌit ju aliꞌin.

8
 Pus ju quitꞌin jantu va tapꞌastu 

iclajunau ni axtꞌaktꞌit ju anuꞌ 
lhakꞌailaktsꞌin. Va iclacasqꞌuin 
ni acꞌatsꞌayaꞌitꞌit tuchi talalh ju 
amachakꞌan Macedonia. Chai 
ni vachuꞌ axtꞌakꞌaꞌitꞌit ju uxijnan 
pus caputasuyach ni vasalh 
amapꞌainininatꞌit. 9 Chai lhijunch ni 
chunchach ju alatꞌit ni cꞌatsꞌayatꞌit 
ni slivasalh ni kꞌai ju amapaininti 
ju quintanavinitan ju quiꞌucxtinꞌan 
Jesucristo. Ju yuchi slivasalh 
makꞌaliꞌ ixjunita ju lactꞌiyan. Para 
ju yuchi maconkꞌocha chux ju anuꞌ 
makꞌalit chai na kꞌox lhiquilhpatiniꞌ 
quitsucuchilh ju ani lacamunutpaꞌ. 
Chai yuchi xalhimaconkꞌoyacha 
chux ju ixmakꞌalit chai quilhpatiniꞌ 
va ni laich makꞌalinin aꞌunaꞌitꞌit 
laꞌixmacni Dios.

10
 Pus iclajunau ni aktsꞌiya 

kꞌox cajunaꞌ ju milacataꞌan ni 
amuctꞌaxtꞌutꞌit ju xatꞌaiꞌulayatꞌit ju 
cꞌatach. Ixnonatꞌit ni isacpꞌutꞌunatꞌit 
ju tumin ixlacata ju quilhpatinin 
chai ixlhichux ju miꞌalhunutꞌan 
ju xatꞌaiꞌulayatꞌit. 11

 Pus ju chavai 
amuctꞌaxtꞌutꞌit. Ni chunch ju 
xapꞌastꞌacꞌatꞌit pus axtꞌaktꞌit 
tachi ju laich chaꞌan. 12

 Pus ni 
vasalh ixlhichux ju quiꞌalhunut 

ju icxtakputunch ju tuꞌuꞌ mas va 
lacatsꞌunin ni jantu lhu alin pus ju 
Dios kꞌox calhiulayaꞌ. Ju yuchi jantu 
lhu casqꞌuiniyaꞌ ju jantu lhu alin.

13
 Jantu iclajunau ni va 

alhimakꞌalhkꞌajnantꞌit ju 
lamimaktasqꞌuinitꞌan ju 
va ixꞌaꞌaktaijuca ju aliꞌin. 
14

 Iclacasqꞌuin ni vaklhtam chun 
aꞌuntꞌit. Ju chavai ju uxijnan alin ju 
mintuminꞌan ju lai apꞌuꞌaktꞌaiꞌutꞌit 
ju alin ixmaktasqꞌuinitꞌan. Chai 
astan jantu xcai ni caꞌalilh ju 
mimaktasqꞌuinitꞌan chai ju acsnich 
ju yuꞌunch laich cataꞌaktaijuyan 
ju uxijnan. Ju chunch vaklhtam 
chunch aꞌunaꞌitꞌit.

15
 Chai ni vaklhtam chun 

aꞌunaꞌitꞌit pus chunchach vachuꞌ 
cajunaꞌ ju miꞌatsucuntiꞌan tachi ju 
isꞌatsucuntiꞌan ju israelitanin acsni 
tasaclh ju mana. Pus chani najun 
laꞌixchivinti Dios junta tsꞌokcanta: 

“Ju na lhu saclh ju vaiti jantu tuꞌuꞌ 
xamaxajniyacha. Chai ju palai 
lacatsꞌunin saclh pus jantu tuꞌuꞌ 
makꞌancꞌacxlh”. Chunch najun 
laꞌixchivinti Dios.

Ju Tito chai ju aliꞌin cataꞌanaꞌ 
maconin ju tumin

16
 Pus icjuni lakꞌailaktsꞌiuch ju 

Dios ni vana va chunch pastꞌacꞌa ju 
Tito ju milacataꞌan tachi ju quitꞌin. 
Pus ju yuchi vachuꞌ lacasqꞌuin ni 
kꞌox ju atsꞌucꞌuyaꞌitꞌit laꞌixmacni 
Dios. 17

 Chai laꞌisꞌakstu slivasalh na 
ixꞌamputunacha junta vilhchitꞌit. 
Chai acsni icjunilh ni na kꞌox 
cava ni catalakꞌantachan pus 
quinquiclacaꞌilh.

18
 Chai kꞌaixtam 

actꞌamalakachayanta apumatam 

ju quilakꞌauꞌan. Pus tachi chun 
ju lapanacni ju talhilacaꞌanta ju 
Cristo chux tacꞌatsakꞌo ni na lai 
amalaninin ixchivinti Dios ju 
yuchi. 19

 Chai jantu va yuchi. Para 
tachi chun ju talhilacaꞌanta ju 
Cristo yuꞌunch ju tasacxtulh ju anuꞌ 
quilakꞌauꞌan ni laich aquintꞌaꞌanaꞌ 
acsni acꞌanaꞌ axtakniniꞌ ju ani 
lhakꞌailaktsꞌin ju amachakꞌan 
Jerusalén. Chai ni caꞌaktaijuyau 
ju quilhpatinin pus chux ju 
lapanacni catanonaꞌ ni vasalh 
xakꞌai ju quiꞌucxtinꞌan Jesús 
chai catapucꞌatsayach ni vachuꞌ 
na aꞌaktaijunumputunau. 20

 Pus 
va iclacasqꞌuin ni camakꞌalh 
vachuꞌ ju anuꞌ quilakꞌauꞌan acsni 
acꞌaxtakniyanta ju tumin ju 
amachakꞌan Jerusalén. Ju chunch 
jantu lai xamatiꞌ aquintimucꞌanilh 
ju quintalakꞌalhin ixlacata ju anuꞌ 
tumin ni na laklhu. 21

 Ju quitꞌin si 
sok icnaviputun. Jantu va yuchi ni 
cacꞌatsayaꞌ ju quiꞌucxtinꞌan Jesús 
ni sok icnavi para vachuꞌ chunch 
catacꞌatsa ju quintꞌalapanacni.

22
 Vachuꞌ caꞌalactꞌaꞌanaꞌ apumatam 

ju quilakꞌauꞌan. Ju quitꞌin na paklhu 
iclaktsꞌintanuta chai iccꞌatsai ni 
slivasalh naviniputun ixlhichꞌalhcat 
ju Dios. Chai ju chavai ni na 
talhilaksiyan ni amuctꞌaxtꞌuyaꞌitꞌit 
pus palai naviputun ju ani 
lhichꞌalhcat. 23

 Ni xamatiꞌ 
lhasacminin ju Tito laich aꞌunaꞌitꞌit 
ni yuchi ju quintꞌachꞌalhcatnaꞌ. 
Yuchi ju quiꞌaktaijui acsni iclajunau 
ixchivinti Dios. Chai ni xamatiꞌ 
caꞌalhasacmininach ju aliꞌin 
quilhiꞌalakꞌavinꞌan ju alactꞌaꞌanta 
ju yuchi pus laich aꞌunaꞌitꞌit ni 
yuꞌunch ju talhilacaꞌanta Jesús 

ju taꞌasacxtulh. Chai ixlacaꞌatalh 
ni na salaka ju isꞌatsucuntiꞌan 
ju yuꞌunch pus ju lapanacni 
talakꞌayai ju Cristo. 24

 Pus ju chavai 
lhuch axtꞌakniyaꞌitꞌit ju tumin. 
Ju chunch catapucꞌatsayach ju 
yuꞌunch chai ju aliꞌin lapanacni ju 
talhilacaꞌanta ju Cristo ni vasalh 
amapꞌaininin. Vachuꞌ catacꞌatsayaꞌ 
ni slivasalh ju xacꞌajunich acsni 
xaclalakꞌayayauch.

Saccan ju tumin

9  Jantu tasqꞌuini ni 
aclajunchokoyau tuꞌuꞌ ixlacata 

ju tumin ju capuꞌaktaijucanaꞌ ju 
quilhpatinin ju talhilacaꞌanta ju 
Cristo ju amachakꞌan Jerusalén. 
2

 Pus ju quitꞌin iccꞌatsai ni ixlhichux 
ju miꞌalhunutꞌan ju xtꞌakpꞌutꞌunatꞌit 
ju tumin. Chai icꞌalacjunita ju 
amachakꞌan Macedonia ni cꞌatach 
ju ixtꞌakpꞌutꞌunatꞌit ju uxijnan 
ju amachakꞌan xalacatꞌun Acaya 
untꞌatꞌit. Chai ni ixlhichux ju 
miꞌalhunutꞌan ju ixtꞌakpꞌutꞌunatꞌit 
pus na lhu ju talaktsꞌintan chai 
vachuꞌ tanaulh ni cataxtꞌakꞌaꞌ. 3 Para 
ixlaquilhtu icꞌamalakachanitachan 
ju quiꞌalakꞌavin ni laich 
alakꞌasiꞌulayaꞌitꞌit ju tumin. Ju 
chunch caꞌuctaxtuyaꞌ tuchi 
icꞌajuni ju aliꞌin ni icꞌajuni ni 
lakꞌasiꞌulatꞌatꞌit ju tumin. 4 Pus 
jantu xcai ni aquintatꞌaꞌancha 
ju amachakꞌan Macedonia. 
Chai jantu xcai ni catalhitajun 
ni jantu lakꞌasiꞌulatꞌatꞌit ju 
milhakꞌailaktsꞌinꞌan. Pus ju 
chunch na aquilamamaxaniu 
ni icꞌajunita ju lapanacni ni 
chunchach ju aꞌulhtꞌuyaꞌitꞌit. Va 
icnajun ni aquilamamaxaniu ni 

va jantu icnomputun ni vachuꞌ 
ju uxijnan amaxananaꞌitꞌit. 
5

 Pus ni jantu iclacasqꞌuin ni 
xamatiꞌ camamaxanicalh yuchi 
iclhiꞌatapaininilh ju quiꞌalakꞌavinꞌan 
ni pꞌulhnan catalakchaꞌantachan 
ju uxijnan. Astanch aclalakꞌanchau 
ju quitꞌin. Ju chunch ju 
yuꞌunch cataꞌaktaijuyan ni 
laich alakꞌasiꞌulayaꞌitꞌit ju 
milhakꞌailaktsꞌinꞌan ju nontꞌatꞌit ni 
xtꞌakpꞌutꞌunatꞌit. Chai ju chunch 
catasuyach ni jantu va lacatapꞌastu 
ju xtꞌakꞌatꞌit. Para laꞌixlhichux ju 
miꞌalhunutꞌan ju xtꞌakꞌatꞌit.

6
 Para iclajumputunau ju ani. 

Ju tam lapanac ju va lacatsꞌunin 
chꞌan ju xatꞌin pus va lacatsꞌunin 
ju makꞌaixtꞌokꞌa ju xatocꞌat ju 
ixꞌachꞌananti. Chai tam lapanac 
ju na lhu achꞌananan pus na 
lhu makꞌaixtꞌokꞌa ju xatocꞌat 
ju ixꞌachꞌananti. Pus vana va 
chun laquiꞌatsucuntiꞌan. Ju tam 
lapanac ni va lacatsꞌunin xtꞌakꞌa ju 
ixtumin pus ju Dios va lacatsꞌunin 
caxtakniyaꞌ ju ixkꞌachat. Para ju 
lapanac ju na lhu xtꞌakꞌa ju ixtumin 
pus ju Dios na lhu caxtakniyaꞌ ju 
ixkꞌachat. 7 Pus ju pumatamin 
ju uxijnan chach xtaklh tachi ju 
kꞌoxich lhiulai laꞌixꞌalhunut. Jantu 
va lacaꞌamakꞌanit. Nin yuchi ni 
tachi ju va lacatapꞌastu ju caxtaklh. 
Ju Dios mapaini ju lapanac ju 
laꞌixꞌalhunut xtꞌakꞌa ju tuꞌuꞌ. 8 Ju 
Dios na tachapun. Chai ju yuchi 
lai catanaviniyan lhu lamapainin. 
Ju chunch aktsꞌiya apꞌacxanaꞌitꞌit 
tachi chun ju taxtokni ju 
maktasqꞌuiniyatꞌit. Chai vachuꞌ 
lhu caꞌalinaꞌ ju lai apꞌunaviyaꞌitꞌit 
tachi chun ju kꞌox tachi acsni 

2 CORINTO 8 ,  9



467

apꞌunaviniyaꞌitꞌit lamapainin ju 
alin ixmaktasqꞌuinitꞌan. 9 Pus ju 
miꞌatsucuntiꞌan chunch cajunaꞌ 
tachi isꞌatsucunti ju lapanac ju 
lhichivincanta laꞌixchivinti Dios 
junta tsꞌokcanta junta chani najun:

Ju yuchi ma na lhu xaꞌaꞌaktaijui 
ju quilhpatinin.

Chai ju tuchi kꞌox ju xanavi ma 
pastackꞌalhican.

Chunch najun laꞌixchivinti Dios 
junta tsꞌokcanta. 10

 Pus Dios ju 
xtakni ju xatꞌin ju achꞌananaꞌ. 
Chai quintaxtakniyan ju 
xkapavati ju uyau. Chai yuchach 
ju cataxtakniyan chux tachi 
ju maktasqꞌuiniyatꞌit chai 
cataxtakniyan aliꞌ ni laich 
aꞌaktꞌaiꞌuyaꞌitꞌit ju aliꞌin ju alin 
ixmaktasqꞌuinitꞌan. Ju chunch 
na lhu laich anaviyaꞌitꞌit ju 
kꞌox. 11

 Chai ju Dios yuchi 
catalhixtakniyan ju mimakꞌalitꞌan 
ni laich apꞌuꞌaktꞌaiꞌuyaꞌitꞌit ju aliꞌin. 
Chai ni lhu ju aquilaxtakniyau 
ju mintuminꞌan ixlacata ju 
quilhpatinin pus na pumalhu 
catajunaꞌ ju Dios lakꞌailaktsꞌiuch. 
12

 Chai acsni axtꞌakꞌaꞌitꞌit ju 
milhakꞌailaktsꞌinꞌan jantu va 
yuchi ni lai amakꞌosuniyaꞌitꞌit 
ju ixmaktasqꞌuinitꞌan ju vachuꞌ 
talhilacaꞌanta ju Cristo para 
vachuꞌ ixlacata yuchi na lhu 
catajunaꞌ lakꞌailaktsꞌiuch ju 
Dios. 13

 Chai ni axtꞌakniyaꞌitꞌit ju 
quilhpatinin amachakꞌan Jerusalén 
ju milhakꞌailaktsꞌinꞌan pus ju 
yuꞌunch catalakꞌayayaꞌ ju Dios ni 
putasui ni vasalh lacꞌaꞌiniyatꞌit ju 
ixchivinti Cristo tachi ju nonatꞌit. 
Vachuꞌ catalakꞌayayaꞌ ju Dios ni 
lhu xaꞌaktꞌaiꞌuyatꞌit ju yuꞌunch 

chai tachi chun ju aliꞌin ju vachuꞌ 
talhilacaꞌanta ju Jesús. 14

 Chai ju 
yuꞌunch catatapaininiyaꞌ ju Dios 
ju milacataꞌan. Chai vachuꞌ na 
catamapainiyan ju uxijnan ni na 
kꞌai amapaininti ju tamanaviniyan 
ju Dios. 15

 Pus vasalh chunch. Para 
jantu tuꞌuꞌ ixtꞌachunch cava tachi ju 
anuꞌ lamapainin ju quintanavinitan 
ju Dios acsni makꞌaxtaklh ju 
Jesús ju quilacataꞌan. Cajuniu 
lakꞌailaktsꞌiuch ju yuchi.

Alin ixtachaput ju Pablo

10  Ju quitꞌin icPablo chai 
iclatapaininiyau. Pus ju 

Cristo jantu jeks ixꞌui chai kꞌox 
lapanac ixjunita. Chai vachuꞌ 
chunch icjumputun ju quitꞌin. 
Para ju aliꞌin lamilhiꞌuxijnan 
tanajun ni ma na ictalhanan acsni 
iclatꞌavilau. Para ju laquiꞌalhiqui 
ju iclaꞌatsꞌoknunitau ma na 
icjokꞌat. 2 Iclatapaininiyau ni kꞌox 
atsꞌucꞌutꞌit ni jantu catasqꞌuiniyaꞌ 
ni aclatalacasuniyau tachi ju na va 
icjokꞌat acsni aclalaktsꞌinchokoyau. 
Alin ju quintachaput ni laich 
acꞌatalacasuniyaꞌ ni na icjokꞌat 
ju yuꞌunch ju tanajun ni va 
quinkꞌachat quiꞌakstu ju icnavi. 
3

 Pus vasalh va lapanacni icjuntau 
para jantu iclasayau tachi ju 
va lhilapanac. 4 Ju icpulasayau 
jantiyuꞌ tachi ju tapulasai ju va 
lapanacni. Icpulasayau ju tachaput 
ju quintaxtakniyan ju Dios. Chai 
ju chunch lai tꞌalalhajayau tachi 
chun ju tasastꞌucꞌa ixchivinti 
Dios. 5 Ju lapanacni ju jantu sok 
taꞌalacpastacnan pus ju quitꞌin lai 
icꞌamasuni ni jantu soknicꞌa ju 
chunch. Chai ju aliꞌin sia yuꞌunch 

catalacaꞌiyach ixchivinti Dios. Chai 
alin lapanacni ju talhilaksi ju tuꞌuꞌ 
ju alin laꞌisꞌatsucuntiꞌan chai ju 
yuchi va taꞌasastucnun ni jantu 
talhilacaꞌamputun ju Dios. Pus 
ju quitꞌin lai icꞌamasuni ni jantu 
kꞌox ju chunch. Chai ju aliꞌin sia 
yuꞌunch catalacaꞌiyaꞌ ixchivinti 
Dios. Pus laꞌixtachaput Dios 
icꞌamakꞌasmatni ju aliꞌin ixchivinti 
Cristo chai taquiclacaꞌi ju yuchi. 
6

 Icnajun ni acmamakꞌalhkꞌajniyaꞌ 
va tichi chavaich ju jantu lai lacaꞌi. 
Va yuchi ni cꞌacxach ni kꞌoxich 
aquilaquiclacaꞌiu ju uxijnan.

7
 Alacpꞌastꞌacnantꞌit. Ja va 

yuchi ju naviyatꞌit cuenta tachi 
ju va anicꞌa tatalacasuniyan ju 
lapanacni. Pus ni xamatiꞌ najun 
ni ixꞌanuch ju Cristo junita pus 
chach pastacchokolh isꞌakstu. 
Chach cꞌatsa ni vachuꞌ ixꞌanuꞌ 
Cristo icjunita tachi ju yuchi ni 
ixꞌanuꞌ Cristo junita. 8 Ju quitꞌin 
jantu actimaxanalh mas palai 
aclajunau ixlacata ju tachaput ju 
quixtaknita ju quiꞌucxtin Jesús. 
Para jantiyuꞌ ju xaquilhixtakni 
ju quintachaput ni va 
aclalakꞌalhiniyau ju miꞌatsucuntiꞌan. 
Alai yuchi ni aclaꞌaktaijuyau 
ni laich palai alhilacꞌapꞌinaꞌitꞌit 
ju yuchi. 9 Aktsꞌiya alin ju 
quintachaput. Para jantu va yuchi 
tachi ju tanajun ni ma va anicꞌa 
iclamakꞌesvayauch ju laquiꞌalhiqui 
ju iclaꞌatsꞌoknunitauch. 10

 Ju 
yuꞌunch tanajun ni ma na tsꞌinqꞌui 
ju quinchivinti ju icꞌatsꞌoknun 
chai ma na amakꞌesvanan. Para 
acsni anch iclatꞌavilau ma tachi 
ju va jantu tuꞌuꞌ quintapalhni 
iclamalacasuniyau chai ma tachi 

ju va matich ju quintachaput. 
11

 Pus chach tacꞌatsa ju 
yuꞌunch ju chunch tanajun ni 
aclamuctaxtunikꞌoyau chux tachi 
ju iclajuntau laquiꞌatsꞌoknut. Pus 
tuchi xaclajunau acsni jantu anch 
xaclatꞌavilau pus acnaviyaꞌ acsni 
tavanan aclalakꞌantachauch.

12
 Ju quijnan jantu lai actinaju 

ni na lackꞌoxin icjuntau tachi ju 
yuꞌunch ni sala tanajun ni na 
lackꞌoxin lapanacni tajunita. Para 
va lhitonto tachi ju talai ni va 
tanajun ni va yuꞌunch ju lackꞌoxin 
lapanacni tajunita chai tuchi tanavi 
ju yuꞌunch ma va yuchi ju soknicꞌa. 
Jantu tuꞌuꞌ talhiulai tuchi najun ju 
Dios. 13

 Ju quijnan jantu va kꞌaya 
iclhitakꞌayayau ju tuꞌuꞌ lhichꞌalhcat 
ju jantu icnavitau. Va yuchi ju 
aclhitakꞌayayau ju icnavitau 
lacalhichꞌalhcat ju quintaxtaknitan 
ju Dios. Chai icquilachau junta 
vilhchitꞌit ju uxijnan ni chunch ju 
xalacasqꞌuin ju Dios. 14

 Jantu va 
kꞌaya icquilachau junta vilhchitꞌit 
tachi ju va jantuch quintajuntan ju 
Dios ni anch acchꞌalhcatnanchau. 
Pus acsni lacatam lacatam 
xacꞌantꞌonau nonin ixchivinti 
Dios pus quitꞌin ju pꞌulhnan 
xaclajunau ju uxijnan ixchivinti 
Dios junta vilhchitꞌit. 15

 Chai jantu 
iclhitakꞌayayau ju lhichꞌalhcat 
ju akꞌantam navita ni acnajuch 
ni quijnan ju icnavitauch. Para 
chani ju icpastꞌacꞌau. Acsni palai 
alhilacꞌapꞌinaꞌitꞌit ju Cristo pus laich 
aquilaꞌaktaijuyau ni laich acꞌanau 
alacatam para vana va anch junta 
aquintamalakachayan ju Dios. 
16

 Icꞌamputunau palai lhiꞌavinti 
junta vilatꞌit ni laich acꞌajuniu ju 

lapanacni ju amachakꞌan anch ju 
chivinti ixlacata ju Cristo. Jantu 
icꞌamputunau nonin ixchivinti Dios 
junta tatꞌajun amalaninin ju aliꞌin 
chai astan acnaju ni quijnanch ju 
xacꞌamalanikꞌoyau chai na kꞌaich 
aclhicꞌatsau.

17
 Ni xamatiꞌ lhitakꞌayaputun tuꞌuꞌ 

jantu calhitakꞌayalh tuchi ju navita. 
Alai calakꞌaya ju Dios. Calhilakꞌaya 
ju tuchi navita ju yuchi. 18

 Pus ju 
va lakꞌayachokocan isꞌakstu jantu 
nomputun ni vasalh tuꞌuꞌ xanavi. 
Para acsni canonaꞌ ju Dios ni kꞌox ju 
xanavi tam xamatiꞌ pus cꞌatsacan ni 
vasalh kꞌox.

Alin ju tatalacasui tachi ju 
vasalh ixtamalakachan Jesús

11  Iccꞌatsai ni va lhitonto ni 
va aclhilakꞌayachokocalh 

quiꞌakstu. Para ixlaquilhtu 
slivasalh iclacasqꞌuin ni 
aquilakꞌasmatniuch lacatsꞌunin 
acsni aclakꞌayachokocanaꞌ 
quiꞌakstu. 2 Aquilachꞌixniuch ni na 
iclalhacchaꞌanau ju uxijnan tachi 
ju Dios talhacchaꞌanan. Ju tam 
lapanac acsni catꞌatakꞌoxiyaꞌ ju 
tam tsꞌalh ni caxtakniyaꞌ ju tam 
istsiꞌ pus na lhistꞌacꞌa ju istsiꞌ ni 
jantu catꞌachivinaꞌ apumatam. Pus 
vana va chun ju quitꞌin. Quitꞌin ju 
xaclamalhilacaꞌaniyau ju uxijnan 
ju Cristo. Chai iclacasqꞌuin ni 
salaka atsꞌucꞌutꞌit laꞌixmacni 
tachi ju anuꞌ atsiꞌ ni salaka tsucui 
laꞌixmacni ju anuꞌ tsꞌalh. 3 Pus ju 
lhacaticuru okxchokꞌolh ju Eva 
acsni na cꞌus atalacasunilh chai 
na cꞌus ju junilh. Chai ju quitꞌin 
na iclalhimaktalhananau. Jantu 
xcai ni vachuꞌ alakꞌalhinicꞌantꞌit ju 

miꞌatalacpastꞌacꞌatꞌan chai jantu 
vana ixlhichux miꞌalhunutꞌan ju 
alhilacꞌapꞌinaꞌitꞌit ju Cristo. 4 Pus ju 
uxijnan kꞌasmatꞌatꞌit ju tamin nonin 
atumpa chivinti ixlacata ju Cristo. 
Jantiyuꞌ tachi ju iclajuntauch ju 
quijnan. Chai ju uxijnan lakꞌaꞌiyatꞌit 
acsni tasui lamiꞌatsucuntiꞌan 
ixtachaput akꞌantam. Jantiyuꞌ 
ju anuꞌ Spiritu Santu ju tanun 
lamiꞌalhunutꞌan. Chai kꞌasmatꞌatꞌit 
acsni tajunan atumpa chivinti. 
Jantiyuꞌ ju chivinti ixlacata ju 
Cristo ju iclajuntauch ju quijnan. 
Pus yuchi iclalhijunau ni vachuꞌ 
tasqꞌuini ni aquilakꞌasmatniuch ju 
quitꞌin. 5 Pus ju anuch lapanacni ju 
chꞌakꞌokꞌayatꞌit tanajun ni yuꞌunch 
ju xalackꞌajin ixtamalakachan 
ju Jesús. Palai jantu ju quitꞌin. 
Para jantu lai actinaulh ni palai 
xalackꞌajin tajunita ju yuꞌunch. 
6

 Mas jantu lai kꞌox icchivinin tachi 
ju yuꞌunch para icmachakxai ju 
ixtaxtokni Dios. Chai ju uxijnan 
pꞌucꞌatsꞌatꞌit ni vasalh icmachakxai 
ixtaxtokni Dios acsni iclajuntau 
ixchivinti.

7
 Pus tꞌas nonatꞌit. Ja alactuꞌunti ju 

icnavita ni jantu iclhitakꞌaya acsni 
iclajuniu ixchivinti Dios chai jantu 
iclajuniu ni aquilaxtakniyau ju 
tuꞌuch ixlacata ju quimaktasqꞌuinit. 
Alai va quiꞌakstu icchꞌalhcatnalh 
ixlacata ju quimaktasqꞌuinit ni laich 
palai aclaꞌaktaijuyau laꞌixchivinti 
Dios. 8 Icꞌamaklhtayanalh ju 
ixtuminꞌan ju aliꞌin lapanacni 
ju vachuꞌ talhilacaꞌanta Jesús ni 
laich aclajunau ju ixchivinti Dios 
ju uxijnan. 9 Chai mas aktamixnin 
na ixꞌalin ju quimaktasqꞌuinit 
para acsni xaclatꞌavilau ju uxijnan 

jantu xamatiꞌ ju milhiꞌuxijnan 
ju xacsqꞌuini tuꞌuꞌ. Alai 
yuꞌunchach ju quiꞌalakꞌavinꞌan 
ju xataminacha ju xalacatꞌun 
Macedonia quintaxtaknilh ju tuchi 
xacmaktasqꞌuini. Jantu tavanan 
tuꞌuꞌ xaclasqꞌuinitau ju uxijnan chai 
chunchach ju actailhiꞌankꞌalhiyaꞌ. 
10

 Ju Cristo cꞌatsai ni icnajun ju 
stavasalanti. Pus ju quitꞌin na 
kꞌoxich iclhiulai ni jantu tavanan 
iclasqꞌuiniu tuꞌuꞌ ju uxijnan 
amachakꞌan xalacatꞌun Acaya. 
Chai jantu tavanan lai xamatiꞌ 
catinaulh ni icꞌamaklhtayanalh ju 
mintuminꞌan. 11

 Chai jantiyuꞌ ni va 
jantu iclamapainiyau chai yuchi 
jantu iclhiꞌamaklhtayanamputun ju 
mintuminꞌan. Dios kꞌox cꞌatsai ni na 
iclamapainiyau.

12
 Pus tachi ju icnavi 

actailhiꞌanach. Ju chunch 
acpuꞌachakxmamactaniyaꞌ 
ju ixchivintiꞌan ju yuꞌunch 
ju quintapuxconiputun ju 
quintalakꞌalhin. Ju yuꞌunch tanajun 
ni taꞌamaklhtayanan ixtalhajaꞌan 
ni ixtamalakachan Jesús tajunita. 
Para jantu lai aquintitamalani ni 
vana va chun aclalh va ixlacaꞌatalh 
ni tanajun ni chunch catapucꞌatsayaꞌ 
ju lapanacni ni vasalh 
ixtamalakachan Jesús icjunita. 
13

 Pus ju yuꞌunch jantu vasalh 
ixtamalakachan Jesús tajunita. 
Ju yuꞌunch va taꞌaꞌokxchokꞌonun 
chai va tatalacasui tachi ju vasalh 
ixtamalakachan Jesús mas jantu. 
14

 Para jantu alhamakꞌaninintꞌit 
ni alin ju lapanacni ju chunch 
talai. Pus mas yuchi ju lhacaticuru 
talacasui tachi ju ixꞌanquilh Dios 
ju tꞌajun lacaꞌatuncunuꞌ. 15

 Chai 

ni chunchach ju lai ju yuchi pus 
jantu alhamakꞌaninintꞌit ni vana 
va chun talai ju ixlapanacni. 
Vachuꞌ tatalacasui tachi ju 
ixnavini soknicꞌa mas jantu. Para 
laꞌixꞌaclanti ju isꞌatsucuntiꞌan 
caꞌamacaꞌancanaꞌ junta lhijun ni 
cataꞌalh ni jantu vasalh ixtanavi ju 
soknicꞌa.

Na lhu xamakꞌalhkꞌajnan ju Pablo
16

 Aktam iclajunchokopalauch 
ni jantu iclacasqꞌuin ni xamatiꞌ 
canaulh ni va ictonto ni va 
iclakꞌayachokoputuncan lacatsꞌunin 
laquiꞌakstu. Para mas chunch 
quilalaktsꞌinau aquilakꞌasmatniuch 
ju tonto quinchivinti. 17

 Ju tuchi 
acnonaꞌ jantu chun tachi ju 
tachivinin ju chꞌakꞌokꞌai ju Jesús. 
Alai icchivinin tachi ju tam 
tonto acsni iclajunau ni vachuꞌ 
icxakꞌaich. 18

 Pus na pumalhu ju 
talhitakꞌayachokoi isꞌakstuꞌan ni 
tanajun ni jantu va tam xamatiꞌ 
ju yuꞌunch. Pus ni chunch ju 
talai ju yuꞌunch pus vachuꞌ 
aclakꞌayachokocanaꞌ quiꞌakstu. 
19

 Pus ju uxijnan ni sala na 
acꞌatsꞌanantꞌatꞌit pus alhilakꞌaꞌitꞌit 
ju quilhitonto. 20

 Alaktsꞌintꞌitch. 
Ju uxijnan lakꞌaꞌiyatꞌit ni xamatiꞌ 
va xalapanac tanaviyan chai 
acsni taꞌokxchokꞌotaiꞌiniyan ju 
mintuminꞌan. Lakꞌaꞌiyatꞌit acsni 
taꞌokxchokꞌoyan chai acsni xamatiꞌ 
tatalacasuniyan tachi tam xakꞌai 
mas jantu. Chai lakꞌaꞌiyatꞌit acsni 
xamatiꞌ talakxtansayan. 21

 Pus ju 
quitꞌin icnajun ni lana jantu lai 
xaclanaviyau ju chunch.

Para ni alin ju tuꞌuꞌ 
laꞌisꞌatsucuntiꞌan ju talhitakꞌayai 

pus vachuꞌ ju quitꞌin. Alin ju tuchi 
lai aclhitakꞌayayaꞌ. Ju quitꞌin 
icchivinin tachi ju tam tonto. 22

 Ju 
yuꞌunch ja hebreonin tajunita. Pus 
vachuꞌ ju quitꞌin. Ju yuꞌunch ja 
israelitanin tajunita. Pus vachuꞌ ju 
quitꞌin. Ju yuꞌunch ja makꞌaniya 
ixꞌapapanatnich ju Abraham 
tajunita. Pus vachuꞌ ju quitꞌin. 
23

 Ju yuꞌunch ja ixlapanacni Cristo. 
Pus ju quitꞌin palai lhu icnavita 
ixlhichꞌalhcat ju Cristo. Palai jantu 
ju yuꞌunch. Para acsni icnajun 
ju chunch va icchivinin tachi ju 
va iclakachapui. Pus ju quitꞌin 
slivasalh lhu ju icchꞌalhcatnanita 
ju Dios. Na paklhu ju 
iclakanekmacanta. Chai lana na 
kꞌox paklhu ju ictꞌalhnucanta. Chai 
na paklhu ju xacmakniputuncan. 
24

 Pakquis quintachꞌapalh ju 
quintꞌaꞌisraelitanin chai ju 
paktamin pakpꞌuxamcaunajatsan 
ju xaquintanekꞌe lacaꞌaxtakꞌan. 
25

 Chai paktꞌutu xacꞌulanicanta 
lacasnivenkꞌe qꞌuiu. Chai paktam 
xaclacatꞌalhmacanta. Paktꞌutu 
takꞌalhilh ju barco ju xacpuꞌanta 
chai xcayama ictakꞌalhtaxtulh. Chai 
tam atatsꞌisni a tam avilhchan 
xactꞌajun junta talhman lacaꞌalama. 
26

 Na kankalhu ju icꞌalhtananta ju 
lacati. Chai na paklhu xcayama 
ictapasalh lacatalhavanaxcan. Chai 
icꞌalhtanalh junta na lhitalhan 
ixjunita ni na ixtaꞌalin ju akꞌalhonin. 
Vachuꞌ va xcayama ictakꞌalhtaxtulh 
acsni xaquintamakniputun 
ju quintꞌaꞌisraelitanin chai 
acsni xaquintamakniputun ju 
yuꞌunch ju jantu israelitanin 
tajunita. Chai aktamixnin 
xacmakniputuncan acsni xacvi 

ju lakꞌachakꞌan. Chai aktamixnin 
va xcayama ictakꞌalhtaxtulh 
junta va apakniu ixjunita chai 
vachuꞌ acsni xacꞌanta lacabarco 
lacaꞌalama. Chai aktamixnin 
va xcayama ictakꞌalhtaxtulh 
acsni xaquintamakniputun ju 
jantu vasalh quilhiꞌalakꞌavin 
laꞌixmacni Cristo mas chunch 
ixtatalacasuputun. 27

 Na lhu 
xacchꞌalhcatnan laquimacaꞌ 
chai na xacmakꞌalhkꞌajnan. Na 
paklhu xackꞌalhcujta chai na 
paklhu xacchavatꞌajun chai 
xacquicxixtꞌajun. Na paklhu 
matich ixjunita tuchi acꞌulh. 
Icmakꞌalhkꞌajnalh lacalhicꞌasnin 
chai acsni jantu lhu ixjunita ju 
quimpumpuꞌ.

28
 Chai jantu va yuchi ni 

iclhimakꞌalhkꞌajnanta laquilacatuna. 
Para vachuꞌ tuncujun tuncujun 
slivasalh na lhu alin ju 
quiꞌatalacpastꞌacꞌat acsni icpuxcajui 
ta yu laich acꞌaꞌaktaijuyaꞌ tachi 
chun ju talhilacaꞌanta ju Cristo. 
29

 Ni alin xamatiꞌ ju jantucaꞌ kꞌox 
machakxai ju ixchivinti Dios pus 
ja jantu vachuꞌ icmachakxai ta 
yu cꞌatsan chai na quilhixcani 
ju quiꞌalhunut. Ni alin xamatiꞌ 
ju makꞌalhkꞌosucan ja jantu 
quitꞌin ju na ictalhkꞌamni ju 
amakꞌalhkꞌosunuꞌ. 30

 Pus ni 
tasqꞌuini ni aclhitakꞌaya tuꞌuꞌ 
pus aclhitakꞌayayaꞌ ju putasui 
ni matich ju quintachaput. 
31

 Calakꞌayakꞌalhicanaꞌ ju isDios 
chai ixpai ju quiꞌucxtinꞌan 
Jesucristo. Chai ju yuchi kꞌoxich 
cꞌatsai ni jantu ictaꞌaklhtamai acsni 
icnajun tachi ju iclajuntau. 32

 Pus 
acsni xacvilhcha ju lakꞌachakꞌan 

Damasco pus ju ixgobernador 
ju xakꞌai ucxtin Aretas lhinaulh 
ixlhistꞌacꞌa ju lakꞌachakꞌan ni va 
xaquinchꞌapaputunch. 33

 Para ixꞌalin 
ju lacchakaꞌ ju ixtatꞌalachꞌapata 
ju xakꞌex ju lakꞌachakꞌan. Pus 
ictakꞌalhtaxtulh acsni icputaxtulh 
laxaventana lakatam chakaꞌ ju 
ixtꞌalachꞌapata ju kꞌex chai ictajulh 
lacakꞌai malhavacalh. Chai ju 
aliꞌin quintamakꞌalhtaju. Chai 
chunch ju icputakꞌalhtaxtulh 
acsni xaquimakniputun ju anuꞌ 
gobernador.

Junima yuchi ju 
amasunicalh ju Pablo

12  Jantu tuꞌuꞌ icpulhajai 
ni iclakꞌayachokocan 

quiꞌakstu. Para ixlaquilhtu 
aclalhijunau ju chavai ju 
tuchi iclaktsꞌintach tachi ju 
va laquilhtatat chai ju tuchi 
quimacꞌatsanitach ju quiꞌucxtin 
Jesús. 2 Laꞌixtachaput ju Cristo 
tapasalh ju ani ju aclajunau. Pus ju 
chavai tapasata lakacautꞌatꞌi cꞌata 
ju xaclhiꞌancanta ju lactꞌiyan. Ju 
quitꞌin jantu iccꞌatsai u va yuchi ju 
quintacuvin ju quilalh ju lactꞌiyan 
u chux ju quilacatuna ju quilalh. 
Va yuchi ju Dios ju cꞌatsai. 3 Para ju 
quitꞌin iccꞌatsai ni xaclhiꞌancanta 
ju lactꞌiyan. Chai acsni iclhiꞌancalh 
ju anch jantu iccꞌatsai u va yuchi 
ju quintacuvin ju quilalh ju 
lactꞌiyan u chux ju quilacatuna 
ju quilalh. Va yuchi ju Dios ju 
cꞌatsai. 4 Chai acsni iclhiꞌancalh ju 
talaclhman junta paraíso juncan 
pus anch ickꞌasmatcha ju chivinti 
ju jantu xalacasqꞌuin ju Dios 
ni xamatiꞌ acjunilh. 5 Ju quitꞌin 

aclakꞌayachokocanaꞌ quiꞌakstu 
ixlacata ju tuchi xaquinavi ju 
Dios. Para ju va tuꞌuch ju icnavita 
quiꞌakstu jantu actilhitakꞌaya. Va 
yuchi aclhitakꞌayayaꞌ ju putasui 
ni matich ju quintachaput. 6 Mas 
aclakꞌayachokocalh quiꞌakstu jantu 
lai va tonto activa va ixlacaꞌatalh 
ni yuchi ju stavasalanti ju 
acnaulh. Para jantu chun actilalh 
ni jantu iclacasqꞌuin ni xamatiꞌ 
palai aquilakꞌaya va ixlacata ju 
ani quinchivinti ju iclajunau. Va 
iclacasqꞌuin ni catacꞌatsa ni chunch 
icjunita tachi ju quintalaktsꞌin chai 
tachi ju quintakꞌasmatni.

7
 Chai ni slivasalh na cꞌus 

ixjunita ju xaquimalacasuni 
ju Dios ju lactꞌiyan pus vachuꞌ 
lakꞌaꞌi ni acxtaknicalh lakatam 
makꞌalhkꞌajnat ju na quixcani 
tachi acsni tanun tuꞌuꞌ alhtucunuꞌ 
laquiꞌacanitꞌan. Ju chunch jantu 
lai actilhitakꞌaya tachi ju jantu 
lhijun ju tuchi xaquimasuni ju 
Dios. Chai vachuꞌ ju yuchi va tachi 
aquimapastꞌacꞌani ni va lapanac 
icjunita. Lakꞌaꞌinicalh ju lhacaticuru 
ni yuchi ju aquixtaknilh ju ani 
makꞌalhkꞌajnat. 8 Pus paktꞌutu 
ictapaininilh ju quiꞌucxtin 
Jesús ni aquimakꞌosunilh ju ani 
makꞌalhkꞌajnat. 9 Para ju yuchi 
chani quijuni: “Ju quitꞌin va tachi 
acꞌaktaijuyan laquiꞌamapaininti. 
Acsni va matich ju mintachaput pus 
acsnich ju tasui ni na ictachapun 
ju quitꞌin ni icꞌaktaijuyan”. Chunch 
ju xaquijuni. Chai ni chunch pus 
lhikꞌach acmakꞌalhkꞌajnanaꞌ ni 
laich caputasuyach laquiꞌatsucunti 
ixtachaput ju Dios. 10

 Yuchi 
iclhikꞌachan acsni lana matich 

ju quintachaput ni lai acnavilh 
ju tuꞌuꞌ chai acsni macxcai 
quintalhichivinin ju lapanacni 
va ixlacaꞌatalh ni icchꞌakꞌokꞌai ju 
Cristo. Vachuꞌ iclhikꞌachan acsni 
lana matiꞌ ju quintuꞌuꞌ chai acsni 
na quintalhixcajich ju lapanacni 
chai acsni na icmakꞌalhkꞌajnan 
va ixlacaꞌatalh ni icchꞌakꞌokꞌai 
ju Cristo. Pus acsni lana matich 
ju quintachaput pus acsnich ju 
quixtakni ju ixtachaput ju Dios 
chai yuchi iclhikꞌachan acsni 
icmakꞌalhkꞌajnan.

Ju Pablo alhamakꞌaninin 
ju amachakꞌan Corinto ju 

talhilacaꞌanta ju Jesús
11

 Tachi ju va tonto icchivinin 
ni iclakꞌayachokocan quiꞌakstu. 
Para istasqꞌuini ni chunch aclalh 
ni lana tachi ju va jantu tuꞌuꞌ 
quilalhiulayau. Palai kꞌox ixva ni 
vas ixnaꞌuntꞌit ni vachuꞌ ixlapanac 
ju Cristo icjunita. Pus ju quitꞌin mas 
lana jantu tuꞌuꞌ ju quintapalhni 
ju va laquiꞌakstu para jantu tuꞌuꞌ 
quincꞌacxni ni lai xamatiꞌ canaulh 
ni jantu vachuꞌ ixtamalakachan 
Cristo icjunita tachi ju yuꞌunch 
ju tatalacasuniyan tachi ju va 
xalackꞌajin ixtamalakachan 
ju Cristo tajunita. 12

 Acsni 
xaclatꞌavilhchau lana istasui ni 
vasalh ixtamalakachan ju Cristo 
icjunta. Ju uxijnan laktsꞌintꞌit 
ni xacchꞌixkꞌojui tachi chun ju 
macxai ju ixꞌalin laquiꞌatsucunti. 
Chai xacnavi ju tuꞌuꞌ ju laich 
catapucꞌatsa ju lapanacni ni vasalh 
Dios ju xaquimalakachayachilh chai 
xacnavi ju tuꞌuꞌ lhamakꞌan chai 
ju tuꞌuꞌ ju istasui ni laꞌixtachaput 

Dios ju xacchꞌalhcatnan. 13
 Jantu 

tuꞌuꞌ icnavita ju alacatam ju 
jantu icnavita lamilhiꞌuxijnanꞌan 
vachuꞌ. Va yuchi ni jantu 
xaclamaklhtaitauch tuꞌuꞌ ju uxijnan 
tachi ju xacꞌamaklhtajita ju aliꞌin. 
Lamapainin aquilamacꞌacxaniuch 
junima talakꞌalhin.

14
 Ju chavai iclakasivi ni icnajun 

ni ixlaktꞌutuch aclalakꞌantachauch 
ju uxijnan. Chai lana icnajun ni 
jantu tuꞌuꞌ aclasqꞌuiniyau ju uxijnan. 
Chunch icnaviputun ni jantiyuꞌ ju 
mintuminꞌan ju icpuxcajui. Alai va 
iclacasqꞌuin ni atꞌakꞌalhtꞌaxtꞌuyaꞌitꞌit 
ju uxijnan. Pus tachi ju lacan 
ju ani lacamunutpaꞌ jantiyuꞌ ju 
tam askꞌatꞌa ju xtakni ju tuchi 
maktasqꞌuini ju tam ixpai. Alai 
yuchi ju xapai ju xtakni ju tuchi 
maktasqꞌuini ju tam isꞌaskꞌatꞌa. 
Pus vana va chun ju quitꞌin. 
Iclaꞌaktaijuputunau ni tachi ju 
va quiꞌaskꞌatꞌan iclalhiulayau 
laꞌixmacni Cristo. 15

 Ju quitꞌin 
lacalhikꞌach acmacaꞌanaꞌ ju 
quintumin chai mas chux 
quiꞌatsucunti aclhitapꞌuxputunach 
va ixlacaꞌatalh ni iclacasqꞌuin ni 
alhilacꞌapꞌitꞌit ju Cristo. Chunch 
aclayaꞌ mas tasui tachi ju va palai 
jantu tuꞌuꞌ quilalhiulayau ju quitꞌin 
acsni slivasalh na tuꞌuꞌ iclalhiulayau 
ju uxijnan.

16
 Para mas jantu tuꞌuꞌ 

xaclasqꞌuiniyau ju uxijnan para 
ju aliꞌin lamilhiꞌuxijnan tanajun 
ni va iclaꞌokxchokꞌomaxtuniu 
ju mintuminꞌan acsni 
iclamalakachanichau ju aliꞌin 
quiꞌalakꞌavinꞌan. 17

 Tachi chun 
ju iclamalakachanichau jantu 
xamatiꞌ xataꞌokxchokꞌomaxtuniyan 

ju mintuminꞌan. 18
 Ictapaininilh 

ju Tito ni catalakꞌanchan. Chai 
ictꞌamalakachacha apumatam 
quilhilakꞌauꞌan. Chai ju 
uxijnan cꞌatsꞌayatꞌit ni jantu 
xataꞌokxchokꞌomaxtuniyan ju 
mintuminꞌan. Cꞌatsꞌayatꞌit ni va 
ixtꞌachunch ju ixꞌalhunut ju Tito 
tachi ju quiꞌalhunut. Chai va 
ixtꞌachunch ju chꞌalhcatnan ju 
yuchi tachi ju quitꞌin.

19
 Ca va nonchꞌokꞌopꞌalatꞌit ni va 

iclacasqꞌuin ni anonaꞌitꞌit ju uxijnan 
ni matiꞌ ju quintalakꞌalhin. Para 
jantu. Ju quitꞌin ni iclhilaksita 
ju Cristo pus va yuchi ju Dios ju 
iclacasqꞌuin ni canaulh ni matiꞌ 
ju quintalakꞌalhin. Pus tachi 
chun ju icnavi ji quiꞌalakꞌavin si 
icnavi ni palai lai alhilacꞌapꞌitꞌit 
ju Jesús. 20

 Pus ju quitꞌin na 
iclalhamakꞌanininau. Pus acsni 
tavanan acchaꞌananta jantu xcai 
ni aclalhitaju ju uxijnan tachi 
ju jantu iclacasqꞌuin. Chai ju 
chun tasqꞌuini ni aclalh tachi ju 
jantu kꞌox alhiulayaꞌitꞌit. Jantu 
xcai ni vana alaclakꞌaꞌitꞌit chai 
alaclalhacchipꞌinitꞌit tuꞌuꞌ chai 
alaclamaktꞌalhkꞌamantꞌit. Jantu 
xcai ni alaclasatꞌit chai macxcai 
chivinti alaclaꞌunitꞌit chai 
alapꞌuxcꞌonitꞌit ju talakꞌalhin. Jantu 
xcai ni kꞌai acꞌatsꞌatꞌit chai lana 
jantu alalacꞌaꞌiniyatꞌit. 21

 Acsni 
aclalakꞌanchokopalhtachau chai 
aclalhitajuyau ni chunch ju layatꞌit 
pus na aquimamaxanilh ju Dios ni 
vanach alactuꞌununatꞌit ju uxijnan. 
Slivasalh acꞌamakꞌanininaꞌ ni va 
caꞌalilh ju aliꞌin ju taꞌalactuꞌununta 
para jantu tavanan tamacajunta 
ju ixꞌalactuꞌuntiꞌan. Ju aliꞌin 

tatꞌatsucui ju jantu ixꞌamachakaꞌan 
u jantu ixpapaꞌan. Chai ju aliꞌin 
tatailhiꞌanta tachi ju aktsꞌiyach 
ixlantichꞌan.

Amacꞌaminin ju Pablo

13  Ju chavai ixlhipaktꞌutuch 
ju aclalakꞌantachauch. 

Chai ju acsnich acꞌamucꞌaniyaꞌ 
ixtalakꞌalhinꞌan ju lapanacni para 
va acsni alin pumatꞌui u pumatꞌutu 
lapanacni ju vasalh talaktsꞌinta 
acsni tavanan taꞌalactuꞌunulh. 
2

 Tachi ju iclajuntau ixlacata ju 
yuꞌunch ju na ixtaꞌalactuꞌunun acsni 
xaclatꞌavilhchau ju ixlhipaktꞌui pus 
vana va chun ju iclajunchokopalau 
ju chavai mas jantu anch 
iclatꞌavilau. Icꞌajunich ju yuꞌunch 
ju vanach na taꞌalactuꞌunun 
ni jantu xamatiꞌ ju sia yuꞌunch 
catakꞌalhtaxtuyaꞌ acsni tavanan 
aclalakꞌanchokotachau. 3 Chunch 
ju acnaviyaꞌ ni va quilapuxconiyau 
ta yu laich apꞌucꞌatsꞌayaꞌitꞌit ni 
vasalh ixchivinti Cristo ju iclajunau. 
Jantu lai atꞌinaꞌuntꞌit ni jantu 
tamasunitan ju ixtachaput ju Cristo. 
Ju yuchi na lhu tamasunitan ju 
ixtachaput lamilhiꞌuxijnan. 4 Ju 
Cristo acsni tavanan maquilhtacalh 
ju lacacurus va lhilakꞌaꞌilh ni 
catasu tachi ju va matich ju 
ixtachaput ixjunita. Para ju chavai 
ju yuchi tꞌajun laꞌixtachaput ju 
Dios. Pus vana va chun ju quitꞌin. 
Ju uxijnan quilalaktsꞌinau tachi 
ju va matich ju quintachaput 
ju quitꞌin. Para ni iclhilaksita 
ju yuchi pus alaktsꞌinaꞌitꞌit ni 
vasalh laꞌixtachaput ju Dios ju 
icchꞌalhcatnan acsni tavanan 
aclalakꞌantachau.

5
 Alaktsꞌintꞌanuchꞌokꞌocꞌantꞌit 

miꞌakstuꞌan. Acꞌatsꞌatꞌit ni vasalh 
lhilacꞌapꞌinatꞌit ju Cristo u jantu. 
Ja va jantu cꞌatsꞌayatꞌit ni tꞌajun 
ju Jesucristo lamiꞌalhunutꞌan 
ni vasalh lhilacꞌapꞌinatꞌit ju 
yuchi. Para ni jantu pus jantu 
tꞌajun ju yuchi lamiꞌalhunutꞌan. 
6

 Pus mas cꞌatsꞌayatꞌit ni 
lhilacꞌapꞌinatꞌit ju Cristo u jantu 
para iclacasqꞌuin ni acꞌatsꞌatꞌit ni 
vasalh ixtamalakachan ju Cristo 
ju quitꞌin. 7 Ju quitꞌin ictapainini 
ju Dios ni jantu anavitꞌit tuꞌuꞌ 
macxcai. Para jantu icpunajun 
chunch ni acpulakꞌayacalh 
quiꞌakstu. Alinch ju quintachaput 
ni laich aclalakꞌakꞌaimayau ni 
alactꞌuꞌununatꞌit. Para palai kꞌox 
cava ni sok atsꞌucꞌuyaꞌitꞌit mas 
aquilalaktsꞌinau ju quitꞌin tachi ju 
va matich ju quintachaput ni matiꞌ 
tuꞌuꞌ ju lai aclalhilakꞌakꞌaimau. 
8

 Pus ju quitꞌin va yuchi ju kꞌox 
ju aclanaviniyau ni naviyatꞌit 
tachi ju najun laꞌixchivinti Dios. 
Chai ju yuchi stavasalanti. Va 
acsnich ju lai aclalakꞌakꞌaimayau 
ni va jantu anavitꞌit tachi ju 
najun ju anch. 9 Na iclhikꞌachan 
acsni tasui lamiꞌatsucuntiꞌan ni 
ixlhichux ju miꞌalhunutꞌan ju 
lhilacꞌapꞌinatꞌit ju Cristo mas lai 
aquilalaktsꞌinau ju chunch tachi 
ju va matich ju quintachaput 
laꞌixmacni Cristo ni jantu tuꞌuꞌ alin 
ju lai aclalhilakꞌakꞌaimayau. Chai 
vachuꞌ ictapainini ju Dios ni lana 

soknicꞌa cajunaꞌ ju miꞌatsucuntiꞌan. 
10

 Pus ni jantu anch iclatꞌavilau 
pus va iclaꞌatsꞌoknuniyau ju ani 
chivinti. Ju chunch acsni tavanan 
aclalaktsꞌintachau ta tsꞌa jantu 
lakꞌoxikꞌotꞌatꞌit ju lhamakꞌan 
chai jantu catasqꞌuiniyaꞌ ni 
aclalakꞌakꞌaimayau. Jantu 
catasqꞌuiniyaꞌ ni aclamalacasuniyau 
ju tachaput ju quixtaknita ju 
quiꞌucxtin Jesús. Para ju yuchi 
quixtaknilh ju quintachaput ni 
laich aclaꞌaktaijuyau. Jantiyuꞌ ni va 
aclalakꞌalhiniyau ju miꞌatsucuntiꞌan.

11
 Pus va yuchi ju ani 

iclajumputunau ji quiꞌalakꞌavin. 
Alakꞌoxitꞌit ju lhamakꞌan 
ju alin lamilhiꞌuxijnanꞌan. 
Alamapꞌaksitꞌit. Va lakatam 
aꞌuntꞌit. Jantu va alaclakꞌaꞌitꞌit. 
Ju chunch ju Dios catatꞌatolanch. 
Yuchach ju cataꞌaktaijuyan ni 
alamapꞌainiyaꞌitꞌit chai ni jantu 
alalakꞌaꞌitꞌit. 12

 Alamacꞌamitꞌitch 
pumatamin pumatamin. Va kꞌoxich 
alamacꞌamitꞌit tachi ju lhijunch 
ni lhiꞌalakꞌavin untꞌatꞌit. 13

 Tachi 
chun ju lapanacni ju ani tavilanalh 
ju talhilacaꞌanta ju Cristo 
tamacꞌamiyan.

14
 Ictapainini ju quiꞌucxtinꞌan 

Jesucristo ni va tachi 
catanaviniyan lamapainin. Chai 
ictapainini ju quimpaiꞌan Dios ni 
catamasuniyan ju ixꞌamapaininti. 
Chai ictapainini ju Spiritu Santu 
ni na miꞌamigoꞌan cajunaꞌ. Vasalh 
chunch ictapainini. 

Ju Pablo amacꞌami ju 
amachakꞌan Galacia

1  Ju quitꞌin icPablo. 
Ixtamalakachan Jesús 

icjunita. Jantu quintꞌalapanacni 
ju quintamalakachatachilh nin 
pumatam quintꞌalapanac ju 
quisacxtuta ni ixtamalakachan 
Jesús acva. Alai yuꞌunch ju 
Jesucristo chai quimpaiꞌan Dios 
ju quintamalakachatachilh. Yuchi 
ju Dios ju malokꞌonichokolh ju 
Jesús laꞌixꞌaninti. 2 Pus ju quitꞌin 
chai tachi chun ju lhiꞌalakꞌavin 
ju quintatꞌavi iclamacꞌamiyau 
tachi chun ju uxijnan ju 
lhilacꞌapꞌinatꞌit ju Jesús ju 
vilhchitꞌit ju xalacatꞌun Galacia. 
3

 Icꞌatapainini ju quimpaiꞌan Dios 
chai ju quiꞌucxtinꞌan Jesucristo 
ni catanaviniyan lamapainin 
chai cataꞌaktaijuyan ni jantu 
calacꞌalh ju miꞌalhunutꞌan. 4 Pus 
ju Jesucristo tamakꞌaxtakchokolh 
isꞌakstu ixlacata quiꞌalactuꞌuntiꞌan. 
Chai chunch ju lalh ni laich 
aquintamakꞌalhtaxtuyan ju ani 
lacamunutpaꞌ junta na lhu alin ju 
alactuꞌunti. Chai chunch ju lalh ju 
Jesús ni chunch ju ixlacasqꞌuinta 

ju quimpaiꞌan Dios. 5 Chach 
lakꞌayacalhch ju yuchi tus va 
tavananch. Vasalh iclacasqꞌuin ni 
chunch ju caꞌulhtucalh.

Matiꞌ atumpa ju lai 
aquintamakꞌalhtaxtun

6
 Na iclhamakꞌaninin ni vatsꞌalhti 

xamacꞌonatꞌit ju Dios. Laich 
xalacꞌaꞌiyatꞌit atumpa chivinti chai 
nonatꞌit ni amakꞌalhtꞌaxtꞌucꞌanaꞌitꞌit 
ni alacꞌaꞌiyaꞌitꞌit ju chunch. 
Laich chunch xalayatꞌit mas 
tasacxtutan ju Dios va ixlacaꞌatalh 
ni tanavinitan kꞌai lamapainin 
ju Cristo. 7 Para jantu vasalh ni 
caꞌalilh tuꞌuꞌ atumpa chivinti 
ju aquintajunan ta yu laich 
catakꞌalhtaxtu. Va yuchi ni taꞌalin 
ju lapanacni ju talakꞌalhiniputunan 
ju miꞌatalacpastꞌacꞌatꞌan. Ju yuꞌunch 
va tamapaxaputun ju ixchivinti 
Dios ixlacata ju Cristo. 8 Para ju 
Dios caxcayaꞌ va tichi cavalhch ju 
laich catajunan atumpa chivinti 
junta tajunan ni alin atumpa ju 
apꞌutꞌakꞌalhtꞌaxtꞌuyaꞌitꞌit. Jantiyuꞌ 
tachi ju iclajuntauch ju quitꞌin. Pus 
ni caꞌalilh tam xamatiꞌ ju chunch 
calalh pus ju Dios caxcailh. Mas 
quitꞌin cava u mas camincha 

lactꞌiyan pumatam anquilh ju 
chunch catajunin. 9 Pus ju chavai 
aclajunchokoyau aktam tachi ju 
xaclajunau makꞌanchich. Ni xamatiꞌ 
catajunan atumpa chivinti ni 
jantiyuꞌ tachi ju aktsꞌiya lacꞌaꞌitꞌatꞌit 
pus ju Dios caxcayaꞌ.

10
 Pus ni icnajun ju chunch 

pus lana tasui ni iclacasqꞌuin ni 
yuchi ju Dios ju kꞌox aquilhiula. 
Jantiyuꞌ ni va kꞌox aquintalhiula 
ju quintꞌalapanacni. Chai putasui 
ni jantiyuꞌ ju quintꞌalapanacni ju 
icꞌanaviniputun ixkꞌachatꞌan. Pus ni 
va acꞌanavinilh cava ju ixkꞌachatꞌan 
ju quintꞌalapanacni pus jantu 
ixlapanac ju Cristo acva.

Chani ju pujunlh ixtamalakachan 
Jesús ju Pablo

11
 Pus ji quiꞌalakꞌavin iclacasqꞌuin 

ni acꞌatsꞌatꞌit ni jantu va ixchivinti 
ju va tam lapanac ju iclajuntauch 
acsni iclajuntau ta yu laich 
atꞌakꞌalhtꞌaxtꞌuyaꞌitꞌit. 12

 Pus jantu 
xamatiꞌ tam quintꞌalapanacꞌan 
ju quijunilh ju anuꞌ chivinti. Nin 
yuchi ni va tam lapanac cava 
ju quimalanilh. Alai isꞌakstu ju 
Jesucristo ju quimavasalanilh ju 
anuꞌ chivinti.

13
 Ju uxijnan kꞌasmatꞌatꞌit ta 

yu ixjunita ju quiꞌatsucunti ju 
makꞌanchich acsni xaclacaꞌi tachi 
ju talacaꞌi ju quintꞌaꞌisraelitanin. 
Cꞌatsꞌayatꞌit ni slivasalh 
na xacꞌalhimakchapui ju 
ixtalhilacaꞌanta ju Cristo. Tus 
xacnajunta ni xacꞌamaknikꞌo. 
14

 Chai palai xacmuctaxtui 
laꞌixꞌatalanintiꞌan ju 
quintꞌaꞌisraelitanin. Palai jantu ju 
aliꞌin tsꞌalan ju quintꞌatsucunin 

ixtajunita. Pus palai xacnaviputun 
tachi ju quintamalanitan ju 
quilacpaꞌitni quincꞌan. Palai 
jantu ju aliꞌin. 15-16

 Pus ju Dios 
quisacxtulh acsni tucaꞌ xactsucui. 
Chai va ixlacata ni na kꞌai ju 
ixꞌamapaininti pus yuchi astan 
quilhilhcaꞌula ni ixtamalakachan 
acva. Pus chilh avilhchan acsni 
lacasqꞌuilh ju Dios ni acmispalh ju 
istsꞌalh ni laich aclajunau ju uxijnan 
ju jantu israelitanin untꞌatꞌit ta yu 
laich atꞌakꞌalhtꞌaxtꞌuyaꞌitꞌit. Pus 
ju acsnich lana jantu xamatiꞌ ju 
va quintꞌalapanac ju icsqꞌuinilh 
lamapainin ni aquijunilh ni 
kꞌox ju acnaviyaꞌ u jantu. 17

 Nin 
yuchi ni acꞌalh ju lakꞌachakꞌan 
Jerusalén alaktsꞌiniꞌ ju yuꞌunch 
ju ixtamalakachan Jesús 
ixtajunita. Jantu icꞌalactꞌachivinilh 
mas pꞌulhnan asacxtucalh ju 
yuꞌunch ni ixtamalakachan 
catava. Astan ju quitꞌin. Alai 
ictaxtulh ju lakꞌachakꞌan Damasco. 
Chai icquitolhcha pantsꞌiquis 
ju xalacatꞌun Arabia. Astan 
icminchokolh ju lakꞌachakꞌan 
Damasco.

18
 Tus acsni taꞌaktsalh lakatꞌutu 

cꞌata acsnicaꞌ ju icquilalh ju 
lakꞌachakꞌan Jerusalén. Va icꞌalh 
laktsꞌiniꞌ ju Pitaluꞌ juncan chai 
ictꞌatolhcha lakacauquis avilhchan. 
19

 Para jantu iclaktsꞌincha xamatiꞌ 
akꞌantam ixtamalakachan Jesús. 
Va yuchi ju Jacobo ispꞌisekꞌe ju 
quiꞌucxtinꞌan Jesús. 20

 Pus Dios 
cꞌatsai ni stavasalanti tachi chun ju 
ani ju iclaꞌatsꞌoknunitau. Jantu va 
iclaꞌokxchokꞌoyau.

21
 Pus ju astan icꞌampa ju 

xalacatꞌun ju Siria chai ju 

xalacatꞌun ju Cilicia. 22
 Pus jantu 

xaquintamispai ju ixtalhilacaꞌanta 
ju Cristo ju ixtavilanancha ju 
xaꞌestado Judea. 23

 Va yuchi ni 
ixtakꞌasmatꞌach ni icꞌajunilh 
ju lapanacni ju chavai ni 
catalhilacaꞌalh ju Jesús mas na 
xacmamactaputunch ju chunch 
chivinti ju makꞌanchich. Mas na 
xacꞌalhimakchapui ju makꞌanchich 
ju ixtalhilacaꞌanta ju chunch. 24

 Pus 
ni takꞌasmatlh ju chunch pus na 
ixtalakꞌayai ju Dios ni tam xajun ju 
quiꞌatsucunti.

Ju aliꞌin ixtamalakachan Jesús 
lhikꞌach taꞌamaklhtayanalh ju Pablo

2  Ju astan acsni tapasalh 
lakacautꞌatꞌi cꞌata 

icꞌanchokopa aktam ju lakꞌachakꞌan 
Jerusalén. Ju acsni quintꞌaꞌalh ju 
Bernabé. Chai vachuꞌ ickꞌailhiꞌalh 
ju Tito. 2 Chai yuchi iclhiꞌalh ni 
isꞌakstu ju Dios ju xaquijunita 
ni acꞌalh alactꞌachiviniꞌ ju 
quintꞌaꞌisraelitanin. Chai 
pꞌulhnan icꞌajunilh va isꞌakstuꞌan 
ju xalackꞌajin sia yuꞌunch ju 
talhilacaꞌanta ju Jesús tuchi 
iclajunau ju uxijnan ju jantu 
israelitanin untꞌatꞌit. Chunch 
icnavilh ni jantu xaclacasqꞌuin 
ni catalakꞌalhi ju tuchi xacnavi 
nin catasastuclh ju lhichꞌalhcat 
ju xacnaviputun sia milhiꞌuxijnan 
ju jantu israelitanin untꞌatꞌit. 
Chai ju astan chunch icꞌajunilh 
vachuꞌ ixtalhavatꞌan. 3 Pus ju 
Tito xaquintꞌaꞌanta chai ju yuchi 
jantu israelita junita. 4 Pus jantu 
xaclacasqꞌuinau ni cachꞌucꞌunicalh 
ju ixꞌaxtꞌakꞌa ju Tito mas chunch 
ixtanajun ju aliꞌin lapanacni 

ju ixtavilanancha anch ju 
ixtatalacasui tachi ju lhiꞌalakꞌavinch 
mas jantu. Pus ju yuꞌunch va xaqu
intaputankꞌajlaktsꞌimputunan u ni 
vasalh jantu naviyau ju makꞌaniya 
ixlhamapꞌaksin Moisés ju chavai ni 
lhilacaꞌantauch ju Jesús u jantu. Ju 
yuꞌunch va xaquintajumputunan 
ni tapꞌastu acnaviyau tachi ju 
najun lacalhamapꞌaksin. 5 Para nin 
lacatsꞌunin jantu xacꞌanaviniyau 
ju ixkꞌachatꞌan ni jantu 
xaclacasqꞌuinau ni camapaxanicalh 
ju chivinti ixlacata ju Jesús ju 
iclajuntauch ju uxijnan.

6
 Para ju yuꞌunch ju ixnoncanch 

ni xalackꞌajin ixtajunita junta 
ictakꞌaixtokvi jantu tuꞌuꞌ sastꞌi 
lhamapꞌaksin quintaxtaknilh. Pus 
mas noncan ni xalackꞌajin tajunita 
jantu lai actinaulh ni va ixlacataꞌan 
ju yuꞌunch tam acpastaclh. Pus 
ju Dios vaklhtam chun alaktsꞌin 
tachi chun ju lapanacni. 7 Pus ju 
anuch xalackꞌajin jantu tuꞌuꞌ sastꞌi 
lhamapꞌaksin quintaxtaknilh ni 
tamachakxa ni Dios ju xaquijunita 
ni aclajuniu ju uxijnan ju jantu 
israelitanin untꞌatꞌit ju chivinti 
ixlacata Jesús. Tamachakxalh 
ni yuchach ju quilhichꞌalhcat 
junita tachi ju Pitaluꞌ ni xtaknilh 
ixlhichꞌalhcat ni caꞌajunilh ju 
istꞌaꞌisraelitanin ju chivinti ixlacata 
Jesús. 8 Pus yuchi ju Dios ju 
malakachalh ju Pitaluꞌ ni caꞌalh 
amasuniniꞌ ju istꞌaꞌisraelitanin 
ixlacata ju Jesús chai vana yuchi 
ju quimalakachalh ju quitꞌin ni 
aclamasuniu ju uxijnan ju jantu 
israelitanin untꞌatꞌit.

9
 Pus ju Jacobo chai ju Pitaluꞌ 

chai ju Xivan xalackꞌajin ixtajunita 

sia yuꞌunch ju ixtalhilacaꞌanta ju 
Cristo ju anch. Chai ju yuꞌunch 
acsni tamachakxa ni na kꞌai 
lamapainin ju xaquinavinita 
ju Dios ni xaquixtaknita ju ani 
lhichꞌalhcat pus jantu tuꞌuꞌ sastꞌi 
lhamapꞌaksin ju xaquintajunan. 
Va yuchi ni quintajunin ju quitꞌin 
chai ju Bernabé ni ixcompañerojni 
icjuntau. Chai tanajunch ni quijnan 
ju aclajunauch ju uxijnan ixchivinti 
Dios. Uxijnan ju jantu israelitanin 
untꞌatꞌit. Chai ju yuꞌunch ma 
catalacjunaꞌ ju istꞌaꞌisraelitaninꞌan. 
10

 Va yuchi ni quintajuninch ni 
acꞌaꞌaktaijuyauch ju quilhpatinin 
para aktsꞌiya chunchach ju 
xacnaviputunau.

Ju Pablo kꞌailh ju Pitaluꞌ ju 
lakꞌachakꞌan Antioquía

11
 Para ju astan acsni milhch ju 

Pitaluꞌ ju lakꞌachakꞌan Antioquía 
pus ickꞌailh laꞌixꞌucxlacapuꞌ ni va 
ixꞌalin ju ixtalakꞌalhin. 12

 Pus ju 
yuchi va lakputam xaꞌalactꞌavajin 
ju jantu israelitanin. Para acsni 
tachilh ju aliꞌin ixlapanacni 
ju Jacobo ju istꞌaꞌisraelitanin 
ixtajunita pus ju Pitaluꞌ jantu vana 
alactꞌavailh ju jantu israelitanin 
ni va ixnajunch ni ca jantu kꞌox 
catalhiula ju anuꞌ istꞌaꞌisraelitanin 
ni na ixtalhilaksi ixlhamapꞌaksin 
ju Moisés. 13

 Ju yuchi lana jantu 
ixmalacasuputun tuchi vasalhch 
ixlacaꞌich. Pus chunch vachuꞌ 
talalh ju aliꞌin istꞌaꞌisraelitanin 
amachakꞌan anch ni talaktsꞌilh ta 
yu ixlaich ju Pitaluꞌ. Tus mas yuchi 
ju Bernabé vachuꞌ chunch navilh 
ni laktsꞌilh ju Pitaluꞌ chai ju aliꞌin 
ni chunchach ixtalai. 14

 Para acsni 

iclaktsꞌilh ni jantu sok ixtalai tachi 
ju najun laꞌixchivinti Dios pus chani 
icjuni ju Pitaluꞌ laꞌixꞌucxlacapuꞌan 
ixtalhavat ju talhilacaꞌanta Jesús: 

“Ju uxintꞌi ji Pitaluꞌ israelitaꞌat chai 
lai xamacꞌaꞌun tachi ju aktsꞌiya 
lhilanitauch chai laich navi tachi ju 
talai ju jantu israelitanin tajunita. 
Pus ni chunch ju lai pus tajuch ni 
va tapꞌastu ju aꞌuni ju yuꞌunch ju 
jantu israelitanin ni catanavilh 
tachi ju lhilanitauch ju quijnanꞌan 
ju israelitanin juntau.”

15
 Ju quijnanꞌan ji Pitaluꞌ 

israelitanin juntau chai mispayau 
ixchivinti Dios ju tsꞌokcanta. Jantu 
chun juntau tachi ju yuꞌunch ju 
jantu israelitanin tajunita ju jantu 
tamispai ixchivinti Dios. 16

 Para 
ju quijnanꞌan cꞌatsayau ni jantu 
xamatiꞌ lai salaka calhimispacalh 
laꞌixmacni Dios ni va canavilh 
tachi ju najun lacalhamapꞌaksin 
ju tsꞌoklh ju Moisés. Va acsnich 
ju salaka lai calhimispacalh 
laꞌixmacni Dios tam xamatiꞌ acsni 
lhilaksich ju Jesucristo. Pus 
ju quijnanꞌan mas israelitanin 
juntau lhilaksitauch ju Jesucristo 
ni laich salaka calhimispacau 
laꞌixmacni Dios va ixlacaꞌatalh 
ni lhilaksitauch ju Cristo. Jantu 
ixlhiyuchi ni va navitauch tachi ju 
najun lacalhamapꞌaksin. Pus jantu 
lai xamatiꞌ calhimispacalh ni salaka 
laꞌixmacni Dios va ixlacaꞌatalh 
ni canavi cava tachi ju najun 
laꞌixlhamapꞌaksin Dios.

17
 Pus ju quijnanꞌan nonau ni 

salaka quintalhimispayan ju Dios 
acsni lhilaksiyau ju Jesucristo. 
Jantiyuꞌ ni va lai canaviu tachi ju 
najun laꞌixlhamapꞌaksin. Para ju 

chunch jantu nomputun ni laich 
caꞌalactuꞌununau va ixlacaꞌatalh ni 
jantu lhilaksiyau ju lhamapꞌaksin 
ju tsꞌoklh ju Moisés. Jantu tavanan 
lai actinaulh ju chunch. 18

 Pus 
ni icꞌalacjunita ju lapanacni ni 
jantu tasqꞌuini ni catanavi tachi 
ju najun laꞌixlhamapꞌaksin Dios 
ni laich salaka calhimispacalh 
laꞌixmacni Dios para ni astan aktam 
acꞌajunchokopa ni tasqꞌuini ni 
catanavi pus ju chunch talakꞌalhin 
ni jantu slivasalh. 19

 Pus ju quitꞌin 
iccꞌatsai ni jantu tavanan lai salaka 
aquilhimispa ju Dios va laꞌixnavica 
ju ixlhamapꞌaksin ni jantu lai icnavi. 
Pus yuchi jantu vana iclhilhilaksi ju 
lhamapꞌaksin ju chavai. Alai ictsucui 
tachi ju najun ju Dios ju chavai. 
20

 Pus tachi ju va icnilh quilhilhcata 
ju Dios acsni tavanan xtuccalh ju 
Cristo ju lacacurus. Chai ixlhiyuchi 
jantu vana lai actinavi ju quinkꞌachat 
quiꞌakstu. Pus ju chavai mas ictꞌajun 
para jantu va laquintachaput 
quiꞌakstu ju icnavi ju kꞌox. Alai 
laꞌixtachaput ju Cristo ju tꞌajun 
laquiꞌalhunut. Chai ju quiꞌatsucunti 
chunch junita ju chavai va 
ixlacaꞌatalh ni iclhilaksich ju istsꞌalh 
Dios. Yuchach ju quimapainita 
chai makꞌaxtaklh isꞌatsucunti ju 
va quimakꞌalhtaxtucach. 21

 Pus 
ju quitꞌin jantu icmalacasuputun 
tachi ju va jantu tuꞌuꞌ aclhiula ju 
lamapainin ju quinavinita ju Dios. 
Para chunch acmalacasu ni acnaulh 
ni tasqꞌuini ni acnavilh tachi ju 
najun lacalhamapꞌaksin ni laich 
salaka aclhimispacalh laꞌixmacni 
Dios. Pus ni chunch aclalh pus jantu 
lhitapalai ixva ju ixꞌaninti ju Cristo. 
Chunch ju icjunilh ju Pitaluꞌ.

Tasqꞌuini ni calhilaksiyau ju Cristo. 
Jantu calhilaksiyau ju lhamapꞌaksin

3  Na kꞌox tontojni untꞌatꞌit 
ji amachakꞌan Galacia 

ni laich xalakꞌaꞌiyatꞌit ni 
xataꞌokxchokꞌoyan ju aliꞌin. Pus 
ju quitꞌin lana vas iclajuntauch 
ni quinichilh ju Jesucristo ju 
milacataꞌan. 2 Pus va yuchi ju ani 
ju iccꞌatsaputun. Tꞌas nonatꞌit. Ja 
yuchi lhiꞌamaklhtꞌayanantꞌatꞌit 
ju Spiritu Santu ni xanaviyatꞌit 
tachi ju najun lacalhamapꞌaksin. 
U yuchi ni xalacꞌaꞌiyatꞌit ju 
chivinti ixlacata ju Jesús. 3 Ja na 
va xcai lacꞌaꞌiyatꞌit. Alaktsꞌintꞌit. 
Ju uxijnan tꞌaiꞌulatꞌatꞌit ju sastꞌi 
miꞌatsucuntiꞌan laꞌixtachaput ju 
Spiritu Santu. Pus ju chavai ja va 
nonatꞌit ni palai atsꞌucꞌuyaꞌitꞌit tachi 
ju kꞌachani ju Cristo ni anaviyaꞌitꞌit 
tachi ju najun lacalhamapꞌaksin 
ju tsꞌoklh ju Moisés. 4 Pus ja lana 
jantu xapꞌuꞌalacpꞌastꞌacnanatꞌit ju 
tuchi xatapasai lamiꞌatsucuntiꞌan. 
Na kꞌox cava ni vasalh 
xapꞌuꞌalacpꞌastꞌacnanatꞌit. 5 Ju 
Dios taxtaknitan ju Spiritu Santu 
chai tanavinitan kꞌai lhamakꞌan 
ju lamiꞌucxlacapuꞌan. Para 
jantiyuꞌ lhinavi ju va ixlacaꞌatalh 
ni va naviyatꞌit tachi ju najun 
lacalhamapꞌaksin. Alai yuchi 
lhinavi chunch va ixlacaꞌatalh ni 
lacꞌaꞌitꞌit ju chivinti ixlacata ju 
Jesús.

6
 Tachi ju lalh ju makꞌaniya 

lapanac ju Abraham ixjuncan. 
Ju yuchi ni lacaꞌinilh ixchivinti 
Dios pus ju Dios salaka lhilhca. 
7

 Pus apꞌucꞌatsꞌatꞌit ni vachuꞌ 
caꞌalaktsꞌincanaꞌ tachi ju vasalh 

ixꞌapapanatnich ju Abraham 
tachi chun ju vachuꞌ talacaꞌi ju 
ixchivinti Dios. 8 Pus ju Dios 
makꞌanch iscꞌatsai ni calaktsꞌinaꞌ 
ni salaka laꞌixmacni tachi chun 
ju catalhilacaꞌanach ju Jesús 
mas uxijnan ju jantu israelitanin 
untꞌatꞌit. Yuchi lhijunilh ju 
ani chivinti ju Abraham ta 
yu cataputakꞌalhtaxtuyach ju 
lapanacni. Ma chani junilh ju Dios: 

“Va ixlacaꞌatalh ni xaqꞌuinqꞌuiclacꞌaꞌi 
ju quinchivinti pus laich capuꞌalinaꞌ 
ju kꞌox isꞌatsucuntiꞌan tachi chun 
ju lapanacni”. Chunch ju junilh ju 
Dios ju Abraham. 9 Pus lana tasui 
ni yuꞌunchach ju talhilacaꞌanta 
ju Jesús ju axtaknican ju 
kꞌox isꞌatsucuntiꞌan tachi ju 
amaklhtayanalh ju Abraham ni 
vachuꞌ lhilacaꞌalh ju Dios.

10
 Para amucꞌanicanta 

ixtalakꞌalhinꞌan tachi chun ju 
tanajun ni salaka calaktsꞌincanaꞌ 
ni canaviyaꞌ tachi ju najun 
lacalhamapꞌaksin. Chunch ju 
aꞌulhtucanta ni chani najun 
ixchivinti Dios junta tsꞌokcanta: 

“Amucꞌanicanta ixtalakꞌalhinꞌan 
tachi chun ju jantu stunin 
tanavikꞌojui tachi ju najun 
lacalhamapꞌaksin”. Chunch 
ma naulh ju Dios. 11

 Pus jantu 
xamatiꞌ lai salaka catilaktsꞌincalh 
laꞌixmacni Dios va ixlacata 
ni canavi cava tachi ju najun 
lacalhamapꞌaksin. Chai tasui ni 
stavasalanti ju iclajunau ni chani 
ju tsꞌokcanta laꞌixchivinti Dios: 

“Ju lapanac ju lhilaksich ju Dios 
salaka calaktsꞌincanaꞌ laꞌixmacni 
chai caꞌalinaꞌ ju isꞌatsucunti ju 
conkꞌalhiyanta lactꞌiyan”. Chunch 

ju najun laꞌixchivinti Dios. 12
 Pus 

ju ixlhamapꞌaksin Moisés jantu 
najun ni salaka calaktsꞌincanaꞌ 
ju lhilacaꞌanta ju Dios. Alai va 
najun ni caꞌalinaꞌ isꞌatsucunti 
ju conkꞌalhiyanta lactꞌiyan ni 
canavikꞌo chux tachi ju najun ju 
anch.

13
 Para ju Cristo 

quintamalakxtutan junta 
jonkꞌalhita makꞌalhkꞌajnat. Yuchi 
ju makꞌalhkꞌajnalh istatsꞌinqꞌuit 
ju quintalakꞌalhinꞌan ju 
ixmucꞌanicantauch va ixlacata 
ni jantu lai ixmuctaxtuyau tachi 
ju najun lacalhamapꞌaksin. Chai 
mavasalacanta ni chunch ju 
navicalh ni chanich ju najun 
laꞌixchivinti Dios ju tsꞌokcanta: 

“Ju Dios ma alaktsꞌin tachi 
alactuꞌunin tachi chun ju lapanacni 
ju axtucmucꞌacan lacacurus”. 
Chunch najun laꞌixchivinti 
Dios. 14

 Pus ju Jesús lakꞌaꞌilh ni 
chunch ju caꞌulhtucalh ni laich 
capꞌuꞌamaklhtꞌayananaꞌitꞌit ju 
kꞌox miꞌatsucuntiꞌan tachi chun 
ju uxijnan ju jantu israelitanin 
untꞌatꞌit. Yuchi ju kꞌox atsucunti 
ju kꞌalhtasunilh ju Abraham. 
Chai quinchuxꞌan laich 
caꞌamaklhtayananauch ju Spiritu 
Santu ju quintakꞌalhtasunitan ju 
Dios ni lhilacaꞌanauch ju Jesús.

Ju lhamapꞌaksin chai ixchivinti Dios
15

 Alaktsꞌintꞌit tachi ju layau mas 
va lapanacni juntau. Ju ixtꞌiyunꞌan 
lapanacni ni catalakꞌoxiyaꞌ tuꞌuꞌ 
chivinti lacapuꞌucxtin chai 
cataꞌulayach ju ixtapakaꞌutꞌan pus 
ju apumatam jantu lai catilakꞌalhilh 
nin lai catilalhava. 16

 Pus ju Dios 

akꞌalhtasunilh ju Abraham chai 
pumatam ju makꞌaniya ixpapanti 
ixjunita ni laꞌixlacataꞌan ju yuꞌunch 
caꞌalinaꞌ ju kꞌox isꞌatsucuntiꞌan ju 
lapanacni. Pus ju Dios jantu juni 
ni ma va ixlacataꞌan ixchuxꞌan ju 
ixꞌapapanatnich laich kꞌox cajunaꞌ 
ju isꞌatsucuntiꞌan ju lapanacni. 
Alai ma va juni ni ixlacata va 
pumatam ju ixpapanti. Chai ju 
yuchi Cristo junita. 17

 Pus tachi 
ju tuꞌuꞌ ixchivinti tam lapanac 
ni jantu lai catilakꞌalhinicalh 
ni ulanicanta ju ixtapakaꞌut 
pus vana va chunch laꞌixmacni 
Dios. Ju yuchi kꞌalhtasunilh ju 
Abraham ni laꞌixlacata yuchi 
lhikꞌach catatsucuyaꞌ tachi chun 
ju lapanacni. Chai astan acsni 
ixtapasata lakatꞌatꞌi cientos 
a lakapꞌuxamcau cꞌata pus ju 
yuchi axtaknilh ju ixlapanacni 
ixlhamapꞌaksin. Para ju anuꞌ 
lhamapꞌaksin jantu lai taꞌaklhtamat 
catinavi ju anuꞌ chivinti ju 
kꞌalhtasunilh ju Dios ju Abraham. 
18

 Ni laich cava salaka acva 
laꞌixmacni Dios ni acnavikꞌo 
tachi ju najun lacalhamapꞌaksin 
pus ju chunch va taꞌaklhtamat 
lhimalacxtucan ju anuꞌ chivinti ju 
kꞌalhtasunilh ju Dios ju Abraham. 
Pus ju Dios kꞌalhtasunilh ju 
Abraham ni salaka calaktsꞌinaꞌ ju 
yuchi mas jantu tuꞌuꞌ xanavi.

19
 Pus ni chunch junita pus 

laich aquilalhisacmiyau tajuch ni 
va astaniya xaquintaxtakniyan 
ju lhamapꞌaksin ju quijnan ju 
israelitanin icjuntau. Pus ju Dios 
xtaklh ju lhamapꞌaksin ni laich 
catapucꞌatsayaꞌ ni na alactuꞌunin 
tajunita. Para quintaxtaknitachan 

ju lhamapꞌaksin tus acsni chilh 
ju makꞌaniya ixpapanti Abraham 
ju Cristo juncan. Yuchi ju 
ixkꞌalhtasunita ni laꞌixlacata 
tachi chun ju lapanacni laich 
kꞌox catatsuculh. Pus ju Dios 
amalakachachilh ju ixꞌanquilhnin 
ju taxtaknilh ju Moisés ju anuꞌ 
lhamapꞌaksin. Chai ju Moisés 
axtaknilh ju lapanacni. 20

 Acsni 
tavanan xtaklh ju lhamapꞌaksin 
ju Dios pus yuchi ju Moisés ju 
axakꞌalalh ju lapanacni laꞌixlacata 
Dios. Para acsni tavanan 
kꞌalhtasunilh ixchivinti ju Dios ju 
Abraham pus va isꞌakstu ju Dios ju 
xakꞌalalh ju Abraham.

Tajuch ni xtakcalh ju 
anuꞌ lhamapꞌaksin

21
 Pus ju lhamapꞌaksin tachi 

ju va tꞌalaxcaji ju chivinti 
ju kꞌalhtasunilh ju Dios ju 
Abraham. Para jantu tavanan lai 
actinaulh ju chunch. Ni ixꞌalilh ju 
lhamapꞌaksin ju laich caꞌixpulhajau 
ju sastꞌi quiꞌatsucuntiꞌan ni 
laich cava ixnaviu pus ca laich 
xaquintalaktsꞌinan ju Dios ni 
salaka ixjuntau laꞌixmacni ni 
ixnaviuch tachi ju najunch 
ju anch. 22

 Para ni matiꞌ tuꞌuꞌ 
lhamapꞌaksin ju chunch pus yuchi 
lhinajun ju Dios ni si alactuꞌunin 
juntau quinchuxꞌan quijnanꞌan. 
Chunch ju najun laꞌixchivinti ju 
tsꞌokcanta. Chai ju Dios chunch 
ju navilh ni laich caꞌaxtakniyaꞌ 
ju sastꞌi isꞌatsucuntiꞌan tachi 
chun ju lapanacni va yuchi ni 
catalhilacaꞌalh ju Jesucristo. 
Caꞌaxtakniyaꞌ tachi ju 
akꞌalhtasunilh.

GALACIA 3



483

23
 Pus acsni tucaꞌ ixnoncan ni 

takꞌalhtaxtucan acsni lhilacaꞌancan 
ju Jesús pus ju lhamapꞌaksin 
va tachi xaquintaꞌulaniyan ju 
quintalakꞌalhin quincꞌan ju 
israelitanin icjuntau. Chunch 
xaquintaꞌulhtuyan tus acsni 
tavanan quilachilh ju Cristo chai 
juncantauch ni lai takꞌalhtaxtuyau 
ni lhilacaꞌanauch ju yuchi. 24

 Pus 
va ixlacaꞌatalh ni jantu lai 
xamuctaxtuyau tachi ju tsꞌokcanta 
lacalhamapꞌaksin yuchi jantu 
lai xaquintalhilaktsꞌinan ju Dios 
ni salaka juntau laꞌixmacni. 
Chai yuchi xalhicꞌatsayau ni na 
maktasqꞌuiniyau ju Cristo. Chai 
ni lhilaksiyau ju yuchi pus ju Dios 
salaka quintalaktsꞌinan. 25

 Pus 
ju chavai ni quilachilh ju Cristo 
chai lai lhilacaꞌancan ju yuchi pus 
jantu vana maktasqꞌuinican ju anuꞌ 
lhamapꞌaksin ju xaquintamasuniyan 
ni na xamaktasqꞌuiniyau ju yuchi.

26
 Ju chavai quinchuxꞌan 

isꞌaskꞌatꞌan Dios juntau va 
ixlacaꞌatalh ni lhilaksiyauch ju 
Cristo Jesús. 27

 Pus tachi chun 
ju uxijnan ju lhiꞌakpꞌaxtꞌatꞌit 
va ixlacaꞌatalh ni va lakatam 
ixtꞌaꞌumpꞌutꞌunatꞌit ju Cristo 
pus isꞌaskꞌatꞌan Dios untꞌatꞌit 
tachi ju Cristo ni istsꞌalh Dios 
junita vachuꞌ. 28

 Laꞌixmacni Dios 
vaklhtam chun juntau. Ju yuchi 
jantu navi cuenta u israelitanin 
juntau u jantu. U va xalapanacni 
juntau u yuchi ju matiꞌ ixꞌucxtin. 
Ju yuchi jantu navi cuenta u 
jokꞌatni juntau u chakolun. Ju Dios 
vaklhtam chun quintalaktsꞌinan 
ni lhilacaꞌantauch ju Cristo. 
29

 Chai ju uxijnan ni ixꞌanuꞌ Cristo 

untꞌatꞌit pus ju Dios talaktsꞌinan 
tachi ju vasalh ixꞌapapanatnich 
Abraham untꞌatꞌit. Chai ixlhiyuchi 
amaklhtꞌayananaꞌitꞌit tuchi 
kꞌalhtasunita ju Dios ju Abraham.

4  Pus chanich iclajumputunau. 
Acsni va lacatꞌicstꞌicaꞌ junita 

ju anuꞌ tsꞌalh ju caꞌamaklhtayananaꞌ 
ju ixmakꞌalit ju lijunto ixpai 
pus laktsꞌincantacaꞌ tachi ju va 
xalapanac junita ni jantucaꞌ lai 
lhinajun. Chunch ju laktsꞌincantacaꞌ 
mas yuchi ju amanavinch chux. 
2

 Alin ju talhistꞌacꞌa ju anuꞌ tsꞌalh. 
Chai alin ju talhistacni ju ixꞌalinta 
tus acsni cachinach ju avilhchan ju 
lhcata ju lijunto ixpai. 3 Chai vana 
va chun ju quijnan ju israelitanin 
icjuntau. Acsni tucaꞌ ixmin ju 
Cristo pus chunch ixjuntau tachi ju 
anuꞌ tsꞌalh. Va ixnaviyau tachi ju 
xaquintamalanitan ju makꞌaniya 
quilacpai quincꞌan. 4 Para acsni 
chaꞌalh ju avilhchan ju ilhcata ju 
Dios pus malakachachilh ju istsꞌalh. 
Chai ju yuchi pumaktasu pumatam 
chakoꞌulh. Chai ni israelita 
ixjunita vachuꞌ pus ixnavi tachi 
ju najun lacalhamapꞌaksin. 5 Chai 
chunch ju tsuculh ju yuchi ni lai 
aquintamakꞌalhtaxtun ju quijnan ju 
xaclhilaksiyauch ju lhamapꞌaksin. 
Chai ju yuchi lakꞌoxilh ta yu laich 
cajumvi isꞌaskꞌatꞌan Dios vachuꞌ 
tachi chun ju quijnan ju israelitanin 
icjuntau.

6
 Chai ni isꞌaskꞌatꞌanch 

Dios juntau pus yuchi 
quintalhimalakachanichinch 
ju iSpiritu Santu ju istsꞌalh 
laquiꞌalhunutꞌan. Chai ni tꞌajun ju 
yuchi laquiꞌalhunutꞌan pus yuchi lai 
quimpai lhixakꞌalayau ju Dios. 7 Pus 

ju chavai jantuch quintalaktsꞌinan 
tachi ju va tam xalapanac. Alai 
quintalhimispayan ni isꞌaskꞌatꞌan 
juntau. Chai ni isꞌaskꞌatꞌan juntau 
pus amaklhtayanantauch tuchi 
quintakꞌalhtasunitan tachi chun 
ju quijnanꞌan ju lhilacaꞌantauch ju 
Cristo.

Ju Pablo alhamakꞌaninin yuꞌunch 
ju talhilacaꞌanta ju Cristo

8
 Ju makꞌanch acsni jantucaꞌ 

ismispꞌayatꞌit ju Dios va kꞌaya 
ixlhilacꞌapꞌinatꞌit ju tuꞌuꞌ ju 
jantu vasalh diosnin tajunita. 
9

 Para ju chavai mispꞌayatꞌitch 
ju tucan Dios. U ca palai kꞌox 
ni aclajunau ni tamispayan ju 
Dios. Chai ni tamispayan ju 
Dios tas tucan untꞌatꞌit ni laich 
lhilacꞌapꞌinchꞌokꞌopꞌutꞌunatꞌit ju anuꞌ 
lhamapꞌaksin ju matich ixtachaput 
ni laich catamakꞌalhtaxtun. Yuchi 
ju va jantu lai taꞌaktaijuyan. 
Aktam va lacꞌasqꞌuinatꞌit ni 
yuchi ju catajunan tuchi laich 
anaviyaꞌitꞌit. 10

 Ju uxijnan vanach 
tꞌalhoniyatꞌit ju aliꞌ cꞌatan chai 
ju aliꞌ avilhchan chai ju aliꞌ 
malhquiyuꞌ chai ju aliꞌ cꞌata tachi 
ju najun laꞌixlhamapꞌaksin ju 
Moisés. Chunchach ju layatꞌit ni 
nonatꞌit ni na kꞌoxich lhiulai ju 
Dios ju chunch. 11

 Pus ju quitꞌin 
icnajun ni ca jantu tuꞌuꞌ ixtapalhni 
cajunaꞌ ju milacataꞌan ju tuchi 
xcayama iclamalacaꞌiniu ixlacata ju 
Cristo ni vanach atꞌalhoniyaꞌitꞌit ju 
makꞌaniya lhamapꞌaksin.

12
 Quiꞌalakꞌavin ju chavai chunch 

iclai tachi ju uxijnan ixlayatꞌit 
ju pꞌulhnan. Jantu iclhilaksi ju 
ixlhamapꞌaksin ju Moisés. Pus 

na iclatapaininiyau ni chunch ju 
alachꞌokꞌotꞌit. Jantuch alhilaksitꞌit 
ju anuꞌ lhamapꞌaksin. Pus acsni 
xaclatꞌavilhchau pꞌulhnan jantu 
tuꞌuꞌ macxcai xaquilanaviyau. 
13

 Pus ju uxijnan cꞌatsꞌayatꞌit ni 
na xactakꞌankꞌai acsni pꞌulhnan 
icchaꞌalh lamilakꞌachakꞌanꞌan. 
Chai yuchi iclhitolhcha ju anch 
chai yuchi lai xaclalhijunau 
ixchivinti Dios. 14

 Chai jantu 
quilalhilacmackꞌau nin yuchi ni 
aquilalhitsꞌisiu ju quintakꞌankꞌat 
ju xacpacxanta ju acsnich. Alai 
quilaꞌamaklhtayanau tachi ju 
va jun ixꞌanquilh Dios xacjunita. 
Chai tachi ju va jun isꞌakstu ju 
Jesucristo. 15

 Para ju chavai tijuch 
ju xatꞌapꞌasayatꞌit ni jantuch vanach 
kꞌox quilalaktsꞌinau. Ju pꞌulhnan 
xaccꞌatsai ni na xaquilamapainiyau. 
Yuchi iclhicꞌatsalh ni na 
xaquilamapainiyau ni va laich 
ixmaxtꞌutꞌit ju milakchulhꞌan chai 
xaquilaxtakniputunauch ni na 
xaclacpuxcaich. 16

 Pus ju chavai 
ja va mintꞌalaxcaiꞌan xacjun ni 
xaclajunauch ju stavasalanti.

17
 Pus ju anuꞌ israelitanin va 

talhacchaꞌaniyan. Para jantu kꞌox 
tachi ju tapastꞌacꞌa ju yuꞌunch. 
Pus ju yuꞌunch va talacasqꞌuin 
ni aquilamacoyajuch. Chai 
achꞌakꞌokꞌatꞌit ju yuꞌunch. 18

 Aktsꞌiya 
kꞌox ni talakxcavatayan ixlacata 
ju kꞌox mas va tavananch cava. 
Para jantu kꞌox ni va acsnich ju 
talakxcavatayan acsni iclatꞌavilau. 
19

 Quiꞌaskꞌatꞌan aktam ictꞌompalai 
makꞌalhkꞌajnaꞌ ju milacataꞌan 
ju uxijnan tus acsni catasuyaꞌ 
lamiꞌatsucuntiꞌan ni ixlhichux 
miꞌalhunutꞌan ju alhilacꞌapꞌinaꞌitꞌit 

GALACIA 4



485

ju Cristo. 20
 Va laich aclatꞌatolhchau 

ju chavai. Chai acpuxcaulh ta 
yu laich aclalhixakꞌalau ju laich 
apꞌumachꞌakxatꞌit. Pus jantu 
icmachakxai tuchꞌi ju pꞌastꞌacꞌatꞌit.

Tachi ju talalh ju Agar chai ju Sara
21

 Aquilajuniuch ju uxijnan 
ju na lhilaksipꞌutꞌunatꞌit ju 
ixlhamapꞌaksin ju Moisés. Ja va 
jantu kꞌasmatꞌatꞌit tachi ju najun 
ju anuꞌ lhamapꞌaksin. 22

 Pus 
chanich ju xatsꞌokꞌulai ju Moisés. 
Ju Abraham ma ixꞌalin pumatꞌui 
istsꞌalan. Ju ixnati ju kꞌantam 
istsꞌalh ma va isquitiꞌ ixjunita 
chai ju Abraham va ixtamajuta ju 
yuchi. Para ju ixnati ju pumatam 
istsꞌalh ma ixꞌamachakaꞌ Abraham 
ixjunita. Chai ju yuchi jantu va 
ixtamajuta. 23

 Pus ju istsꞌalh ju 
ismaksquitiꞌ ixjunita ma chunch 
ju putasu tachi ju putasucan ju va 
lhilapanac. Para ju isꞌaskꞌatꞌa ju 
ixꞌamachakaꞌ Abraham ma tasu 
acsni va uctaxtulh ixchivinti ju 
ixkꞌalhtasunita ju Dios ju Abraham. 
24

 Pus ju ani chivinti ju xatsꞌokꞌulai 
ju Moisés quintamasuniputunan 
ju tuꞌuꞌ. Chanich ju nomputun. 
Pus ixtꞌiyunꞌan chakolun chunch 
tajunita tachi ju lakatꞌui chivinti 
ju alactꞌatakꞌoxilh ju Dios ju 
makꞌaniya lapanacni. Ju lakatam 
xtakcancha xalactalhpa Sinaí 
acsni axtaknilh ju lapanacni ju 
ixlhamapꞌaksin. Chai ju yuchi 
chunch junita tachi ju Agar ni 
xajonkꞌalhi va xalapanac. Chai 
ju yuꞌunch ju talhilaksich ju 
anuꞌ lhamapꞌaksin vachuꞌ tachi 
xalapanacni tajunita ni tanavi 
tachi ju najun ju anch para jantu 

tavanan lai cataputakꞌalhtaxtuyaꞌ. 
25

 Pus ju Agar chunch junita 
tachi ju anuꞌ xalactalhpa Sinaí 
laxalacatꞌun Arabia tachi ju 
iclajuntau. Chai ju anuꞌ xalactalhpa 
chunch junita tachi ju israelitanin 
ju talakꞌayai ju Dios ju lakꞌachakꞌan 
Jerusalén ju chavai. Pus ju 
yuꞌunch vachuꞌ tachi xalapanacni 
tajunita ni tanavi tachi ju najun 
lacalhamapꞌaksin para jantu 
tavanan lai cataputakꞌalhtaxtuyaꞌ. 
26

 Chai ju ixlhilakatꞌui chivinti 
ju alactꞌatakꞌoxilh ju Dios ju 
makꞌaniya lapanacni yuchi ju 
tꞌatakꞌoxilh ju Abraham. Pus ju 
yuchi chunch junita tachi ju Sara 
ju jantu xalapanac ixjunita. Jantu 
va ixtamajuta ju Abraham. Chai 
ju yuchi chunch junita tachi ju 
quijnanꞌan ju calakꞌayatachau 
ju Dios laxalakꞌachakꞌan 
Jerusalén ju vilhcha lactꞌiyan ni 
makꞌalhtaxtucantauch. 27

 Pus chani 
ju tsꞌokcanta laꞌixchivinti Dios:

Akꞌachꞌach ju uxintꞌi ju 
va miꞌakstu. Ju jantu 
amaskꞌatꞌanan.

Pꞌas atꞌas laminkꞌachat ju uxintꞌi 
ju jantu amaklakꞌavanan.

Pus palai lhu ju isꞌaskꞌatꞌan ju 
va macoꞌulacanta.

Palai jantu ju alin ixpapa.
Chunch ju tsꞌokcanta laꞌixchivinti 
Dios.

28
 Pus ji quiꞌalakꞌavin ju Dios 

muctaxtulh ixchivinti acsni 
tavanan tsuculh ju isꞌaskꞌatꞌa 
ju Sara mas jantu lai ixꞌalin ju 
isꞌaskꞌatꞌa. Chai vana va chun 
aquintamuctaxtuniyan ixchivinti 
ni najunta ni isꞌaskꞌatꞌan 
aquintanaviyan. 29

 Pus acsni 

tatsuculh ixtꞌiyunꞌan istsꞌalan 
ju Abraham pus pumatam 
ixmaktasutach tachi ju maktasucan 
ju va lhilapanac. Chai ju yuchi acsni 
kꞌaich tsꞌalh va pus lhimakchapulh 
ju anuch ju puꞌamaklakꞌavanalh 
tachi ju kꞌalhtasunilh ju Dios ju 
Abraham. Pus vana va chun ju 
chavai. Alin lapanacni ju talhilaksi 
ju lhamapꞌaksin chai ju yuꞌunch 
quintatꞌalaxcayan ju quijnanꞌan ju 
lhilaksiyau ixchivinti Dios junta 
najun ni va laꞌixmacni Cristo 
isꞌaskꞌatꞌan Dios juntau. 30

 Para ju 
uxijnan ja va jantu pꞌastꞌacꞌatꞌit 
tachi ju najun laꞌixchivinti Dios ju 
tsꞌokcanta. Ja va jantu pꞌastꞌacꞌatꞌit 
ni chani najun: “Atꞌixcꞌauxtꞌuch 
ju xalapanac ju va ixtamocanta. 
Atꞌaxcꞌauxtꞌuch ju istsꞌalh. Ju 
istsꞌalh ju va xalapanac jantu lai 
tuꞌuꞌ catixtaknicalh. Para ju istsꞌalh 
ju tucan miꞌamachakaꞌ ju jantu 
va ixtꞌamaꞌutꞌa yuchach ju laich 
caxtaknicanaꞌ ju miꞌalinta”. Chunch 
ju najun laꞌixchivinti Dios. 31

 Pus ji 
quiꞌalakꞌavin ju ani chivinti ixlacata 
ju istsꞌalan Abraham chanich ju 
quintamamachakxaniputunan. Pus 
ju quijnanꞌan jantu chun juntau 
tachi ju istsꞌalh ju va xalapanac 
ixjunita ni laich canaju ni tasqꞌuini 
ni canaviu tachi ju quintajunan 
ju makꞌaniya lhamapꞌaksin. Alai 
chunch juntau tachi istsꞌalh ju 
tucan ixꞌamachakach Abraham 
ixjunita. Chai lhilaksiyau ixchivinti 
Dios junta najun ni laꞌixmacni 
Cristo isꞌaskꞌatꞌan Dios juntau.

Pꞌas alhilaksitꞌit isꞌakstu ju Cristo

5  Ju Cristo yuchi lhiquinichilh 
ni jantu tasqꞌuini ni 

vana canaviu tachi ju najun 
laꞌixlhamapꞌaksin ju Moisés. 
Pus pꞌas alhilaksitꞌit isꞌakstu ju 
Cristo. Jantu alakꞌaꞌitꞌit ni xamatiꞌ 
catamalacaꞌiniyan ni tasqꞌuini 
ni anaviyaꞌitꞌit tachi ju najun 
lacalhamapꞌaksin.

2
 Ju quitꞌin icPablo chai 

aquilakꞌasmatniu tuchi iclajunau. 
Acsni va alakꞌaꞌiyaꞌitꞌit ni 
achꞌucꞌucꞌanaꞌitꞌit tachi ju najun 
lacalhamapꞌaksin pus jantu 
lhitapalai ni xani ju Cristo 
ju milacataꞌan. 3 Pus aktam 
iclajunchokopalau. Tachi chun 
ju lapanacni ju talakꞌaꞌi ni 
caꞌachꞌucꞌucalh pus tasqꞌuini ni 
stunin catanavikꞌo tachi chun 
ju najun lacalhamapꞌaksin ju 
tsꞌoklh ju Moisés. Jantu va 
yuchi ni caꞌachꞌucꞌucalh. 4 Pus ju 
uxijnan ni va lacꞌasqꞌuinatꞌit ni 
salaka catalaktsꞌinan ju Dios va 
ixlacaꞌatalh ni naviyatꞌit tachi ju 
najun lacalhamapꞌaksin pus ju 
chunch ju Cristo jantu lai tuꞌuꞌ 
catitalhaꞌaktaijun. Nin yuchi 
ju Dios jantu lai catitanavinin 
lamapainin. 5 Pus ju quijnan 
ni iclhilacaꞌanau ju Cristo pus 
iccꞌatsayau ni yuchi ju Spiritu Santu 
ju aquintalasoknicꞌayan laꞌixmacni 
Dios. 6 Pus ni lhilacaꞌantauch 
ju Cristo Jesús pus jantuch 
lhitapalai ni acchꞌucꞌucalh u 
jantu. Va yuchi ju lhitapalai ni 
aclhilacaꞌalh ju Jesucristo chai 
caputasulh laquiꞌatsucunti ni 
vasalh iclhilacaꞌanta ju yuchi ni 
na icꞌamapaininin. Va yuchi ju 
lhitapalai laꞌixmacni Dios.

7
 Pus ju uxijnan kꞌox ixtꞌonatꞌit. 

Para va alin ju lapanacni ju 

xataꞌokxchokꞌoyan ni jantuch vana 
lacꞌaꞌipꞌutꞌunatꞌit ju stavasalanti 
ixlacata ju Cristo. 8 Ju anuꞌ chivinti 
ju tapuꞌokxchokꞌoputunan jantu 
ixꞌanuꞌ ju Dios ju tasacxtutan. 
9

 Tun tꞌicꞌaptꞌit ju ani chivinti 
ju chani noncan: “Ma mas 
va lacatsꞌunin aclakmuju ju 
saskꞌajni pus laktanukꞌojui chux 
ju sasquitit”. 10

 Para ju quitꞌin 
iclhilaksi ju quiꞌucxtinꞌan Jesús 
ni yuchi ju cataꞌaktaijuyan ni 
jantu tavanan amapꞌaxaniyaꞌitꞌit 
ju miꞌatalacpastꞌacꞌatꞌan. Para 
ju anuꞌ ju talakꞌalhiniputunan 
ju miꞌatalacpastꞌacꞌatꞌan 
camamakꞌalhkꞌajnicanaꞌ mas va 
tichi chavaich cava.

11
 Pus ju quitꞌin ji quiꞌalakꞌavin 

ni vanach acnaulh ni tasqꞌuini 
ni cachꞌucꞌucalh tam xamatiꞌ pus 
jantuch aquintalhimakchapulh 
ju quintꞌaꞌisraelitanin. Jantu tuꞌuꞌ 
cataxcanilh ju quintꞌaꞌisraelitanin 
ni acnaulh ju chunch mas vachuꞌ 
acꞌajunilh ju lapanacni ni tasqꞌuini 
ni catalhilaksilh ju Cristo ni yuchi 
ju nilh ixlacataꞌan. 12

 Ca vak tachi 
kꞌox cava ni lana catalakꞌalhinikꞌo 
ju ixlacatunaꞌan ju anuꞌ lapanacni 
ju talakꞌalhiniputunan ju 
miꞌatalacpastꞌacꞌatꞌan ni tajunan ni 
tasqꞌuini ni achꞌucꞌucꞌanatꞌit.

13
 Pus ju uxijnan ji quiꞌalakꞌavin ju 

Dios talhisacxtutan ni isꞌaskꞌatꞌan 
aꞌunaꞌitꞌit. Jantu vana tasqꞌuini 
ni anaviyaꞌitꞌit tachi ju najun 
lacalhamapꞌaksin. Para ju chunch 
jantu va nomputun ni laich anavitꞌit 
ju macxcai miꞌatalacpastꞌacꞌatꞌan va 
ixlacaꞌatalh ni jantu lhilaksiyatꞌit 
ju lhamapꞌaksin. Alai tasqꞌuini ni 
lacaꞌamapaininti alaꞌaktꞌaiꞌutꞌit 

ju milhiꞌuxijnan. 14
 Pus laich 

apꞌumuctꞌaxtꞌuyaꞌitꞌit tachi chun ju 
najun lacalhamapꞌaksin va yuchi 
ni anaviyaꞌitꞌit va lakatam chivinti 
ju tsꞌokcanta ju anch. Yuchi ni 
amapꞌainitꞌit ju mintꞌalapanac 
tachi ju va jun miꞌakstuchꞌan ju 
mapꞌainichꞌokꞌocꞌantꞌit. 15

 Para acsni 
laclakꞌayatꞌit chai va laclasayatꞌit 
ju pumatamin pus alaktsꞌintꞌitch. 
Jantu xcai ni va alamacoyokꞌotꞌit ju 
pumatamin milhiꞌuxijnan.

Alin ju kꞌachani ju makꞌaniya 
quiꞌatsucuntiꞌan

16
 Pus iclajunau ni chunch 

ju atsꞌucꞌutꞌit tachi ju 
tamapastꞌacꞌaniyan ju Spiritu Santu 
chai ju chunch jantu anaviyaꞌitꞌit 
ju macxcai ju alin lamiꞌalhunutꞌan. 
17

 Pus ju macxcai ju alin 
laquiꞌalhunutꞌan va tꞌalasai ju 
ixkꞌachat ju Spiritu Santu. Chai ju 
ixkꞌachat ju Spiritu Santu va tꞌalasai 
ju macxcai ju alin laquiꞌalhunutꞌan. 
Chai ni va talaclasai pus yuchi 
jantu lai lhinaviyatꞌit ju kꞌox 
ju navipꞌutꞌunatꞌit. 18

 Para ni 
anaviyaꞌitꞌit tuchi lacasqꞌuin 
ju Spiritu Santu pus jantuch 
vana tasqꞌuini ni alhilaksitꞌit ju 
lhamapꞌaksin ju tsꞌoklh ju Moisés.

19
 Pus lana tasui tamalh ju 

macxcai ju alin laquiꞌalhunutꞌan. 
Yuchach acsni xamatiꞌ jantu 
lhilacaꞌan tam ixꞌamachakaꞌ u 
ni jantu lhilacaꞌan tam ixpapa. 
Chai lhu alactuꞌunti ju ixtꞌachun 
ju tanavi. 20

 U va talhilacaꞌan ju 
tuꞌuꞌ santo. U ni alhicujnun. U 
taꞌaxcayanan. U talaclakꞌaji. U 
taꞌalhacchaꞌanan. U talhilakachapui 
tuꞌuꞌ. U va ixkꞌachat isꞌakstuꞌan ju 

tanavi. U na taꞌamaktalhkꞌamanan 
ni va talhacchaꞌan. 21

 U 
talhacchaꞌani ixtaxtokni ju 
akꞌantam. U amakninin. U 
tatꞌakꞌapꞌai. U aliꞌ macxcai ju 
va ixtꞌachunch tachi ju ani. Pus 
aktam iclajunchokopalau tachi ju 
xaclajunauch pꞌulhnan. Ju yuꞌunch 
ju tanavi ju chunch taxtokni jantu 
lai catitaꞌalh ju lactꞌiyan junta 
lhinajun ju Dios.

22
 Para vachuꞌ tasui ni tꞌajun ju 

Spiritu Santu laquiꞌalhunutꞌan 
acsni amapainininau. Chai acsni 
kꞌachanau. Chai acsni jantu lacꞌan 
ju quiꞌalhunutꞌan. Chai acsni 
chꞌixkꞌoyau ju macxcai. Chai acsni 
va tachi kꞌox lapanacni talacasuyau. 
Chai acsni naviyau lamapainin. 
Chai acsni muctaxtuyau ju 
quinchivintiꞌan. 23

 Chai acsni 
palai talacatꞌicstꞌiyau. Chai acsni 
lai kꞌaichokocanau quiꞌakstuꞌan. 
Pus acsni naviyau tachi chun 
ju ani taxtokni pus matiꞌ ju 
lhamapꞌaksin ju lai aquintaꞌulanin 
ju quintalakꞌalhinꞌan va ixlacaꞌatalh 
ni naviyau ju chunch. 24

 Pus ju 
quijnanꞌan ju lhilaksiyauch ju 
Cristo jantuch vana naviyau ju 
macxcai quiꞌatalacpastꞌacꞌatꞌan. 
Alai laktsꞌinau ju makꞌaniya 
quiꞌatsucuntiꞌan tachi ju va nita 
ni nita ju Jesús quiꞌokxtapalhꞌan. 
Chai ju chavai jantu tasqꞌuini ni 
vana canaviyau ju ixkꞌachaniyau ju 
pꞌulhnan. 25

 Chai ni quintaxtaknitan 
ju sastꞌi quiꞌatsucuntiꞌan ju Spiritu 
Santu pus tasqꞌuini ni yuchach ju 
calhinonkꞌo chux laquiꞌatsucuntiꞌan.

26
 Chai jantu va kꞌaya 

calhitakꞌayau tuꞌuꞌ. Acsni xamatiꞌ 
chunch lai pus ju aliꞌin va 

talhitalhkꞌaman ni va si xakꞌai 
tajumputun.

Alaꞌaktꞌaiꞌutꞌit

6  Ji quiꞌalakꞌavin ni cꞌatsacan 
ni vasalh caꞌalactuꞌunulh 

pumatam ju vachuꞌ lhilacaꞌanta ju 
Cristo pus ju uxijnan ju lhinonkꞌojui 
ju Spiritu Santu lamiꞌalhunutꞌan 
asayaꞌutꞌit tachi ju lhikꞌox lapanac 
canavi ni jantu caxcanilh ixꞌalhunut 
laminchivintiꞌan. Para vachuꞌ 
alhistꞌacchꞌokꞌocꞌantꞌit miꞌakstuꞌan. 
Jantu xcai ni vachuꞌ anaviyaꞌitꞌit 
ju tuꞌuꞌ macxcai. 2 Alaꞌaktꞌaiꞌutꞌit 
ni alin ixlhamakꞌan tam xamatiꞌ. 
Chai ni chunch ju alatꞌit pus 
amuctꞌaxtꞌuyaꞌitꞌit tachi ju najun 
laꞌixlhamapꞌaksin ju Cristo.

3
 Pus ni alin tam xamatiꞌ ju na kꞌai 

cꞌatsai mas jantu tuꞌuꞌ ixtapalhni 
pus va isꞌakstu okxchokꞌochokocan. 
4

 Pus ju pumatamin tasqꞌuini ni 
calaktsꞌintanucalh laꞌisꞌakstu tuchi 
laich navi. Jantu va calaktsꞌintailh 
laꞌisꞌatsucunti akꞌantam. Ju 
chunch alinch ju ixkꞌachat ixlacata 
tuchi navich isꞌakstu. Chai 
jantu va ixlacata ni palaich kꞌox 
calhiulachokocalh isꞌakstu. Palaich 
jantu ju tam ixtꞌalapanac. 5 Pus 
tasqꞌuini ni pumatamin canaviyaꞌ 
ixlhichꞌalhcat isꞌakstu.

6
 Ju amalanicanta ju ixchivinti 

Dios chach taꞌaktaiju ju 
amamakaꞌunuꞌ. Chach aktaijucalh 
ju amamakaꞌunuꞌ. Chach taxtaknilh 
tachi chun ju kꞌox.

7
 Jantu aꞌokxchꞌokꞌocꞌantꞌit. 

Jantu xamatiꞌ lai catilhitsꞌiꞌilh 
ju Dios. Tachi ju tuꞌuꞌ tꞌin 
ju acchꞌanaꞌ pus yuchach ju 
acxkꞌaꞌiyaꞌ. 8 Pus chunchach 

vachuꞌ ju laquiꞌatsucuntiꞌan. Ju 
va tachi navitꞌajun ju macxcai 
ju mapastꞌacꞌani ixꞌalhunut pus 
yuchach ju capuꞌamaklhtayananaꞌ 
ju ixꞌaninti junta jonkꞌalhita 
makꞌalhkꞌajnat. Para va tichi 
chavaich ju navitꞌajun ju kꞌachani ju 
Spiritu Santu pus isꞌakstu ju Spiritu 
Santu ju caxtakniyaꞌ ju isꞌatsucunti 
ju conkꞌalhiyanta lactꞌiyan. 9 Pus 
jantu jeks caꞌuniu ixnavica ju kꞌox. 
Pus ni catailhiꞌanau ixnavica ju kꞌox 
pus cachinaꞌ ju avilhchan ju lhcata 
ju Dios acsni aquintaxtakniyan 
ju quintalhajaꞌan. 10

 Pus yuchi 
caꞌalhinaviniuch ju kꞌox tachi chun 
ju lapanacni va tapakchux ju lai 
canaviu. Para palai na lhu ju kꞌox 
canaviniuch ju quilhiꞌalakꞌavinꞌan 
laꞌixmacni Jesús.

Amacꞌaminin ju Pablo
11

 Tus ani akꞌantam 
xaquiꞌatsꞌoknuni. Para ju chavai 
quitꞌin ju aclaꞌatsꞌoknuniyau 
laquimacaꞌ. Chai alaktsꞌintꞌit ni 
slivasalh na lackꞌai ju quiletra. Pus 
yuchi alhicꞌatsꞌayaꞌitꞌit ni vasalh 
quitꞌin ju iclaꞌatsꞌoknuniyau. 12

 Ju 
yuꞌunch ju va tapꞌastu tajunan 
ni achꞌucꞌucꞌantꞌit va tapujunan 
chunch ni kꞌox catalhiula 
ju ixtꞌalapanacni chai jantu 
caꞌamamakꞌalhkꞌajnicanaꞌ. Vachuꞌ 
jantu talhimakꞌalhkꞌajnamputun 
ni catanaulh ni tasqꞌuini ni 
calhilacaꞌancalh ju Cristo 
ni yuchi ju nilh lacacurus 
ju quilacataꞌan. 13

 Para nin 
yuꞌunch ju chunch tajunan jantu 
tamuctaxtukꞌojui chux tachi ju 

najun lacalhamapꞌaksin mas 
achꞌucꞌucanta ju yuꞌunch. Alai va 
talacasqꞌuin ni achꞌucꞌucꞌantꞌit 
vachuꞌ ju uxijnan chai ju chunch 
laich catalhitakꞌayayaꞌ ni navitꞌatꞌit 
tachi ju xatajunan. 14

 Pus ju quitꞌin 
lana jantu tuꞌuꞌ iclhitakꞌayaputun. 
Va yuchi ju tuꞌuꞌ iclhiulai ni 
quinichilh ju quiꞌucxtinꞌan 
Cristo ju quilacataꞌan. Chai ni 
iclhilaksich ju Cristo ni nilh ju 
lacacurus ju quilacata pus jantu 
tuꞌuꞌ iclhiulai ju taxtokni ju ani 
lacamunutpaꞌ ju talhitakꞌayai ju 
quintꞌalapanacni. Pus ju yuchi jantu 
lai aquixtakniyaꞌ tuꞌuꞌ kꞌox. 15

 Pus 
ni lhilacaꞌantauch ju Cristo pus 
jantu tuꞌuꞌ quintalhiꞌaktaijuyan mas 
ixchꞌucꞌucau u jantu. Va yuchi ju 
lhitapalai ni quixtaknita ju sastꞌi 
quiꞌatsucunti ju Jesús. 16

 Ictapainini 
ju Dios ni cataꞌaktaijuyan 
lacaꞌamapaininti chai ni jantu 
calacꞌalh ju miꞌalhunutꞌan tachi 
chun ju uxijnan ju chunch 
tsꞌucꞌuyatꞌit tachi ju iclajuntauch 
ju ani. Vachuꞌ chunch ictapaini 
ixlacata ju aliꞌin ju vasalh 
isꞌaskꞌatꞌan Dios tajunita.

17
 Pus ju atipuꞌanta jantu 

iclacasqꞌuin ni xamatiꞌ casamakꞌalh 
ju quinchivinti. Pus laquilacatuna 
tasuicaꞌ junta xaquintalakanekmai 
ju aliꞌin lapanacni va ixlacata ni 
icꞌajuni ju lapanacni ixchivinti 
Jesús.

18
 Ji quiꞌalakꞌavin ictapainini 

ju quiꞌucxtinꞌan Jesucristo 
ni catanaviniyan lamapainin 
minchuxꞌan ju uxijnan. Slivasalh 
chunch ju iclacasqꞌuin. 

Ju Pablo amacꞌami ju 
amachakꞌan Efeso

1  Ju quitꞌin icPablo chai Dios ju 
lacasqꞌuilh ni ixtamalakachan 

acva. Iclamacꞌamiyau ju uxijnan 
ju isꞌaskꞌatꞌan Dios untꞌatꞌit ju 
vilhchitꞌit ju lakꞌachakꞌan Efeso. Ju 
uxijnan vachuꞌ lhilacꞌapꞌintꞌatꞌit ju 
Cristo. 2 Ictapainini ju quimpaiꞌan 
Dios chai ju quiꞌucxtinꞌan Jesucristo 
ni catanaviniyan lamapainin chai 
cataꞌaktaijuyan ni jantu calacꞌalh ju 
miꞌalhunutꞌan.

Ju Cristo xtꞌakꞌa tachi chun ju kꞌox
3

 Chach lakꞌayacalh ju Dios 
ixpai ju quiꞌucxtinꞌan Jesucristo. 
Ju yuchi quintaxtaknitan tachi 
chun ju kꞌox va ixlacaꞌatalh ni 
lhilacaꞌanauch ju Cristo. Chai ju 
tuchi quintaxtaknitan ju yuchi 
pus lactꞌiyan ju xaminacha. 
4

 Pus quintanavitan chunch 
va ixlacaꞌatalh ni Dios ju 
quintasacxtun makꞌanch acsni 
tucaꞌ ixnavican ju lacamunutpaꞌ ni 
va lakatam catꞌajumvi ju Cristo. 
Pus ju yuchi va islacasqꞌuin ni 
laich ixꞌanuꞌ cajumvi chai laich 
aquintalaktsꞌinan tachi ju va matich 

ju quiꞌalactuꞌuntiꞌan chai yuchi 
quintalhisacxtun. 5 Tus makꞌanchich 
ixnajunta ju Dios laꞌixꞌamapaininti 
ni aquintanaviyan isꞌaskꞌatꞌan va 
ixlacata ju Jesucristo. Chai va 
ixlacata ni chunch ju xakꞌachani 
pus chunch ju lalh. 6 Pus ni laich 
calakꞌayacalh ixlacata ju kꞌai 
ixꞌamapaininti ju quintanavinitan 
yuchi xaquintalhinaviyan 
isꞌaskꞌatꞌan. Lana lhu 
quintanavinitan ju lamapainin 
acsni quintanavin isꞌaskꞌatꞌan 
va ixlacata ni lhilacaꞌantauch ju 
istsꞌalh ju na mapaini. 7 Yuchach 
ju quintamalakxtun laꞌixꞌacꞌalhni. 
Chai ni slivasalh na kꞌai ju 
ixꞌamapaininti ju quintamasunitan 
pus quintamacꞌacxaninch ju 
quiꞌalactuꞌuntiꞌan. 8 Chai ju 
anuꞌ kꞌai ixꞌamapaininti ju 
quintamasunitan jantu va yuchi ni 
quintamakꞌalhtaxtun. Para vachuꞌ 
lhu xaquintaxtakniyan ju atalaninti 
chai acꞌatsanti. 9 Chai vachuꞌ 
quintamavasalanin ju ixkꞌachat 
ju jantu ixꞌamavasalanicanta 
ju lapanacni ju makꞌanchich. 
Quintamavasalanin tuchi ilhcata 
ni canaviyaꞌ ju Cristo. 10

 Pus 
tus makꞌanchich ixnajunta 

ni caꞌulacanach ju Cristo 
ixpuxaꞌucxtin tachi chun ju 
xataxtokni ju alin lactꞌiyan chai ju 
alinch ju lacatꞌun. Chai chux ju ani 
caꞌuctaxtuyaꞌ acsni cataꞌaktsayaꞌ ju 
avilhchan tachi ju ilhcata ju Dios.

11
 Chai va ixlacata ni 

lhilacaꞌantau ju Cristo pus ju Dios 
aquintaxtakniyan ju ixmakꞌalit. 
Na makꞌanch chunch ispastacta 
ju Dios ju quilacataꞌan chai ju 
yuchi aktsꞌiya navikꞌojui chux 
tachi ju kꞌachani. 12

 Ju Dios yuchi 
quintalhisacxtutan makꞌanch ni 
laich aclakꞌayayau ni yuchi ju tucan 
xakꞌai. Aclakꞌayayau ju quijnan ju 
pꞌulhnan iclhilacaꞌantauch ju Cristo. 
13

 Chai vachuꞌ ju uxijnan lacꞌaꞌitꞌatꞌit 
acsni kꞌasmatꞌatꞌit ju chivinti ju 
stavasalanti junta najun ta yu laich 
putakꞌalhtaxtucan junta jonkꞌalhita 
makꞌalhkꞌajnat. Chai acsni 
lacꞌaꞌitꞌatꞌit pus ju Dios taxtaknin ju 
anuꞌ ju apꞌucꞌatsꞌayaꞌitꞌit ni vasalh 
ixꞌanuꞌ untꞌatꞌit. Yuchi ju Spiritu 
Santu ju ixkꞌalhtasuta ju Dios. 
14

 Xtaknicantauch ju Spiritu Santu 
ju chavai ni laich cacꞌatsayau ni 
vasalh aquintaxtakniyan tachi chun 
ju kꞌalhtasuta ju Dios. Chai acsnich 
ju aquintaxtakniyan acsni matich 
lana cajunaꞌ ju quiꞌalactuꞌuntiꞌan ni 
alin ju sastꞌi quilacatunaꞌan. Chai ju 
chunch palai calakꞌayayau ju Dios 
ju tucan xakꞌai.

Ju Pablo tapainini ju Dios 
ixlacataꞌan ju amachakꞌan Efeso

15
 Pus ju quitꞌin ickꞌasmatlh ni 

ixlhichux ju miꞌalhunutꞌan ju 
lhilacꞌapꞌintꞌatꞌit ju quiꞌucxtinꞌan 
Jesús chai na amapꞌainiyatꞌit tachi 
chun ju vachuꞌ talhilacaꞌanta 

ju yuchi. 16
 Pus yuchi va tachi 

iclhijunich ju Dios lakꞌailaktsꞌiuch 
ju milacataꞌan chai icsqꞌuini 
ju Dios ju milacataꞌan acsni 
ictꞌachivinin ju yuchi. 17

 Ictapainini 
ju Dios ixpai ju quiꞌucxtinꞌan 
Jesucristo. Yuchi ju xakꞌai tucan. 
Icsqꞌuini ni cataxtakniyan ju 
kꞌox mintacꞌatsanꞌan ni laich 
amachꞌakxayaꞌitꞌit ixtaxtokni 
Dios. Chai ju chunch palai 
lai amispꞌayaꞌitꞌit ju yuchi 
ta tucan junita. 18

 Icsqꞌuini 
ni catamalacpucujunin ju 
mintacꞌatsanꞌan ni laich 
amachꞌakxayaꞌitꞌit tuchi 
ixtalakxtuch ju lacꞌaꞌiyatꞌit ni 
cataxtakniyan ju Dios ju lactꞌiyan 
chai tuchi lhilhcꞌacꞌantꞌatꞌit. 
Vachuꞌ icsqꞌuini ju Dios ni laich 
amachꞌakxayaꞌitꞌit ni slivasalh 
na kꞌox ju anuꞌ ju caꞌaxtaknicanaꞌ 
tachi chun ju isꞌaskꞌatꞌan tajunita. 
19-20

 Chai icsqꞌuini ni laich 
acꞌatsꞌayaꞌitꞌit ni slivasalh na kꞌai 
ju ixtachaput ju quilacataꞌan ju 
lhilacaꞌantauch ju yuchi. Chai ju 
ixtachaput ju na kꞌai ju quilacataꞌan 
vana va yuꞌ ju malacasulh ju Dios 
acsni malokꞌonichokolh ju Cristo 
acsni ixnitach chai acsni ulacha 
lactꞌiyan vanin junta vi ju yuchi. 
21

 Anch ulacalh ju Cristo ni palai 
xakꞌai navicanta ju yuchi. Palai 
jantu tachi chun ju xaꞌanquilhnin 
lactꞌiyan ju talhinajun. Jantu 
xamatiꞌ ju tꞌajun ju chavai ju 
ixtꞌachunch cava nin lai caꞌalilh 
astan xamatiꞌ ju ixtꞌachunch cajunaꞌ. 
22

 Chai ju Dios yuchi lhiꞌula ni 
yuchi ju calhinonkꞌoyach tachi 
chun ju taxtokni. Chai lhilhcaꞌula ju 
yuchi tachi saꞌaktsulh tachi chun ju 

talhilacaꞌanta ju Cristo. 23
 Pus tachi 

chun ju talhilacaꞌanta ju Cristo 
tachi ixlacatuna tajunita ni yuchi 
ju alhijuni chai laꞌixmacni yuchi va 
lakatam tatꞌajunita. Chai ju Cristo 
vi mas vanta anchach cava.

Takꞌalhtaxtucan va ixlacata 
ixꞌamapaininti Dios

2  Acsni ixmucꞌanicꞌantꞌatꞌit 
ju miꞌanintiꞌan ixlacata 

ju miꞌalactuꞌuntiꞌan chai 
mintalakꞌalhinꞌan acsnich ju 
taxtaknitan ju Dios ju sastꞌi 
miꞌatsucuntiꞌan. 2 Acsni tucaꞌ 
ismispꞌayatꞌit ju Cristo pus vachuꞌ 
chunch ixlayatꞌit tachi ju talai ju 
jantucaꞌ talhilacaꞌanta ju yuchi. 
Ixnaviniyatꞌit ixkꞌachat ju xaꞌucxtin 
lhacaticurulhni. Chai yuchach ju 
vachuꞌ chꞌalhcatnan laꞌixꞌalhunutꞌan 
ju jantu taquiclacaꞌiputun ju 
Dios. 3 Pus ju makꞌanchich vachuꞌ 
chunch ixlayau ju quijnanꞌan. 
Ixnaviyauch tachi chun ju macxcai 
ju ixkꞌachaniyau. Chai ixnaviyau ju 
macxcai ixkꞌachat ju quilacatunaꞌan 
chai ju quiꞌatalacpastꞌacꞌatꞌan. 
Pus tus acsni istsucutachauch 
ixlhijunch ni calhitalhkꞌamalh ju 
Dios tachi ju ixlayauch. Chai si 
lana chun ixjunkꞌotauch. 4 Para ju 
Dios slivasalh na lai aꞌaktaijunun 
lacaꞌamapaininti chai slivasalh 
na quintamapainin. 5 Pus mas 
ixmucꞌanicantauch ju quiꞌanintiꞌan 
va ixlacata ju quiꞌalactuꞌuntiꞌan 
para ju Dios quintaxtaknitan 
ju sastꞌi quiꞌatsucuntiꞌan ni 
lhilacaꞌantauch ju Cristo. Pus 
va yuchi ni quintanavinitan 
lamapainin ju Dios yuchi lai 
xalhitakꞌalhtaxtuyau junta 

jonkꞌalhita makꞌalhkꞌajnat. 6 Tachi 
ju Cristo ni xtaknichokocalh 
isꞌatsucunti acsni ixnita pus 
vana va chun ju quijnanꞌan. 
Quintaxtaknitan ju sastꞌi 
quiꞌatsucuntiꞌan chai ju chavai ju 
Dios quintalaktsꞌinan tachi ju va 
anch tꞌavilhchau ju Cristo Jesús ju 
lactꞌiyan. 7 Chunch ju quintanavinin 
ju Dios ni caputalacasukꞌalhiyach 
ni slivasalh quintaꞌaktaijutan 
lacakꞌai ixꞌamapaininti acsni 
quintanavinin ju kꞌox va 
ixlacaꞌatalh ni lhilacaꞌantauch ju 
Cristo Jesús. 8 Takꞌalhtaxtutauch 
lacamakꞌalhkꞌajnat junta 
jonkꞌalhita va ixlacaꞌatalh 
ni quintaꞌaktaijutanch ju 
Dios lacaꞌamapaininti acsni 
lhilacaꞌantauch ju Cristo. Para 
jantiyuꞌ quintalhinavinitan chunch 
va ixlacaꞌatalh ni navitau tuꞌuꞌ. 
Alai va quintalhikꞌailaktsꞌintan ju 
Dios ju ixꞌamapaininti. 9 Jantu lai 
putakꞌalhtaxtuyau va ixlacaꞌatalh 
ni canaviuch ju kꞌox. Ni lai chunch 
cava ixputakꞌalhtaxtu pus ca laich 
ixtalhitakꞌaya ju aliꞌin ni ixtacꞌatsa 
ni laich ixtatakꞌalhtaxtulh va 
laꞌisꞌakstuꞌan. 10

 Para isꞌakstu ju 
Dios ju quintamakꞌalhtaxtuyan. 
Chai acsni lhilacaꞌanau ju Cristo 
pus quintaxtakniyan sastꞌi 
quiꞌatsucuntiꞌan ni lai naviyau ju 
kꞌox tachi ju ixlhilhcaꞌulata ju Dios 
ni canaviu.

Matiꞌ ju lakꞌaiti laꞌixmacni ju Cristo
11

 Apꞌastꞌactꞌit ni jantu israelitanin 
untꞌatꞌit. Chai ju quintꞌaꞌisraelitanin 
ju achꞌucꞌucanta jantu 
ixtatꞌalaxakꞌalaputunan ni jantu 
chꞌucꞌucꞌantꞌatꞌit. 12

 Apꞌastꞌactꞌit 

ni jantucaꞌ ismispꞌayatꞌit ju 
Cristo ju acsnich. Chai ni jantu 
quintꞌaꞌisraelitanin untꞌatꞌit pus 
jantu ixmaktꞌanuyatꞌit ju ixlacata 
tuchi xaquintalhitꞌatakꞌoxitan ju 
Dios ju quijnan ju israelitanin 
icjuntau. Jantucaꞌ iscꞌatsꞌayatꞌit ni 
laich caꞌalilh ju miꞌatsucuntiꞌan 
ju lactꞌiyan. Chai mas ixvilatꞌit ju 
ani lacamunutpaꞌ para jantucaꞌ 
ismispꞌayatꞌit ju tucan Dios. 13

 Pus ju 
makꞌanchich ixtꞌalaxcai ixꞌuntꞌatꞌit 
ju Dios. Para ju chavai ni quinichilh 
ju Cristo pus maꞌamigoxlacꞌantꞌatꞌit 
va ixlacaꞌatalh ni lhilacꞌapꞌintꞌatꞌit 
ju Jesús. 14

 Pus yuchi ju Cristo ju 
xtꞌakꞌa ju atsucunti ju lhikꞌach 
junta matiꞌ ju lakꞌaiti. Yuchi ju va 
lakatam quintanavin ju quijnan ju 
israelitanin icjuntau chai ju uxijnan 
ju jantu israelitanin untꞌatꞌit. Chai 
yuchi ju makꞌosulh ju anuꞌ ju 
quilhmaktꞌui xaquintanavitan. 
15

 Acsni quinichilh ju ani ju Cristo 
pus mamixilh ju laxcaiti ju ixꞌalin 
sia lhiquijnanꞌan va ixlacata 
ju lhamapꞌaksin junta ixnajun 
tuchich ju lai navican chai ta yu 
canavicalh. Chai ju chunch va 
lakatam quintanavin ju quijnan 
ju israelitanin icjuntau chai ju 
uxijnan ju jantu israelitanin 
untꞌatꞌit. Va lakatam juntau 
ni quintaxtaknikꞌojun ju sastꞌi 
quiꞌatsucuntiꞌan laꞌixmacni ju 
yuchi. Ju chunch matiꞌ ju laxcaiti. 
16

 Chai ni quinichilh ju Cristo pus ju 
chunch apunavichokolh ixꞌamigojni 
ju Dios ju quintꞌaꞌisraelitanin 
chai ju jantu israelitanin. Chai 
vachuꞌ pumamixikꞌo ju laxcaiti 
ju ixꞌalin sia quijnanꞌan. Chai ju 

chavai laktsꞌincantauch tachi ju va 
lakatam lacatuna ju quintꞌiyunꞌan.

17
 Pus ju Cristo quilachilh 

chai quintajunin ni matanꞌula 
ixꞌalhunut ju Dios. Quintajunin 
ju israelitanin icjuntau ju vanin 
xacvilau laꞌixmacni Dios. Vachuꞌ 
tajunin ju uxijnan ju jantu 
israelitanin untꞌatꞌit ju na makat 
ixtꞌonatꞌit laꞌixmacni Dios. 18

 Pus 
laꞌixmacni Cristo ju uxijnan ju 
jantu israelitanin untꞌatꞌit chai ju 
quijnan ju israelitanin icjuntau 
laich xakꞌalayau ju Dios tachi 
ju quimpaiꞌan. Chai vana yuꞌ ju 
Spiritu Santu ju taꞌaktaijuyan ju 
uxijnan tachi ju quintaꞌaktaijuyan 
ju quijnan. 19

 Ju makꞌanch 
jantu makyuꞌunch ixꞌuntꞌatꞌit ju 
isꞌaskꞌatꞌan Dios. Para ju chavai 
lhilakꞌamispꞌacꞌanatꞌit ni isꞌaskꞌatꞌan 
untꞌatꞌit. 20

 Chai tachi ju va ixchakaꞌ 
Dios juntau. Ju uxijnan chunch 
untꞌatꞌit tachi ju xatantuꞌ chakaꞌ. 
Chai ju ixtamalakachan Dios chai 
ju lapanacni ju tanajun ixchivinti 
Dios chunch tajunita tachi ju 
xatantun ni yuꞌunch ju tajunin 
ixchivinti Dios. Chai ju Cristo Jesús 
chunch junita tachi ju tuꞌuꞌ chiux ju 
makꞌastumucꞌacanta chakaꞌ junta 
tsꞌokcanta tuchi cꞌatach ju yocanta. 
21

 Chai va ixlacata ni lhilacꞌapꞌinatꞌit 
ju Cristo pus chunch untꞌatꞌit tachi 
ju tuꞌuꞌ chakaꞌ ju sok yocanta. Chai 
ni palai amispꞌayaꞌitꞌit ju Dios 
pus chunch ju aꞌunaꞌitꞌit tachi ju 
kꞌai ixpujitat Dios ni vasalh tꞌajun 
ju yuchi lamiꞌalhunutꞌan. 22

 Chai 
ixlacata ni lhilacꞌapꞌinatꞌit ju 
Cristo vachuꞌ ju uxijnan pus ju 
Dios quintanavitan tachi lakatam 
chakaꞌ junta tꞌajun ju yuchi. Pus 

ixchakaꞌ Dios juntau ni tꞌajun 
laquiꞌalhunutꞌan ju Spiritu Santu.

Ju Pablo amalani ju 
jantu israelitanin

3  Ju quitꞌin icPablo. Ixlapanac 
ju Jesucristo. Chai tachꞌin 

icjunita ju chavai va ixlacaꞌatalh 
ni iclajuniu ni laich lhilacꞌapꞌinatꞌit 
ju Cristo ju uxijnan ju jantu 
israelitanin untꞌatꞌit. 2 Ca aktsꞌiya 
kꞌasmatꞌatꞌit ni quinavinita 
lamapainin ju Dios chai quixtaknilh 
ju lhichꞌalhcat ni laich aclajunau 
ni laich atꞌakꞌalhtꞌaxtꞌuyaꞌitꞌit ni 
alhilacꞌapꞌinaꞌitꞌit ju Jesús. 3 Chai 
cꞌatsꞌayatꞌit ni quintalacasunilh ju 
Cristo chai quimamachakxanilh 
ju anuꞌ chivinti ixlacata ju yuchi 
ju jantu lai ixmachakxacanta ju 
makꞌanchich. Pus iclaꞌatsꞌoknunitau 
lacatsꞌunin ixlacata ju yuchi. 
4

 Chai acsni alaktsꞌinaꞌitꞌit ju 
tuchi iclaꞌatsꞌoknunitau pus 
amachꞌakxayaꞌitꞌit tuchi iccꞌatsai 
ixlacata ju Cristo ju jantu 
iscꞌatsacanta ju makꞌanchich. 5 Pus 
jantu ixꞌamamachakxanicanta 
ju lapanacni ju ixtatꞌajun 
makꞌanchich. Para ju chavai yuchi 
ju Spiritu Santu ju amavasalani 
ju ixtamalakachan ju Cristo 
chai ju lapanacni ju tanajun 
ixchivinti. 6 Pus ju anuꞌ ju jantu lai 
ixmachakxacan ju makꞌanchich 
yuchach ju ani. Ju uxijnan ju 
jantu israelitanin untꞌatꞌit chai ju 
quijnan ju israelitanin icjuntau 
va kꞌaixtam caꞌamaklhtayananau 
chux ju makꞌalit ju xtꞌakꞌa ju Dios. 
Chai tachi chun ju quijnanꞌan 
si ixlacatuna Cristo juntau. 
Chai tachi chun ju chivinti ju 

quintatꞌatakꞌoxitan ju Dios ju 
quijnan ju israelitanin icjuntau 
vachuꞌ milacataꞌan ju uxijnan ju 
jantu israelitanin untꞌatꞌit acsni 
kꞌasmatꞌatꞌit ju ixchivinti Dios chai 
lhilacꞌapꞌinatꞌit ju Cristo. 7 Dios 
ju quisacxtulh ni ixlapanac acva 
ni laich acꞌajunilh ju lapanacni 
ju ani chivinti. Chai quinavinilh 
lamapainin chai quixtaknilh 
ixtachaput ni laich acnavi. 8 Pus 
ju Dios quinavinilh lamapainin ni 
laich iclajunau ju uxijnan ju jantu 
israelitanin untꞌatꞌit ju ixchivinti 
junta najun ni slivasalh na kꞌai ju 
makꞌalit ju alin laꞌixmacni ju Cristo. 
Chai quinavinilh ju ani lamapainin 
mas jantu tuꞌuꞌ quintapalhni 
iclaktsꞌinchokocan quiꞌakstu ni na 
xacnavi ju alactuꞌunti ju pꞌulhnan. 
Palai jantu tuꞌuꞌ quintapalhni 
ju quitꞌin. Palai xalackꞌajin 
tajunita tachi chun ju aliꞌin ju 
talhilacaꞌanta ju Cristo. 9 Para 
quinavinilh ju Dios lamapainin 
ni laich acꞌamavasalanilh va tichi 
cavalhch tuchi ju nomputun ju 
chivinti ixlacata ju Cristo ju jantu 
ixmachakxacanta ju makꞌanchich. 
Pus ju makꞌanchich ju Dios jantu 
xamatiꞌ ixmavasalanita ju anuꞌ 
chivinti. Yuchi ju Dios ju navikꞌota 
tachi chun ju taxtokni. 10

 Jantu 
ixmavasalata ju makꞌanchich ni 
laich catacꞌatsayach ju chavai 
ju anquilhnin chai ju alin 
ixtachaputꞌan ju lactꞌiyan ni na 
tijlhu ju pastꞌacꞌa ju Dios ni canavi. 
Catapucꞌatsayaꞌ ni catalaktsꞌinaꞌ 
tachi chun ju anavinita ju lapanacni 
ju talhilacaꞌanta ju Cristo. 11

 Pus ju 
Dios aktsꞌiya ispastacta ni chunch 
cajunaꞌ chai ixnajunta ni laꞌixmacni 

quiꞌucxtinꞌan Cristo Jesús ju 
caꞌuctaxtuyaꞌ. 12

 Pus va ixlacaꞌatalh 
ni lhilacaꞌantauch ju Cristo jantu 
talhananau acsni tꞌachivinau 
ju Dios chai lai junau va tuchi 
ixtalakxtuch ju jumputunau. 13

 Chai 
ni vasalh chunch juntau laꞌixmacni 
Cristo pus iclatapaininiyau 
ni jantu tam anaꞌuntꞌit va 
ixlacaꞌatalh ni na icmakꞌalhkꞌajnan 
va ixlacata ni iclajunau 
ixchivinti Dios. Alai acꞌatsꞌatꞌit 
ni lakꞌayacꞌantꞌatꞌit ni na tuꞌuꞌ 
talhiulayan ju Dios ni xalacasqꞌuin 
ni acmamakꞌalhkꞌajnicalh ju 
milacataꞌan.

Ixꞌamapaininti ju Cristo
14

 Acsni icpastꞌacꞌa tuchi navita 
ju Dios pus ictaꞌaktsokotani ju 
yuchi ju ixpai ju quiꞌucxtinꞌan 
Jesucristo junita. 15

 Pus ju Dios 
quimpaiꞌan junita tachi chun ju 
vilau ju ani lacamunutpaꞌ chai tachi 
chun ju tavilanancha lactꞌiyan. 
16

 Pus ju Dios slivasalh ni yuchi ju 
xakꞌai. Chai yuchi iclhitapainini 
ni tachapun catanaviniyan ju 
miꞌalhunutꞌan. Chai yuchi ju 
Spiritu Santu ju cataꞌaktaijuyan ni 
chunch aꞌunaꞌitꞌit. 17

 Iclhitapainini 
ni catsucuyach ju Cristo 
lamiꞌalhunutꞌan ni lhilacꞌapꞌintꞌatꞌit 
ju yuchi. Chai icsqꞌuini ni caꞌalilh 
ju miꞌamapainintiꞌan ju jantu tuꞌuꞌ 
lai catamacꞌapꞌanin. 18

 Ju chunch 
ju uxijnan chai tachi chun ju aliꞌin 
ju talhilacaꞌanta ju Cristo laich 
amachꞌakxayaꞌitꞌit ta anchach ju ti 
chaꞌankꞌota ju ixꞌamapaininti Dios. 
19

 Iclacasqꞌuin ni amachꞌakxatꞌit 
ni slivasalh na tamapainiyan 
ju Cristo mas jantu lai tavanan 

amachꞌakxayaꞌitꞌit tas va ti 
chaꞌankꞌotach ju ixꞌamapaininti. Ju 
chunch ju Dios cataxtaknikꞌoyan 
tachi chun ju kꞌox ju axtaknican ju 
talhilacaꞌanta ju Jesús.

20
 Ju Dios na tachapun. Chai 

pucꞌatsayau ni na alin ju ixtachaput 
acsni pastꞌacꞌau tachi chun ju 
quintaꞌulhtutan laꞌixmacni Cristo. 
Chai yuchi lhicꞌatsayau ni Dios 
palai lai kꞌox quintanaviyan. Jantu 
va chun ju quintaxtakniyan tachi 
ju sqꞌuiniyau u tachi ju pastꞌacꞌau. 
21

 Chach talakꞌaya ju Dios tachi 
chun ju talhilacaꞌanta ju Jesús. 
Chach lakꞌayacalh tus va tavananch 
cava. Vasalh iclacasqꞌuin ni chunch 
ju canavicalh.

Va lakatam juntau ni si 
pacxankꞌotau ju Spiritu Santu

4  Ju quitꞌin tachꞌin icjunita ni 
iclhilacaꞌanta ju quiꞌucxtinꞌan 

Jesús. Pus iclatapaininiyau 
ni chunch ju atsꞌucꞌutꞌit tachi 
ju lhijunch ni catatsuculh ju 
asacxtuta ju Dios. Pus vachuꞌ 
tasacxtutan ju Dios ju uxijnan. 
2

 Jantu alhitꞌakꞌayatꞌit tuꞌuꞌ. 
Alamalacꞌasunitꞌit ju milhikꞌox 
lapanacꞌan. Alachꞌixnitꞌit ju macxcai 
va ixlacaꞌatalh ni lamapꞌainiyatꞌit. 
3

 Slivasalh ixlhichux miꞌalhunutꞌan 
anavitꞌit talacmaskꞌatꞌin ta yu laich 
va chꞌanxtamch apꞌulalhipꞌitꞌit 
chai jantu alaclasatꞌit. Ju chunch 
vasalh va lakatamch aꞌunaꞌitꞌit 
laꞌixtachaput ju Spiritu Santu. 4 Ju 
quijnanꞌan ju lhilacaꞌantauch ju 
Cristo tachi ju va lakatam lacatuna 
juntau. Chai va lakatam ju Spiritu 
Santu. Chai ni quintasacxtutan 
ju Dios pus va lakatam taxtokni 

ju pacxanau ni aquintaxtakniyan. 
Chai cꞌatsayau ni vasalh 
caꞌamaklhtayananau ju anuꞌ ju 
quintakꞌalhtasunitan ju Dios. 5 Va 
pumatam ju quiꞌucxtinꞌan. Va 
pumatam ju lhilacaꞌantauch. Chai 
va lakatam amakpaxanti ju alin. 
6

 Va pumatam ju Dios. Yuchi ju 
quimpaiꞌan quilhichuxꞌan. Yuchi ju 
lhinonkꞌojui tachi chun ju taxtokni. 
Chai yuchi ju chꞌalhcatnan 
quilacataꞌan ju lhilacaꞌantauch 
ju yuchi. Chai yuchi ju tꞌajun 
laquiꞌalhunutꞌan.

7
 Ju pumatamin quijnanꞌan 

quintaxtaknitan tuchi lhichꞌalhcat 
ju kꞌoxich lhiulai ju yuchi. 8 Pus 
yuchi lhichivincanta ju Cristo 
laꞌixchivinti Dios ju tsꞌokcanta junta 
chani najun:

Acsni anchokolh ju lactꞌiyan 
alhiꞌalh ju tachi va tachꞌinin 
ixtajunita.

Chai axtaknilh lhakꞌailaktsꞌin ju 
lapanacni ju ani lacamunutpaꞌ.

Chunch ju najun laꞌixchivinti Dios 
ju tsꞌokcanta.

9
 Pus junta najun ni anchokolh ju 

lactꞌiyan ca aktsꞌiya nomputun ni 
pꞌulhnan quilachilh ju ani lacatꞌun. 
Chai quinavichilh ju lhichꞌalhcat 
ju ilhcanicanta. 10

 Chai ju anuꞌ ju 
quilachilh ju ani lacatꞌun vana 
yuchi ju anchokolh ju lactꞌiyan. 
Chai ju chavai yuchi ju vi mas 
vanta anchach cava. 11

 Chai isꞌakstu 
ju Cristo ju quintaxtaknitan ju 
ixlhichꞌalhcat ju pumatamin 
pumatamin. Ju aliꞌin axtaknican 
ju lhichꞌalhcat ni ixtamalakachan 
catajunaꞌ. Ju aliꞌin axtaknican ni 
catanonaꞌ ixchivinti Dios. Ju aliꞌin 
axtaknican ni catamavasalayaꞌ 

ixchivinti Dios ju tsꞌokcanta. Chai 
ju aliꞌin axtaknican ni catalhinaulh 
lacatalhavat ju talhilacaꞌanta ju 
Cristo. Chai ju aliꞌin axtaknican ni 
cataꞌamalaninilh ixchivinti Dios. 
12

 Chai quintaxtaknin ju ani ju 
pumatamin ni lai palai canaviyau 
ju ixlhichꞌalhcat ju Dios. Ju chunch 
ju aliꞌin ju talhilacaꞌanta ju Cristo 
palai pꞌas catalhilacaꞌanaꞌ. 13

 Chai 
ni laich va lakatam cajumvi 
tachi chun ju quijnanꞌan ju 
lhilacaꞌanauch ju Jesús chai ni 
vasalh laich catsucuyau tachi ju 
kꞌachani ju istsꞌalh Dios yuchi 
xaquintalhixtakniyan ju ani. 
Chai ni chunch catsucuyau pus 
cachaꞌanaꞌ ju quiꞌatalacpastꞌacꞌatꞌan 
tachi ixꞌatalacpastꞌacꞌat tam 
lapanac ju vasalh tsucui tachi 
ju kꞌachani ju Cristo. Chai 
astan cachinaꞌ ju avilhchan ni 
chunch cajunau tachi ju junita 
ju Cristo. 14

 Pus jantu chun calau 
tachi ju tam askꞌatꞌa. Pantsꞌiquis 
kꞌachaniyau ju ani atalaninti. 
Chai apantsꞌiquis atumpa ju 
kꞌachanipalau. Chai lacaꞌiniyau 
ju ixꞌaꞌokxchokꞌonti ju lapanacni 
ju na lai tapuꞌokxchokꞌonun ju 
jantu stavasalanti. 15

 Alai va 
tachi canonau ju stavasalanti ni 
lamapainiyau. Ju chunch palai 
chunch cajunau tachi ju Cristo 
ju saꞌaktsulh junita tachi chun ju 
talhilacaꞌanta ju yuchi. 16

 Tachi 
ju quilacatunaꞌan mas na tijlhu 
alin ju ixtaxtokni para ni alin ju 
quiꞌasivicꞌan pus va lakatam junita. 
Chai ju lakatamin taxtokni aktaijui 
ixtꞌataxtokni tachi ju xtakni ju 
ixtachaput ju quiꞌaktsulhꞌan. Pus 
vana va chun ju quijnanꞌan ju 

ixlacatuna Cristo juntau. Acsni 
calhilaksiyau ju Cristo ju saꞌaktsulh 
junita pus va lakatam cajunau 
chai calaꞌaktaijuyau lacatachaput 
ju quintaxtakniyan pumatamin ju 
Cristo. Chai calamapainiyau chai 
palai pꞌas calhilacaꞌanau ju yuchi.

Ju sastꞌi atsucunti laꞌixmacni Cristo
17

 Pus ju ani iclajunau 
laꞌixtapakaꞌut ju quiꞌucxtinꞌan 
Jesús. Jantu vana atsꞌucꞌutꞌit tachi 
ju aliꞌin ju vachuꞌ jantu israelitanin 
tajunita ju jantucaꞌ talhilacaꞌanta 
ju Cristo. Jantu lhitapalai tachi ju 
taꞌalacpastacnan ju yuꞌunch. 18

 Ju 
yuꞌunch jantu lai tamachakxai 
ixtaxtokni Dios. Jantu tapacxanta 
ju atsucunti jonkꞌalhita ju xtꞌakꞌa ju 
Dios ni lana jantu lai tamachakxai 
va ixlacaꞌatalh ni na va pꞌas ju 
ixꞌalhunutꞌan. 19

 Ju yuꞌunch ni 
jantu lana lai tamaxanan pus yuchi 
va lakachapu talhilhitapꞌuxtach 
isꞌatsucuntiꞌan. Lana lacalhikꞌach 
tanavi ju va tuchi alactuꞌunti ju 
kꞌachani ju ixlacatunaꞌan. 20

 Para 
jantu chun xatamasuniyan ju Cristo 
ju uxijnan. 21

 Pus ju uxijnan aktsꞌiya 
kꞌasmatꞌatꞌit ixlacata ju Jesús. 
Chai malanicꞌantꞌatꞌit ixlacata 
yuchi. Chai ju tuchi naulh ju yuchi 
stavasalanti. 22

 Pus amacꞌonkꞌotꞌit ju 
macxcai tachi ju ixtꞌailhipꞌintꞌatꞌit 
ju makꞌanch. Tachi ju ixlayatꞌit 
acsni tucaꞌ ixlhilacꞌapꞌintꞌatꞌit 
ju Jesucristo. Pus ixꞌalilh ju 
mimakꞌalhkꞌajnatꞌan jonkꞌalhita 
ni ixtꞌailhipꞌitꞌit ju chunch. Pus ju 
alactuꞌunti ju ixnavipꞌutꞌunatꞌit 
ju acsni va ixtaꞌokxchokꞌoyan. 
23

 Pus chach lasastꞌikꞌocalh ju 
miꞌatalacpastꞌacꞌatꞌan. 24

 Chai 

amalacꞌasutꞌit ni vasalh sastꞌi ju 
miꞌatsucuntiꞌan. Slivasalh soknicꞌa 
chai salaka atsꞌucꞌutꞌit tachi ju 
kꞌachani ju Dios.

25
 Chai ni chunch cajunaꞌ ju 

miꞌatsucuntiꞌan pus tasqꞌuini ni 
amacꞌaꞌuntꞌit ju taꞌaklhtamat. 
Alai va yuchi ju stavasalanti 
ju alaꞌunitꞌitch ju pumatamin 
mintꞌalapanacni ni tachi ju va 
lakatam lacatuna juntau.

26
 Acsni tꞌalhkꞌamnatꞌit pus 

alhistꞌacchꞌokꞌocꞌantꞌit miꞌakstuꞌan 
ni jantu alactꞌuꞌununtꞌit. Chai 
vatsꞌalhti acꞌaptꞌit ni alin ju 
mintalhkꞌamtiꞌan. 27

 Jantu 
alacꞌasqꞌuinitꞌit ju lhacaticuru ni 
catamanavinin alactuꞌunti.

28
 Ju akꞌalhonaꞌ jantuch vana 

caꞌakꞌalhaunalh. Alai va kꞌox 
lhichꞌalhcat ju canavilh laꞌixmacaꞌ. 
Ju chunch laich capacxanaꞌ ju tuchi 
caxtakniyaꞌ ju tꞌajun makꞌalhkꞌajnaꞌ 
laꞌixmaktasqꞌuinit.

29
 Jantu tuꞌuꞌ macxcai chivinti 

anaꞌuntꞌit. Alai va yuchi ju kꞌox 
chivinti ju anaꞌuntꞌit tachi ju 
laich apꞌuꞌaktꞌaiꞌuyaꞌitꞌit ju aliꞌin 
ni laich palai catatsuculh tachi ju 
kꞌachani ju Dios. Ju chunch ju Dios 
caꞌaxtakniyaꞌ ju kꞌox isꞌatsucuntiꞌan 
ju catakꞌasmatniyanch. 30

 Jantu 
amamakꞌaninitꞌit ju iSpiritu Santu 
Dios. Ju uxijnan xtꞌaknicꞌantꞌatꞌit ju 
yuchi ni alhacꞌatsꞌanantꞌit ni vasalh 
amalakxtꞌucꞌanaꞌitꞌit acsni cachinaꞌ 
ju anuꞌ avilhchan.

31
 Jantu kꞌai aꞌuntꞌit. Jantu 

atꞌalhkꞌamantꞌit. Jantu 
alakꞌaꞌitꞌit nin pꞌas alaxakꞌalatꞌit 
lacatalhkꞌamti. Jantu alaclaꞌunitꞌit 
macxcai chivinti. Amacꞌaꞌuntꞌit 
tachi chun ju macxcai. 32

 Alai 

alaꞌaktꞌaiꞌutꞌitch. Pakꞌeunicꞌa 
aꞌuntꞌit. Alamacꞌacxanitꞌit ju 
pumatamin milhiꞌuxijnan tachi 
ju Dios ni tamacꞌacxanitan ni 
lhilacꞌapꞌintꞌatꞌit ju Cristo.

Chani catatsucuyaꞌ ju 
isꞌaskꞌatꞌan Dios

5  Alaktsꞌintꞌaꞌitꞌit ju Dios 
ni isꞌaskꞌatꞌan untꞌatꞌit 

chai ju yuchi na tamapainiyan. 
2

 Alamapꞌainitꞌit tachi ju Cristo 
ni quintamapaininch chai 
tamakꞌaxtakchokolh isꞌakstu ju 
quilacataꞌan. Ju yuchi valhch tachi 
ju tuꞌuꞌ atapacxat ju ixtamaknini ju 
Dios ju makꞌanch chai tachi ju tuꞌuꞌ 
lhakꞌailaktsꞌin ju na cꞌus acamin ju 
na kꞌachani ju Dios.

3
 Ju chavai ni isꞌaskꞌatꞌan 

Dios untꞌatꞌit pus chunchach ju 
atsꞌucꞌutꞌit. Pus nin lacatsꞌunin 
jantu catasu lamiꞌatsucuntiꞌan 
ju ixpuxcajuca ju minavinꞌan. 
Nin tuꞌuꞌ atumpa alactuꞌunti ju 
ixtꞌachunch cava. Nin yuchi ni 
alhacchꞌiꞌitꞌit tuꞌuꞌ. Nin yuchi ni 
lai alhilhichꞌivincꞌantꞌit ju chunch 
atsucunti. 4 Vachuꞌ jantu lhijun ni 
anaꞌuntꞌit ju macxcai chivinti. Nin 
yuchi ni lai achꞌivinintꞌit tachi tam 
xamatiꞌ ju jantu acꞌatsananta. Nin 
yuchi ni lai akꞌalhkꞌamanachꞌivin 
ju tuꞌuꞌ macxcai. Ju chunch jantu 
kꞌox. Alai aꞌunitꞌit lakꞌailaktsꞌiuch 
ju Dios. 5 Pus ju uxijnan cꞌatsꞌayatꞌit 
ni laꞌixpuꞌucxtinꞌan Cristo chai 
Dios jantu tuꞌuꞌ caꞌaxtaknicanaꞌ ju 
lapanacni ju tatꞌatsucui ju jantu 
ixꞌamachakaꞌan u ju chakolun ju 
tatꞌatsucui ju jantu ixpapaꞌan. Nin 
yuꞌunch ju tanavi ju tuꞌuꞌ atumpa 
alactuꞌunti ju ixtꞌachunch cava. 

Nin yuꞌunch ju talhacchaꞌan 
tuꞌuꞌ. Ju chunch talai pus tachi 
ju va isdiosꞌan tanavita ju chun 
alactuꞌunti. 6 Alaccꞌatsꞌanantꞌit. 
Jantu xamatiꞌ cataꞌokxchokꞌon 
lacatuꞌuꞌ chivinti ju jantu slivasalh. 
Pus ju Dios amamakꞌalhkꞌajni ju va 
jantu lai talacaꞌi chai ju tanavi ju 
alactuꞌunti tachi ju iclajuntau. 7 Pus 
jantu amaꞌamigoxlatꞌit ju chunch 
talai.

8
 Ju makꞌanch acsni tucaꞌ 

ixlhilacꞌapꞌintꞌatꞌit ju Cristo 
pus chunch vachuꞌ ixꞌuntꞌatꞌit 
tachi ju yuꞌunch ni vachuꞌ 
tachi ju va istsꞌistacaꞌ ju 
lamintacꞌatsanꞌan. Para ju chavai 
ni lhilacꞌapꞌintꞌatꞌit ju Cristo pus 
ju yuchi tamalacpucujunitan 
ju mintacꞌatsanꞌan. Pus chunch 
ju atsꞌucꞌutꞌit tachi ju lhijun 
ni tamalacpucujunitan ju 
mintacꞌatsanꞌan. 9 Chai ni 
tamalacpucujutan ju Cristo 
pus tasqꞌuini ni caꞌalilhch 
lamiꞌatsucuntiꞌan tachi chun 
ju kꞌox chai ju soknicꞌa chai ju 
stavasalanti. 10

 Apꞌuxcꞌaꞌutꞌit ta yu 
laich atsꞌucꞌutꞌit tachi ju kꞌachanich 
ju quiꞌucxtinꞌan Jesús. 11

 Jantu 
atꞌanavitꞌit tuꞌuꞌ alactuꞌunti ju 
jantucaꞌ alacmalacpucujunicanta 
ju ixtacꞌatsanꞌan. Ju alactuꞌunti 
jantu tavanan xtꞌakꞌa tuꞌuꞌ ju kꞌox. 
Alai aꞌunitꞌit ni jantu kꞌox tachi ju 
talai. 12

 Na lhimaxan ni va aclajuniu 
tuchi sek tanavi ju yuꞌunch. 13

 Pus 
lacaꞌatuncunuꞌ tasukꞌojui ta yu 
junita ju tuꞌuꞌ. Pus ju ixchivinti 
Dios chunch junita tachi ju 
atuncunuꞌ ni quintamapulhcuniyan 
ju laquintacꞌatsanꞌan. 14

 Pus yuchi 
lhinoncan chani:

Alacpꞌucꞌujtꞌitch ju uxijnan 
ju tachi ju va lhtꞌatꞌayatꞌit 
lamiꞌatsucuntiꞌan.

Jantu vana chun alatꞌit tachi ju 
talai ju jantucaꞌ tamispai ju 
Jesús.

Chai ni chunch ju alatꞌit pus ju 
Cristo catamalacpucujuniyan 
ju mintacꞌatsanꞌan.

Chunch ju lhinoncan.
15

 Pus ixlhichux miꞌalhunutꞌan 
anavitꞌit cuenta ta yu atsꞌucꞌuyaꞌitꞌit. 
Jantu atsꞌucꞌutꞌit tachi ju va 
tam tonto. Alai atsꞌucꞌutꞌit tachi 
tam xamatiꞌ ju na acꞌatsananta. 
16

 Chux avilhchan anavitꞌit cuenta 
ta yu laich apꞌunaviyaꞌitꞌit ju 
kꞌox. Chun ju alatꞌit ni na alin 
ju alactuꞌunti ju chavai. 17

 Pus 
ixlhiyuchach jantu va lhitonto 
alatꞌit para amachꞌakxatꞌit tuchi ju 
lacasqꞌuin ju miꞌucxtinꞌan Jesús ni 
anavitꞌit. 18

 Jantu alactꞌakꞌapꞌatꞌit. 
Ju chunch laich caꞌalilh lhu ju 
mintalakꞌalhinꞌan. Alai chach 
lhinonkꞌo ju Spiritu Santu 
lamiꞌatsucuntiꞌan. 19

 Chai ni yuchi 
ju lhinonkꞌojui lamiꞌatsucuntiꞌan 
pus alaꞌunitꞌit ju milhiꞌuxijnanꞌan 
ju salmos. Chai alakꞌayatꞌit ju Dios 
lacamilhpat. Chai amilhpꞌanitꞌit 
ju quiꞌucxtinꞌan Jesús ixlhichux 
miꞌalhunutꞌan. 20

 Chai aktsꞌiya 
aꞌunitꞌit lakꞌailaktsꞌiuch ju 
quimpaiꞌan Dios mas va tuchi 
catamacaminiyan. Aꞌunitꞌit 
lakꞌailaktsꞌiuch laꞌixtapakaꞌut ju 
quiꞌucxtinꞌan Jesucristo.

Ta yu catatsuculh ju papanin 
chai ju chakolun

21
 Ni tꞌalhoniyatꞌit ju Dios pus 

alaqꞌuiclacꞌaꞌitꞌit ju pumatamin.

22
 Ju uxijnan ju icꞌantꞌatꞌit ni 

qꞌuiclacꞌaꞌiyatꞌit ju quiꞌucxtinꞌan 
Jesús pus vana va chun 
aqꞌuiclacꞌaꞌitꞌit ju mimpapaꞌan. 
23

 Tachi ju tuꞌuꞌ quiꞌaktsulhꞌan 
ni lhinonkꞌojui laquilacatunaꞌan 
pus vana va chun ju tam jokꞌat. 
Yuchi ju lhinajun laꞌisꞌatsucunti 
ju ixꞌamachakaꞌ. Chai vachuꞌ 
chunch ju Cristo. Ju yuchi 
lhinajun laquiꞌatsucuntiꞌan tachi 
chun ju lhilacaꞌantauch ju yuchi 
ni tachi ixlacatuna juntau. Chai 
yuchi ju quintamakꞌalhtaxtutan 
ni jantu catiꞌau junta jonkꞌalhita 
makꞌalhkꞌajnat. 24

 Pus ju 
quijnanꞌan ju lhilacaꞌantau ju 
Cristo ni quiclacaꞌiyau ju yuchi 
pus chunchach vachuꞌ catalalh 
ju aꞌicantach. Cataquiclacaꞌilh ju 
ixpapaꞌan tachi chun ju canonaꞌ.

25
 Chai ju uxijnan ju xapapanin 

untꞌatꞌit amapꞌainitꞌit ju 
miꞌamachakaꞌan tachi ju Cristo 
ni quintamapainiyan tachi chun 
ju lhilacaꞌantauch ju yuchi. Chai 
tamakꞌaxtakchokolh isꞌakstu 
ju quilacataꞌan. 26

 Chai yuchi 
lhitamakꞌaxtaklh ni laich 
ixꞌanuꞌ cajumvi ju quijnanꞌan ju 
lhilacaꞌantauch ju yuchi. Chai 
ju yuchi quintachakꞌanitan ju 
quiꞌalhunutꞌan acsni lacaꞌinitau 
ju ixchivinti. Chai acsni akpaxau 
pus va pumalacasuputunau ni 
chunch ju quintaꞌulhtutan ju 
Cristo. 27

 Ju chunch ju quijnanꞌan 
ju lhilacaꞌantauch ju yuchi pus 
slivasalh kꞌox aquintalhiulayan. 
Chai aquintalaktsꞌinan ni jantu 
tuꞌuꞌ ju va lhquiliqui cava ju 
laquiꞌatsucuntiꞌan. Chai jantu 
jintaꞌ ju va catakꞌalhi u tuꞌuꞌ 

atumpa ju ixtꞌachunch cava. Alai 
salaka aquintalaktsꞌinan chai 
matich ju quintalakꞌalhinꞌan 
laꞌixmacni ju yuchi. 28

 Pus 
ju xapapanin catamapaini ju 
ixꞌamachakaꞌan tachi ju va jun 
ixlacatunaꞌan isꞌakstuꞌan. Pus ju 
mapaini ixꞌamachakaꞌ isꞌakstu ju 
mapainichokocan. 29

 Jantu xamatiꞌ 
ju va jantu kꞌox calhiulachokolh 
ixlacatuna. Alai kꞌoxich mavai chai 
kꞌoxich lhistꞌacꞌa. Pus ju Cristo 
vana va chun ju quintanaviyan ju 
quijnanꞌan ju lhilacaꞌantauch ju 
yuchi. 30

 Chunch quintaꞌulhtuyan 
ni tachi ixpuchꞌalhcatna 
ixlacatuna juntau. 31

 Pus tsꞌokcanta 
laꞌixchivinti Dios junta najun ni 
calhimaconaꞌ ju ixpai chai ixnati 
tam tsꞌalh chai catꞌatalakxtꞌokꞌach 
ju ixꞌamachakach chai ju 
ixtꞌiyunꞌan va lakatam acanit 
catajunaꞌ. 32

 Iclajunau chunch ni 
tsꞌa ma palai lai amachꞌakxayaꞌitꞌit 
ta yu junita ju quiꞌatsucuntiꞌan 
laꞌixmacni Cristo tachi chun ju 
quijnanꞌan ju lhilacaꞌantauch ju 
yuchi. Ju ani chivinti aktsꞌiya 
na xcai machakxacan. 33

 Para 
vachuꞌ chani iclajumputunau. 
Ju pumatamin ju uxijnan 
amapꞌainitꞌit ju miꞌamachakaꞌan 
tachi ju va jun miꞌakstuꞌan ju 
mapꞌainichꞌokꞌocꞌanatꞌit. Chai 
ju chakolun cataquiclacaꞌi ju 
ixpapaꞌan.

6  Ju uxijnan ju askꞌatꞌan 
untꞌatꞌit alacꞌaꞌinitꞌit ju 

mimpaiꞌan minatiꞌan tachi ju 
lhijun ni lhilacꞌapꞌinatꞌit ju Cristo. 
Aktsꞌiya tasqꞌuini ni chunch ju 
alatꞌit. 2 Atꞌalhonitꞌit ju mimpaiꞌan 
chai ju minatichꞌan. Ju ani 

lhamapꞌaksin yuchi ju pꞌulhnan 
naulh ju Dios chai ju acsnich 
vachuꞌ kꞌalhtasunilh tuꞌuꞌ va tichi 
chavaich ju camuctaxtulh. 3 Ju Dios 
naulh ni lhikꞌach catsucuyaꞌ chai 
na makꞌanch ju catsucuyaꞌ ju ani 
lacamunutpaꞌ va tichi chavaich ju 
quiclacaꞌi ju ixpai ixnati.

4
 Chai ju uxijnan ji xalacpaꞌitni 

jantu amaktꞌalhkꞌamantꞌit ju 
miꞌaskꞌatꞌan. Alai akꞌaꞌitꞌit lacakꞌox 
chivinti acsni tuꞌuꞌ tanavi. Chai 
amalanitꞌit tachi ju kꞌoxich calhiula 
ju quiꞌucxtinꞌan Jesús.

5
 Chai ju uxijnan ji xalapanacni 

aqꞌuiclacꞌaꞌitꞌit ju miꞌucxtinꞌan ju 
ani lacamunutpaꞌ. Atꞌalhonitꞌit chai 
kꞌox anavinitꞌit ju ixlhichꞌalhcatꞌan. 
Chai ju tuchꞌi naviyatꞌit ixlhichux 
miꞌalhunutꞌan ju anavitꞌit tachi ju 
va jun Cristo ju chꞌalhcꞌatnaniyatꞌit. 
6

 Jantu va acsnich ju kꞌoxich 
achꞌalhcꞌatnantꞌit acsni talaktsꞌinan 
ju miꞌucxtinꞌan ni nonatꞌit ni kꞌox 
catalhiulayan ju chunch. Alai 
chunch ju alatꞌit tachi ju va jun 
Cristo ju chꞌalhcꞌatnaniyatꞌit. 
Ixlhichux miꞌalhunutꞌan anavinitꞌit 
ju ixkꞌachat ju Dios. 7 Lacalhikꞌach 
anavitꞌit ju milhichꞌalhcatꞌan 
tachi ju va junch Cristo ju 
chꞌalhcꞌatnaniyatꞌit. Jantu va tam 
mintꞌalapanac. 8 Acꞌatsꞌatꞌit ni 
camapalhniyaꞌ ju quiꞌucxtinꞌan 
Jesús va tichi chavaich ju canaviyaꞌ 
ju tuꞌuꞌ kꞌox. Mas xalapanac junita 
u jantu xalapanac cava.

9
 Chai ju uxijnan ju lhinonatꞌit 

lacatuꞌuꞌ lhichꞌalhcat vachuꞌ kꞌox 
atꞌalalhipꞌitꞌit ju milapanacni. Jantu 
amakꞌantꞌalhanatꞌit. Acꞌatsꞌatꞌit 
ni vachuꞌ alin ju miꞌucxtinꞌan ju 
vilhcha lactꞌiyan. Yuchi ju Cristo. 

Chai ju yuchi vachuꞌ ixꞌucxtinꞌan 
junita ju milapanacni. Chai ju yuchi 
jantu va pumacatami amapaininin.

Alin ta yu lai pusastuccan ju macxcai
10

 Va yuchi ju ani ju 
iclajumputunau ji quiꞌalakꞌavin. 
Pꞌas alhilacꞌapꞌitꞌit ju Cristo. Na 
alin ixtachaput ju yuchi chai laich 
cataꞌaktaijuyan. 11

 Ju taropajni 
acsni taꞌan tꞌalasanin xamatiꞌ 
pus stunin tamalakchꞌininkꞌojui 
ju tuchi tapusastꞌucꞌa ju flecha. 
Pus vachuꞌ chunch alatꞌit ju 
uxijnan. Amaklhtꞌaꞌitꞌit chux 
tachi chun ju quintaxtaknitan 
ju Dios ju lai capusastꞌucꞌau ju 
macxcai. Ju chunch va tachi pꞌas 
alhilacꞌapꞌinaꞌitꞌit ju Cristo mas 
va tuchi catamapastꞌacꞌaniyan 
ju lhacaticuru ni va 
taꞌokxchokꞌoputunan. 12

 Chai ni 
jantiyuꞌ ju tꞌalasayau ju va 
quintꞌalapanacniꞌan pus yuchi 
alhiꞌamaklhtꞌayanantꞌit ju 
apꞌusastꞌucꞌaꞌitꞌit ju macxcai. Yuchi 
ju quintaxtaknitan ju Dios. Pus ju 
tꞌalasayau yuꞌunch ju talhinajun 
lacaꞌatatsꞌisni ju ani lacamunutpaꞌ. 
Chai ju aliꞌin sia yuꞌunch na alin 
ixtachaputꞌan. Chai vachuꞌ sia 
yuꞌunch alin ju xalactꞌicstꞌi ucxtinin. 
Chai vachuꞌ tꞌalasayau ju macxcai 
un ju tꞌajun ju ani lacamunutpaꞌ. 
13

 Ni laich asastꞌucꞌaꞌitꞌit 
ju quintꞌalasanꞌan acsni 
catamapastꞌacꞌaniputunan ju tuꞌuꞌ 
macxcai pus yuchi iclalhijunau ni 
yuchi alhiꞌamaklhtꞌayanantꞌit ju lai 
apꞌusastꞌucꞌaꞌitꞌit ju macxcai. Yuchi 
ju quintaxtaknitan ju Dios. Chai 
ju chunch acsni atꞌalalhaꞌayaꞌitꞌit 
ju macxcai pus va tachi pꞌas 

lhilaksiyatꞌit ju Cristo. 14
 Pus pꞌas 

alhilacꞌapꞌitꞌit ju Cristo. Chai ju 
uxijnan ni mispꞌayatꞌit ixchivinti 
Dios pus lakꞌasivilatꞌit tachi ju tam 
taropa ju pꞌas chꞌi ju iscinturón 
acsni canaꞌ lasanaꞌ. Chai ni salaka 
junita ju miꞌatsucuntiꞌan laꞌixmacni 
Dios pus matiꞌ cunaꞌ junta lai 
cataputꞌalalhajayan ju lhacaticuru. 
Ju chunch aꞌunaꞌitꞌit tachi ju tam 
taropa ju lakchꞌi ju tsasnat xcujuꞌ 
ni jantu lai catitanunilh ju flecha. 
15

 Chai va tachi alakꞌasitsꞌucꞌutꞌit 
ni laich acꞌatsꞌayaꞌitꞌit ta yu laich 
alacpꞌumavasalaniyaꞌitꞌit ju aliꞌin ni 
laich ixꞌamigojni catajunaꞌ ju Dios. 
Chai ju chunch aꞌunaꞌitꞌit tachi 
ju tam taropa ju lakasivi ixlacata 
ju lasat ni chꞌantanui ju iszapato. 
16

 Para ju palai maktꞌasqꞌuiniyatꞌit 
yuchi ni pꞌas alhilaksitꞌit ju Dios. 
Chai ju chunch aꞌunaꞌitꞌit tachi 
ju tam taropa ju chꞌapata ju 
quiclhtayai tsasnat ju lai pusastꞌucꞌa 
ju flecha. Chai ju uxijnan ni pꞌas 
lhilaksiyatꞌit ju Dios pus vachuꞌ lai 
asastꞌucꞌaꞌitꞌit mas va tuchi macxcai 
ju catamacaminiyan ju lhacaticuru. 
17

 Chai ni cꞌatsꞌayatꞌit ni vasalh 
tamakꞌalhtaxtutan ju Jesús pus 
lakꞌasi atsꞌucꞌutꞌitch chai ju chunch 
jantu xamatiꞌ lai catamacꞌapꞌaniyan 
ju tuchꞌi lacꞌaꞌiyatꞌit. Chai ju chunch 
aꞌunaꞌitꞌit tachi ju tam taropa 
ju aktanui ju tsasnat ixꞌaktanut 
ni jantu lai catitapasanilh ju 
flecha. Chai alhipꞌitꞌit ju anuꞌ ju 
lai apꞌusastꞌucꞌaꞌitꞌit ju macxcai. 
Yuchi ju quintaxtaknitan ju Spiritu 
Santu. Yuchi ju ixchivinti Dios. 
Ju yuchi chunch junita tachi ju 
lhman isꞌespadaꞌan ju taropajni. 
18

 Chai va tachi atꞌachꞌivinintꞌit 

ju Dios. Atꞌachꞌivinintꞌit chai 
atꞌapꞌaininitꞌit. Chai ju Spiritu 
Santu cataꞌaktaijuyan ni sok 
atꞌachꞌivinaꞌitꞌit. Skala atsꞌucꞌutꞌit 
acsni tꞌachꞌivinatꞌit ju Dios. Chai 
jantu alhokꞌontꞌit mas jantu sai 
amaklhtꞌayananatꞌit ju tuchꞌi 
sqꞌuiniyatꞌit. Vachuꞌ asqꞌuinitꞌit 
ju Dios ixlacataꞌan tachi chun ju 
talhilacaꞌanta ju Jesús. 19

 Vachuꞌ 
atꞌapꞌaininitꞌit ju Dios ju quilacata. 
Chach quixtaknilh ju acnonach 
ni laich acmavasalayaꞌ ju ixlacata 
ju Jesucristo. Acmavasalayaꞌ ju 
chivinti ju jantu lai ixmachakxacan 
ju pꞌulhnan. Vachuꞌ asqꞌuinitꞌit 
ju Dios ni aquiꞌaktaijulh ni jantu 
actalhanalh acsni icchivinin 
ixlacata ju yuchi. 20

 Ju quitꞌin mas 
ixtamalakachan Cristo icjunita 
para ictꞌalhnucanta va ixlacaꞌatalh 
ni xacꞌajuni ju lapanacni ixlacata 
ju Cristo. Asqꞌuinitꞌit ju Dios ni 
aquiꞌaktaiju ni va tachi acꞌajunilh 
ju lapanacni ixlacata ju yuchi tachi 
ju lhijunch ni aclalh chai jantu 
actalhanalh.

Amacꞌaminin ju Pablo
21

 Ju Tíquico quilakꞌauꞌan junita 
ju na mapainiyau. Chai ju yuchi 
navi ixlhichꞌalhcat ju quiꞌucxtinꞌan 
Jesús vachuꞌ chai lai lhilaksican. 
Pus ju yuchi catajunan tuchi tꞌajun 
tapasanaꞌ ju laquiꞌatsucunti chai 
tuchi ictꞌajun naviniꞌ. 22

 Pus ni 
laich acꞌatsꞌatꞌit ta yu icjuntau chai 
laich catamatankꞌoxaxkꞌayayan 
ju Tíquico pus yuchi 
iclalhimalakachaniyachau.

23
 Ictapainini ju quimpaiꞌan 

Dios chai ju quiꞌucxtinꞌan 
Jesucristo ni cataꞌaꞌaktaiju ju 
quiꞌalakꞌavinꞌan laꞌixmacni Cristo 
ni jantu calacꞌalh ju ixꞌalhunutꞌan 
chai cataꞌamapaininilh 
chai pꞌas catalhilaksilh ju 
Dios. 24

 Ictapainini ju Dios ni 
caꞌanavinilh lamapainin tachi 
chun ju tamapaini ju quiꞌucxtinꞌan 
Jesucristo laꞌixlhichux 
ixꞌalhunutꞌan. Vasalh chunch 
iclacasqꞌuin ni caꞌanavinilh ju 
Dios. 

Ju Pablo amacꞌami ju 
amachakꞌan Filipos

1  Ju quitꞌin icPablo chai 
quintꞌavi ju Timoteo. 

Ixlapanacni ju Jesucristo icjuntau. 
Chai iclamacꞌamiyau ju uxijnan 
ju lhinonatꞌit lacatalhavat chai 
ju aꞌaktꞌaiꞌununatꞌit lacatalhavat 
ju talhilacaꞌanta ju Cristo. 
Vachuꞌ iclamacꞌamiyau tachi 
chun ju aliꞌin uxijnan ju vachuꞌ 
lhilacꞌapꞌinatꞌit ju Cristo Jesús ju 
vilhchitꞌit ju lakꞌachakꞌan Filipos. 
2

 Ictapainini ju quimpaiꞌan Dios 
chai ju quiꞌucxtinꞌan Jesucristo 
ni catanaviniyan lamapainin chai 
cataꞌaktaijuyan ni jantu calacꞌalh ju 
miꞌalhunutꞌan.

Ju Pablo sqꞌuini ju Dios ixlacataꞌan 
ju talhilacaꞌanta ju Cristo

3
 Pus va ta pakchux ju 

iclapastꞌacꞌau ju uxijnan icxtakni 
lakꞌailaktsꞌiuch ju quiDios ju 
milacataꞌan. 4 Chai va ta pakchux 
ju icsqꞌuini ju Dios ju milacataꞌan 
slivasalh na ickꞌachan. 5 Icxtakni 
lakꞌailaktsꞌiuch ju Dios ju 
milacataꞌan ni na lhu aꞌaktaijunti 
xaquilaxtakniyau ni laich 

xacpumakpitsi ju chivinti ixlacata 
ju Cristo tus acsni lacꞌaꞌichitꞌit tus 
chavai. 6 Yuchi ju Dios ju taiꞌulata 
ju kꞌox lhichꞌalhcat ju tanaviniyan 
ni laich palai alhilacꞌapꞌinaꞌitꞌit 
ju Jesús chai lana iccꞌatsai ni 
yuchi ju catailhiꞌanaꞌ tus acsni 
cachinaꞌ ju avilhchan acsni 
caminchokoyaꞌ ju Jesucristo. 
7

 Chai lhijunch ni chunchach 
acpastaclh ju milacataꞌan 
ni laꞌixlhichux quiꞌalhunut 
iclamapainiyau. Vachuꞌ lhijunch 
ni aclamapainiu ni va kꞌaixtam 
quintanaviniyan lamapainin ju 
Dios chai vachuꞌ ni quilaꞌaktaijuyau 
acsni ictꞌalhnucanta ju chavai. 
Vachuꞌ quilaꞌaktaijuch acsni 
xaclhiꞌancanta lacapuꞌucxtin chai 
icꞌamavasalanilh ju lapanacni ni 
stavasalanti ju ixchivinti Dios. 
8

 Pus ju Dios kꞌox cꞌatsai ni vasalh 
iclamapainiyau minchuxꞌan ju 
uxijnan. Chun iclamapainiyau 
tachi ju tamapainiyan ju 
Jesucristo. 9 Ju tucan icsqꞌuini 
ju Dios ju milacataꞌan yuchi ni 
amapꞌaininintꞌit. Para vachuꞌ 
icsqꞌuini ni palai lhu caꞌalilh 
ju mintacꞌatsanꞌan chai ju 
miꞌamachakxantiꞌan. 10

 Ju chunch 

aktsꞌiya laich asacxtꞌuyaꞌitꞌit ju kꞌox. 
Chai ju chunch salaka aꞌunaꞌitꞌit 
lamiꞌatsucuntiꞌan chai jantu 
amakꞌalhkꞌosuyaꞌitꞌit xamatiꞌ tus 
acsni caminchokoyaꞌ ju Cristo. 11

 Ju 
chunch ju Jesucristo cataꞌaktaijuyan 
ni lai sok atsꞌucꞌuyaꞌitꞌit. Chai ni 
chunch junita ju miꞌatsucuntiꞌan 
pus calakꞌayacanaꞌ ju Dios chai 
catanonach ju lapanacni ni 
slivasalh xakꞌai ju yuchi.

Ju Pablo najun ni va yuchi ju 
Cristo ju lhitapalai laꞌisꞌatsucunti
12

 Iclacasqꞌuinch ji quiꞌalakꞌavin 
ni acꞌatsꞌatꞌit ni na lhu takꞌasmatlh 
ju chivinti ixlacata ju Cristo va 
ixlacaꞌatalh ni ictꞌalhnucanta 
ju chavai. 13

 Pus tachi chun ju 
ixtaropajni ju ucxtin chai ju aliꞌin 
lapanacni ju ani tavilanalh si 
tacꞌatsakꞌojui ni va ixlacaꞌatalh 
ni iclhilacaꞌanta ju Cristo yuchi 
iclhitꞌalhnucanta. 14

 Chai ju chavai 
na lacatsꞌunin ju quiꞌalakꞌavin 
ju titatalhanancaꞌ. Ju chavai na 
lhu alin ju palai jokꞌat tacꞌatsan 
chai tanajun ixchivinti Dios chai 
jantu tatalhanan. Chunch talai 
va ixlacaꞌatalh ni talaktsꞌin ni 
quilhistꞌacꞌa ju Cristo chai yuchi 
palai talhilhilaksi ju yuchi.

15
 Vasalh alin lapanacni ju tanajun 

ju chivinti ixlacata ju Cristo va 
ixlacaꞌatalh ni talhacchaꞌani 
ju tuchi lai xacnavi chai va 
quintaxcaji. Para ju aliꞌin na kꞌox ju 
ixꞌatalacpastꞌacꞌatꞌan acsni tanajun 
ju chivinti ixlacata ju Cristo. 16

 Ju 
aliꞌin tanajun ju chivinti ixlacata 
ju Cristo para va ixlacaꞌatalh ni va 
palaich acꞌamakꞌaninilh tanajun 
lacapulachꞌin ni va yuꞌunchach 

ju palai lhu caꞌachꞌakꞌokꞌacalh. 
Chai aquintamacoyaulh ju quitꞌin. 
Para lana jantu kꞌox tachi ju 
tapastꞌacꞌa ju yuꞌunch. 17

 Para ju 
aliꞌin lapanacni tanajun ju chivinti 
va ixlacaꞌatalh ni quintamapaini. 
Tacꞌatsai ni icxtaknicalh ju 
lhichꞌalhcat ni acꞌamavasalaniyaꞌ ju 
lapanacni ni stavasalanti ju chivinti 
ixlacata ju Cristo. 18

 Ju quitꞌin 
ickꞌachan mas jantu kꞌox talai 
ju aliꞌin. Iclhikꞌachan ni aktsꞌiya 
tanajun ju chivinti ixlacata ju 
Cristo.

Chai va tachi ackꞌachanach. 
19

 Pus iccꞌatsai ni kꞌox acxajanta ni 
sqꞌuiniyatꞌit ju Dios ju quilacata 
chai ni quiꞌaktaijui ju Spiritu Santu. 
20

 Slivasalh iclacasqꞌuin ni jantu 
tuꞌuꞌ acnaviyaꞌ ju lai aclhimaxananaꞌ 
astan. Pus tachi ju aktsꞌiya xacnajun 
ju chivinti ixlacata ju Cristo chai 
jantu xactalhanan pus vana va 
chun aclayaꞌ ju chavai. Chai ju 
chunch calakꞌayacalh ju Cristo 
ixlacata quiꞌatsucunti mas acniyaꞌ 
u actitsuculhcaꞌ lacatsꞌunin. 21

 Pus 
ni ictꞌajuncaꞌ pantsꞌiquis pus va 
lakatam taxtokni ju icnaviputun. Va 
icnaviniputun ju ixkꞌachat ju Cristo. 
Para ni acniyaꞌ pus palai kꞌox cajunaꞌ 
ju quilacata. 22

 Para ni actitsucuyaꞌ 
alacatsꞌunin pus laich icꞌamalacaꞌini 
ju aliꞌin ixlacata ju Cristo. Pus ju 
chunch jantu iccꞌatsai tamalhch 
ju acsacxtuyaꞌ. U acniputunach 
u jantu. 23

 Pus na lhu alin ju 
quiꞌatalacpastꞌacꞌat. Na icniputun ni 
laich actꞌatolanta ju Cristo. Ju chunch 
palai kꞌox cava ju quilacata. 24

 Para 
palai tasqꞌuini ni actitsuculhcaꞌ 
alacatsꞌunin ni laich aclaꞌaktaijuyau 
ju uxijnan. 25

 Chai ni iccꞌatsai ni 

quilamaktasqꞌuiniyaucaꞌ pus iccꞌatsai 
ni actsucuyacaꞌ alacatsꞌunin ni 
laich aclaꞌaktaijuyau ni laich palai 
alhilacꞌapꞌinaꞌitꞌit ju Cristo chai 
palai alhikꞌachꞌanaꞌitꞌit. 26

 Chai acsni 
tavanan calalaktsꞌinchokoyau pus 
laich alhilakꞌayayaꞌitꞌit ju Cristo Jesús 
ni quimaxtulh lacapulachꞌin.

27
 Para aktsꞌiya atsꞌucꞌutꞌit tachi 

ju lhijunch ni lhilacꞌapꞌinatꞌit 
ju Cristo. Ju chunch mas 
aclaꞌantachau laktsꞌinin u jantu 
para ackꞌasmatlich ju milacataꞌan 
ni va tachi lhilacꞌapꞌinatꞌit ju Cristo 
chai va lakatam untꞌatꞌit. Vachuꞌ 
ackꞌasmatlich ni laꞌaktꞌaiꞌuyatꞌit 
ni jantu tuꞌuꞌ catamacꞌapꞌaniyan 
ni jantu alhilacꞌapꞌitꞌit ju chivinti 
ixlacata ju Cristo. 28

 Jantu alakꞌaꞌitꞌit 
ni catamakꞌantalhanayan ju taxcayan. 
Chai ni taxcayan pus pumachakxacan 
ni catatsꞌankꞌakꞌalhiyach ju yuꞌunch. 
Chai ju uxijnan ni laich achꞌixaꞌitꞌit 
tuchi tapumamakꞌalhkꞌajniyan 
pus apꞌucꞌatsꞌayaꞌitꞌit ni yuchi ju 
Dios ju taꞌaktaijuyan chai aktsꞌiya 
catamakꞌalhtaxtuyan. 29

 Pus ju 
Dios jantu va yuꞌ xatalhisacxtuyan 
ni laich xalhilacꞌapꞌinaꞌitꞌit ju 
Cristo. Para vachuꞌ talhisacxtuyan 
ni laich amakꞌalhkꞌajnanaꞌitꞌit 
ixlacata yuchi. 30

 Pus ju uxijnan 
chai ju quitꞌin vaklhtam chun 
mamakꞌalhkꞌajnicanau ixlacata yuchi. 
Pus ju uxijnan quilalaktsꞌiuch acsni 
xacmamakꞌalhkꞌajnican. Chai ju 
chavai kꞌasmatꞌatꞌit ni vana va chun 
ju icmamakꞌalhkꞌajnican.

Ju Cristo mas xakꞌai ixjunita 
talacatꞌicstꞌi ju quilacataꞌan

2  Pus ju uxijnan aktsꞌiya 
tamatankꞌoxaxkꞌayatan 

ju Cristo. Chai na kꞌachꞌanatꞌit 
ni tamapainiyan ju yuchi. 
Chai ju Spiritu Santu tꞌajun 
lamiꞌalhunutꞌan. Chai ju Dios 
tanavinitan kꞌai lamapainin. 2 Pus 
ni chunch ju tanavinitan ju Dios 
pus aquilamakꞌankꞌachayau ju 
quitꞌin. Va lakatam aꞌuntꞌit chai 
alamapꞌainitꞌit. Chach va lakatam 
valh ju miꞌatalacpastꞌacꞌatꞌan 
chai chach va lakatamch valh 
ju tuchꞌi navipꞌutꞌunatꞌit. Chai 
ni anaviyaꞌitꞌit ju chunch pus 
slivasalh na ackꞌachanach. 3 Jantu 
anavitꞌit ju va minkꞌachatꞌan 
miꞌakstuꞌan nin yuchi ni laich 
anavitꞌit tuꞌuꞌ va ixlacaꞌatalh ni 
xakꞌai atꞌalacꞌasuyaꞌitꞌit. Alai va 
atꞌalacꞌatꞌicstꞌitꞌit. Chai palai kꞌox 
alhiulatꞌit ju mintꞌalapanac. Palai 
jantu miꞌakstuꞌan. 4 Jantu va yuchi 
ju anavitꞌit cuenta ta yu laich kꞌox 
atsꞌucꞌuyaꞌitꞌit miꞌakstuꞌan. Para 
vachuꞌ anavitꞌit cuenta ta yu laich 
apꞌuꞌaktꞌaiꞌutꞌit ju aliꞌin.

5
 Chach chunch va ju 

miꞌatalacpastꞌacꞌatꞌan tachi ju 
ixjunita ixꞌatalacpastꞌacꞌat ju 
Cristo Jesús. 6 Ju yuchi mas 
ixtꞌachunchach junita ju Dios para 
maconchalhcaꞌ ju ixpuxakꞌai ju 
lactꞌiyan. 7 Chai lakꞌaꞌilh ni jantu 
catalacasu pantsꞌiquis tachi ju Dios. 
Talacasuchilh ju ani tachi ju tam 
xalapanac acsni tavanan lapanac 
quitsucuchilh ju ani lacamunutpaꞌ. 
8

 Chai acsni lapanac tsucuchilh ju 
ani pus talacatꞌicstꞌichokolh aliꞌ. 
Quiclacaꞌinilh tachi ju ixnajunta ju 
Dios chai lakꞌaꞌilh ni tamakni mas 
na lhimaxan tamapasalh ni tachi 
ju tam kꞌai alactuꞌunuꞌ taꞌulhtulh 
ni tamaknilh ju lacacurus. 9 Chai 

FILIPOS 1 ,  2



506

ni chunchach ju xanavi ju Jesús 
pus ju Dios slivasalh lakꞌaya 
chai lhimapakaꞌulh xakꞌai. 
Matiꞌ apumatam ju ixtꞌachunch 
junita. 10

 Ju chunch tachi chun 
ju tavilanancha lactꞌiyan chai 
ju quijnanꞌan ju tꞌonau ju ani 
lacatꞌun chai ju taꞌanta lacajipi 
cataꞌaktsokotaniyau ju Jesús acsni 
calakꞌayayauch. 11

 Chai tachi 
chun ju lapanacni catanonaꞌ ni 
yuchach ju ucxtin ju Jesucristo. 
Chai ju chunch calakꞌayacanaꞌ ju 
quimpaiꞌan Dios.

Ju talhilacaꞌanta ju Cristo chunch 
tajunita tachi ju tuꞌuꞌ maclhcu

12
 Pus ji quiꞌalakꞌavin ju uxijnan 

aktsꞌiya xaquilaquiclacaꞌiyauch 
acsni xaclatꞌavilhchaucaꞌ. Chai 
ju chavai ni jantu iclatꞌavilhchau 
pus palai tasqꞌuini ni 
aquilaquiclacaꞌiu. Chai ju chavai 
ni alin ju sastꞌi miꞌatsucuntiꞌan 
pus chunchach ju atsꞌucꞌutꞌit 
tachi ju kꞌachani ju Dios. Chai 
atꞌalhonitꞌit. 13

 Pus yuchi ju Dios 
ju chꞌalhcatnan lamiꞌalhunutꞌan ni 
anavinipꞌutꞌunaꞌitꞌit ju ixkꞌachat 
chai ju yuchi cataꞌaktaijuyan ni 
laich anaviyaꞌitꞌit.

14
 Tachi chun ju najun ju Dios 

ni anavitꞌit pus anavitꞌit. Para 
jantu va lacatalhkꞌamti. Chai 
jantu va lakatꞌui anavitꞌit ju 
miꞌatalacpastꞌacꞌatꞌan. 15

 Ju chunch 
jantu lai xamatiꞌ catitamucꞌanin 
ju mintalakꞌalhinꞌan. Chai salaka 
atsꞌucꞌutꞌit ni isꞌaskꞌatꞌan Dios 
untꞌatꞌit. Chunch ju atsꞌucꞌutꞌit 
mas anch ju tꞌonatꞌit junta taꞌalin 
ju lapanacni ju na taꞌalactuꞌunun. 
Pus ju laꞌixꞌucxlacapuꞌan ju 

yuꞌunch ju uxijnan chunch ju 
untꞌatꞌit tachi ju tuꞌuꞌ maclhcu 
ju mapulhcui junta na putsꞌista. 
16

 Chai lamiꞌatsucuntiꞌan ju 
uxijnan amasuniyaꞌitꞌit ju aliꞌin 
ni lai xtꞌakꞌa ju Dios ju atsucunti 
jonkꞌalhita. Chai ni chunch ju 
atsꞌucꞌuyaꞌitꞌit pus aclhikꞌachanach 
acsni tavanan caminchokoyaꞌ 
ju Cristo. Accꞌatsayaꞌ ni jantu 
tsꞌankꞌata ju lhichꞌalhcat ju xacnavi 
lamilhiꞌuxijnan para aktsꞌiya 
lhitapalata ni xaclajunau ixchivinti 
Dios. 17

 Pus ju uxijnan ni chunch ju 
atsꞌucꞌuyaꞌitꞌit tachi ju iclajuntau 
pus ju miꞌatsucuntiꞌan chunch 
cajunaꞌ tachi ju tuꞌuꞌ lhakꞌailaktsꞌin 
laꞌixmacni Dios. Chai ju quitꞌin 
mas tasqꞌuini ni acmaknicanaꞌ para 
aclhikꞌachanach ni chunch cajunlh 
ju miꞌatsucuntiꞌan. Chai ju uxijnan 
vachuꞌ akꞌachꞌanaꞌitꞌit astan. 18

 Pus 
kꞌaixtamch quilatꞌakꞌachanau ju 
quitꞌin mas chunch ju catapasayaꞌ 
ju laquiꞌatsucunti chai ni chunch 
cajunaꞌ ju miꞌatsucuntiꞌan.

Timoteo chai Epafrodito 
ixꞌalactꞌavilhcha ju Pablo

19
 Pus chani ju icpastꞌacꞌa ni va 

calacasqꞌuinaꞌ ju quiꞌucxtin Jesús. 
Pus icnajun ni acmalakachayanta 
ju Timoteo. Ju chunch acsni 
caquitaspꞌitꞌanta pus aquijunaꞌ ta 
yu tꞌonatꞌit chai aclhikꞌachanach. 
Jantu xamatiꞌ ju ani tavilanalh 
ju chunch alacpastacnan tachi ju 
quitꞌin. Va yuchi ju Timoteo. Ju 
yuchi vachuꞌ lacasqꞌuin ni kꞌox 
atsꞌucꞌuyaꞌitꞌit laꞌixmacni Dios. 
20

 Para matiꞌ xamatiꞌ akꞌantam ju 
chunch alacpastacnan. 21

 Ju aliꞌin 
ju ani tavilanalh va tanaviputun 

ixkꞌachatꞌan isꞌakstuꞌan. Jantu 
tanaviputun ixlhichꞌalhcat ju Cristo 
Jesús. 22

 Para ju uxijnan mispꞌayatꞌit 
ju Timoteo chai cꞌatsꞌayatꞌit ni na 
kꞌox lapanac ju yuchi. Pus ju yuchi 
quintꞌachꞌalhcatnalh ismasuca 
ju chivinti ixlacata ju Jesús. Ju 
yuchi quiꞌaktaiju tachi ju aktaijui 
ixpai ju tam tsꞌalh. 23

 Pus icnajun 
ni lana acmalakachayanta ju 
yuchi acsni accꞌatsayach ta yu 
aquintalakꞌoxiniyaꞌ ju quilhamakꞌan. 
24

 Chunch aclayaꞌ mas iclhilaksi ju 
quiꞌucxtinꞌan Jesús ni vachuꞌ lai 
vatsꞌalhti acꞌancha quitꞌin quiꞌakstu.

25
 Pus iccꞌatsai ni aktsꞌiya tasqꞌuini 

ni lana acmalakachachokoyanta 
ju Epafrodito. Ju yuchi quilakꞌau 
junita chai quintꞌachꞌalhcatnaꞌ 
ixnajunca ixchivinti Dios. Pus 
ju uxijnan malakꞌachꞌanichitꞌit 
ju ani ni laich aquixtakniyaꞌ ju 
tumin ju xamakꞌaixtꞌokꞌatꞌit ju 
ixlacata quimaktasqꞌuinit chai 
ni lai aquiꞌaktaijuyaꞌ. 26

 Pus ju 
yuchi na talaktsꞌinchokoputunan 
minchuxꞌan ju uxijnan. Vachuꞌ na 
ixꞌamakꞌaninin acsni cꞌatsalh ni 
cꞌatsꞌachitꞌit ni na ixtakꞌankꞌai. 
27

 Pus vasalh na ixtakꞌankꞌai. Na 
ixniputun. Para ju Dios aktaijulh 
lacaꞌamapaininti. Chai jantu va 
yuchi ju aktaiju para vachuꞌ ju 
quitꞌin ni jantu caꞌalilh palai lhu 
ju quiꞌamakꞌanit. 28

 Pus ni na 
ixlhamakꞌanininatꞌit pus yuchi palai 
vatsꞌalhti iclhimalakachaputunacha 
ju Epafrodito. Ju chunch 
acsni alaktsꞌinchꞌokꞌoyaꞌitꞌit 
akꞌachꞌanaꞌitꞌit. Chai ju quitꞌin 
palai jantu na lhu acꞌamakꞌanininaꞌ 
ni accꞌatsayaꞌ ni lhikꞌach 
amaklhtꞌayananchꞌokꞌoyaꞌitꞌit. 

29
 Pus acsni cachaꞌananta lhikꞌach 

amaklhtꞌaꞌitꞌit chai axtꞌaknitꞌit 
lakꞌailaktsꞌiuch ju Dios. Alakꞌayatꞌit 
ju tam lapanac ju chunch junita. 
30

 Chunch alhilaktsꞌintꞌit ni 
laꞌixlhichꞌalhcat ju Cristo va 
lacatsꞌunin lana na ixniputun. Jantu 
tuꞌuꞌ xalhiulai ju isꞌatsucunti ni 
laich xaquiꞌaktaijui. Ju yuchi navilh 
ju jantu lai xanaviyatꞌit ni jantu ani 
ju vilatꞌit.

Ju atsucunti ju vasalh 
soknicꞌa chani junita

3  Pus ju chavai ji quiꞌalakꞌavin 
alhikꞌachꞌantꞌit ju Jesucristo. 

Ju quitꞌin jantu jeks icꞌui mas 
aktam aclaꞌatsꞌoknunichokoyau 
ju tuchi xaclajunau makꞌanchich. 
Pus ni aclajunchokoyau 
ca laich aktꞌaiꞌucꞌanatꞌit ni 
jantu aꞌokxchꞌokꞌocꞌanaꞌitꞌit. 
2

 Alhistꞌaccꞌantꞌit ni jantu 
cataꞌokxchokꞌoyan ju anuch 
lapanacni ju na lhquiliqui ju 
isꞌatsucuntiꞌan chai ju tanavi 
ju macxcai chai ju tanajun ni 
takꞌalhtaxtuputuncan ma aktsꞌiya 
tasqꞌuini ni acchꞌucꞌucalh tachi 
ju talai ju quintꞌaꞌisraelitanin ni 
laich cataputasuyaꞌ ni ixlapanacni 
Dios tajunita. 3 Para ju quijnanꞌan 
pumalacasuyau ni ixlapanacni 
Dios juntau ni lakꞌayayau ju 
yuchi laquiꞌalhunutꞌan ju salaka 
junita. Lakꞌayayau ju Dios tachi ju 
quintajunan ju Spiritu Santu. Chai 
lhikꞌachanau ju Cristo Jesús ni 
yuchach ju quintamakꞌalhtaxtuyan. 
Jantu lhilaksiyau ju tuꞌuꞌ ju lai 
canaviu ju va laquiꞌakstuꞌan ju lai 
caputakꞌalhtaxtu. 4 Ni alin tam 
xamatiꞌ ju laich calhilaksichokocalh 

isꞌakstu chai canaulh ni laich 
caꞌixnavilh tuꞌuꞌ ju ixlhiyuchi 
ju Dios caꞌixmakꞌalhtaxtulh pus 
ca quitꞌinch ju laich acnaulh ju 
chunch ni na xacmuctaxtui tachi 
ju najun lacalhamapꞌaksin. 5 Pus 
xacpacxanta lakatsajin avilhchan 
acsni icchꞌucꞌucalh. Chai ju quitꞌin 
stavasalanti israelita icjunita. 
Makꞌaniya ixpapanti Benjamín 
icjunita. Ju quimpai quinati 
ixtachivinin ju lhihebreo chai 
vachuꞌ chunch ju icchivinin. Chai 
xaclhilaksi ju ixlhamapꞌaksinꞌan 
ju fariseonin. Chai ju yuꞌunch 
lana ixtamuctaxtukꞌojui 
ju ixlhamapꞌaksin ju 
Moisés. 6 Chai ni tapꞌastu 
xaclacasqꞌuin ni ixtalhonicalh 
ju ixlhamapꞌaksin ju Moisés 
yuchi iclhiꞌamamakꞌalhkꞌajni 
ju ixtalhilacaꞌanta ju Cristo 
ni xacnajun ni jantu chun 
ixtalai ju yuꞌunch. Pus jantu 
xamatiꞌ ju lai xaquijuni ni jantu 
icmuctaxtukꞌota tachi chun ju 
najun lacalhamapꞌaksin. 7 Para 
tachi chun ju ani taxtokni ju na 
kꞌoxich xaclhiulai pus ju chavai 
jantu tuꞌuꞌ iclhiulai va ixlacata 
ni icmispai ju Cristo. 8 Pus vasalh. 
Tachi chun ju ani taxtokni jantu 
tuꞌuꞌ iclhiulai va ixlacaꞌatalh 
ni icmispai ju chavai ju tuꞌuꞌ ju 
palai kꞌox. Yuchi ju quiꞌucxtin 
Cristo Jesús. Pus va ixlacata yuchi 
icmaconkꞌota tachi chun ju anuꞌ 
taxtokni ju kꞌoxich xaclhiulai. Chai 
tachi ju va amacxtalh icꞌalhiulai 
ni laich acmispayaꞌ alai ju 
Cristo. 9 Icmaconkꞌota ni laich va 
lakatam actꞌava ju yuchi. Chai ju 
chunch vachuꞌ alinch ju soknicꞌa 

quiꞌatsucunti ju quixtaknita ju 
Dios acsni iclhilacaꞌalh ju Cristo. 
Ju chavai jantu icnajun ni lai 
soknicꞌa acva va ixlacata ni icnavi 
tachi ju najun lacalhamapꞌaksin. 
10

 Slivasalh icmispaputun ju Cristo. 
Pus ju Cristo lokꞌonchokolh acsni 
ixmacnucanta chai iclacasqꞌuin ni 
catasu laquiꞌatsucunti ixtachaput 
ju yuchi chai ni laich acchꞌixlh 
ju makꞌalhkꞌajnat tachi ju lalh 
ju yuchi. Chai iclacasqꞌuin ni 
caꞌuctaxtulh laquiꞌatsucunti ni 
tachi ju va icnita ixlacata ju 
alactuꞌunti tachi ju quilhcata ju 
Dios. 11

 Ju quitꞌin icnavikꞌoputun 
tachi ju najun ju Dios ni laich 
aquimalokꞌonichokolh ju yuchi 
laquiꞌaninti.

Tasqꞌuini ni calhistacchokocauch 
ni laich cachaꞌanau ju lactꞌiyan

12
 Jantu icnajun ni icchaꞌanta ju 

chunch ju laquiꞌatsucunti nin yuchi 
ni lai acnaulh ni na icsoknicꞌa. 
Para ictailhiꞌanch ni tsꞌa ma laich 
acmuctaxtu laquiꞌatsucunti tachi ju 
quilhcanita ju Cristo Jesús. 13

 Pus 
ji quiꞌalakꞌavin ju quitꞌin jantu 
icnajun ni icchaꞌanta ju chunch 
ju laquiꞌatsucunti. Para chani ju 
iclai. Ju tapasata ju laquiꞌatsucunti 
iccapkꞌotach. Chai va yuchi ju 
icnavi cuenta ta yu laich palai 
soknicꞌa actsucuyaꞌ. 14

 Ixlhichux 
quiꞌalhunut icnavi cuenta ta yu 
laich acpuchaꞌanaꞌ ju lhikꞌox tachi 
ju lhcata ju Dios. Chai ju chunch 
acsni acchaꞌananta ju lactꞌiyan 
junta aquintatꞌasaniyan ju Dios 
pus laich acꞌamaklhtayananaꞌ ju 
quintalhaja. Yuchi ni actꞌatolaꞌ ju 
Cristo ni iclhilaksita ju yuchi.

15
 Pus tachi chun ju quijnanꞌan 

ju tsucuyau tachi ju kꞌachani 
ju Cristo tasqꞌuini ni chunch ju 
calau tachi ju iclajuntau. Para ni 
jantu chun ju machꞌakxayatꞌit pus 
ju Dios catamamachakxaniyan 
ni vasalh chunch junita tachi ju 
iclajuntau. 16

 Va yuchi ni tasqꞌuini 
ni camuctaxtuyau chux tachi ju 
machakxayau ju chavai.

17
 Quiꞌalakꞌavin chunchach ju 

atsꞌucꞌutꞌit tachi ju quilalaktsꞌinau 
ju quiꞌatsucunti. Chai anavitꞌit 
cuenta ju aliꞌin ju chunch tatꞌajun 
vachuꞌ. 18

 Na paklhu xaclajunau 
ni na lhu taꞌalin ju lapanacni 
ju ixtꞌalaxcai Cristo tajunita. 
Lana jantu tuꞌuꞌ talhiulai mas 
quinichilh ju Cristo ju lacacurus. 
Chai aktam aclajunchokopalau ju 
chunch chai na ickꞌalhun acsni 
iclaꞌatsꞌoknuniyau ju chunch. 19

 Pus 
ju yuꞌunch catatsꞌankꞌakꞌalhiyaꞌ. 
Pus va ixkꞌachatꞌan isꞌakstuꞌan 
tanaviputun. Talhitakꞌayai 
ju yuchi ju alai tasqꞌuini ni 
caꞌixtalhimaxanalh. Va yuchi ju 
xataxtokni ju ani lacamunutpaꞌ 
ju tapastactꞌajun. 20

 Para ju 
quijnanꞌan amachakꞌan lactꞌiyan 
juntau. Chai pacxanauch 
ju quiꞌamakꞌalhtaxtunuꞌan 
ju cataxtuyanta. Yuchi ju 
quiꞌucxtinꞌan Jesucristo. 21

 Chai 
ju yuchi aquintamapaxaniyan ju 
quilacatunaꞌan ju na tsamai. Chai 
aquintaxtakniyan quilacatunaꞌan 
tachi ixlacatuna ju yuchi. Chai ju 
yuchi na cꞌus junita. Pus ju Jesús 
alin ju ixtachaput chai yuchi lai 
aquintalhinaviyan chunch. Chai 
ni alin ixtachaput pus lai vachuꞌ 
tꞌalalhajai tachi chun ju taxtokni.

Tasqꞌuini ni aktsꞌiya calhikꞌachanau 
ju quiꞌucxtinꞌan Jesús

4  Pus ni chunch cajunaꞌ ju 
quiꞌatsucuntiꞌan astan 

yuchi iclalhijunau ni va tachi 
alhilacꞌapꞌitꞌit ju Jesucristo. Pus ju 
uxijnan slivasalh tuꞌuꞌ iclalhiulayau 
chai na iclalaktsꞌimputunauch. Na 
iclalhikꞌachanau chai tachi ju va 
lhakꞌailaktsꞌin ju xaqꞌuixtakni ju 
Dios ni laich xalhilacꞌapꞌinatꞌit ju 
Cristo ju uxijnan.

2
 Ictapainini ju Evodia chai 

ju Síntique ni va lakatamch 
catanavilh ixꞌatalacpastꞌacꞌatꞌan 
tachi ju lhijunch ni ixtꞌiyunꞌan 
talhilacaꞌanta ju Jesucristo. 
3

 Chai ictapaininiyan ju uxintꞌi ju 
vasalh quintꞌachꞌalhcatnaꞌ unitꞌa. 
Ictapaininiyan ni aꞌaktꞌaiꞌutꞌich 
ju anuch chakolun ni laich va 
lakatam catava. Pus ju yuꞌunch 
quintatꞌachꞌalhcatnanta kꞌaixtam 
ixnajunca ju chivinti ixlacata ju 
Cristo. Vachuꞌ tatꞌachꞌalhcatnanta 
ju Clemente chai ju aliꞌinch ju 
quintatꞌachꞌalhcatnanta vachuꞌ ju 
quitꞌin. Chai ixtapakaꞌutꞌan ju 
yuꞌunch si taꞌokslanankꞌojui junta 
taꞌokslanan ju ixtapakaꞌutꞌan tachi 
chun ju alin isꞌatsucuntiꞌan ju 
conkꞌalhiyanta ju lactꞌiyan.

4
 Va tachi alhikꞌachꞌantꞌit ju 

Jesús. Aktam iclajunchokopalau 
ni akꞌachꞌantꞌitch. 5 Chach tacꞌatsa 
tachi chun ju lapanacni ni lackꞌoxin 
lapanacni untꞌatꞌit. Apꞌastꞌactꞌit ni 
va tsꞌalhti caminaꞌ ju quiꞌucxtinꞌan 
Cristo.

6
 Jantu tavanan tuꞌuꞌ 

alhamakꞌaninintꞌit ju tuchi tapasai 
lamiꞌatsucuntiꞌan. Alai aꞌunitꞌit ju 

Dios mas va tuchi ixtalakxtuch 
cava. Atꞌapꞌaininitꞌit chai vachuꞌ 
aꞌunitꞌit lakꞌailaktsꞌiuch. 7 Chai ju 
chunch ju Dios catalhistacniyan ju 
miꞌalhunutꞌan ni jantu calacꞌanaꞌ. 
Chai ju chunch slivasalh na kꞌox 
acꞌatsꞌananaꞌitꞌit. Pus jantu lai 
machakxacan tas tucan va ti 
jonkꞌota ju ixꞌaꞌaktaijunti ju Dios 
ni lai quintaꞌaktaijuyan ni jantu 
tavanan calacꞌanaꞌ ju quiꞌalhunutꞌan. 
Pus ju Dios ni talhistacniyan ju 
miꞌalhunutꞌan tachi chun ju uxijnan 
ju lhilacꞌapꞌintꞌatꞌit ju Cristo Jesús 
pus jantu na va lhu caꞌalinaꞌ ju 
miꞌatalacpastꞌacꞌatꞌan.

Va yuchi ju kꞌox ju capastacvi
8

 Pus va yuchi ju ani ju 
iclajumputunau ji quiꞌalakꞌavin. 
Pus apꞌastꞌactꞌit tachi chun ju 
stavasalanti chai tachi chun ju 
kꞌox chai tachi chun ju soknicꞌa 
chai tachi chun ju jantu macxcai 
atalacpastꞌacꞌat chai tachi chun ju 
cꞌus alhiulacan chai tachi chun ju 
kꞌox ixlacata ju aliꞌin. Apꞌastꞌactꞌit 
tachi chun ju kꞌox alhiulacan chai 
tachi chun ju lai pulakꞌayacan ju 
Dios.

9
 Pus anavitꞌit ju tuchi 

iclamasunitauch chai tuchꞌi 
lanitꞌatꞌit chai tuchi iclajuntau chai 
tuchꞌi laktsꞌintꞌatꞌit ni icnavich. Chai 
ju chunch ju Dios catatꞌatolanch. 
Yuchi ju quintalhistacniyan ju 
quiꞌalhunutꞌan ni jantu calacꞌanaꞌ.

Ju amachakꞌan Filipos taxtaknilh 
ixlhakꞌailaktsꞌinꞌan ju Pablo

10
 Slivasalh na ickꞌachan 

laꞌixmacni ju quiꞌucxtin Jesús ni 
quilapastacchokoyauch ju quitꞌin. 

Ca aktsꞌiya xaquilapastꞌacꞌauch para 
tus chavai ju lai xaquilaꞌaktaijuyau. 
11

 Jantu icpunajun chunch ni va 
ixꞌalin ju quimaktasqꞌuinit. Pus 
ju quitꞌin iclanitach ni laich 
ackꞌachanach acsni alinch ju 
quintumin chai acsni matich 
tuꞌuꞌ. 12

 Icmispai ju lhiquilhpatiniꞌ 
chai icmispai ju lhimakꞌaliꞌ. 
Icmispakꞌota mas va ta cava ju 
quiꞌatsucuntiꞌan. Icmispata ju 
avilhchan acsni xaclhilatach. Chai 
icmispata ju avilhchan acsni na 
xacchavanita. Chai icmispata ju 
avilhchan acsni ixꞌalin ju quintuꞌuꞌ. 
Chai icmispata ju avilhchan 
acsni na xacmakꞌalhkꞌajnan 
laquimaktasqꞌuinit. 13

 Pus ju quitꞌin 
sich kꞌox iclhiulai mas va tuchi 
min laquiꞌatsucunti va ixlacaꞌatalh 
ni yuchi ju Cristo ju quiꞌaktaijui 
ni chunch accꞌatsa. 14

 Pus mas 
icmispata chux para na kꞌoxich ju 
navitꞌatꞌit ni xaquilaꞌaktaijuyau 
laquimakꞌalhkꞌajnat ju ixꞌalin ju 
chavai.

15
 Chai ju uxijnan ji amachakꞌan 

Filipos cꞌatsꞌayatꞌit ni jantu xamatiꞌ 
sia yuꞌunch ju talhilacaꞌanta ju 
Cristo ju quintaꞌaktaiju lacatumin 
acsni ictaxtucha lamintꞌunꞌan 
junta Macedonia juncan chai 
ictaiꞌulalh ixnajunca ju chivinti 
ixlacata ju Jesús. Va uxijnan ju 
xaquilaꞌaktaijuyau. 16

 Chai acsni 
xacvilhchalhcaꞌ ju lakꞌachakꞌan 
Tesalónica jantu va paktam ju 
xaquilalhikꞌailaktsꞌinau tuꞌuꞌ 
ixlacata ju quimaktasqꞌuinit. 
17

 Para jantu va yuchi ju 
iclalhipuxcoyau ni aquilaxtakniyau 
tuꞌuꞌ. Alai iclacasqꞌuin ni 
cataxtakniyan ju Dios palai kꞌox 

miꞌatsucuntiꞌan ni xtꞌakꞌatꞌit ju 
milhakꞌailaktsꞌinꞌan. 18

 Pus ju 
chavai alinkꞌojui chux tuchi 
icmaktasqꞌuini. Na kꞌox ictꞌajun 
ju chavai. Pus va ixlacaꞌatalh ni 
icꞌamaklhtayanantach ju tuchꞌi 
malhipꞌinitꞌit ju Epafrodito 
acsni malakꞌachꞌatꞌit pus lana 
jantu tuꞌuꞌ icmaktasqꞌuini 
aliꞌ. Ju milhakꞌailaktsꞌinꞌan ju 
xaquilaxtakniyau ju quitꞌin tachi ju 
va jun Dios ju xalhikꞌailaktsꞌinatꞌit. 
Chai ju yuchi slivasalh na kꞌoxich 
lhiulai. 19

 Chai yuchi ju quiDios 
ju cataxtakniyan tachi chun ju 
makꞌancꞌacxatꞌit. Slivasalh na kꞌox 
ju cataxtakniyan ni na lhu alin 
ju kꞌox laꞌixmacni ju Cristo Jesús. 
20

 Chach lakꞌayacalh ju quimpaiꞌan 

Dios tus va tavananch cava. Vasalh 
chunch caꞌulhtucalh.

Ju Pablo amacꞌaminin
21

 Amacꞌamitꞌit tachi chun 
ju yuꞌunch ju talhilacaꞌanta 
ju Jesucristo ju tavilanancha 
ju anch. Chai tachi chun ju 
quiꞌalakꞌavinꞌan ju quintatꞌavilanch 
ani tamacꞌamiyan ju uxijnan. 
22

 Tachi chun ju lapanacni ju 
amachakꞌan ani ju talhilacaꞌanta 
ju Cristo tamacꞌamiyan. Chai ju 
palai taꞌapastacnan yuꞌunch ju 
tachꞌalhcatnan laꞌixchakaꞌ ju kꞌai 
ucxtin César.

23
 Ictapainini ju quiꞌucxtinꞌan 

Jesucristo ni catanaviniyan 
lamapainin minchuxꞌan ju uxijnan. 

Ju Pablo amacꞌami ju 
amachakꞌan Colosas

1  Ju quitꞌin icPablo. 
Ixtamalakachan ju Jesucristo 

icjunita ni chunch ju xalacasqꞌuin 
ju Dios. Chai vachuꞌ ani quintꞌavi 
ju quilakꞌauꞌan Timoteo. 2 Pus 
va iclamacꞌamiyau ju uxijnan 
ji quiꞌalakꞌavin ju vilhchitꞌit ju 
lakꞌachakꞌan Colosas. Ju uxijnan 
vachuꞌ lhilacꞌapꞌintꞌatꞌit ju Cristo. 
Pus ictapainini ju quimpaiꞌan 
Dios ni cataꞌaktaijuyan ju 
uxijnan lacaꞌamapaininti chai 
catalhistacniyan ju miꞌalhunutꞌan ni 
jantu calacꞌalh.

Ju Pablo sqꞌuini ju Dios 
ixlacataꞌan ju yuꞌunch

3
 Acsni ictapaininiyau ju Dios 

ixpai ju Jesucristo ju milacataꞌan 
pus va tachi icxtakniyau 
lakꞌailaktsꞌiuch ni xalhilacꞌapꞌinatꞌit 
ju yuchi. 4 Va icpunonau chunch ni 
ickꞌasmatꞌau ni lhilacꞌapꞌintꞌatꞌit ju 
Cristo Jesús chai ni mapꞌainiyatꞌit 
tachi chun ju aliꞌin ju vachuꞌ 
talhilacaꞌanta ju Dios. 5 Chunch 
ju layatꞌit ni vasalh lacꞌaꞌiyatꞌit 
ni aktsꞌiya aquintaxtakniyan ju 

Dios tuchi quintakꞌalhtasunitan ni 
aquintaxtaknitachan ju lactꞌiyan. 
Pus makꞌanchich kꞌasmatꞌatꞌit ju 
chivinti ju stavasalanti junta najun 
ta yu lai putakꞌalhtaxtucan. Chai 
acsnich vachuꞌ kꞌasmatꞌatꞌit ixlacata 
ju anuꞌ ju quintakꞌalhtasunitan 
ju Dios. 6 Chai ju anuꞌ chivinti 
ju uncꞌantꞌatꞌit ju uxijnan vachuꞌ 
kꞌasmatkꞌocanta ixlhilacaputsꞌun 
ju lacamunutpaꞌ. Chai yuchach 
ju chivinti ju amapaxani 
isꞌatsucuntiꞌan tachi chun ju 
talacaꞌita. Chai palai lhu ju tatꞌajun 
lacaꞌinin ju anuꞌ chivinti. Chai 
vana va chun tamapaxanitan 
ju Dios ju miꞌatsucuntiꞌan tus 
acsni kꞌasmatꞌatꞌit ni tanavinitan 
lamapainin ju Dios. Chai ju uxijnan 
lacꞌaꞌitꞌatꞌit ni vasalh lamapainin 
ju xatanaviniyan. 7 Chunchach ju 
tamasunin ju Epafras. Ju yuchi 
vachuꞌ navini ixlhichꞌalhcat ju 
Dios tachi ju quijnan. Chai na 
icmapainiyau. Chai ju yuchi 
na muctaxtui laꞌixlhichꞌalhcat 
ju Cristo lamilhiꞌuxijnan 
mas jantu lai xacꞌanachau 
laꞌaktaijunin ju quijnan. 8 Yuchi 
ju quintamavasalanin ni 
quilamapainiyau. Chai ni tꞌajun ju 

Spiritu Santu lamiꞌalhunutꞌan vachuꞌ 
pus yuchi lai quilalhimapainiyau ju 
quijnan.

9
 Pus ni icjuncantauch ni 

lhilacꞌapꞌinatꞌit ju Jesucristo 
pus yuchi jantu tavanan 
iclhiꞌastacnanau ixtapaininica ju 
Dios ju milacataꞌan. Icsqꞌuiniyauch 
ni vasalh catamamispaniyan tuchi 
lacasqꞌuin ju Dios ni anaviyaꞌitꞌit. 
Icsqꞌuiniyauch ni yuchi ju 
Spiritu Santu ju cataxtakniyan 
ju kꞌox mintacꞌatsanꞌan ni laich 
amachꞌakxayaꞌitꞌit ixkꞌachat ju Dios. 
10

 Ju chunch laich atsꞌucꞌuyaꞌitꞌit 
tachi ju lhijunch ni lhilacꞌapꞌintꞌatꞌit 
ju quiꞌucxtinꞌan Jesús. Chai 
mas va tuchꞌi naviyatꞌit laich 
anaviyaꞌitꞌit tachi ju slivasalh 
kꞌox calhiulayaꞌ ju yuchi. Chai 
ju chunch vachuꞌ lai anaviyaꞌitꞌit 
tijpachux ju kꞌox chai lai palai 
amispꞌayaꞌitꞌit ju Dios. 11

 Vachuꞌ 
icsqꞌuinauch ni slivasalh ixlhichux 
ju miꞌalhunutꞌan ju alhilacꞌapꞌitꞌit 
ju Dios. Chai lai chunch alatꞌit ni 
na kꞌai ju ixtachaput ju Dios. Chai 
ni na pꞌas lhilaksiyatꞌit ju Dios 
pus lai achꞌixkꞌoyaꞌitꞌit mas va 
tuchi camilh lamiꞌatsucuntiꞌan 
chai jantu jeks aꞌuyaꞌitꞌit. Alai 
va tachi akꞌachꞌanaꞌitꞌit. 12

 Vachuꞌ 
lai aꞌunaꞌitꞌit lakꞌailaktsꞌiuch 
ju quimpaiꞌan Dios ni yuchi 
ju quintalakꞌoxinin ju 
quiꞌatsucuntiꞌan ni laich vachuꞌ 
camakꞌamaklhtayananau 
ju tuchi najunta ju yuchi ni 
aquintaxtakniyan tachi chun ju 
quijnanꞌan ju lhilacaꞌantauch 
ju Jesús. Chai ju tuchi 
aquintaxtakniyan anchach ju 
makꞌatacha junta vilhcha ju 

Dios junta vasalh atuncunuꞌ 
junita. 13

 Pus yuchi ju Dios ju 
quintamakꞌalhtaxtun acsni 
ixtꞌonaucaꞌ laꞌixtachaput ju 
lhinajun lacaꞌatatsꞌisni. Chai ju 
chavai yuchi ju Jesucristo ju 
lhinajun laquiꞌatsucuntiꞌan. Yuchi 
ju istsꞌalh Dios junita. Chai ju 
Dios na mapaini ju yuchi. 14

 Chai 
ni lhilacaꞌanauch ju yuchi pus 
quintamalakxtutanch laꞌixꞌacꞌalhni. 
Chai quintamacꞌacxanitan ju 
quiꞌalactuꞌuntiꞌan.

Lhiꞌamigojni tꞌajunchokotauch 
ju Dios

15
 Mas jantu lai laktsꞌincan ju Dios 

para ju istsꞌalh ju Jesucristo juncan 
amalacasunilh ju lapanacni ta yu 
junita ju ixpai ni vana va chunch 
junita ju yuchi. Pus ju Jesús yuchi 
ju pꞌulh ixtꞌajun. Astan anavicalh 
tachi chun ju taxtokni. 16

 Yuchi ju 
anavikꞌo tachi chun ju taxtokni ju 
alin ju lactꞌiyan chai ju alin ju ani 
lacatꞌun. Chux ju lai laktsꞌincan 
chai ju jantu lai laktsꞌincan. Yuchi 
ju anavikꞌo ju anquilhnin ju tatolai 
laꞌixpuꞌucxtinꞌan chai ju aliꞌin 
anquilhnin ju tamaklhinajun chai 
ju xalactꞌicstꞌin ucxtinin sia yuꞌunch 
chai tachi chun ju anquilhnin 
ju alin ixtachaputꞌan. Yuchi ju 
Jesús ju anavikꞌo chai va ixlacata 
isꞌakstu ju lhinavilh chunch. 17

 Ju 
Cristo aktsꞌiya ixtꞌajunch mas tucaꞌ 
ixꞌalin ju ani taxtokni. Chai yuchi 
ju alhistackꞌojui tachi chun ju 
taxtokni ju chavai ni catatailhiꞌalh 
tachi ju ixꞌalhcanicantach. 18

 Chai 
tachi ju quiꞌaktsulhꞌan ni yuchi ju 
lhinonkꞌojui chux quilacatunaꞌan 
pus vana va chun ju Cristo. Laich 

acnaulh ni ixlacatuna Cristo 
juntau tachi chun ju quijnanꞌan 
ju lhilacaꞌantauch ju yuchi. Chai 
yuchi ju quiꞌaktsulhꞌan junita 
ni yuchi ju quintalhijunkꞌoyan 
laquiꞌatsucuntiꞌan. Yuchach 
ju quintaxtakniyan ju sastꞌi 
quiꞌatsucuntiꞌan. Chai ni yuchi 
ju pꞌulhnan lokꞌonchokolh 
laꞌixꞌaninti chai jantu tavanan 
xanichokoi tachi ju talalh ju 
aliꞌin ju ixꞌamalokꞌonicanta pus 
yuchi xakꞌai lhijunita tachi chun 
ju taxtokni. 19

 Pus ju quimpaiꞌan 
Dios lacasqꞌuilh ni lana catalacasu 
ju Jesús laꞌisꞌatsucunti ju ani 
lacamunutpaꞌ tachi ju junita 
isꞌakstu ju xapai. 20

 Vachuꞌ 
lacasqꞌuilh ju Dios ni laꞌixlacata 
ju Cristo laich caꞌapunavichokoyaꞌ 
ixꞌamigojni tachi chun ju 
lapanacni. Chai lhikꞌoxamixlh 
acsni taxtunilh ixꞌacꞌalhni ju Cristo 
lacacurus. Pus laꞌixlacata ju Cristo 
laich canavikꞌoyaꞌ ixꞌamigojni 
Dios tachi chun ju tatꞌajun ju 
ani lacamunutpaꞌ. Chai vachuꞌ 
laꞌixlacata ju Cristo tachi chun ju 
taxtokni ju ani lacamunutpaꞌ laich 
cajunchokoyaꞌ tachi ju ilhcata ju 
Dios ju pꞌulhnan.

21
 Pus ju makꞌanchich vachuꞌ ju 

uxijnan jantu ismispꞌapꞌutꞌunatꞌit 
ju Dios. Ju lamiꞌalhunutꞌan 
va ixtꞌalaxcꞌayatꞌit ju Dios ni 
ixnaviyatꞌit ju macxcai taxtokni. 
22

 Para ju chavai ju Jesús tanavitan 
ixꞌamigojni ju Dios laꞌixꞌaninti 
acsni xtucmucꞌacalh ixlacatuna 
ju lacacurus. Ju chunch ni laich 
catalhiꞌanan laꞌixꞌucxlacapuꞌ chai 
ju anch alhimispꞌacꞌanaꞌitꞌit ni 
vasalh isꞌaskꞌatꞌan Dios untꞌatꞌit 

chai salaka untꞌatꞌit chai matich 
ju mintalakꞌalhinꞌan. 23

 Chunch 
ju catanaviyan ni va tachi 
alhilacꞌapꞌinaꞌitꞌit ju Jesús 
ixlhichux ju miꞌalhunutꞌan chai 
jantu va tam tam anonaꞌitꞌit chai 
jantu va amacꞌonaꞌitꞌit ixchivinti 
Dios ju ixꞌuncꞌantꞌatꞌit. Yuchi 
ju anuꞌ chivinti ju najun ni lai 
amakꞌalhtꞌaxtꞌucꞌanaꞌitꞌit. Chai ju 
uxijnan kꞌasmatꞌatꞌit ju anuꞌ chivinti 
chai vachuꞌ alacjuncanta tachi 
chun ju lapanacni ju tatꞌajun ju 
ani lacamunutpaꞌ. Pus ju quitꞌin 
icPablo. Chai vachuꞌ icxtaknicanta 
ju quilhichꞌalhcat ni acꞌamalaninilh 
ju lapanacni ju ani ixchivinti Dios.

Ju Pablo xtaknicalh ju lhichꞌalhcat
24

 Na ickꞌachan mas ictꞌajun 
makꞌalhkꞌajnaꞌ ju milacataꞌan 
ni laich alhilacꞌapꞌitꞌit ju Cristo. 
Ictꞌajun makꞌalhkꞌajnaꞌ tachi 
ju Cristo ni makꞌalhkꞌajnanta 
ju quilacataꞌan quinchuxꞌan. 
Iclhimakꞌalhkꞌajnan vachuꞌ 
ixlacaꞌatalh ju ixlacatuna ju 
Cristo. Pus ju ixlacatuna ju 
Cristo nomputun ni yuꞌunch ju 
talhilacaꞌanta ju yuchi. 25

 Dios 
ju quisacxtuta ni amamakaꞌunuꞌ 
acva ixlacataꞌan ju yuꞌunch ju 
tatꞌajun lhilacaꞌanin ju Jesús. 
Iclhixtaknicanta ju ani lhichꞌalhcat 
ni aclajunkꞌoyauch ju uxijnan tachi 
chun ju ixchivinti Dios. 26

 Aclajunau 
ju uxijnan ju anuꞌ chivinti ju jantu 
tavanan ixꞌamavasalanicanta ju 
lapanacni ju makꞌanch ixtatꞌajun. 
Para ju chavai amavasalanicanta 
tachi chun ju talhilacaꞌantach 
ju Cristo. 27

 Pus ju uxijnan ju 
jantu israelitanin untꞌatꞌit ju Dios 

talacasqꞌuinin ni amachꞌakxayaꞌitꞌit 
ni slivasalh na kꞌox ju anuꞌ chivinti 
ju jantu ixmavasalacanta. Chai 
ju yuchi slivasalh na kꞌox junita 
ju milacataꞌan ju uxijnan. Pus ju 
anuꞌ chivinti najun ni tꞌajun ju 
Cristo lamiꞌalhunutꞌan vachuꞌ. Chai 
ixlhiyuchi cꞌatsꞌayatꞌit istavasalanti 
ni achꞌipꞌinaꞌitꞌit ju lactꞌiyan junta 
slivasalh kꞌox junita.

28
 Ju quijnan iclajunau ixlacata 

ju Cristo. Chai icꞌalhimapꞌaksiyau 
tachi chun ju lapanacni chai 
icꞌamalaniyau tachi chun ju 
lapanacni lacakꞌox tacꞌatsanti. 
Chunch iclayau ni va iclacasqꞌuinau 
ni chunch lana catatsuculh tachi 
ju kꞌachani ju Cristo. 29

 Yuchach 
ju ictꞌajun lhichꞌalhcatnaꞌ chai 
slivasalh laꞌixlhichux quiꞌalhunut 
icnavi ju yuchi lacatachaput ju 
quixtakni ju Cristo.

2  Iclacasqꞌuin ni acꞌatsꞌatꞌit ni 
slivasalh na iclhamakꞌaninin 

ju milacataꞌan chai ixlacataꞌan ju 
tavilanancha lakꞌachakꞌan Laodicea 
chai ixlacataꞌan tachi chun ju 
aliꞌin ju jantucaꞌ quintamispai. 
2

 Iclacasqꞌuin ni alhilacꞌapꞌitꞌit ju 
Cristo ixlhichux ju miꞌalhunutꞌan 
ju uxijnan. Chai vana va chun 
catalalh ju aliꞌin. Iclacasqꞌuin ni va 
lakatamch aꞌuntꞌit va ixlacaꞌatalh 
ni vasalh lamapꞌainiyatꞌit chai 
slivasalh machꞌakxayatꞌit ixchivinti 
Dios ixlacata ju Cristo. Yuchach 
ju jantu ixꞌamavasalanican ju 
lapanacni ju makꞌanchich. 3 Pus 
laꞌixmacni Cristo alinkꞌojui 
tachi chun ju atalaninti chai ju 
acꞌatsanti. 4 Iclajunau chunch ni 
jantu xamatiꞌ cataꞌokxchokꞌoyan 
laca tuꞌuꞌ cꞌusi chivinti ju catajunin 

tachi ju va vasalh mas jantu. 
5

 Pus mas jantu iclatꞌavilhchau 
para va tachi iclapastꞌacꞌau. Chai 
na iclhikꞌachanch ni iccꞌatsa 
ni va lakatamch untꞌatꞌit chai 
ni ixlhichux miꞌalhunutꞌan ju 
lhilacꞌapꞌintꞌatꞌit ju Cristo.

6
 Acsni pꞌulhnan uncꞌantꞌit ju 

chivinti ixlacata ju Jesucristo pus 
lana lacꞌaꞌitꞌit. Pus chach tasu 
lamiꞌatsucuntiꞌan ju chavai ni va 
lakatam tꞌaꞌuntꞌatꞌit ju yuchi. 7 Jantu 
tavanan acꞌaptꞌit ni va lakatam 
tꞌaꞌuntꞌatꞌit ju Cristo. Chai palai 
palai atsꞌucꞌutꞌit tachi ju kꞌachani ju 
yuchi. Ju chunch jantu xamatiꞌ lai 
catamacꞌapꞌaniyan ixchivinti Dios 
ju masunicꞌantꞌatꞌitch. Chai va tachi 
aꞌunitꞌit lakꞌailaktsꞌiuch ju Dios.

Alin ju sastꞌi atsucunti 
laꞌixmacni ju Cristo

8
 Alhistꞌaccꞌantꞌit ni jantu 

xamatiꞌ cataꞌokxchokꞌoyan ju va 
laꞌixꞌatalanintiꞌan isꞌakstuꞌan chai 
laꞌixchivintiꞌan ju jantu slivasalh. Ju 
yuꞌunch va tajunan ju ixꞌatalaninti 
ju ixtꞌalapanacniꞌan ixlacata ju 
xataxtokni ju ani lacamunutpaꞌ ju 
va kꞌaya talakꞌayai tachi ju tuꞌuꞌ 
mas jantu lhitapalai. Jantu chunch 
ju tachivinin tachi ju ixnajun ju 
Cristo.

9
 Pus ju Cristo Dios junita. 10

 Chai 
ni tꞌajun ju yuchi lamiꞌalhunutꞌan 
pus jantu tuꞌuꞌ makꞌancꞌacxatꞌit. 
Yuchi ju alhijonkꞌojui tachi chun 
ju anquilhnin chai tachi chun ju 
tachaput ju alin. 11

 Chai ni ixꞌanuꞌ 
untꞌatꞌit ju Cristo pus tachi ju va 
chꞌucꞌucꞌantꞌatꞌit. Para jantu va 
laꞌixmacaꞌ ju tam lapanac. Pus tachi 
ju va chꞌucꞌucꞌantꞌatꞌit ni jantuch 

vana naviyatꞌit ju alactuꞌunti 
tachi ju ixlayatꞌit. Chunch ju 
ulhtꞌucꞌantꞌatꞌit va ixlacaꞌatalh 
ni lhilacꞌapꞌintꞌatꞌit ju Cristo. 
12

 Pus acsni akpaxau pus ju Dios 
quintalhilhcatan ni tachi ju va 
kꞌaixtam tꞌaꞌacnuyau ju Cristo chai 
tachi ju va tꞌalokꞌonchokotauch ju 
yuchi. Chunch ju quintalhilhcatan 
ju Dios ni lhilacaꞌanauch ju 
yuchi ni na tachapun chai 
ni yuchach ju malokꞌoni ju 
Cristo laꞌixꞌaninti. 13

 Pus ju 
makꞌanchich ju Dios ixtalaktsꞌinan 
ni tachi ju va ixnitꞌatꞌit va 
ixlacaꞌatalh ju miꞌalactuꞌuntiꞌan 
chai va ixlacaꞌatalh ni jantu 
ismispꞌapꞌutꞌunatꞌit ju Dios ni 
jantu israelitanin untꞌatꞌit. Para 
ju chavai ni lhilacꞌapꞌintꞌatꞌit ju 
Cristo pus ju Dios taxtaknitan 
ju sastꞌi miꞌatsucuntiꞌan 
chai tamacꞌacxanitan ju 
miꞌalactuꞌuntiꞌan. 14

 Pus ju Dios 
xacakꞌo ju anuꞌ lhamapꞌaksin 
ju xaquintamucꞌaniyan ju 
quintalakꞌalhinꞌan ni jantu lai 
xanaviyau. Makꞌosu acsni xtujcalh 
ju Cristo ju lacacurus. 15

 Pus 
acsni nilh ju Cristo ju lacacurus 
pus ju Dios taiꞌinilh ixtachaput 
ju xaꞌucxtin lhacaticurulhni chai 
ju salactꞌicstꞌin lhacaticurulhni. 
Chai amalacasu ni alhajacalh. 
Alhajanalh ju Cristo.

Yuchi ju anavitꞌit cuenta ju 
xataxtokni ju lactꞌiyan

16
 Chai ni laꞌixꞌaninti xacakꞌo 

ju Cristo ju anuꞌ lhamapꞌaksin 
ju jantu lai xanaviyau pus 
jantu alacꞌasqꞌuinitꞌit ni xamatiꞌ 
cataꞌulaniyan ju mintalakꞌalhinꞌan 

ixlacata tuchꞌi uyatꞌit u ixlacata 
tuchꞌi kꞌotꞌatꞌit u va ixlacaꞌatalh 
ni jantu maklacꞌaꞌiniyatꞌit ju tuꞌuꞌ 
cꞌatan ju chin lakatamin cꞌata 
u lakatamin malhquiyuꞌ u ni 
jantu lhilaksiyatꞌit ju avilhchan 
paꞌastacni tachi ju ixnajun 
lacalhamapꞌaksin ju tsꞌokꞌula ju 
Moisés. 17

 Pus tachi chun ju ani 
taxtokni va ixpucꞌatsacan tuchi ju 
caminach astan. Para ju chavai ni 
quinitachilh ju Cristo pus jantu va 
na tasqꞌuini ni catailhiꞌancalh tachi 
ju ixlacan acsni tucaꞌ ixquiniyachilh 
ju yuchi. 18

 Jantu alakꞌaꞌinitꞌit 
ni xamatiꞌ cataꞌulaniyan ju 
mintalakꞌalhinꞌan ni jantu chun 
layatꞌit tachi ju yuꞌunch. Pus ju 
yuꞌunch tanajun ni jantu tuꞌuꞌ 
ixtapalhniꞌan ni laich catalakꞌaya 
ju tucan Dios. Alai va anquilhnin 
ju talakꞌayai. Chai tanajun ni 
palai tamispai ixtaxtokni Dios 
ni amavasalanicanta tachi ju va 
laꞌilhtatatꞌan. Va kꞌaya talhitakꞌayai 
ju ixtacꞌatsanꞌan ju va lhilapanac 
junita. 19

 Ju yuꞌunch jantu talhilaksi 
ju Cristo ju tucan saꞌaktsulh 
junita tachi chun ju talhilacaꞌanta 
ju yuchi. Para yuchach ju 
axtaknikꞌojui ixtachaputꞌan ju 
talhilacaꞌanta yuchi. Chai yuchi 
ju va lakatam anavikꞌojui ju 
ixlapanacni. Chai yuchi ju aꞌaktaijui 
ni laich palai palai catamispa ju 
Dios tachi ju kꞌox lhiulai ju yuchi.

20
 Pus ju chavai ju Dios 

talhilhcatan ni tachi ju va 
nitꞌatꞌit ni nilh ju Cristo ixtapalh 
miꞌalactuꞌuntiꞌan. Chai ju chavai 
jantu tasqꞌuini ni vana alakꞌayatꞌit 
ju xataxtokni ju ani lacamunutpaꞌ. 
Para tajuch ni vana va chun ju 

tsꞌucꞌupꞌalatꞌit tachi ju aliꞌin ju 
jantucaꞌ talhilaksita ju Jesús. 
Tajuch ni vanach navipꞌalatꞌit 
tachi ju tanajun ju yuꞌunch. 21

 Ju 
yuꞌunch ni va tajumpalan ni alin 
tuꞌuꞌ ju jantu lai achꞌapꞌayaꞌitꞌit 
chai alin tuꞌuꞌ ju jantu lai aꞌuyaꞌitꞌit 
chai alin ju jantu lai apꞌiclayaꞌitꞌit. 
22

 Para tachi chun ju ani chivinti ju 
tajunan va isꞌakstuꞌan taxapalaxtui. 
Jantu ixchivinti Dios ju tanajun. Va 
putasui ni jantu vasalh ju tanajun 
ni jantiyuꞌ ju xavaiti ju lhitapalai 
ni va tapasai. 23

 Pus tachi chun 
ju tanavi tachi ju tanajun ju anuꞌ 
lapanacni aktsꞌiya talhitalacasuich 
tachi ju vasalh atalaninin tajunita. 
Ju yuꞌunch tanajunch ta yu 
acpulakꞌayau ju Dios. Chai tanajun 
ni ma va lacatꞌicstꞌi accꞌatsa. Chai 
tanajun ni ma jantu acnavinilh ju 
ixkꞌachat ju quilacatunaꞌan. Para 
mas chunch ju acnavi jantu lai 
aquintixacanilh ju amacxcai ju alin 
laquiꞌalhunut.

3  Ju chavai ju Cristo vanin 
tꞌavilhcha ju Dios ju lactꞌiyan. 

Chai ju Dios talhilhcatan ju uxijnan 
ni tachi ju va tꞌalokꞌonchꞌokꞌotꞌatꞌit 
ju Cristo. Pus yuchi lhitasqꞌuini 
ni ixtaxtokni Dios ju anavitꞌit 
cuenta ju uxijnan. 2 Yuchi ju palai 
anavitꞌit cuenta ju xataxtokni 
lactꞌiyan. Jantiyuꞌ ju va xataxtokni 
ju ani lacamunutpaꞌ. 3 Pus ju Dios 
talhilhcatan tachi ju va tꞌanitꞌatꞌit ju 
Cristo. Chai ju chavai alin ju sastꞌi 
miꞌatsucuntiꞌan ni lhilacꞌapꞌintꞌatꞌit 
ju Cristo chai isꞌaskꞌatꞌan Dios 
untꞌatꞌit. 4 Pus yuchi ju Cristo 
ju quintaxtaknitan ju sastꞌi 
quiꞌatsucuntiꞌan. Chai acsni tavanan 
caminchokoyaꞌ ju yuchi pus ju 

uxijnan vachuꞌ atꞌatꞌalacꞌasuyaꞌitꞌit 
ju yuchi. Chai vachuꞌ xalackꞌajin 
aꞌunaꞌitꞌit.

Ta yu ixjunita ju quiꞌatsucuntiꞌan 
chai ta yu junita ju chavai

5
 Chai ni chunch junita ju 

quiꞌatsucuntiꞌan ju chavai pus 
yuchi alhitsꞌucꞌutꞌit tachi ju vasalh 
nitꞌatꞌit ixlacata ju xataxtokni ju ani 
lacamunutpaꞌ. Jantu atꞌatsꞌucꞌutꞌit 
ju jantu miꞌamachakaꞌan u ju jantu 
mimpapaꞌan. Nin lai anavitꞌit ju 
aliꞌ alactuꞌunti ju ixtꞌachunch cava. 
Jantu akꞌachꞌanitꞌit tachi chun ju 
atsiꞌin. Nin yuchi ni caꞌalilh ju 
macxcai miꞌatalacpastꞌacꞌatꞌan. 
Chai jantu alhacchꞌipꞌitꞌit tuꞌuꞌ. Ni 
va chunch alatꞌit pus tachi ju va 
midiosꞌan navitꞌatꞌit ju miꞌalintaꞌan. 
6

 Pus va ixlacata ni chunch ju 
taꞌalactuꞌunun ju lapanacni ju jantu 
taquiclacaꞌiputun ju Dios yuchi 
alhiꞌulanicanta ixtalakꞌalhinꞌan 
chai caꞌamamakꞌalhkꞌajnicanaꞌ. 
7

 Chai ju uxijnan vachuꞌ chunch 
ju ixlayatꞌit ju pꞌulhnan. 8 Para 
ju chavai amacꞌaꞌuntꞌit tachi 
chun ju ani taxtokni. Jantuch 
vana atꞌalhkꞌamantꞌit. Jantu 
alhilakꞌachꞌapꞌutꞌit tuꞌuꞌ. Jantu 
alaxcꞌaꞌitꞌit. Jantu anaꞌuntꞌit 
macxcai chivinti ixlacata akꞌantam. 
Jantu anaꞌuntꞌit tuꞌuꞌ macxcai 
chivinti. 9 Jantu vana alaꞌunitꞌit 
taꞌaklhtamat ni cꞌaptꞌatꞌit ju 
miꞌatsucuntiꞌan tachi ju ixlayatꞌit 
acsni tucaꞌ ismispꞌayatꞌit ju 
Jesucristo. 10

 Para ju chavai sastꞌi 
ju miꞌatsucuntiꞌan. Chai palai 
palai mispꞌayatꞌit ju Dios tus 
acsni cachinaꞌ avilhchan acsni 
apꞌastꞌacꞌaꞌitꞌit tachi ju apastacnan 

ju Dios ju tanavitan. 11
 Pus sia 

quijnanꞌan ju sastꞌi junita ju 
quiꞌatsucuntiꞌan jantu lhitapalai 
ni israelitanin juntau u ni jantu 
israelitanin. Jantu lhitapalai 
ni chꞌucꞌucantau u ni jantu 
cachꞌucꞌucau. Jantu tuꞌuꞌ nomputun 
mas atalanininta cava u ni jantu 
tuꞌuꞌ mispai. Jantu tuꞌuꞌ nomputun 
mas va xalapanac junita. Nin yuchi 
ju isꞌakstu chꞌalhcatnan. Va yuchi 
ju Cristo ju tapalai chai yuchi ju 
tꞌajun laquiꞌalhunutꞌan quinchuxꞌan 
ju lhilacaꞌantauch ju yuchi.

12
 Pus Dios ju tasacxtutan ni 

isꞌaskꞌatꞌan aꞌunaꞌitꞌit chai ju 
yuchi na tamapainiyan. Pus yuchi 
lhitasqꞌuini ni kꞌeu acꞌatsꞌantꞌit. 
Chai amalacꞌasutꞌit ju milhikꞌox 
lapanacꞌan. Atꞌalacꞌatꞌicstꞌitꞌit. 
Kꞌoxich atꞌalalhipꞌitꞌit lhichux. Chai 
achꞌixkꞌotꞌit tachi chun ju macxcai. 
13

 Achꞌixtꞌit ni tuꞌuꞌ tanaviyan tam 
xamatiꞌ. Chai alamacꞌacxanitꞌit acsni 
tuꞌuꞌ lanaviniyatꞌit macxcai. Ju 
Cristo ni quintamacꞌacxaninch pus 
vachuꞌ chunch alanavitꞌit ju uxijnan. 
14

 Chai ju tucan tasqꞌuini yuchi ni na 
alamapꞌainitꞌit. Ju chunch ni kꞌoxich 
atsꞌucꞌuyaꞌitꞌit chai va lakatam 
cajunaꞌ ju miꞌatalacpastꞌacꞌatꞌan. 
15

 Pus acsni alin tuꞌuꞌ lhamakꞌan 
lamilhiꞌuxijnanꞌan pus apꞌuxcꞌaꞌutꞌit 
tamalhch ju alatꞌit ta yu laich 
kꞌox apꞌulalhipꞌitꞌit. Chai ju 
Cristo cataꞌaktaijuyan ni jantu 
atꞌalakꞌaꞌitꞌit ju aliꞌin. Pus ju 
uxijnan lhisacxtꞌucꞌantꞌatꞌit ni kꞌox 
alalhipꞌitꞌit minchuxꞌan ni tachi 
ju va lakatam lacatuna untꞌatꞌit 
ni si lhilacꞌapꞌintꞌatꞌit ju Cristo. 
Vachuꞌ tasqꞌuini ni va tachi aꞌunitꞌit 
lakꞌailaktsꞌiuch ju Dios.

16
 Va tachi anavitꞌit cuenta 

tuchi ixnajun ju Cristo. Kꞌox 
amachꞌakxatꞌit acsni lamalaniyatꞌit 
chai acsni lamapꞌaksiyatꞌit. 
Chai alamalanitꞌit ixchivinti 
Dios chai alamapꞌaksitꞌit acsni 
milhpꞌayatꞌit ju salmos chai 
acsni lakꞌayapꞌutꞌunatꞌit ju Dios 
laca tuꞌuꞌ milhpat. Laꞌixlhichux 
miꞌalhunutꞌan amilhpꞌanitꞌit ju 
Dios chai aꞌunitꞌit lakꞌailaktsꞌiuch 
ixlacata chux ju taxtaknitan. 17

 Chai 
va tuchi ixtalakxtuch ju naviyatꞌit 
chunch ju anavitꞌit tachi ju kꞌox 
calhiulayaꞌ ju quiꞌucxtinꞌan Jesús. 
Chai va tuchi ixtalakxtuch ju 
nonatꞌit chunch ju achꞌivinintꞌit 
tachi ju kꞌox calhiulayaꞌ ju yuchi. 
Chai axtꞌaknitꞌit lakꞌailaktsꞌiuch ju 
quimpaiꞌan Dios ixlacata tachi chun 
ju quintaxtakniyan.

Chani cava ju isꞌatsucuntiꞌan ju 
talhilacaꞌanta ju Jesucristo

18
 Ju uxijnan ju icꞌantꞌatꞌit 

aqꞌuiclacꞌaꞌitꞌit ju mimpapaꞌan tachi 
ju lhijunch ni lhilacꞌapꞌintꞌatꞌit 
ju Jesús. 19

 Ju uxijnan ji papanin 
amapꞌainitꞌitch ju miꞌamachakaꞌan 
chai jantu atꞌalakꞌaꞌitꞌit ju yuchi. 
20

 Chai ju uxijnan ji askꞌatꞌan 
aqꞌuiclacꞌaꞌitꞌit ju mimpaiꞌan 
chai ju minatiꞌan tachi chun ju 
tajunan. Aqꞌuiclacꞌaꞌitꞌit ni na kꞌox 
lhiulai ju Jesús acsni chunch ju 
layatꞌit. 21

 Ju uxijnan ji xalacpaꞌitni 
jantu na va lhu ju akꞌaꞌitꞌit ju 
miꞌaskꞌatꞌan. Pus ni chunch ju 
alatꞌit jantu xcai ni va jeks cataꞌulh. 
22

 Chai ju uxijnan ji xalapanacni 
aqꞌuiclacꞌaꞌitꞌit tachi chun ju 
catalhijunan ju miꞌucxtinꞌan ju 
ani lacamunutpaꞌ. Va tachi kꞌox 

COLOSAS 3



519

achꞌalhcꞌatnantꞌit. Jantu va acsnich 
ju kꞌox achꞌalhcꞌatnantꞌit acsni va 
talaktsꞌinan ju miꞌucxtinꞌan ni laich 
catanaulh ni lackꞌoxin lapanacni 
untꞌatꞌit. Alai va tachi kꞌox 
achꞌalhcꞌatnanitꞌit ni tꞌalhoniyatꞌit 
ju Dios. 23

 Tachi chun ju naviyatꞌit 
pus ixlhichux ju miꞌalhunutꞌan ju 
anavitꞌitch tachi ju va jun Dios 
ju chꞌalhcꞌatnaniyatꞌit. Jantu 
chun tachi ju va mintꞌalapanacni 
ju chꞌalhcꞌatnaniyatꞌit. 24

 Pus 
chunchach ju alatꞌit ni 
cꞌatsꞌayatꞌit ni yuchi ju Cristo 
ju catamapalhniyan. Yuchi 
ni apꞌinaꞌitꞌit ju lactꞌiyan ni 
achꞌalhcꞌatnaniyaꞌitꞌit ju Cristo 
ju vasalh miꞌucxtinꞌan junita. 
25

 Para ju navi ju macxcai 
calhimapalhnicanaꞌ ixlacata ju 
macxcai ju xanavi. Chai ju Dios 
jantu xamatiꞌ ju va pumacatami 
camapaini.

4  Chai ju uxijnan ji lapanacni 
ju alin ju tanaviniyan ju 

milhichꞌalhcatꞌan anavinitꞌitch 
ju soknicꞌa chai tachi ju lhijunch. 
Apꞌastꞌactꞌit ni vachuꞌ alin ju 
miꞌucxtinꞌan ju lactꞌiyan.

2
 Va tachi atꞌachꞌivinitꞌit ju Dios 

chai anavitꞌit cuenta tuchꞌi unatꞌit 
chai aꞌunitꞌit lakꞌailaktsꞌiuch. 
3

 Atꞌapꞌaininitꞌit ju Dios vachuꞌ 
ju quilacata quijnan ni laich 
acꞌajunau ju lapanacni ixlacata 
ju Cristo. Laich acmavasalayau 
ixchivinti Dios ju jantu 
ixꞌamavasalanicanta ju lapanacni 
ju makꞌanchich. Pus va ixlacata 
ni icnajun ju anuꞌ chivinti yuchi 
tachꞌin iclhijunita. 4 Asqꞌuintꞌit 
ni laich acꞌamavasalaniyaꞌ ni 
laich catamachakxayaꞌ. Chunch 

acchivinaꞌ tachi ju lhijun ni 
acnaulh.

5
 Lacakꞌox acꞌatsanti 

atꞌalalhiꞌitꞌit ju yuꞌunch ju 
jantucaꞌ tamispai ju Jesucristo. 
Jantu va alhakꞌamanantꞌit ju 
mimpantsꞌiquisꞌan. 6 Va tachi 
kꞌox alalhixakꞌalatꞌit. Na can 
achꞌivinintꞌit. Ju chunch lai 
acꞌatsꞌayaꞌitꞌit ta yu laich 
apꞌuꞌakꞌalhtꞌayananaꞌitꞌit ju 
pumatamin ju catasacmiyan tuꞌuꞌ 
ixlacata ju Cristo.

Ju Pablo amacꞌaminin
7

 Yuchi ju Tíquico ju 
catamacꞌatsanikꞌoyan ta yu icjunita. 
Ju yuchi quilakꞌauꞌan junita ju na 
mapainicanta chai ju yuchi na 
quiꞌaktaijui chai lai lhilaksican. 
Chai ju yuchi quintꞌanavi 
ixlhichꞌalhcat ju Jesús. 8 Pus 
icmalakachanitachan ju Tíquico ni 
lai acꞌatsꞌatꞌit ta yu icjuntau chai 
ni lai catamatankꞌoxaxkꞌayayan 
ju yuchi. 9 Chai ju Onésimo 
catꞌaꞌananta ju yuchi. Ju yuchi 
quilakꞌauꞌan junita chai ju yuchi 
muctaxtui laꞌixtaxtokni Dios chai 
na icmapainiyau. Chai ju yuchi 
mintꞌaꞌamachakꞌanꞌan junita. Pus ju 
yuꞌunch catamacꞌatsanikꞌoyan tachi 
chun ju tꞌajun tapasanaꞌ ju ani.

10
 Ju Aristarco ju 

ictꞌatꞌalhnucanta tamacꞌamiyan. 
Vachuꞌ ju Marcos ixlhilakꞌau 
ju Bernabé tamacꞌamiyan. Pus 
iclalhimapꞌaksitauch ixlacata 
ju yuchi. Acsni tavanan 
catalakchaꞌanan pus lhikꞌach 
amaklhtꞌayanantꞌit. 11

 Vachuꞌ 
tamacꞌamiyan ju Jesús ju 
vachuꞌ Justo juncan. Ju yuꞌunch 

quintꞌaꞌisraelitanin quincꞌan 
tajunita chai talhilacaꞌanta ju 
Cristo. Pus va yuꞌunchach ju 
quintatꞌachꞌalhcatnan ixꞌajunica 
ju lapanacni ixchivinti Dios. 
Matich apumatam ju sia yuꞌunch 
ju quintatꞌachꞌalhcatnan. Pus ju 
anuꞌ ixpumatꞌutuꞌan slivasalh na 
quintamatankꞌoxaxkꞌayai. 12

 Vachuꞌ 
tamacꞌamiyan ju Epafras ju vachuꞌ 
mintꞌaꞌamachakꞌanꞌan junita. Chai 
ju yuchi ixlapanac Cristo junita 
vachuꞌ. Pus ju yuchi va tachi 
tapaininich ju Dios ju milacataꞌan 
ni atsꞌucꞌuyaꞌitꞌit tachi ju kꞌachani 
ju Cristo chai ni anaviyaꞌitꞌit tachi 
chun ju lacasqꞌuin ju Dios. 13

 Chai 
quitꞌin quiꞌakstu iclaktsꞌinta ju 
yuchi ni slivasalh na tapainini 
ju Dios ju milacataꞌan ju uxijnan 
chai ixlacataꞌan ju tavilanancha 
ju lakꞌachakꞌanixni Laodicea chai 
Hierápolis. 14

 Vachuꞌ tamacꞌamiyan 
ju Lucas ju acꞌuchꞌunuꞌ ju na 
mapainicanta. Chai vachuꞌ 
tamacꞌamiyan ju Demas.

15
 Amacꞌamitꞌit ju 

quiꞌalakꞌavinꞌan ju tavilanancha 

ju lakꞌachakꞌan Laodicea. Vachuꞌ 
amacꞌamitꞌit ju quilakꞌauꞌan 
atsiꞌ Ninfas chai tachi chun 
ju talhilacaꞌanta ju Cristo ju 
tatakꞌaixtꞌokꞌach laꞌixchakaꞌ. 16

 Pus 
ju ani atsꞌoknut alhiqui acsni 
akꞌasmatkꞌoyaꞌitꞌit ju uxijnan 
amalakꞌachꞌayaꞌitꞌit ju lakꞌachakꞌan 
Laodicea. Chach takꞌasmatꞌanta 
vachuꞌ ju yuꞌunch ju talhilacaꞌanta 
ju Cristo ju tavilanancha ju anch. 
Chai ju alhiqui ju icꞌatsꞌoknunita 
ju amachakꞌan Laodicea 
catamalakachanitachin ju uxijnan. 
Pus akꞌasmatꞌaꞌitꞌit vachuꞌ ju yuchi 
tuchi najunch. 17

 Chai aꞌunaꞌitꞌit 
ju Arquipo ni camuctaxtu ju 
lhichꞌalhcat ju xaxtakni ju 
ixꞌucxtin Jesús.

18
 Ju quitꞌin icPablo chai tus ani 

apumatam xaquiꞌatsꞌoknuni ju 
ani alhiqui. Para ju chavai quitꞌin 
quiꞌakstu aclaꞌatsꞌoknuniyau chai 
aclamacꞌamiyau. Apꞌastꞌactꞌit ni 
tachꞌin icjunita. Ictapainini ju 
Dios ni cataxtakniyan ju kꞌox 
miꞌatsucuntiꞌan. Vasalh chunch 
iclacasqꞌuin. 

Amacꞌamican ju amachakꞌan 
Tesalónica

1  Ju quijnan icPablo chai 
icSilvano chai icTimoteo ju 

ani icvilau. Va iclamacꞌamiyau ju 
uxijnan ju vilhchitꞌit ju lakꞌachakꞌan 
Tesalónica. Pus ju uxijnan va 
lakatam tꞌaꞌuntꞌatꞌit ju quimpaiꞌan 
Dios chai ju quiꞌucxtinꞌan Jesucristo. 
Pus icꞌatapainini ju yuꞌunch ni 
catanaviniyan lamapainin chai 
cataꞌaktaijuyan ni jantu calacꞌalh ju 
miꞌalhunutꞌan.

Isꞌatsucuntiꞌan chun junita 
tachi ju tuꞌuꞌ lhilaktsꞌintaiti

2
 Pus va ta pakchux ju 

ictꞌachivinau ju Dios icjunau 
lakꞌailaktsꞌiuch ju milacataꞌan. 
Chai ictapaininiyau ju yuchi 
ju milacataꞌan. 3 Icxtakniyau 
lakꞌailaktsꞌiuch ju quimpaiꞌan 
Dios ni va tachi icpastꞌacꞌau 
ju lhichꞌalhcat ju naviyatꞌit va 
ixlacaꞌatalh ni lhilacꞌapꞌintꞌatꞌit ju 
Jesús. Vachuꞌ va tachi icpastꞌacꞌauch 
ju tuchꞌi naviyatꞌit mas xkꞌopꞌatꞌit 
va ixlacaꞌatalh ni mapꞌainiyatꞌit 

ju Jesús. Vachuꞌ jantu lai iccꞌapꞌau 
ni lana jantu jeks uyatꞌit va 
ixlacaꞌatalh ni lhilaksiyatꞌit 
ju quiꞌucxtinꞌan Jesucristo ni 
cataxtakniyan ju miꞌatsucuntiꞌan 
ju conkꞌalhiyanta ju lactꞌiyan tachi 
ju takꞌalhtasunitan. 4 Iccꞌatsayau ni 
Dios ju tasacxtutan ji quiꞌalakꞌavin 
chai na tamapainiyan. 5 Icpunonau 
chunch ni istasui ixtachaput ju 
Spiritu Santu lamiꞌatsucuntiꞌan 
acsni xaclajunau ju chivinti ixlacata 
ju Jesús. Jantu chun xatapasai 
tachi acsni va noncan va tuꞌuch 
chivinti. Pus ixlhichux quiꞌalhunut 
quincꞌan xaccꞌatsayau ni yuchi ju 
Spiritu Santu ju ixtꞌajun chꞌalhcatnaꞌ 
lamiꞌalhunutꞌan ju uxijnan. Chai 
acsni xaclatꞌavilau pus lana 
istasui laquiꞌatsucunti quincꞌan ni 
stavasalanti ju xaclajunau.

6
 Vachuꞌ icpucꞌatsayau ni 

tasacxtutan ju Dios ni vachuꞌ 
chunch ju latꞌit tachi ju iclayau 
ju quijnan chai tachi ju lalh ju 
quiꞌucxtinꞌan Jesús. Pus vachuꞌ 
taꞌaktaijutan ju Spiritu Santu 
ni laich xakꞌachꞌanatꞌit mas 
na tamamakꞌalhkꞌajniyan ju 

lapanacni va ixlacata ni lacꞌaꞌinitꞌit 
ju ixchivinti Dios. 7 Chai ni 
chunch ju latꞌit ju uxijnan pus 
ju miꞌatsucuntiꞌan valhch tachi 
tuꞌuꞌ xalhilaktsꞌintaiti ixlacataꞌan 
tachi chun ju talhilacaꞌanta ju 
Cristo amachakꞌan xalacatꞌun 
Macedonia chai amachakꞌan 
xalacatꞌun Acaya. 8 Chai uxijnan 
ju makpꞌitsꞌitꞌit ixchivinti ju 
quiꞌucxtinꞌan Jesús. Chai jantu 
va anch ju xalacatꞌun Macedonia 
chai Acaya para vanta anchach 
cꞌatsacan ni lhilacꞌapꞌintꞌatꞌit ju 
Dios. Chai ju chunch pus jantu 
tasqꞌuini ni tuꞌuꞌ acꞌajunilh ju 
lapanacni ju milacataꞌan. 9 Ju 
yuꞌunch tanajun ta yu xaclayau 
acsni iclalakchiu ju uxijnan. Vachuꞌ 
tanajun ta yu pꞌumacꞌaꞌuntꞌit ju 
misantoqꞌuiuꞌan chai lhilacꞌapꞌitꞌit 
ju Dios chai makꞌaxtꞌaknikꞌotꞌit 
ju miꞌatsucuntiꞌan ju yuchi. 
Yuchach ju lakꞌajunta chai 
stavasalanti Dios junita. 10

 Vachuꞌ 
ju uxijnan pꞌacxanatꞌit ju istsꞌalh 
Dios ju caminanta lactꞌiyan. 
Yuchach ju malokꞌonilh ju Dios 
acsni ixnita. Yuchi ju Jesús ju 
aquintamakꞌalhtaxtuyan ni jantu 
camakꞌalhkꞌajnanauch tachi ju 
catamakꞌalhkꞌajnanaꞌ ju aliꞌin acsni 
caꞌamalacasuniyaꞌ ju ixtalhkꞌamti 
ju Dios.

Ju Pablo na ixchꞌalhcatnan ju 
lakꞌachakꞌan Tesalónica

2  Ju uxijnan ji quiꞌalakꞌavin 
miꞌakstuꞌan cꞌatsꞌayatꞌit 

ni aktsꞌiya ixlhitapalai tuchi 
xacnaviyachau lamilhiꞌuxijnanꞌan. 
2

 Pus miꞌakstuꞌan cꞌatsꞌayatꞌit ni 
icmamakꞌalhkꞌajnicanchauch 

chai icmamaxanicanchauch ju 
lakꞌachakꞌan Filipos acsni tucaꞌ 
xaclalakꞌanachau ju uxijnan. Para 
ju quiDiosꞌan quintamakꞌosunin 
ju quintalhanti quincꞌan ni laich 
xaclajunau ju uxijnan ta yu lai 
putakꞌalhtaxtucan. Laich xaclajunau 
chunch mas quintalhixcajinch ju 
aliꞌin mintꞌaꞌamachakꞌan. 3 Pus ju 
tuchi iclalhimapꞌaksiyau yuchach 
ju stavasalanti chai jantu va 
xaclamalacaꞌiniputunau ju tuꞌuꞌ 
taꞌaklhtamat chivinti nin yuchi 
ni va aclaꞌokxchokꞌomaxtuniputu 
ju mintuminꞌan. 4 Alai yuchi ju 
Dios ju quintalaktsꞌintanun chai 
ni kꞌoxich quintalhiulan pus 
quintaxtaknitan ju lhichꞌalhcat ni 
acnaju ju ixchivinti Dios. Pus yuchi 
lhichivinau tachi ju kꞌachanich 
ju Dios. Jantu chun icnonau 
tachi ju va kꞌoxich catalhiula ju 
tam quintꞌalapanac. 5 Ju Dios 
cꞌatsai chai vachuꞌ ju uxijnan 
cꞌatsꞌayatꞌit ni jantu na va cꞌus 
lapanacni xaclatalacasuniyau 
ni va xaclapuꞌokxchokꞌoputu 
ju chivinti ju xaclajunau. Chai 
Dios ju cꞌatsai chai vachuꞌ ju 
uxijnan cꞌatsꞌayatꞌit ni jantu va 
xaclaꞌokxchokꞌosqꞌuiniputunau ju 
mintuminꞌan. 6 Jantu xacpuxcoyau 
ta yu laich aquintapulakꞌayan 
ju lapanacni. Nin uxijnan nin 
yuchi ju akꞌantam lapanac. Jantu 
chunch xaclayau mas ca laich 
chunch aclau ni ixtamalakachan 
Cristo icjuntau. 7 Alai chunch 
xaclayau tachi ju tam chakoꞌulh 
ju na mapaini ju isꞌaskꞌatꞌan chai 
na alhistꞌacꞌa. 8 Chai ni slivasalh 
na xaclamapainiyau ju uxijnan 
pus jantu va yuchi ju ixchivinti 

Dios ju xaclaxtakniputunauch 
para vachuꞌ xaclhitapꞌuxputunau 
mas quiꞌatsucunti quincꞌan 
ju va milacataꞌan. Chunch 
xacnaviputunau ni aktsꞌiya 
tuꞌuꞌ xaclalhiulayau ju uxijnan. 
9

 Ju uxijnan pꞌastꞌacꞌatꞌit ni 
xaclamasuniyau ixchivinti Dios 
para vachuꞌ xacchꞌalhcatnanau 
ta yu xacpulhajayau ju quivaiti 
quincꞌan. Chai na xacxkꞌopau. Tsꞌis 
chai tuncuj xacchꞌalhcatnanau. 
Ju chunch jantu xamatiꞌ ju 
milhiꞌuxijnan xacmaxcayaniyau ju 
ixꞌalhunut ju quimavaca quincꞌan 
acsni xaclajunau ixchivinti Dios.

10
 Ju uxijnan ju lhilacꞌapꞌinatꞌit ju 

Cristo cꞌatsꞌayatꞌit chai vachuꞌ Dios 
cꞌatsai ni na salaka chai na soknicꞌa 
ixjunita ju quiꞌatsucunti quincꞌan 
acsni xaclatꞌavilau. Chai lana 
matich ixjunita ju quintalakꞌalhin 
quincꞌan. 11

 Cꞌatsꞌayatꞌit ni 
na xaclamapꞌaksiyau chai 
xaclamatankꞌoxaxkꞌayayau ju 
pumatamin ju uxijnan tachi ju 
lai tam xapai ni na mapaini ju 
isꞌaskꞌatꞌa. 12

 Xaclajunau chunch ni 
atsꞌucꞌuyaꞌitꞌit tachi ju lhijunch ni 
lhilacꞌapꞌintꞌatꞌit ju Dios. Yuchach 
ju tatꞌasanitan ni laich atꞌanuyaꞌitꞌit 
ju lactꞌiyan junta lhinajun ju yuchi 
chai laich alaktsꞌinaꞌitꞌit ni vasalh 
xakꞌaich ju yuchi.

13
 Pus acsni tavanan 

iclamakꞌasmatnitachau ju ixchivinti 
Dios pus ju uxijnan lana lacꞌaꞌitꞌit 
ni ixchivinti Dios junita. Chai 
vasalh chunch junita. Pus jantu 
xalacꞌaꞌiyatꞌit ni ixchivinti cava 
ju va tam quintꞌalapanacꞌan. Chai 
yuchi va tachi iclhixtakniyau 
lakꞌailaktsꞌiuch ju Dios. Chai 

ju anuꞌ ixchivinti Dios va tachi 
chꞌalhcatnan lamiꞌalhunutꞌan ju 
uxijnan ju lacꞌaꞌiniyatꞌitch. 14

 Pus 
ju uxijnan ji quiꞌalakꞌavin vana va 
chun chꞌixatꞌit ju makꞌalhkꞌajnat 
tachi ju talalh ju yuꞌunch ju 
talhilacaꞌanta ju Dios chai ju Cristo 
Jesús ju tavilanancha ju xaꞌestado 
Judea. Ju uxijnan vana va chun 
makꞌalhkꞌajnanatꞌit laꞌixmacaꞌan 
ju mintꞌaꞌamachakꞌanꞌan tachi 
ju yuꞌunch ni tamakꞌalhkꞌajnalh 
laꞌixmacaꞌan ju istꞌaꞌisraelitanin. 
15

 Pus yuꞌunch ju israelitanin ju 
tamakni ju quiꞌucxtinꞌan Jesús 
chai ju ixlapanacni Dios ju 
ixtanajun ixchivinti chai vachuꞌ 
quintaxcauxtuyan ju quijnan. Pus 
ju Dios lana jantu kꞌox lhiulai 
tachi ju talai ju yuꞌunch. Chai ju 
yuꞌunch ixtꞌalaxcaichꞌan tajunita 
tachi chun ju lapanacni. 16

 Pus ju 
yuꞌunch jantu quintalakꞌaꞌiniyan 
ni acꞌajuniu ixchivinti Dios ju 
jantu israelitanin acsni icꞌajuniu 
ni laich catatakꞌalhtaxtulh. Chai 
ni chunch ju talalh pus na talhava 
ju ixtalakꞌalhinꞌan. Para cachinaꞌ 
avilhchan acsni caꞌamalacasuniyaꞌ 
ju yuꞌunch ju ixtalhkꞌamti ju Dios.

Ju Pablo anchokoputun ju 
lakꞌachakꞌan Tesalónica

17
 Pus ju quijnan ji quiꞌalakꞌavin 

mas jantu lalaktsꞌinau pantsꞌiquis 
ju laquiꞌucxlacapuꞌan para jantu 
tavanan ju iclacaptau. Chai 
ni pantsꞌiquis xajun ju jantu 
xalalaktsꞌinauch pus yuchi slivasalh 
ixlhichux quiꞌalhunut quincꞌan 
iclalaktsꞌinchokoputunau ju 
uxijnan. 18

 Pus ju quijnan slivasalh 
na xaclalakꞌamputunachau ju 

uxijnan. Pus ju quitꞌin icPablo 
chai ju quitꞌin na paklhu xacnavi 
talakmaskꞌatinti ni xacꞌancha. 
Para va xaquintanchajnitꞌajun 
ju lhacaticuru. 19

 Iccꞌatsayau ni 
milacataꞌan ackꞌachanau acsni 
caminchokoyaꞌ ju quiꞌucxtinꞌan 
Jesús. Chai iccꞌatsayau ni va 
milacataꞌan aclaktsꞌincanau ni 
icmuctaxtutauch laꞌixlhichꞌalhcat 
ju Dios. 20

 Pus na kꞌox 
quintalhichivinan ju quijnan 
va milacataꞌan ju uxijnan. Chai 
uxijnan ju iclalhikꞌachanau.

3  Pus acsni jantuch lai aliꞌ 
icpacxauch ni na sokꞌoch 

xaccꞌatsaputunau ta yu untꞌatꞌit 
pus icpastacvi ni actolauch va 
quiꞌakstu quincꞌan ju lakꞌachakꞌan 
Atenas. 2 Chai icmalakachachauch 
ju Timoteo ju quilhilakꞌauꞌan 
junita chai ixlapanac Dios ju 
vachuꞌ najun ju chivinti ixlacata ju 
Cristo. Ju yuchi catamapꞌaksiyan 
chai cataꞌaktaijuyan ni jantu 
xamatiꞌ catamacꞌapꞌaniyan ju 
Cristo. 3 Ju chunch jantu xamatiꞌ 
lai catamakꞌantalhanayan ixlacata 
junima makꞌalhkꞌajnat. Pus 
uxijnan miꞌakstuꞌan cꞌatsꞌayatꞌit 
ni chunch ju lhilhcanicantauch ni 
camakꞌalhkꞌajnanau ju quijnanꞌan ju 
lhilacaꞌantauch ju Jesús. 4 Pus acsni 
xaclatꞌavilaucaꞌ va tsa xaclajunauch 
ni caꞌalinaꞌ ju quimakꞌalhkꞌajnatꞌan. 
Chai cꞌatsꞌayatꞌit ni chunchach ju 
tapasalh. 5 Pus vachuꞌ ju quitꞌin 
jantu lai palai makꞌan xacpacxan 
ni jantu sai iclalaktsꞌinau. Pus 
yuchi iclhimalakachatachalh 
ju Timoteo ni cacꞌatsacha ni 
vana lhilacꞌapꞌinatꞌit ju Cristo u 
jantu. Xacnajun ni jantu xcai ni 

catamacꞌapꞌanin ju aꞌokxchokꞌonu 
lhacaticuru ni jantuch vana 
alhilacꞌapꞌitꞌit ju Jesús. Chai ni 
chunch cava ixlatꞌit pus jantu tuꞌuꞌ 
ixtilhitapalalh ju quilhichꞌalhcat 
quincꞌan lamilhiꞌuxijnan.

6
 Para ju chavai taspꞌitchokocha ju 

Timoteo. Chinchokolh junta icvilau 
chai slivasalh na ickꞌachauch 
ni quintamacꞌatsaninch ni 
vanach lhilacꞌapꞌinatꞌit ju Jesús 
chai na amapꞌainininatꞌit. Pus 
quintajunan ni aktsꞌiya va tachi 
quilapastꞌacꞌauch ju quijnan. 
Ma quilalaktsꞌimputunauch 
ju quijnan tachi ju vachuꞌ ju 
quijnan iclalaktsꞌimputunau ju 
uxijnan. 7 Pus ji quiꞌalakꞌavin mas 
na xaquintaꞌamamakꞌaniniyan 
ju lapanacni chai 
xaquintamamakꞌalhkꞌajniyan para 
ju chavai na ickꞌachanauch. Pus 
palai lai icchꞌixkꞌoyau chux ni 
iccꞌatsayau ju chavai ni va tachi 
lhilacꞌapꞌinatꞌit ju Cristo ju uxijnan. 
8

 Pus ju chavai lhikꞌach ictꞌonau 
ni ixlhichux miꞌalhunutꞌan ju 
lhilacꞌapꞌinatꞌit ju quiꞌucxtinꞌan 
Jesús. 9 Jantu lai icxtakniyau 
lakꞌailaktsꞌiuch ju Dios tachi ju 
lhijunch ni na kꞌai ju xanavi ju 
milacaꞌatalhꞌan ju uxijnan. Pus 
slivasalh na iclhikꞌachanau ju 
milacataꞌan ju uxijnan laꞌixmacni 
ju quiDiosꞌan. 10

 Pus va tachi 
icsqꞌuiniyau ju Dios ni laich 
calalaktsꞌinchoko. Chai laich 
aclaꞌaktaijuch ixlacata ju tuꞌuꞌ 
ju tacꞌacxnitancaꞌ ju lacasastꞌi 
miꞌatsucuntiꞌan.

11
 Pus ictapainini ju quimpaiꞌan 

Dios chai ju quiꞌucxtinꞌan Jesucristo 
ni aquintaꞌaktaijuyan ni lai 

aclaꞌanchau laktsꞌinin. 12
 Vachuꞌ 

ictapainini ju quiꞌucxtinꞌan 
Jesucristo ni lhuch cataxtakniyan 
ju miꞌamapainintiꞌan ni laich vasalh 
alamapꞌainiyaꞌitꞌit ju uxijnan chai 
vachuꞌ lai amapꞌainiyaꞌitꞌit tachi 
chun ju lapanacni. Chai iclacasqꞌuin 
ni chunch ju alatꞌit tachi ju quijnan 
ni vachuꞌ iclamapainiyau ju uxijnan. 
13

 Chai ju chunch pus ju Cristo 
cataꞌaktaijuyan ni jantu tavanan 
amacꞌonaꞌitꞌit ixti ju Dios. Chai ni 
jantu amacꞌonaꞌitꞌit ju ixti Dios pus 
salaka aꞌunaꞌitꞌit laꞌixꞌucxlacapuꞌ ju 
quimpaiꞌan Dios acsni caminach 
ju quiꞌucxtinꞌan Jesucristo acsni 
caꞌalactꞌaminach tachi chun ju 
tavilanancha ju lactꞌiyan.

Alin ju atsucunti ju kꞌachani ju Dios

4  Pus ji quiꞌalakꞌavin ju 
quitꞌin ixtamalakachan 

ju quiꞌucxtinꞌan Jesús icjunita. 
Chai yuchi iclalhiquilhtapujuyau 
chai iclalhimapꞌaksiyau ni 
atꞌailhipꞌitꞌitch tachi ju xaclajunau 
acsni xaclajunau ta yu cavalh ju 
miꞌatsucuntiꞌan. Ta yu kꞌoxich 
capulhiula ju Dios. Chai iccꞌatsayau 
ni chunchach ju naviyatꞌit. Para va 
iclacasqꞌuinau ni palai atꞌailhipꞌitꞌit.

2
 Ju uxijnan mispꞌayatꞌit ju 

lhamapꞌaksin ju iclaxtaknitau 
tachi ju quintamamachakxanitan 
ju quiꞌucxtinꞌan Jesús. 3 Pus ju 
ixkꞌachat ju Dios yuchi ni salaka 
cava ju miꞌatsucuntiꞌan. Ju 
chunch va nomputun ni jantu 
apꞌuxcꞌaꞌutꞌit ju minavinꞌan. 4 Chai 
ju Dios lacasqꞌuin ni cacꞌatsa 
pumatamin ju uxijnan ta yu laich 
capupuxcaulh ju tam ixꞌamachakaꞌ 
tachi ju lhijunch ni taxacanitan 

ju miꞌalhunutꞌan ju Dios. Chai 
cacꞌatsa ta yu laich caputasuyaꞌ 
ni vasalh tuꞌuꞌ lhiulayatꞌit ju 
miꞌamachakaꞌan. 5 Jantiyuꞌ 
alhipꞌuxcꞌaꞌutꞌit laꞌixtachaput 
ju amacxcai atalacpastꞌacꞌat 
tachi ju talai ju lapanacni ju 
jantu tamispai ju Dios. 6 Para ni 
jantu chunch ju alatꞌit tachi ju 
iclajuntau pus lai alakꞌalhiyaꞌitꞌit 
ju quinchivinti chai lai 
alactꞌuꞌuyaꞌitꞌit tam milhilakꞌauꞌan. 
Pus ju quiꞌucxtinꞌan Dios yuchi 
ju amamapalani tachi chun ju 
tanavi ju chunch alactuꞌunti. Chai 
ju quitꞌin chunch xaclajunau chai 
xaclalhimapꞌaksiyauch. 7 Pus 
tasqꞌuini ni salaka catsucu ni yuchi 
quintalhitꞌasanitan ju Dios. Jantiyuꞌ 
ni va caꞌalactuꞌunuch. 8 Pus ju jantu 
tuꞌuꞌ lhiulai ju ani lhamapꞌaksin 
va nomputunch ni jantu tuꞌuꞌ 
lhiulai ju Dios mas yuchi ju 
quintaxtaknitanch ju iSpiritu Santu 
ju tꞌajun laquiꞌalhunutꞌan. Yuchi 
ju Dios ju jantu tuꞌuꞌ lhiulacan. 
Jantiyuꞌ ju va ixtꞌalapanac ju xcaji.

9
 Pus jantu tasqꞌuini ni 

aclaꞌatsꞌoknuniu ju uxijnan ixlacata 
ju amapaininti tachi ju lhilakꞌauch 
ni isꞌakstu ju Dios ju xatamalaniyan 
ju uxijnan ni alamapꞌainiyaꞌitꞌit. 
10

 Chai chunchach ju naviniyatꞌit 
tachi chun ju miꞌalakꞌavinꞌan 
ju tavilanancha ju xalacatꞌun 
Macedonia. Para iclatapaininiyau 
ji quiꞌalakꞌavin ni palai 
alamapꞌainitꞌit. 11

 Apꞌuxcꞌaꞌutꞌit ju 
kꞌox atsucunti ju jantu va lacalasat. 
Anavitꞌit ju milhichꞌalhcatꞌan 
miꞌakstuꞌan. Jantu va atꞌanutꞌit 
junta jantu mincuentaꞌan. 
Apꞌuchꞌalhcꞌatnantꞌit ju mimacaꞌan 

tachi ju iclalhimapꞌaksitauch. 
12

 Ju chunch ju yuꞌunch ju 
jantucaꞌ talhilacaꞌanta ju Cristo 
catalaktsꞌinan ni soknicꞌa ju 
miꞌatsucuntiꞌan chai jantu tasqꞌuini 
ni apumatam catamavayan ni 
lhaꞌatꞌatꞌit miꞌakstuꞌan tuchꞌi 
maktꞌasqꞌuiniyatꞌit.

Ju Cristo caminchokoyaꞌ
13

 Vachuꞌ ji quiꞌalakꞌavin 
iclacasqꞌuinau ni amachꞌakxatꞌit 
ixlacataꞌan ju tanita. Ju chunch 
ni jantu alhamakꞌanininaꞌitꞌit 
tachi ju talai ju aliꞌin ju jantu 
catitalaktsꞌincha ju Cristo ju 
lactꞌiyan. 14

 Pus lacaꞌiyau ni nilh 
ju Jesús chai taꞌacxtuchokolh 
junta ixmacnucanta. Chai 
vachuꞌ lacaꞌiyau ni Dios ju 
caꞌalactꞌalhiminach ju Jesús tachi 
chun ju ixtalhilacaꞌanta ju yuchi 
acsni ixtitatꞌajuncaꞌ.

15
 Pus iclajunauch ju ani ixchivinti 

ju quiꞌucxtinꞌan Jesús. Pus ju 
quijnanꞌan ju tꞌonaucaꞌ acsni 
caminchokoyach ju quiꞌucxtinꞌan 
Jesús jantu lai catiꞌapꞌulhniu 
ju yuꞌunch ju tanitach. 16

 Pus 
isꞌakstu ju quiꞌucxtinꞌan Jesús 
ju aquintatꞌasaniyan acsni 
caminanta ju lactꞌiyan. Chai 
cachivinaꞌ ju xakꞌai anquilh. Chai 
caskꞌolhcanaꞌ laꞌiskꞌolh ju Dios. 
Chai ju tanitach ju ixtalhilacaꞌanta 
ju Cristo catalokꞌonchokoyach 
pꞌulhnan. 17

 Astan ju quijnanꞌan 
ju titꞌonaucaꞌ va kꞌaixtamch 
catꞌalhiꞌancanau lacaꞌataputsꞌi. 
Caꞌanauch pakxtoknin ju 
quiꞌucxtinꞌan ju talaclhman. 
Chai catꞌatolhkꞌalhitachauch 
ju quiꞌucxtinꞌan. 18

 Pus 

alalhimatankꞌoxaxkꞌayatꞌit ju 
chunch chivinti.

5  Jantu tasqꞌuini ji quiꞌalakꞌavin 
ni actilalhiꞌatsꞌoknuniu 

tavananch tucan ju caminchokoyaꞌ 
ju Cristo u ta yu cajunaꞌ ju acsnich 
avilhchan. 2 Jantu tasqꞌuini ni tuꞌuꞌ 
aclajunau ni uxijnan miꞌakstuꞌan 
kꞌoxich cꞌatsꞌayatꞌit ni jantu 
xamatiꞌ cꞌatsai tavanan tucan ju 
lai camilh. Pus ju yuchi vatsꞌalhti 
caminaꞌ acsni jantu xamatiꞌ 
najun ni lai camilh. Capuminaꞌ 
tachi ju tam akꞌalhonaꞌ ju min 
acsni jantu xamatiꞌ najun ni lai 
camilh. 3 Acsni calacnoncanach 
ni va lhikꞌachach ju ani chai 
matich ju talhanti pus ju acsnich 
va tam pantsꞌiquis caminach ju 
ixmakꞌalhkꞌajnatꞌan chai jantu lai 
xamatiꞌ catitakꞌalhtaxtulh. Pus 
chunch catapasayaꞌ tachi ju tapasai 
laꞌisꞌatsucunti ju tam chakoꞌulh ni 
chin ju ixꞌamaklakꞌavanti. Va tam 
pantsꞌiquis chin ju ixmakꞌalhkꞌajnat 
chai jantu lai catitakꞌalhtaxtulh 
laꞌixmakꞌalhkꞌajnat. 4 Para ju 
uxijnan ji quiꞌalakꞌavin jantu 
tꞌonatꞌit ju lacaꞌatatsꞌisni. Ju uxijnan 
cꞌatsꞌayatꞌit ni caminchokoyaꞌ ju 
Cristo. Chai yuchi jantu lai va sek 
catilhichilh tachi ju tam akꞌalhonaꞌ 
ju min acsni jantu xamatiꞌ najun 
ni lai camilh. 5 Pus ju uxijnan 
cꞌatsꞌayatꞌit ni caminchokoyaꞌ ju 
Cristo ni lhilacꞌapꞌintꞌatꞌit ju yuchi. 
Chai apꞌinaꞌitꞌit ju lactꞌiyan junta 
si atuncunuꞌ junita. Ju quijnanꞌan 
ju lhilacaꞌanauch ju Cristo jantu 
tꞌonau lacaꞌatatsꞌisni nin lai caꞌau 
junta jonkꞌalhita putsꞌista. 6 Pus 
tasqꞌuini ni calacpucujvich. Chai 
skala catsucu. Jantu chun calau 

tachi ju aliꞌin ju lana jantu 
tuꞌuꞌ tanavi cuenta. 7 Pus chani 
ju tapasai laquiꞌatsucuntiꞌan 
ju ani lacamunutpaꞌ. Pus tsꞌis 
ju laclhtatacan chai tsꞌis ju 
lactꞌakꞌapꞌacan. Pus vana va 
chun laꞌixmacni Dios. Ju tatꞌajun 
lacaꞌatatsꞌisni ni jantucaꞌ tamispai 
ju Cristo pus tachi ju va talhtatanan 
laꞌisꞌatsucuntiꞌan chai tachi ju va 
tatꞌakꞌapꞌanita ju ixtacꞌatsanꞌan. 
8

 Para ju quijnanꞌan ju tꞌonau 
lacaꞌatuncunuꞌ tasqꞌuini ni 
caꞌacꞌatsanauch. Pus chani calau 
ni jantu aquintatꞌalalhajayan 
ju macxcai. Tasqꞌuini ni 
calhistacchokocau. Chai lai chunch 
calau acsni pꞌas calhilaksiyau ju 
Jesús chai camapainininau. Chai 
chunch cajunau tachi ju tam 
taropa ju lakchꞌi ju tsasnat ixcujuꞌ 
ni jantu lai catitanunilh ju flecha. 
Tasqꞌuini ni calhistacchokocau. 
Chai lai chunch calau acsni 
calhistꞌacꞌau ju quintacꞌatsanꞌan 
acsni calhilaksiyau ixchivinti Dios 
ni aktsꞌiya aquintamakꞌalhtaxtuyan. 
Chai chunch cajunau tachi ju 
tam taropa ju aktanui ju tsasnat 
ixꞌaktanut ni jantu lai tapasani ju 
flecha. 9 Pus lai calhilaksiyau ju 
Dios ni aquintamakꞌalhtaxtuyan ni 
jantu quintalhilhcaꞌulanin ju Dios 
ni va camakꞌalhkꞌajnankꞌalhiyau. 
Para quintalhilhcaꞌulanin ni 
catakꞌalhtaxtuyau va ixlacaꞌatalh 
quiꞌucxtinꞌan Jesucristo. 10

 Pus 
ju yuchi nilh ju quilacataꞌan. Ju 
chunch mas tꞌonaucaꞌ ju ani 
lacamunutpaꞌ u mas caniyau para 
aktsꞌiya astan catsucutachauch 
ju lactꞌiyan junta vilhcha ju 
yuchi. 11

 Pus ni cꞌatsꞌayatꞌit ni 

caminchokoyaꞌ ju Cristo chai 
ni cꞌatsꞌayatꞌit ni apꞌinaꞌitꞌit 
ju lactꞌiyan pus yuchi palai 
alhitꞌailhipꞌitꞌit tachi ju aktsꞌiya 
layatꞌit acsni lamakꞌankꞌachꞌayatꞌit 
chai laꞌaktꞌaiꞌuyatꞌit ni lai palai 
alhilacꞌapꞌitꞌit ju Cristo.

Ju Pablo amapꞌaksinin
12

 Chai iclatapaininiyau ji 
quiꞌalakꞌavin ni atꞌalhonitꞌit ju 
tachꞌalhcatnaniyan ju uxijnan. Pus 
ju yuꞌunch miꞌucxtinꞌan tajunita 
laꞌixmacni ju quiꞌucxtinꞌan Jesús 
chai yuꞌunch ju tamapꞌaksiyan. 
13

 Vasalh tuꞌuꞌ alhiulatꞌit ju yuꞌunch 
chai amapꞌainitꞌit va ixlacaꞌatalh 
ixlhichꞌalhcatꞌan. Tun tꞌilaxcꞌaꞌitꞌit 
ju pumatamin ju uxijnan.

14
 Vachuꞌ iclalhimapꞌaksiyau 

ni amapꞌaksiyaꞌitꞌit ju jantu 
tachꞌalhcatnamputun. Chai ju 
yuꞌunch ju va tatalhanan aꞌunitꞌit 
ni jantu na va catatalhanalh. 
Aꞌaktꞌaiꞌutꞌit ju na xcai tasastꞌucꞌa ju 
macxcai acsni tuꞌuꞌ mapastꞌacꞌanican. 
Jantu jeks aꞌunitꞌit xamatiꞌ.

15
 Alaktsꞌintꞌitch. Tun xamatiꞌ 

camapuspꞌitlh ju macxcai. Alai 
va tachi alanavinitꞌit ju kꞌox ju 
milhiꞌuxijnanꞌan. Chai vachuꞌ va 
tachi anavinitꞌit ju kꞌox tachi chun 
ju lapanacni.

16
 Va tachi akꞌachꞌantꞌit. 

17
 Jantu tavanan amamactꞌatꞌit ju 

ixtꞌachivininca ju Dios. 18
 Aꞌunitꞌit 

lakꞌailaktsꞌiuch ju Dios mas va 
tuchi camilh lamiꞌatsucuntiꞌan ni 
lacasqꞌuin ju Dios ni chunchach 
ju anaviyaꞌitꞌit uxijnan ju 
lhilacꞌapꞌinatꞌit ju Cristo Jesús.

19
 Jantu asastꞌuctꞌit ju tuchi 

naviputun ju Spiritu Santu 

lamiꞌalhunutꞌan. 20
 Jantu 

alacmajkꞌantꞌit ju ixchivinti Dios 
ju catajunan apumatam. 21

 Para 
alaktsꞌintꞌanutꞌit tachi chun ju 
taxtokni u kꞌox u jantu. Chai 
alacꞌaꞌitꞌit ju kꞌox laꞌixlhichux 
miꞌalhunutꞌan. 22

 Para lana 
amacꞌaꞌuntꞌit tachi chun ju macxcai.

23
 Chai yuchi ju Dios ju 

cataꞌaktaijuyan ni jantu 
calacꞌanaꞌ ju miꞌalhunutꞌan. 
Chai ictapainini ju yuchi ni 
isꞌakstu salaka catanaviniyan 
chux ju miꞌatsucuntiꞌan. Chai 
catalhistacniyan ju mintacꞌatsanꞌan 
chai ju mintacuvinꞌan chai ju 
milacatunaꞌan. Ju chunch matich 
cajunaꞌ ju mintalakꞌalhinꞌan acsni 
tavanan caminchokoyach ju 
quiꞌucxtinꞌan Jesucristo. 24

 Chai 

iccꞌatsai ni chunch ju caꞌuctaxtuyaꞌ 
lamiꞌatsucuntiꞌan ni lai lhilaksican 
ju Dios. Yuchach ju tatꞌasanin chai 
yuchach ju catanavinikꞌoyan chux 
tuchi icsqꞌuinita.

Amacꞌaminin ju Pablo
25

 Quiꞌalakꞌavin va tachi 
atꞌachꞌivinintꞌit ju Dios ju quilacata 
quincꞌan.

26
 Amacꞌamitꞌit chux ju 

quiꞌalakꞌavinꞌan lacaꞌamapaininti.
27

 Iclalhimapꞌaksiyau ni 
amakꞌasmatꞌayaꞌitꞌit tachi chun ju 
quiꞌalakꞌavinꞌan junima alhiqui. Ju 
quiꞌucxtinꞌan Jesús cacꞌatsayaꞌ ni 
jantu chun alayaꞌitꞌit.

28
 Pus ictapainini ju quiꞌucxtinꞌan 

Jesucristo ni catanaviniyan 
lamapainin ju uxijnan. 

Amacꞌamican ju amachakꞌan 
Tesalónica

1  Ju quijnan icPablo chai 
icSilvano chai icTimoteo. 

Va kꞌaixtam icvilau ju ani chai 
va iclamacꞌamiyau ju uxijnan 
ju lhilacꞌapꞌinatꞌit ju Jesús 
ju vilhchitꞌit ju lakꞌachakꞌan 
Tesalónica. Ju uxijnan va lakatam 
tꞌaꞌuntꞌatꞌit ju quimpaiꞌan Dios chai 
ju quiꞌucxtinꞌan Jesucristo. 2 Pus 
ictapainini ju quimpaiꞌan Dios 
chai ju quiꞌucxtinꞌan Jesucristo ni 
catanaviniyan ju lamapainin chai 
cataꞌaktaijuyan ni jantu calacꞌalh ju 
miꞌalhunutꞌan.

Caꞌaꞌulanicanaꞌ ixtalakꞌalhinꞌan 
ju alactuꞌunin

3
 Aktsꞌiya tasqꞌuini ni va tachi 

acjunau ju Dios lakꞌailaktsꞌiuch 
ju milacataꞌan ji quiꞌalakꞌavin. 
Chai chunchach ju iclayau. Chai 
lhijunch ni chunch ju acjunau ju 
yuchi ni palai lhilacꞌapꞌinatꞌit ju 
Jesucristo ju chavai chai palai na 
lamapꞌainiyatꞌit ju pumatamin ju 
uxijnan. 4 Pus ixlhiyuchi ju quijnan 

kꞌox iclalhichivinau ju uxijnan 
laꞌixꞌucxlacapuꞌ ju aliꞌin ju vachuꞌ 
talhilacaꞌanta ju Cristo. Icꞌajunau ni 
chꞌixkꞌoyatꞌit ju mimakꞌalhkꞌajnatꞌan 
chai va tachi lhilacꞌapꞌinatꞌit ju 
Cristo mas na lhixcꞌaicꞌanatꞌit chai 
na lhimamakꞌalhkꞌajnicꞌanatꞌit. 5 Ni 
chunch ju layatꞌit pus anchach ju 
putalacasuich ni sok navi ju Dios 
acsni najun ni kꞌox alhiulacꞌanaꞌitꞌit 
ni laich atꞌanuyaꞌitꞌit junta lhinajun 
ju yuchi. Pus ixlacata yuchi ju 
lhimakꞌalhkꞌajnanatꞌit vachuꞌ ju 
chavai.

6
 Chai vachuꞌ sok navi ju 

Dios acsni amamakꞌalhkꞌajni 
ju tamamakꞌalhkꞌajniyanch. 
7

 Chai ju uxijnan mas 
mamakꞌalhkꞌajnicꞌanatꞌit ju chavai 
para vaktam caꞌastacnankꞌoyau 
acsni catalacasuyach ju 
quiꞌucxtinꞌan Jesús. Ju yuchi acsni 
caminanta ju lactꞌiyan lapꞌapꞌa 
camaktayaꞌ junta catꞌaminaꞌ ju 
ixꞌanquilhnin. Chai catasuyach ni 
na tachapun ju yuchi. 8 Ju yuchi 
caminaꞌ amamakꞌalhkꞌajnikꞌalhiniꞌ 
ju jantu tatalhoni ju Dios chai ju 
jantu lai talacaꞌi ju ixchivinti Dios 

ixlacata ju quiꞌucxtinꞌan Jesucristo. 
9

 Ju yuꞌunch catamapalaꞌ isꞌakstuꞌan 
ju ixtapalh ixtalakꞌalhinꞌan 
laꞌixmakꞌalhkꞌajnatꞌan junta 
jonkꞌalhitach chai jantu lai tavanan 
catitalaktsꞌinilh ju ixꞌucxpuꞌ ju 
quiꞌucxtinꞌan Jesucristo nin 
lai catalaktsꞌilh ni na kꞌai ju 
ixtachaput. 10

 Chai ju acsnich 
avilhchan ju tavilanancha 
lactꞌiyan catalakꞌayayach 
ju Cristo va ixlacaꞌatalh 
isꞌatsucuntiꞌan ju ixlapanacni. 
Chai ju acsnich avilhchan vachuꞌ 
catalhamakꞌanininaꞌ ju Cristo va 
ixlacaꞌatalh isꞌatsucuntiꞌan tachi 
chun ju talhilacaꞌalh ju yuchi. Chai 
vachuch ju uxijnan makyuꞌunch 
untꞌatꞌit ni xalacꞌaꞌiyatꞌit ju 
quinchivinti ju xaclajunau.

11
 Chai iclacasqꞌuinau ni 

catasuyaꞌ lamiꞌatsucuntiꞌan ni 
vasalh lhilaksiyatꞌit ju Cristo. 
Pus yuchi iclhisqꞌuiniyauch ju 
Dios ju milacataꞌan ni chunch 
catanaviniyan ju miꞌatsucuntiꞌan 
tachi ju kꞌoxich calhiulayaꞌ ju yuchi 
ni tatꞌasanitan ni ixꞌanuch aꞌunaꞌitꞌit. 
Vachuꞌ icsqꞌuini ni laꞌixtachaput 
yuchi ju catamamuctaxtuniyanch 
tachi chun ju kꞌox ju navipꞌutꞌunatꞌit 
chai tachi chun ju ixlhichꞌalhcat 
Dios ju navipꞌutꞌunatꞌit va 
ixlacaꞌatalh ni lhilacꞌapꞌintꞌatꞌitch ju 
Jesús. 12

 Ju chunch ju quiꞌucxtinꞌan 
Jesucristo calhilakꞌayacanach 
ju lamiꞌatsucuntiꞌan. Chai ju 
uxijnan laꞌixlacata ju yuchi 
alakꞌayacꞌanaꞌitꞌit vachuꞌ. Pus 
chunch ju catapasayaꞌ va 
ixlacaꞌatalh ni taꞌaktaijuyanch ju 
quiDiosꞌan chai ju quiꞌucxtinꞌan 
Jesucristo lacaꞌamapaininti.

Jantu tuꞌuꞌ calhiulacanaꞌ ju 
ixlhamapꞌaksin Dios

2  Ji quiꞌalakꞌavin 
iclajumputunau ixlacata 

ju anuꞌ avilhchan acsni 
caminchokoyach ju quiꞌucxtinꞌan 
Jesucristo chai kꞌaixtam calakꞌanau 
ju yuchi. 2 Pus iclatapaininiyau 
ni jantu va aꞌoktantsꞌankꞌatꞌit 
ju lamiꞌatalacpastꞌacꞌatꞌan. Nin 
yuchi ni lai alhitꞌalhanantꞌit ju 
tuꞌuꞌ chivinti junta tanajun ni 
lana chinta ju avilhchan acsni 
caminchokoyaꞌ ju quiꞌucxtinꞌan 
Jesús. Jantu chun alatꞌit mas 
tanajun ni ma chunch quijuni 
ju Spiritu Santu. U ma chunch 
icꞌajuni ju aliꞌin. U ma chunch 
iclaꞌatsꞌoknunitau. 3 Tun xamatiꞌ 
cataꞌokxchokꞌon. Pus pucꞌatsacan 
ni vanin minta ju anuꞌ avilhchan 
acsni caminchokoyaꞌ ju Jesús 
acsni na lhu catanonach ni jantuch 
talhilacaꞌamputun ju Cristo. 
Vachuꞌ pꞌulhnan catalacasuyach 
ju anuꞌ lapanac ju lana jantu tuꞌuꞌ 
calhiulayaꞌ ju ixlhamapꞌaksin Dios. 
Yuchach ju anuꞌ ju lhilhcacanta 
ni catsꞌankꞌakꞌalhiyach. 4 Ju yuchi 
na kꞌai cacꞌatsayaꞌ ju va laꞌisꞌakstu. 
Chai ju yuchi calaclhikꞌalhtsoyaꞌ 
tachi chun ju dios ajuncan mas 
jantu vasalh Dios tajunita. Chai 
calactꞌalakꞌayach ju talhilaksi ju 
Dios. Chai catolach laꞌixpujitat Dios. 
Calhitalacasuyach tachi ju vasalh 
Dios mas jantu.

5
 Ja va jantu pꞌastꞌacꞌatꞌit ni 

chunch ju xaclajunau acsni 
xaclatꞌavilaucaꞌ ju uxijnan. 6 Chai 
ju uxijnan cꞌatsꞌayatꞌit ni tucaꞌ 
lakꞌaꞌinican ni laich catalacasu. 

Pus acsnich ju calakꞌaꞌinicanach 
acsni cachinach ju avilhchan 
ju alhcanilh ju Dios. 7 Pus mas 
chavai alin ju jantu tuꞌuꞌ talhiulai 
ju ixlhamapꞌaksin Dios mas 
jantucaꞌ lai machakxacan tajuch 
ni va chunch ju talai. Chai jantucaꞌ 
lai talacasui ju anuꞌ lapanac 
ju lana jantu tuꞌuꞌ calhiulayaꞌ 
ixlhamapꞌaksin Dios. Tus acsnich 
ju lai catapasayaꞌ ju chunch 
acsni camakꞌosucanach ju anuch 
ju asastucnun ju chavai. 8 Chai 
acsnicaꞌ ju catalacasuyach ju anuꞌ 
lapanac. Para ju Jesús laꞌixtachaput 
ju ixchivinti capumakniyaꞌ ju 
anuꞌ lapanac. Pus mas va yuchi 
ni caminchokoyaꞌ ju Jesús pus 
lana caniyaꞌ ju anuꞌ lapanac. 
9

 Pus acsni catalacasuyaꞌ ju anuꞌ 
lapanac ju lana jantu tuꞌuꞌ lhiulai 
ju ixlhamapꞌaksin Dios pus lana 
chunch calayaꞌ tachi ju lai ju 
Satanás. Chai acsni catalacasuyach 
pus camalacasuyaꞌ ju ixtachaput. 
Chai camalacasuyach ju tuꞌuꞌ ju 
caꞌapumamachakxaniputunaꞌ ju 
lapanacni ni jantu va lapanac junita 
ju yuchi. Chai vachuꞌ canaviyaꞌ ju 
kꞌai lhamakꞌan. Para tachi chun ju 
ani taxtokni chunchach ju canaviyaꞌ 
ni va caꞌapuꞌokxchokꞌoputunach ju 
lapanacni. 10

 Chai ju yuchi canaviyaꞌ 
tachi chun ju aꞌokxchokꞌonti va 
ixlacaꞌatalhꞌan ju lapanacni ju 
tatꞌajun tsꞌankꞌakꞌalhinin. Chai 
caꞌapunavicanaꞌ chunch va 
ixlacaꞌatalh ni jantu tavanan 
tuꞌuꞌ talhiulata ju stavasalanti 
ixlacata ju Cristo mas ajunicalh ta 
yu laich caꞌixtaputakꞌalhtaxtulh. 
11

 Chai ni chunch catalayaꞌ pus ju 
Dios calhilakꞌaꞌiyaꞌ ni caꞌalilh ju 

aꞌokxchokꞌonti ni chach talacaꞌi 
ju va taꞌaklhtamat. Catalacaꞌiniyaꞌ 
ju anuꞌ lapanac acsni canonaꞌ ni 
yuchach ju Dios. 12

 Pus ju chunch 
caꞌapuꞌulanicanaꞌ ixtalakꞌalhinꞌan 
tachi chun ju jantuch talacaꞌita ju 
stavasalanti ixlacata ju Cristo. Alai 
va yuchi ixtakꞌachani ju jantu kꞌox.

Ju aliꞌin asacxtucalh ni 
catatakꞌalhtaxtuyaꞌ

13
 Pus ju Dios na tamapainiyan 

ju uxijnan ji quiꞌalakꞌavin. Chai 
ju quijnan lhijun ni va tachi 
acjuniuch ju Dios lakꞌailaktsꞌiuch 
ju milacataꞌan ji quiꞌalakꞌavin 
ni tasacxtutan ju Dios tus 
laꞌixputaiꞌulacan lacamunutpaꞌ 
ni laich atꞌakꞌalhtꞌaxtꞌuyaꞌitꞌit. 
Vachuꞌ tasacxtutan ni laich 
catalasastꞌiniyan ju miꞌalhunutꞌan 
ju Spiritu Santu chai laich 
lhilacꞌapꞌinatꞌit ju stavasalanti 
ixlacata ju Jesucristo. 14

 Pus ju 
Dios lacasqꞌuin ni alaktsꞌinaꞌitꞌit 
ni vasalh xakꞌai junita ju 
quiꞌucxtinꞌan Jesucristo chai yuchi 
xatalhitꞌasaniyan laꞌixchivinti Dios 
ju iclajunauch.

15
 Pus ji quiꞌalakꞌavin va 

tachi alhilacꞌapꞌitꞌitch chai va 
tachi apꞌastꞌactꞌitch ju anuch 
amalaninti ju iclamalanitau 
laquiꞌatsꞌoknut quincꞌan chai 
laquinchivinti quincꞌan. 16

 Pus 
isꞌakstu ju quiꞌucxtinꞌan Jesucristo 
chai quimpaiꞌan Dios ju 
quintamapainitan. Chai yuꞌunch 
ju quintamatankꞌoxaxkꞌayakꞌalh
iyan. Chai quintaꞌaktaijuyan ni 
laich va tachi calhilaksiyauch 
ju yuchi ni aquintalhiꞌanan 
ju lactꞌiyan. Chai chux ju ani 

quintanaviniyan va ixlacata ni 
xaquintanaviniyan lamapainin. 
17

 Pus ictapainini ju yuꞌunch ni 
catamatankꞌoxaxkꞌayayan chai 
tachapunch catanaviyan ni laich 
anaviyaꞌitꞌit tachi chun ju kꞌox 
chai va yuchi ju kꞌox chivinti ju 
anonaꞌitꞌit.

Atapaininican ni catatꞌachivinaꞌ 
ju Dios ju ixlacata

3  Vachuꞌ iclajumputunau 
ji quiꞌalakꞌavin ni 

asqꞌuinitꞌit ju Dios ju quilacata 
quincꞌan. Chach makpitsicalh 
ju ixchivinti ju quiꞌucxtinꞌan 
chai chach lakꞌayacalh tachi ju 
navicanta lamilhiꞌuxijnanꞌan. 
2

 Vachuꞌ asqꞌuintꞌit ni laich 
actakꞌalhtaxtuyau laꞌixmacaꞌan 
ju lapanacni ju na kꞌai tajunita. 
Alin lapanacni ju chunch 
tajunita ni jantu si lhilacaꞌancan 
ju Jesús. 3 Ju Dios muctaxtui 
ju najunta. Chai ju yuchi 
cataꞌaktaijuyan chai catalhistꞌacꞌan 
ni jantu cataꞌokxchokꞌoyan ju 
lhacaticuru. 4 Pus iclhilaksiyauch 
ju quiꞌucxtinꞌan Jesucristo ni 
yuchi ju cataꞌaktaijuyan ni 
laich atꞌailhipꞌinaꞌitꞌit ju tuchi 
iclajuntauch. 5 Pus ictapainini 
ju quiꞌucxtinꞌan Jesús ni yuchi 
ju cataꞌaktaijuyan ni laich 
amapꞌainininaꞌitꞌit tachi ju 
amapaininin ju Dios chai laich 
achꞌixkꞌoyaꞌitꞌit tachi chun ju 
macxcai tachi ju lalh ju Cristo.

Tasqꞌuini ni pumatamin 
cachꞌalhcatnalh

6
 Chai iclajunauch ji quiꞌalakꞌavin 

laꞌixtapakaꞌut ju quiꞌucxtinꞌan 

Jesucristo ni jantu amalakꞌavitꞌit 
tachi chun ju quiꞌalakꞌavinꞌan 
ju va tamalheknin. Ju jantu 
tachꞌalhcatnamputun. Jantu chun 
talai tachi ju xaclalhimapꞌaksiyauch 
ju uxijnan. 7 Pus ju uxijnan 
miꞌakstuꞌan cꞌatsꞌayatꞌit ni 
tasqꞌuini ni anavitꞌit tachi ju 
laktsꞌintꞌatꞌit laquiꞌatsucunti 
quincꞌan. Pus ju quijnan jantu 
va kꞌaya xaclacꞌucxuntꞌonau 
acsni xaclatꞌavilau ju 
uxijnan. 8 Jantu tavanan va 
lacaꞌamapaininti acꞌuniu ixvaiti 
tam xamatiꞌ ju lamilhiꞌuxijnan. 
Alai xacchꞌalhcatnanauch 
lacalhichꞌalhcat ju tuncuj chai 
ju tsꞌis. Chai na xacxkꞌopꞌau. 
Ju chunch ni jantu xamatiꞌ 
xaclhimamakꞌalhkꞌajniyau ju 
lamilhiꞌuxijnan ju va quimavacach 
quincꞌan. 9 Pus jantu va ixlhiyuchi 
xacnaviyau chunch ni va jantuch 
calhiva ju lhamapꞌaksin ni 
acxtaknicauch ju tuꞌuꞌ vaiti. 
Alai yuchi xaclhinaviyau chun 
ni va xacputalacasuputunau 
ju stavasalanti ni chunchach 
ju anaviyaꞌitꞌit vachuꞌ. 10

 Pus 
acsni xaclatꞌavilaucaꞌ ju uxijnan 
xaclajunau ni jantuch cavailh 
va tichi chavaich ju jantuch 
chꞌalhcatnamputun. 11

 Pus 
icmacꞌatsanicantauch ni taꞌalin 
ju lamilhiꞌuxijnan ju jantu 
tachꞌalhcatnamputun. Lana jantu 
tuꞌuꞌ tanaviputun. Va kꞌaya tatanui 
junta jantu ixlhicꞌatsatꞌan. 12

 Para 
vachuꞌ tꞌajun ju quiꞌucxtinꞌan 
Jesucristo laꞌixꞌalhunutꞌan 
ju yuꞌunch. Pus yuꞌunch ju 
icꞌamapꞌaksiyau laꞌixtapakaꞌut ju 
quiꞌucxtinꞌan Jesucristo. Chai kꞌasi 

icꞌajunau ni va seknicꞌa lapanacni 
catava chai catachꞌalhcatnalh. 
Chai yuchi ju cataꞌuyach ju va 
talhajatach laꞌisꞌakstuꞌan.

13
 Chai ju uxijnan ji quiꞌalakꞌavin 

jantu jeks aꞌutꞌit ju ixnavica ju kꞌox. 
14

 Para ni caꞌalilh xamatiꞌ ju jantu 
calacaꞌiyaꞌ ju quinchivinti quincꞌan 
ju iclajuntauch ju ani lacaꞌatsꞌoknut 
pus amispꞌatꞌitch tichi chavaich 
chai jantu amalakꞌavitꞌit. Chunch 
ju alatꞌit ni tsꞌa ma camaxanalh. 
15

 Para jantu alhixcꞌaꞌitꞌit tachi 
ju va mintꞌalaxcaiꞌan cava. 
Va amapꞌaksitꞌit tachi ju va 
milakꞌauꞌan.

Ju Pablo sqꞌuini ju Dios ixlacataꞌan
16

 Yuchi ju quiꞌucxtinꞌan 
Jesús ju aꞌaktaijunun ni jantu 
calacꞌalh ju quiꞌalhunutꞌan. 

Chai ju quitꞌin ictapainini 
ju yuchi ni isꞌakstu va tachi 
cataꞌaktaijuyan ni jantu calacꞌanaꞌ 
ju miꞌalhunutꞌan mas va tuchi 
camilh lamiꞌatsucuntiꞌan. Vachuꞌ 
ictapainini ju quiꞌucxtinꞌan Jesús 
ni catatꞌatolanch ju minchuxꞌan 
ju uxijnan.

17
 Pus ju quitꞌin icPablo. 

Chai tus ani apumatam 
xaquiꞌatsꞌoknuni ju ani alhiqui. 
Para ju chavai laquimacaꞌ 
quiꞌakstu iclaꞌatsꞌoknuniyau ju 
ani chivinti acsni iclamacꞌamiyau. 
Chai laquiꞌatsꞌoknut putasui ni 
quiꞌanuch tachi chun ju alhiqui ju 
iclaꞌatsꞌoknunitau ni chunchach 
ju iclhaꞌatsꞌoknun. 18

 Ictapainini 
ju quiꞌucxtinꞌan Jesucristo 
ni catanaviniyan lamapainin 
minchuxꞌan ju uxijnan. 

Ju Pablo macꞌami ju Timoteo

1  Ju quitꞌin icPablo. Ixlapanac ju 
Jesucristo icjunita. Chai yuchi 

ju Dios ju quijuni ni acꞌajunilh ju 
lapanacni ixchivinti. Pus yuchi ju 
Dios ju quintamakꞌalhtaxtun chai 
yuchi ju Cristo Jesús ju lhilaksiyau 
ni aquintalhiꞌanan ju lactꞌiyan. 
2

 Pus va icmacꞌamiyan ji Timoteo 
lacaꞌatsꞌoknut. Ju uxintꞌi tachi 
vasalh quintsꞌalhꞌat unitꞌa ni quitꞌin 
ju icmalacaꞌinin ju ixchivinti Dios. 
Pus ictapainini ju quimpaiꞌan Dios 
chai ju quiꞌucxtinꞌan Cristo Jesús 
ni catanaviniyan lamapainin chai 
cataꞌaktaijuyan lacaꞌamapaininti 
chai cataꞌaktaijuyan ni jantu 
calacꞌalh ju miꞌalhunut.

Alin ju lapanacni ju jantu 
sok taꞌamalaninin

3
 Pus tachi ju icjunin acsni icꞌalh 

ju xalacatꞌun Macedonia pus aktam 
acjunchokopalan lacaꞌatsꞌoknut. 
Atꞌaꞌulhcaꞌ ju lakꞌachakꞌan Efeso. 
Ju chunch laich aꞌunaꞌ ju aliꞌin ni 
jantu catamasulh ju lhamapꞌaksin 
ju jantu soknicꞌa. 4 Nin yuchi ni lai 
na tuꞌuꞌ catalhiula ju va chivintich. 
Nin yuchi ni catalhitakꞌaya ju tuchi 

tanajunch ni tanavita ju makꞌaniya 
ixlacpaiꞌan mas jantu. Pus jantu 
tavanan lai catitamatankꞌaxtukꞌo 
ju chunch. Chai ju chunch 
atalacpastꞌacꞌat puꞌalin va asacminti. 
Jantiyuꞌ ju lai catiꞌaꞌaktaiju 
ixmakpitsica ju ixchivinti Dios 
junta najun ni calhilacaꞌau ju Jesús.

5
 Para ju Dios quintaxtaknitan 

ju ani lhichꞌalhcat ni laich 
caꞌaꞌaktaijuyaꞌ ju Dios ju lapanacni 
ni laich cataꞌamapaininilh. Chai 
laich cataꞌamapaininilh acsni 
na salaka ju ixꞌalhunutꞌan chai 
acsni jantu tuꞌuꞌ tanavita ju laich 
catalhixcanilh ixꞌalhunutꞌan 
chai acsni slivasalh talhilacaꞌan 
ju Jesús. 6 Para ni jantu chun 
ixjunita ju isꞌatsucuntiꞌan ju aliꞌin 
lapanacni pus yuchi jantu sok 
xatalhiꞌan. Jantu tamasui ixchivinti 
Dios. Alai yuchi ju tamasui ju va 
tuꞌuꞌ chivinti ju jantu lhitapalai. 
7

 Ju yuꞌunch taꞌamalaninimputun 
ju lhamapꞌaksin ju tsꞌoklh ju 
Moisés para nin yuꞌunch jantu 
tamachakxai ju ixchivintiꞌan tuchi 
tanajun nin yuchi ju tuchi pꞌas 
tanajun ni stavasalanti.

8
 Pus cꞌatsayau ni na 

lai aquintaꞌaktaijuyan ju 

ixlhamapꞌaksin ju Moisés acsni 
camavasalanicanau. 9 Pus ju vasalh 
machakxai ju anuꞌ lhamapꞌaksin 
cꞌatsai ni jantu lhinavicanta ju va 
ixlacataꞌan ju lackꞌoxin lapanacni. 
Alai yuchi lhinavicalh ixlacataꞌan ju 
jantu tuꞌuꞌ talhiulai ju lhamapꞌaksin 
chai ju jantu lai talacaꞌi chai ju 
jantu tuꞌuꞌ talhiulai ju Dios chai ju 
na taꞌalactuꞌunun chai ju jantu tuꞌuꞌ 
alhiulanan chai ju tanajun macxcai 
chivinti chai ju tamakni ju ixpaiꞌan 
chai ixnatiꞌan chai ju tamakni ju 
ixtꞌalapanacꞌan. 10

 Vachuꞌ navicanta 
ixlacataꞌan ju va tapuxcajui 
ixnavinꞌan chai ju talalactuꞌui sia 
papanin u sia chakolun chai ju 
va taꞌokxkꞌalhajui ixtꞌalapanacꞌan 
chai ju tanajun taꞌaklhtamat chai 
ju va kꞌaya tamucꞌani ixtalakꞌalhin 
apumatam chai ju tanavi tachi 
chun atumpa alactuꞌunti ju jantu 
lhijun lacasoknicꞌa lhamapꞌaksin 
ni catanavi. 11

 Pus ju ixchivinti 
Dios ixlacata ju Cristo najun ni 
ixlacataꞌan yuꞌunch ju puꞌalilh ju 
lhamapꞌaksin. Pus laꞌixchivinti Dios 
putasui ni slivasalh xakꞌai ju paxcat 
Dios. Chai yuchach ixchivinti Dios 
ju icxtaknicanta quitꞌin ni laich 
acꞌamasunilh ju lapanacni.

Ju Pablo juni lakꞌailaktsꞌiuch 
ju Cristo

12
 Pus ju quitꞌin icjuni 

lakꞌailaktsꞌiuch ju Jesucristo 
ju quiꞌucxtinꞌan ni yuchi ju 
xaquixtakni ju quintachaput ni 
laich acnavilh ju ani lhichꞌalhcat. 
Pus ju yuchi cꞌatsaich ni 
lai acmuctaxtuyaꞌ. Yuchi 
quilhixtaknilh ju ixlhichꞌalhcat. 
13

 Chunch quiꞌulhtulh ju Jesús 

mas na macxcai xaclhichivinin 
ju Dios ju makꞌanchich 
chai xacꞌalhimakchapui ju 
ixtalhilacaꞌanta ju Cristo chai na 
macxcai chivinti xacꞌajuni. Para ju 
Dios quiꞌaktaiju lacaꞌamapaininti va 
ixlacaꞌatalh ni jantu xacmachakxai 
tuchi xacnavi acsni tucaꞌ 
xaclhilacaꞌanta ju Cristo. 14

 Pus na 
lhu lana xaquinavini lamapainin 
ju quiꞌucxtinꞌan Cristo. Chai yuchi 
iclhilhilacaꞌalh ju Jesús chai alilh ju 
amapaininti laquiꞌalhunut. Yuchi ju 
alin laꞌixmacni Cristo Jesús.

15
 Pus ju ani chivinti ju 

aclajunau stavasalanti chai 
lhijun ni calacaꞌiyau ixlhichux 
quiꞌalhunutꞌan. Yuchi ni quilachilh 
ju Cristo Jesús ju ani lacamunutpaꞌ 
ni caꞌamakꞌalhtaxtulh ju 
alactuꞌunin. Chai tachi chun ju 
alactuꞌunin ju alin pus quitꞌin ju 
palai xacꞌalactuꞌunun. 16

 Pus ju 
Jesucristo ixꞌapumalacasuniputun 
ju lapanacni laquiꞌatsucunti ni 
jantu tavanan jeks ui ju yuchi. 
Yuchi xaquilhiꞌaktaijui ju quitꞌin 
lacaꞌamapaininti mas palai na 
xacꞌalactuꞌunun ju quitꞌin. Chai 
astan cataꞌalinaꞌ ju lapanacni 
ju vachuꞌ catalhilacaꞌanaꞌ ju 
Jesucristo chai ixlhiyuchi caꞌalinaꞌ 
ju isꞌatsucuntiꞌan jonkꞌalhita 
lactꞌiyan. 17

 Tus mas va tavananch 
catalhonicalh chai calakꞌayacalh ju 
Dios. Pus ju yuchi jonkꞌalhita xakꞌai 
ucxtin. Chai ju yuchi jantu lai ni. 
Chai jantu lai laktsꞌincan. Pus va 
yuchi ju Dios junita. Vasalh chunch 
junita.

18
 Ju ani lhamapꞌaksin 

icxtakniyan ji quintsꞌalh Timoteo 
tachi ju tanaulh ju milacata ju 

1 TIMOTEO 1



536

yuꞌunch ju tachivinin ixchivinti 
Dios. Chai ju anuꞌ ixchivinti Dios 
ju tanaulh ju yuꞌunch caꞌaktaijuyan 
ni lai apꞌusastꞌucꞌaꞌ ju macxcai. 
Para va tachi alhilacꞌapꞌich ju 
Cristo chai jantu tuꞌuꞌ anavitꞌi 
ju calhixcaniyan ju miꞌalhunut. 
19

 Jantu chun alatꞌi tachi ju talalh 
ju aliꞌin. Ju yuꞌunch jantu tanavilh 
ju kꞌox mas ixtacꞌatsai ni istasqꞌuini 
ni catanavi. Jantu ixlhichux 
ixꞌalhunutꞌan talhilaksi ju Dios. 
Chai yuchi lana talhicapkꞌolh ju 
Dios. 20

 Pus pumatꞌui sia yuꞌunch ju 
chunch tanavilh yuchi ju Himeneo 
chai ju Alejandro. Pus ju quitꞌin 
icꞌajuni ju ixlapanacni Dios ni jantu 
catamalakꞌavi ju yuꞌunch. Chach 
amamakꞌalhkꞌajni ju lhacaticuru. Ta 
tsꞌa jantu catapucꞌatsayach ni jantu 
kꞌox ni macxcai catalhichivinilh 
ixchivinti Dios.

Ta yu tꞌachivincan ju Dios

2  Pus pꞌulhnan iclamapꞌaksiyau 
ni atꞌapꞌaininitꞌit ju Dios chai 

atꞌachꞌivinintꞌit chai asqꞌuinitꞌit ju 
Dios chai aꞌunitꞌit lakꞌailaktsꞌiuch. 
Chunch alatꞌit ixlacataꞌan tachi 
chun ju lapanacni. 2 Vachuꞌ chunch 
alatꞌit ixlacataꞌan ju xalackꞌajin chai 
ixlacataꞌan ixchuxꞌan ju ucxtinin. 
Ju chunch ni laich kꞌox catsucuyau. 
Jantu caꞌalilh ju laclakꞌaiti para 
lai catalhoniu ju Dios chai lai kꞌox 
catꞌalalhiꞌau ju quintꞌalapanacniꞌan. 
3

 Chai tachi chun ju ani na kꞌoxich 
lhiulai ju quiꞌamakꞌalhtaxtunuꞌan 
Dios. 4 Ju yuchi lacasqꞌuinch ni 
catatakꞌalhtaxtulh tachi chun 
ju lapanacni chai catamispalh 
ju stavasalanti chivinti ixlacata 
ju Cristo. 5 Pus va pumatam ju 

Dios. Chai va pumatam ju lai 
apumaꞌamigoxla ju lapanacni ju 
Dios. Yuchi ju malakachacanchilh 
ju ani ni lapanac catsucuyaꞌ. 
Yuchi ju Jesucristo. 6 Yuchach 
ju tamakꞌaxtaklh isꞌakstu ju 
quilacataꞌan quinchuxꞌan ni 
laich aquintalhimalakxtun. Chai 
chunchach ju ajunilh ju lapanacni 
acsni chilh ju avilhchan ju 
ilhcaꞌulacanta. 7 Chai ju quitꞌin 
icsacxtucanta ni acnonach ju 
chivinti ixlacata ju Jesús chai 
ixtamalakachan acva chai 
acꞌamamakaꞌuyach ju yuꞌunch 
ju jantu israelitanin tajunita. 
Acꞌajunach ni catalhilacaꞌalh 
ju Jesús chai catalacaꞌilh ju 
stavasalanti ixlacata ju yuchi. Pus 
jantu va kꞌaya icnajun. Vasalh 
ixtamalakachan Jesús icjunita 
ixlacataꞌan ju yuꞌunch ju jantu 
israelitanin tajunita.

8
 Pus iclacasqꞌuinch ni yuꞌunch 

ju jokꞌatni catatꞌachivinilh ju 
Dios vanta anchach cava junta 
tatakꞌaixtꞌokꞌa ju talhilacaꞌanta 
ju Jesús. Para tasqꞌuini ni 
salaka cava ju isꞌatsucuntiꞌan 
laꞌixmacni Dios chai jantu 
xamatiꞌ catꞌalatalhkꞌamnilh nin 
catꞌalaxcailh akꞌantam. 9 Vachuꞌ 
iclacasqꞌuin ni catalakchꞌilh 
ju ixpumpuꞌan ju chakolun 
tachi ju va kꞌoxich. Jantiyuꞌ ju 
va capumamaxanicalh u va 
caputalacasu tachi ju va lakachapui. 
Chai jantu ixlhiyuchi camaxantila 
ju ixꞌaiꞌan ni va catalhitakꞌaya 
ni na cꞌusich catasu. Nin yuchi 
ni catalacatocꞌalh oro u plata 
u catalakchꞌi ixpumpuꞌan ju na 
laklhu ixtapalh va ixlacaꞌatalh 

ni tachi tam xakꞌai catalacasu. 
10

 Alai catanavi kꞌox lhichꞌalhcat 
tachi ju lhijunch ni catanavi ju 
chakolun ju tanajun ni tatalhoni ju 
Dios. Yuchach ju catalhimaxantila 
isꞌatsucuntiꞌan. 11

 Ju chakolun chach 
va sek tatavi lacatalhavat acsni 
tꞌoncan chivinca. Chai catatalhonilh 
ju ixlhamapꞌaksinꞌan ju jokꞌatni. 
12

 Ju lacatalhavat jantu iclacasqꞌuin 
ni cataꞌamalaninilh ixchivinti 
Dios ju chakolun. Caꞌamalanicalh 
ju jokꞌatni. Nin yuchi ni lai 
xamatiꞌ caꞌamapꞌaksinin. Alai 
va sek catatavi. 13

 Ju chakolun 
jantu chunch catalalh ni pꞌulhnan 
navicalh ju Adán. Astan ju 
Eva. 14

 Chai jantiyuꞌ ju Adán ju 
ixꞌokxchokꞌocanta. Alai yuchi ju 
chakoꞌulh ju okxchokꞌocalh chai 
yuchi ju pꞌulhnan alactuꞌunuꞌ 
va. 15

 Pus ixlhiyuchi jantu 
kꞌox ni va cataꞌamalaninilh 
ixchivinti Dios lacatalhavat. Ju 
ixlhichꞌalhcatꞌan ju yuꞌunch yuchi 
ni catalakꞌayalh ju isꞌaskꞌatꞌan 
chai catamalanilh ju kꞌox chai 
catalhilacaꞌankꞌalhilh ju Jesús. 
Cataꞌamapaininilh. Catatsuculh 
tachi ju kꞌox lhiulai ju Dios. Chai 
jantu va kꞌaya catatalacasu. Pus ni 
catamuctaxtukꞌoyaꞌ ju chunch pus 
catatakꞌalhtaxtuyaꞌ.

Chani catatsuculh ju 
talhinajun lacatalhavat

3  Slivasalh ju anuꞌ chivinti junta 
najun ni na kꞌox lhichꞌalhcat ju 

naviputun ni xamatiꞌ lhinomputun 
lacatalhavat ju talhilacaꞌanta ju 
Jesucristo. 2 Pus tasqꞌuini ni jantu 
tuꞌuꞌ catamalacasu ju macxcai 
ju yuꞌunch ju talhinomputun 

lacatalhavat ju talhilacaꞌanta ju 
Cristo. Chai vachuꞌ tasqꞌuini ni va 
pumatamch ixꞌamachakaꞌ cava 
chai calhistacchokocalh isꞌakstu. 
Chai tasqꞌuini ni na acꞌatsananta 
cava chai na seknicꞌa lapanac 
cava chai yau cajunilh xamatiꞌ 
acsni lakacujtilaputun laꞌixchakaꞌ. 
Vachuꞌ tasqꞌuini ni na laich 
caꞌamalaninilh. 3 Chai tasqꞌuini ni 
jantu cakꞌachanilh ju tꞌakꞌapꞌat chai 
jantu vatsꞌalhti calhitalhkꞌamalh 
ju tuꞌuꞌ. Alai cachꞌixkꞌo ju macxcai. 
Vachuꞌ jantu lasani lapanac cava 
chai jantu cakꞌachanilh ju tumin. 
4

 Kꞌox calhinaulh ju laꞌixchakaꞌ chai 
cataquiclacaꞌi ju isꞌaskꞌatꞌan chai 
catatalhonilh. 5 Pus ju jantu lai 
lhistꞌacꞌa ju laꞌixpulacni ixchakaꞌ 
tas caꞌalhimapꞌaksiyach ju aliꞌin 
ju vachuꞌ talhilacaꞌanta ju Cristo. 
6

 Vachuꞌ jantu lai catilhinaulh 
lacatalhavat ju jantucaꞌ makꞌan 
lhilacaꞌanta ju Cristo. Jantu xcai 
ni va calhitakꞌaya tachi ju lalh ju 
lhacaticuru. Chai ju chunch pus 
vachuꞌ caꞌulanicalh ixtalakꞌalhin 
tachi ju navicalh ju lhacaticuru. 
7

 Vachuꞌ tasqꞌuini ni kꞌox lapanac 
catalhiula ju jantucaꞌ talhilacaꞌanta 
ju Cristo. Jantu xcai ni va kꞌaya 
catalhichivinilh chai ju chunch lai 
camalactuꞌuni acsni caꞌokxchokꞌolh 
ju lhacaticuru.

Chani catatsuculh ju 
taꞌaꞌaktaijunun lacatalhavat

8
 Pus chunchach vachuꞌ ju 

diácononin ju taꞌaktaijui ju 
taꞌamalaninin. Tasqꞌuini ni seknicꞌa 
lapanacni catava. Chai jantu 
cataꞌacxputꞌiyunulh laꞌixchivintiꞌan. 
Jantu catakꞌachanilh ju pinquin. 

Jantu cataꞌokxchokꞌosqꞌuinlh 
ju tumin. Ju chun slivasalh na 
lhimaxan. 9 Chai tasqꞌuini ni 
cataquiclacaꞌilh ju ixchivinti 
Dios. Chai ju yuchi jantu lai 
machakxacan ju va laquiꞌakstuꞌan. 
Chai ni tanajun ni taquiclacaꞌi 
ju ixchivinti Dios pus tasqꞌuini 
ni jantu tuꞌuꞌ catanavilh ju lai 
catalhixcanilh ixꞌalhunutꞌan. 
10

 Para pꞌulhnan acsni tucaꞌ 
xtaknican ju ixlhichꞌalhcat 
tasqꞌuini ni calaktsꞌintanucanach 
ju taꞌaꞌaktaijunumputun. Chai 
ni soknicꞌa ju isꞌatsucuntiꞌan pus 
laich cataꞌaꞌaktaijununaꞌ. 11

 Pus 
chunchach vachuꞌ ju chakolun ju 
taꞌaꞌaktaijunumputun. Jantu va 
lakachapuni chakolun catava. Nin 
yuchi ni lai catamapuchokolh 
ju chivinti. Calhistacchokocalh 
isꞌakstuꞌan chai tasqꞌuini ni lai 
calhilaksicalh ni catamuctaxtuyaꞌ 
tachi chun ju tanaviputun. 12

 Pus 
ju anuꞌ aꞌaktaijunin va pumatam 
ixꞌamachakaꞌ catapacxalh. Chai 
tasqꞌuini ni cataquiclacaꞌi ju 
isꞌaskꞌatꞌan chai kꞌox calhinaulh 
laꞌixchakaꞌ. 13

 Pus tachi chun ju 
tachꞌalhcatnan lacatalhavat ni 
kꞌoxich catanaviyaꞌ ju lhichꞌalhcat 
pus kꞌox capulhiulacanaꞌ chai jantu 
catatalhananaꞌ acsni catajunaꞌ ju 
lapanacni ni catalhilacaꞌalh ju 
Cristo.

Ju makꞌanchich jantu 
xacmachakxayau ixlacata ju Cristo
14

 Pus xacnajunta ni vatsꞌalhti 
xaclakꞌanchan ji Timoteo. Para 
alai va acꞌatsꞌoknuniyan ju tuchi 
xacjumputunan. 15

 Ju chunch 
mas jantu lai vatsꞌalhti acꞌananta 

para laich acꞌatsꞌayaꞌ ta yu 
catalalaktsꞌinaꞌ ju isꞌaskꞌatꞌan Dios. 
Pus ju yuꞌunch chunch tajunita 
tachi ixpujitat Dios ju lakꞌajunta 
ni tꞌajun ju yuchi laꞌixꞌalhunutꞌan. 
Chai ju yuꞌunch chunch tajunita 
tachi ju tuꞌuꞌ xatantun chakaꞌ ju 
na makat machꞌanꞌacnucanta. Pus 
laich acnaulh ni chunch tajunita 
ni pꞌas talhilaksi ju ixchivinti Dios 
chai jantu tuꞌuꞌ lai catiꞌamacꞌapꞌani. 
Chai ju chunch pus lai tasui ni 
slivasalh ju ixchivinti Dios. 16

 Pus 
ju makꞌanchich jantu iscꞌatsayau 
ta yu laich takꞌalhtaxtucan. Para 
ju chavai machakxayau. Chai 
na tasqꞌuini ni cacꞌatsayau tuchi 
lacaꞌiyauch ixlacata ju Cristo. Pus 
lacaꞌiyau ni talacasu ju Dios ju 
ani lacamunutpaꞌ acsni lapanac 
quitsucuchilh ju istsꞌalh. Yuchi ju 
Jesucristo. Chai ju Dios masulh ni 
na soknicꞌa junita ju isꞌatsucunti 
ju istsꞌalh. Chai ju anquilhnin 
talaktsꞌilh. Chai ajunicalh tachi 
chun ju lapanacni ixlacata ju yuchi. 
Chai tachi chun ju yuꞌunch va aliꞌin 
ju talhilaksilh ju yuchi. Chai ju 
yuchi lhiꞌanchokocalh ju lactꞌiyan 
junta slivasalh na kꞌox.

Alin ju jantu talacaꞌi ju 
chivinti ixlacata ju Cristo

4  Ju Spiritu Santu vas naulh 
laꞌixchivintiꞌan ju lapanacni 

ju tanajun ixchivinti acsni naulh ni 
cataꞌalinach astanch ju lapanacni 
ju catacꞌapꞌaꞌ ju chivinti ixlacata 
ju Cristo. Chai catakꞌasmatniyach 
ju aꞌokxchokꞌoni amamakaꞌunin. 
Chai catalacaꞌiyaꞌ ixchivinti ju 
lhacaticuru. 2 Chai ju anuch 
lapanacni catamasuyaꞌ ju anuꞌ 

chivinti tachi ju va istavasalanti 
mas va aꞌokxchokꞌonti. Pus mas 
taꞌokxchokꞌoi ixtꞌalapanacni 
nin lacatsꞌunin jantu alhixcani 
ixꞌalhunutꞌan. 3 Ju yuꞌunch 
va catanonaꞌ ni jantu kꞌox ni 
tamakꞌaxtokcan chai ma alin 
vaiti ju jantu lai ucan. Chunch 
catanonaꞌ mas yuchi ju Dios 
ju navikꞌota tachi chun ju 
quilacatunaꞌan chai tachi chun 
ju vaiti. Chai yuchi lhinavicalh 
ni laich caꞌamaklhtayananauch 
chai cajunauch lakꞌailaktsꞌiuch 
ju Dios tachi chun ju quijnanꞌan 
ju lhilacaꞌantauch ju Cristo chai 
mispayauch ju stavasalanti. 4 Pus 
tachi chun ju navita ju Dios si 
kꞌox. Chai jantu tasqꞌuini ni 
tuꞌuꞌ aclacmackꞌalh. Va yuchi ni 
aclhixtaknilh lakꞌailaktsꞌiuch ju 
Dios acsni icꞌamaklhtayananch 
tuꞌuꞌ. 5 Pus isꞌakstu Dios ju naulh ni 
na kꞌox tachi chun ju ani taxtokni. 
Chai acsni icꞌamaklhtayanan tuꞌuꞌ 
ni icjuni lakꞌailaktsꞌiuch ju yuchi 
pus jantu talakꞌalhin icnavi acsni 
icꞌui.

Chani calalh ju Timoteo
6

 Ni chunch ju alhimasuni ju 
quiꞌalakꞌavinꞌan pus na kꞌox 
amalaniniꞌ aꞌunaꞌ laꞌixmacni Cristo. 
Chai palai tachapun capujunaꞌ ju 
mintacꞌatsan ju chivinti junta 
najun tichi chavaich ju lhilaksiyau. 
Vachuꞌ palai tachapun capujunaꞌ ju 
mintacꞌatsan ju kꞌox lhamapꞌaksin 
ju tꞌaꞌun muctaxtunuꞌ. 7 Nin 
lacatsꞌunin jantu anavitꞌi cuenta 
ju anuꞌ chivinti ju tatꞌajun nonin 
ju aꞌokxchokꞌoni amamakaꞌunin. 
Pus ju ixchivintiꞌan jantu lai 

catiꞌaktaiju xamatiꞌ ni laich 
camispa ju Dios ni va chivintich 
junita. Jantu anavitꞌi cuenta. Alai 
va yuchi ju anavitꞌi cuenta ta yu 
laich atsꞌucꞌu tachi ju kꞌachani 
ju Dios. 8 Ju quintꞌalapanacniꞌan 
acsni talhitalacaxnuj ju tuꞌuꞌ pus 
va ixlacatunaꞌan ju talhilachapui. 
Para ju palai tasqꞌuini yuchi ni 
acnavi tachi ju kꞌachani ju Dios. 
Yuchach ju quintaꞌaktaijuyan 
laquiꞌatsucuntiꞌan ju ani 
lacamunutpaꞌ chai ixlacata ju 
quiꞌatsucuntiꞌan ju caꞌalinach astan. 
9

 Pus slivasalh junima chivinti chai 
lhijunch ni catalacaꞌilh tachi chun 
ju lapanacni. 10

 Pus icnaviputunau 
tachi ju kꞌachani ju Dios chai yuchi 
iclhichꞌalhcatnanau chai ixlhichux 
quintachaput quincꞌan icsastꞌucꞌau 
ju macxcai. Chai icnaviyau 
chunch ni iclhilacaꞌantauch ju 
Dios ju lakꞌajunta. Pus va yuchi 
ju lai amakꞌalhtaxtunun chai 
yuchi ju quintamakꞌalhtaxtun ni 
lhilacaꞌanauch ju yuchi.

11
 Pus chunch ju alhimapꞌaksitꞌi 

chai chunchach ju amalanitꞌi 
ju lapanacni. 12

 Chai mas va 
antacaꞌ ju mintakꞌayanti para 
jantu tuꞌuꞌ anavitꞌi ta yu laich 
jantu tuꞌuꞌ capulhiulayan 
xamatiꞌ. Alai atꞌalacꞌasutꞌich 
tachi ju kꞌox lhilaktsꞌintaiti 
ixlacataꞌan ju talhilacaꞌanta ju 
Jesús. Amalacꞌasuninch ni na 
kꞌox ju chꞌivinin chai ni salaka 
ju miꞌatsucunti chai ni na 
amapꞌaininin chai ni lacꞌaꞌinikꞌoꞌui 
ixchivinti Dios chai ni tꞌalhonich 
ju Dios. 13

 Chai ni jantucaꞌ lai 
icꞌanacha pus va tsa anavitꞌi cuenta 
ixlaktsꞌinca ju ixchivinti Dios junta 

tatakꞌaixtꞌokꞌa ju talhilacaꞌanta 
ju Cristo. Vachuꞌ amapꞌaksitꞌich 
ju yuꞌunch chai amasunin ju 
ixchivinti Dios. 14

 Jantu alakꞌaꞌitꞌi 
ni xamatiꞌ calakꞌalhinin ju kꞌox 
mintacꞌatsan ju xalhikꞌailaktsꞌinan 
ju Dios laꞌixchivintiꞌan ju tanajun 
ixchivinti. Chai ju yuꞌunch ju 
talhinajun lacatalhavat tamokslanin 
ju ixmacaꞌan ni cacꞌatsacalh ni 
xtꞌaknicꞌantꞌa ju milhichꞌalhcat ni 
aꞌunaꞌ ju lapanacni ixchivinti Dios.

15
 Va tachi anavitꞌich tachi 

chun ju ani taxtokni ju icjuntan. 
Chai anavitꞌich ixlhichux 
ju miꞌalhunut. Ju chunch 
catalaktsꞌinan ixchuxꞌan ni tꞌaꞌun 
palaich mispanaꞌ ixchivinti Dios. 
16

 Alhistꞌacchꞌokꞌocꞌach miꞌakstu. 
Chai vachuꞌ anavitꞌi cuenta tuchꞌi 
amalaniyaꞌ ju lapanacni. Ju chunch 
atꞌakꞌalhtꞌaxtꞌuyaꞌ ju uxintꞌi chai 
vachuꞌ catatakꞌalhtaxtuyaꞌ ju 
yuꞌunchach ju catakꞌasmatniyanch.

Chanich caꞌalactꞌaꞌalh ju vachuꞌ 
talhilacaꞌanta ju Cristo

5  Jantu tavanan alakꞌakꞌaimatꞌi 
ju va papach. Alai amasunin 

tuchi najun laꞌixchivinti Dios tachi 
ju va junch mimpai ju tꞌaꞌun juniniꞌ. 
Chai ju mintꞌachuncaꞌ amapꞌaksitꞌi 
tachi ju va miꞌalakꞌavinch. 2 Chai 
ju na lactꞌacuninch chunch ju 
amasunin tuchi najun laꞌixchivinti 
Dios tachi ju alatꞌi ni minati cava. 
Chai ju va atsiꞌincaꞌ amapꞌaksitꞌi 
tachi ju va miꞌalakꞌavinch. Para 
jantu va yuchi ni va tumpa 
alhipꞌastꞌactꞌi.

3
 Atꞌalhoninch chai aꞌaktꞌaiꞌutꞌich 

ju animacontilacanta ju vasalh va 
isꞌakstuꞌan tatꞌajun. 4 Para ju tam 

chakoꞌulh ju nimacontilacanta ni 
catꞌanimacontilacalh isꞌaskꞌatꞌa u 
tam ixpapanti pus chach yuꞌunch 
ju taꞌaktaiju ju laꞌixmaktasqꞌuinit. 
Pus lhijunch ni catamapuspꞌitnilh 
ju ixpaiꞌan u ixnatiꞌan tuchi 
tamakꞌalhkꞌajnalh ixlakꞌayacaꞌan. 
Chai ju Dios na kꞌoxich lhiulai 
acsni chunch lai ju tam askꞌatꞌa. 
5

 Para ju tam chakoꞌulh ju va 
nimacontilacanta chai ju va 
isꞌakstu tꞌajun lhilaksi ju Dios 
chai va tachi tapaininich chai 
va tachi tꞌachivininch tsꞌis chai 
tuncuj. 6 Para ju tam chakoꞌulh mas 
nimacontilacanta ju na kꞌachani 
ixtaxtokni ju ani lacamunutpaꞌ pus 
mas tꞌajuncaꞌ para ju Dios laktsꞌin 
ni tachi ju va nita. 7 Pus yuchi 
ju alhimapꞌaksitꞌi ju lapanacni. 
Ju chunch ni matich cajunaꞌ 
ixꞌalactuꞌuntiꞌan ixlacata ju ani 
taxtokni. 8 Pus ju tam xamatiꞌ ni 
jantu caꞌaktaiju ju ixpai ixnati u 
ixlakꞌau u ixpuxlimti u ixcucu u 
ixquin u yuꞌunch ju tatanumanalh 
laꞌixchakaꞌ laꞌixmaktasqꞌuinitꞌan 
pus lana putalacasui ni jantu 
slivasalh ni lhilacaꞌanta ju 
ixchivinti Dios. Va palai lakꞌalhini 
ixlhamapꞌaksin ju Dios ju yuchi. 
Palai jantu ju jantucaꞌ lhilacaꞌanta 
ju Cristo.

9
 Laich catsꞌokꞌulanicalh 

ixtapakaꞌut tam chakoꞌulh 
ju nimacontilacanta ni 
caꞌaktaijucalhch ju pacxanta 
sesenta cꞌata chai va pumatam 
ixpapa ixjunita. 10

 Vachuꞌ tasqꞌuini 
ni catanaulh chux ju lapanacni 
ni na ixnavi lamapainin. Chai 
tasqꞌuini ni alakꞌayalh ju 
isꞌaskꞌatꞌan chai yauch ixꞌajuni 

ni xamatiꞌ ixlakacujtilaputun 
laꞌixchakaꞌ chai ixꞌachꞌalhcatnani ju 
ixlapanacni Dios mas va lacatꞌicstꞌi 
ixlhicꞌatsai chai ixꞌaꞌaktaijui ju na 
ixtamakꞌalhkꞌajnan chai va tachi 
ixnavich tachi chun ju amapaininti. 
Pus ni ixnavi tachi chun ju ani pus 
lai tsꞌokꞌulanican ixtapakaꞌut.

11
 Para ju animacontilacanta 

ju va palaicaꞌ atsiꞌin jantu 
atsꞌokꞌulatꞌi. Pus ju aliꞌin sia 
yuꞌunch catamacomputunach 
ju lhichꞌalhcat ju tanaulh ni 
tanaviputun ixlacata ju Cristo chai 
catatamakꞌaxtokchokoputunach. 
Ni chunch catanavi pus matich 
cunaꞌ ispantsꞌiquisꞌan ni lai lhu 
catanavi ju ixlhichꞌalhcat Dios. 
12

 Chai ju chunch caꞌulanicanaꞌ 
ixtalakꞌalhinꞌan ni tamacaulich ju 
lhichꞌalhcat ju ixtakꞌalhtasuta ni 
catanaviyaꞌ. 13

 Vachuꞌ tapusmani 
ni jantu tuꞌuꞌ tanaviputun. Va 
taꞌatalacnunun ju lakꞌachakꞌanixni. 
Chai jantu va yuchi ni jantu 
tachꞌalhcatnan para va 
tamapuchokoi ju chivinti chai 
tatachꞌanui junta jantu ixcuentaꞌan 
chai talhichivinin ju taxtokni ju 
jantu lhijun ni catanaulh. 14

 Pus 
ni chunch ju talai ju va atsiꞌincaꞌ 
ju animacontilacanta pus yuchi 
iclhinajun ni chach aꞌicalh. Chach 
taꞌalilh ju isꞌaskꞌatꞌaꞌan chai chach 
kꞌox talhistaclh ju laꞌixchakaꞌan. 
Ju chunch jantu tuꞌuꞌ catiꞌalilh 
ju laich aquintapulhichivinin ju 
jantucaꞌ talhilacaꞌanta ju Cristo. 
15

 Icjunan chunch ni aktsꞌiya 
tachꞌakꞌokꞌachokolh ju lhacaticuru 
ju aliꞌin.

16
 Pus ju tam lapanac u tam 

chakoꞌulh ju lhilacaꞌanta ju Cristo 

ni alin ixnati u ixlakꞌau ju va 
nimacontilacanta chach aꞌaktaiju 
laꞌixmaktasqꞌuinit. Ju chunch ju 
ixtalhavatꞌan ju talhilacaꞌanta 
ju Cristo lai cataꞌaktaijuyaꞌ ju 
animacontilacanta ju vasalh va 
quilhpatinin tajunita ni lana va 
isꞌakstuꞌan. Jantu tasqꞌuini ni 
cataꞌaktaiju ju alin tam xamatiꞌ.

17
 Tasqꞌuini ni slivasalh 

catalhonicalh ju lapanacni ju 
tamuctaxtui laꞌixlhichꞌalhcatꞌan 
acsni talhinajun lacatalhavat 
ju talhilacaꞌanta ju Cristo. 
Vachuꞌ caꞌaꞌaktaijucalh 
laꞌixmaktasqꞌuinitꞌan. Chai 
palai catalhonicalh chai palai 
caꞌaꞌaktaijucalh ju yuꞌunch ju 
tanajun ixchivinti Dios vachuꞌ 
chai taꞌamalaninin ixlhichux 
ixꞌalhunutꞌan. 18

 Pus chunch 
aꞌulhtꞌutꞌi ni chani najun 
laꞌixchivinti Dios: “Jantu 
amakꞌankꞌatꞌanutꞌi tuꞌuꞌ ju 
mivacax acsni tꞌajun pꞌakxnaꞌ ju 
cebada”. Chunch ju najun. Chai ju 
alacatam chani najun: “Lhijunch 
ni camapalacalh ixtapalh 
ixlhichꞌalhcat ju lapanac ju 
chꞌalhcatnan”. Chunch ju najun.

19
 Pus jantu anavitꞌi cuenta ni 

xamatiꞌ lhichivinin pumatam 
ju lhinajun lacatalhavat. Va 
acsnich ju lai akꞌasmatniyaꞌ acsni 
catanonach tachi pumatꞌui u 
pumatꞌutu ni talaktsꞌilh acsni 
xanavi ju anuꞌ alactuꞌunti. 20

 Para 
ju yuꞌunch ju talhinajun para 
ixlaquilhtu va tsa taꞌalactuꞌunun 
akꞌaich laꞌixꞌucxlacapuꞌan ju aliꞌin 
ju talhinajun. Ju chunch ju aliꞌin 
catatalhananach vachuꞌ. 21

 Pus 
ju Dios chai ju Jesucristo chai 

ju anquilhnin ju asacxtucanta si 
quintalaktsꞌinan tuchi naviyau. 
Pus yuchi iclhitapaininiyan ni 
amuctꞌaxtꞌutꞌich tachi chun ju ani 
taxtokni ju icjuntan. Vaklhtam 
chun alaktsꞌi ju lapanacni. Jantu va 
pumacatami amapꞌainitꞌi. 22

 Jantu 
va sokꞌo axtꞌaknin ju ixlhichꞌalhcat 
ju tam xamatiꞌ ni calhinaulh 
lacatalhavat. Pus ni vatsꞌalhti 
caxtaknicalh ju ixlhichꞌalhcat chai 
astan jantu sok catailhiꞌalh pus 
aꞌulanicꞌanaꞌ ju mintalakꞌalhin ju 
uxintꞌi. Alai salaka aꞌuntꞌi ju uxintꞌi.

23
 Ju atipuꞌanta jantu va xcan ju 

akꞌotꞌi. Para akꞌotꞌi lacatsꞌunin vino 
vachuꞌ ni cacꞌuchꞌulh ju mimpajan 
ni va tsa tꞌakꞌankꞌai.

24
 Ju ixꞌalactuꞌunti ju aliꞌin 

lapanacni lana tasui. Chai ju 
aliꞌin mas jantucaꞌ lai tasui ju 
macxcai ju tanavi para astan 
aktsꞌiya catatalacasuyach acsni 
cachinaꞌ ju avilhchan ju lhcata 
ju Dios. 25

 Pus chunchach vachuꞌ 
ju kꞌoxi lhichꞌalhcat ju tanavi ju 
aliꞌin. Ju aliꞌ lana tasui. Chai ju aliꞌ 
tulai vatsꞌalhti tasui. Para astan 
cacꞌatsacanaꞌ ni tanavita ju kꞌox.

6  Tachi chun ju lapanacni 
ju talhilacaꞌanta ju Cristo 

ju astꞌacanta catatalhonilh ju 
ixꞌucxtinꞌan. Ju chunch jantu 
va kꞌaya calhichivinincanaꞌ ju 
ixtapakaꞌut ju Dios nin yuchi 
ju ixchivinti. 2 Pus ni vachuꞌ 
lhilacaꞌanta ju Cristo ju ixꞌucxtinꞌan 
pus ju xalapanacni jantu lai 
catitanaulh ni jantu tuꞌuꞌ talhiulai 
ju ixꞌucxtinꞌan va ixlacaꞌatalh ni 
vachuꞌ talhilacaꞌanta ju Cristo 
ju yuꞌunch. Alai va palai kꞌox 
catachꞌalhcatnanilh ni taꞌaktaijui 

xamatiꞌ ju vachuꞌ lhilacaꞌanta ju 
Cristo chai ni tatꞌalamapaini. Pus 
icjunan ni chunchach ju amalanitꞌi 
chai chunchach ju alhimapꞌaksitꞌi 
ju lapanacni.

Ju lhilacaꞌanta ju Cristo 
lhikꞌach catsuculh

3
 Pus jantu xcai ni caꞌalilh xamatiꞌ 

ju amalaninin atumpa chivinti 
chai jantu chun najun tachi ju 
ixchivinti quiꞌucxtinꞌan Jesucristo 
ju sok junita chai jantu najun ta yu 
laich caputsuculh tachi ju kꞌoxich 
lhiulai ju Dios. 4 Pus ni chunch 
ju chivinin tam xamatiꞌ pus ju 
yuchi na lhitakꞌayatach mas jantu 
tuꞌuꞌ mispai. Va lhilakachapui ju 
lakꞌaiti chai lasat ixlacata ju tuꞌuꞌ 
lacatsꞌunin chivinti. Para ju chunch 
va puꞌalin ju alhacchaꞌanti chai 
lakꞌaiti chai tachi chun ju macxcai 
chivinti ixlacata apumatam 
chai tamucꞌani ixtalakꞌalhin 
mas jantu slivasalh. 5 Chai lana 
jantu tavanan tamamactai ju 
laclakꞌaiti. Pus na takꞌalhinitach ju 
ixꞌatalacpastꞌacꞌatꞌan ju lapanacni 
ju chunch talai chai va tamacajunta 
ju stavasalanti. Ju yuꞌunch va 
tapulhajaputun ju tuchi tamalani 
ju lapanacni ixlacata ju Dios. Para 
ju uxintꞌi amacꞌauch ju yuꞌunch. 
6

 Pus ju palai kꞌox ju lhajayau 
yuchi ni kꞌox lhiulai ju Dios ju 
quiꞌatsucuntiꞌan chai lhikꞌach 
catsucuyau. Jantu va yuchi ju 
ixmakꞌaixtꞌokꞌach ju tumin ju 
capastactsucu. 7 Pus tasqꞌuini 
ni jantu va yuchi ju tumin ju 
canaviyau cuenta ni jantu tuꞌuꞌ 
lhimintau ju ani lacamunutpaꞌ chai 
acsni caniyau jantu tuꞌuꞌ calhiꞌanau. 

8
 Pus ni alinch ju quimpumpuꞌan 

chai quivaitiꞌan pus calhikꞌachauch. 
9

 Para ju va makꞌaliꞌ tajumputun 
na paklhu amapastꞌacꞌanican ju 
macxcai chai aꞌokxchokꞌocanta. 
Chai na tijlhu taxtokni ju 
talacasqꞌuin mas jantu lhitapalai 
chai mas na macxcai. Pus yuchach 
ju taputakꞌalhini ju isꞌatsucuntiꞌan 
chai taputsꞌankꞌakꞌalhi ju 
lapanacni. 10

 Pus ni na kꞌachaniyau 
ju tumin pus anchach ju na lhu 
puꞌalin ju quiꞌalactuꞌuntiꞌan. Ju 
aliꞌin ni yuchach ju tumin ju 
na takꞌachani pus jantuch vana 
talhilacaꞌanta ju Jesús. Chai na 
lhu talhimakꞌalhkꞌajnanchokoi 
isꞌakstuꞌan ju chavai. 11

 Para ju 
uxintꞌi ni ixlapanac Diosꞌat pus 
amacꞌauch tachi chun ju ani 
taxtokni.

Va tachi asastꞌuctꞌich ju macxcai
Yuchi ju anavitꞌi cuenta ta 

yu laich soknicꞌa aꞌuntꞌi chai 
ta yu kꞌox calhiula ju Dios ju 
miꞌatsucunti. Chai vachuꞌ va tachi 
alhilacꞌapꞌich ju Dios. Chai va tachi 
amapꞌainininch chai achꞌixkꞌoꞌ mas 
va tuchi camilh lamiꞌatsucunti. 
Chai jantu alhitꞌakꞌayatꞌi tuꞌuꞌ. 
12

 Chai ni lhilacꞌapꞌintꞌa ju Cristo 
pus ixlhichux ju miꞌalhunut 
asastꞌuctꞌi ju macxcai ju va 
camacꞌapꞌaniputunan ju Cristo. 
Chai va tachi anavitꞌich cuenta 
ju miꞌatsucunti jonkꞌalhita ju 
lhitꞌasanicꞌantꞌa. Chai miꞌakstu 
nauch laꞌixꞌucxlacapuꞌan ixtalhavat 
lapanacni ni lhilacꞌapꞌintꞌa ju 
Cristo. 13

 Pus Dios ju axtaknikꞌojui 
isꞌatsucuntiꞌan tachi chun ju 
taxtokni. Chai ju Jesucristo 

naulh tichi lapanac junita 
laꞌixꞌucxlacapuꞌ ju Poncio Pilato. 
Pus ju yuꞌunch quintalaktsꞌinan 
acsni icmapꞌaksiyan. 14

 Pus icjunan 
ni amuctꞌaxtꞌukꞌoch ju ixchivinti 
Dios. Chai jantu amalhqꞌuiliqꞌuitꞌi 
nin yuchi ni lai macxcai 
calhichivinincalh ju va milacata. 
Chunchach ju alatꞌi tus acsni 
caminchokoyaꞌ ju quiꞌucxtinꞌan 
Jesucristo. 15

 Chai yuchi ju Dios ju 
lhcata ju anuꞌ avilhchan chai yuchi 
ju camalacasuyach ju Jesucristo 
acsni cachinach ju anuꞌ avilhchan. 
Pus yuchi ju Dios ju lhinonkꞌojui 
chux. Matich apumatam tachi ju 
yuchi chai na kꞌoxich lhichivincan 
ju yuchi. Yuchi ju palai kꞌai 
ucxtin tachi chun ju ucxtinin chai 
yuchi ju palai xakꞌai tachi chun 
ju xalackꞌajin. 16

 Va yuchach ju 
jantu lai ni. Chai ju yuchi tꞌajun 
lacaꞌatuncunuꞌ junta jantu lai 
xamatiꞌ lakchaꞌan. Ju yuchi jantu 
xamatiꞌ laktsꞌinta nin xamatiꞌ lai 
catalaktsꞌilh tachi ju juntau ju 
chavai. Yuchi ju talhonikꞌocan. 
Chai yuchi ju alin ixtachaput ju 
jonkꞌalhita. Slivasalh chunch ju 
junita.

17
 Pus amapꞌaksitꞌich ju makꞌalinin 

ju ani lacamunutpaꞌ ni jantu 
catalhitakꞌaya ju ixmakꞌalitꞌan. 
Nin yuchi ni lai catalhilaksi ju 
ixmakꞌalitꞌan ju lai tsꞌankꞌai lhi 
tꞌuxam. Aꞌunitꞌich ni alai yuchi 
ju Dios ju catalhilaksi. Yuchach 
ju quintaxtaknikꞌoyan tachi chun 
ju taxtokni ju maktasqꞌuiniyau 
ni laich calhikꞌachanauch. Chai 
jantu va quintalhcaxtakniyan. 
18

 Pus aꞌunitꞌi ju makꞌalinin 
ni catanavilh ju kꞌox. Chai 

lhu catanavilh ju lamapainin. 
Chai jantu va lacatapꞌastu 
cataxtaknilh ju ixtuminꞌan ju 
vasalh tamaktasqꞌuini. Alai va 
lacakꞌachat ju catapuꞌaktaiju ju 
ixtuminꞌan. 19

 Chai ju chunch na 
lhu catamakꞌayaꞌ ju stavasalanti 
ixmakꞌalitꞌan ju lactꞌiyan. Chai 
caꞌalinaꞌ ju isꞌatsucuntiꞌan ju 
lactꞌiyan ni jantu talhilaksi ju 
ixtuminꞌan.

Ju va yuchach lhamapꞌaksin 
ju junicalh ju Timoteo

20
 Ju uxintꞌi ji Timoteo kꞌoxich 

alhistꞌactꞌi ju ixchivinti Dios 

ju xtꞌaknicꞌantꞌa ni amasuniyaꞌ 
ju aliꞌin. Jantu alakꞌaꞌitꞌi ni 
xamatiꞌ camapaxalh. Chai 
amacꞌauch ju chivinti ju jantu 
lai aktaijui xamatiꞌ ni camispa 
ju Dios chai ixchivintiꞌan ju 
lapanacni ju tanajun ni na kꞌox 
atalaninin tajunita mas jantu. 
21

 Chai icpujunan chunch ni 
talhilacaꞌalh ju chunch chivinti 
ju aliꞌin chai jantu talhitajuta 
ixti ju Dios.

Pus ictapainini ju Dios ni 
caꞌaktaijuyan lacaꞌamapaininti. 
Vasalh iclacasqꞌuin ni chunch 
caꞌulhtuyan. 

1 TIMOTEO 6



545

Ju Pablo macꞌami ju Timoteo

1  Ju quitꞌin icPablo. 
Ixtamalakachan ju Jesucristo 

icjunita ni chunch ju xalacasqꞌuin 
ju Dios. Pus ju yuchi lacasqꞌuilh ni 
ixtamalakachan acva ni kꞌalhtasu 
ni caxtakniyaꞌ ju isꞌatsucunti 
jonkꞌalhi va tichi chavaich ju 
lhilacaꞌanta ju Cristo Jesús. 2 Pus 
icmacꞌamiyan ji Timoteo. Ju 
uxintꞌi tachi ju va quintsꞌalhꞌat 
unitꞌa chai na icmapainiyan. Pus 
ictapainini ju quimpaiꞌan Dios 
chai ju quiꞌucxtinꞌan Jesucristo 
ni catanaviniyan lamapainin chai 
cataꞌaktaijuyan ni jantu calacꞌalh ju 
miꞌalhunut.

Aꞌunch ju aliꞌin ixlacata ju Cristo
3

 Ju quitꞌin icchꞌalhcatnani ju 
Dios lacasalaka atalacpastꞌacꞌat 
tachi ju ixtalai ju quilacpaiꞌan ju 
makꞌanchich. Chai icjuni ju Dios 
lakꞌailaktsꞌiuch ju milacata. Pus 
jantu tavanan iccꞌapꞌan acsni 
ictꞌachivinin ju Dios ju tsꞌis chai 
ju tuncuj. 4 Pus acsni icpastꞌacꞌa ta 
yu kꞌalhu acsni iclamacaju pus na 
iclaktsꞌimputunan ni lai slivasalh 
aclhikꞌachanaꞌ. 5 Pus icpastꞌacꞌa ni 

ixlhichux miꞌalhunut ju lhilacꞌapꞌin 
ju Jesús. Pus ju pꞌulhnan xatalacaꞌi 
yuchi ju xakꞌai minati Loida chai 
ju minatich Eunice. Chai ju chavai 
iccꞌatsai ni vachuꞌ lhilacꞌapꞌintꞌa ju 
Jesús ju uxintꞌi.

6
 Pus yuchi iclhimapastꞌacꞌaniyan 

ni atꞌailhipꞌich ixꞌamasunica ju 
lapanacni ixchivinti Dios ni yuchi 
ju Dios ju xalhikꞌailaktsꞌinan ju 
kꞌox miꞌaktsulh ni laich anaviyaꞌ ju 
chun lhichꞌalhcat. Chai acsnich ju 
xaxtꞌaknicꞌan ju anuꞌ lhichꞌalhcat 
acsni icmokslanin ju quimacaꞌ 
lamilacatuna ni capucꞌatsacalh ni 
ixlapanac Dios xaꞌun. 7 Icpujunan 
chunch ni jantu quintaxtaknitan ju 
Dios ju alhunut ju va catalhanalh. 
Alai quintaxtaknitan ju alhunut ju 
tachapun. Vachuꞌ quintaꞌaktaijutan 
ni lai amapainininau chai lai 
lhistacchokocanau quiꞌakstuꞌan. 
8

 Pus tun tꞌitꞌamaxan ju ixchivinti 
ju quiꞌucxtinꞌan Jesús nin yuchi ju 
quitꞌin mas xalacasqꞌuin ju Jesús ni 
actꞌalhnucalh. Para laꞌixtachaput 
ju Dios aqꞌuintꞌamakꞌalhkꞌaj 
ixlacata ju chivinti junta najun 
tichi chavaich ju Cristo. 9 Pus 
Dios ju quintamakꞌalhtaxtun 
chai quintatꞌasaninch ni salakach 

IXLHILAKATꞌUI ALHIQUI JU 
ATSꞌOKNUNICALH JU TIMOTEO

 



546

cajunau laquiꞌatsucuntiꞌan. Chai 
jantiyuꞌ ju quintalhiꞌulhtutan 
chunch va ixlacata ni caꞌixnaviu 
tuꞌuꞌ ju kꞌox. Alai chunch 
quintaꞌulhtutan ni chunch 
ju xalacasqꞌuin ju yuchi. Pus 
mas jantucaꞌ ixnavican ju 
lacamunutpaꞌ pus ju yuchi 
xaquintanavinitan lamapainin 
ixlacata ju Cristo Jesús. 10

 Para va 
chavaicaꞌ ju malacasucanta ju anuꞌ 
lamapainin ju quintanavinitan. 
Talacasu acsni quilachilh ju 
quiꞌamakꞌalhtaxtunuꞌan Jesucristo. 
Pus ixlacata yuchi jantu tasqꞌuini 
ni canikꞌalhiu. Para laꞌixchivinti 
Dios quintajuntan ni alin ju 
quiꞌatsucuntiꞌan ju jonkꞌalhita ni 
lhilacaꞌanau ju Cristo.

11
 Pus ju quitꞌin iclhcaꞌulacanta 

ni acnonaꞌ ju ani ixchivinti Dios 
ixlacata ju Jesús. Chai yuchi ju 
quisacxtulh ni ixtamalakachan 
acva ixlacata ju ani chivinti chai 
ni acꞌamalaniyach ju lapanacni 
ixlacata yuchi. 12

 Chai ni icꞌajuni 
ju lapanacni ju ani chivinti pus 
yuchi iclhimakꞌalhkꞌajnan ju chavai. 
Para jantu icmaxanan ni icmispai 
tichi chavaich ju iclhilacaꞌanta. 
Chai slivasalh iclacaꞌi ni tachapun 
ju yuchi. Lai aquilhistacniyaꞌ ju 
sastꞌi quiꞌatsucunti tus acsni 
caminchokoyaꞌ ju yuchi. Pus ju 
quitꞌin iclhilaksich ni chunch ju 
aquiꞌulhtuyaꞌ.

13
 Tun tꞌimapꞌaxa ju soknicꞌa 

chivinti ju icjuntan. Va tachi 
alhilaksitꞌich ju Cristo Jesús chai 
lacaꞌamapaininti aꞌunch ju aliꞌin 
ju ixchivinti. 14

 Jantu alakꞌaꞌitꞌi ni 
xamatiꞌ camapaxalh ju ixchivinti 
Dios ju xtꞌaknicꞌantꞌa ni aꞌunaꞌ ju 

lapanacni. Chai lai chunch alatꞌi 
laꞌixtachaput ju Spiritu Santu ju 
tꞌajun laquiꞌalhunutꞌan.

15
 Ju uxintꞌi cꞌatsꞌaich ni 

ixchuxꞌan ju amachakꞌan Asia 
quintamacauꞌulalh. Ju sia 
yuꞌunch yuchi ju Figelo chai ju 
Hermógenes. 16

 Pus ictapainini ju 
quiꞌucxtinꞌan Jesús ni caꞌaꞌaktaijuyaꞌ 
lacaꞌamapaininti ju tatanumanalh 
laꞌixchakaꞌ ju Onesíforo ni na 
paklhu xaquintamakꞌankꞌachai. 
Jantu xatalhimaxanan mas 
ictꞌalhnucanta. 17

 Pus ju yuchi 
acsni chilh ju ani lakꞌachakꞌan 
Roma slivasalh quimpuxcaulh chai 
quilhitajulh. 18

 Vachuꞌ ictapainini 
ju quiꞌucxtinꞌan Jesús ni capastꞌacꞌaꞌ 
ju lamapainin ju xaquinavini ju 
Onesíforo ju anuꞌ avilhchan acsni 
camakꞌosaspitcanaꞌ ju lapanacni. 
Pus uxintꞌi ju kꞌox cꞌatsꞌai ni 
na quiꞌaktaijulh ju yuchi ju 
lakꞌachakꞌan Efeso acsni ixvilhchau 
ju anch.

Chani lai ju vasalh 
ixlapanac Jesús junita

2  Ju Cristo Jesús navinitan 
lamapainin ju uxintꞌi ji 

quintsꞌalh. Pus apꞌutꞌachꞌapꞌutꞌich 
ju yuchi. 2 Pus ju uxintꞌi na paklhu 
xakꞌasmatꞌa ju quinchivinti chai 
na pumalhu vachuꞌ tacꞌatsai ni 
yuchach ju stavasalanti. Pus 
yuchach ju amalanichꞌokꞌoyaꞌich 
ju anuꞌ lapanacni ju alaktsꞌinch ni 
laich catamuctaxtuyaꞌ. Ju chunch 
ni laich cataꞌamalaniyaꞌ vachuꞌ ju 
aliꞌin.

3
 Pus achꞌixtꞌich ju makꞌalhkꞌajnat 

ju axtꞌaknicꞌanaꞌ va ixlacaꞌatalh ni 
anonaꞌ ixchivinti Dios. Achꞌixtꞌich 

tachi ju lai tam taropa ju 
makꞌalhkꞌajnan lacalhilucut. Pus 
vachuꞌ ixtaropajni juntau ju Dios 
chai yuchi ju quincapitánꞌan junita. 
4

 Pus ju tam taropa ju tꞌonacha 
lacalhilucut jantu tuꞌuꞌ navi cuenta 
ixlacata ju atumpa atsucunti. Va 
yuchi ju navi cuenta ju tuchi 
kꞌox calhiulayaꞌ ju ixꞌucxtin. Pus 
tasqꞌuini ni vana va chun calau 
laꞌixmacni ju Dios. Jantu va yuchi 
ju canaviu cuenta ju xataxtokni ju 
ani lacamunutpaꞌ. 5 Chai vana va 
chun tachi chun ju takꞌamanan. Ni 
jantu sok takꞌamanan tachi ju lhijun 
ju xalhamapꞌaksin pus jantu tuꞌuꞌ 
talhajai. Pus tasqꞌuini ni vana va 
chun calau laꞌixmacni Dios. Acsni 
jantu naviyau cuenta tachi ju lhijun 
laꞌixlhamapꞌaksin Dios pus jantu 
lai tuꞌuꞌ calhajatachau ju lactꞌiyan. 
6

 Chai ju tam lapanac ju na 
lhixkꞌopta ixꞌachꞌananti pus yuchi 
ju pꞌulhnan caꞌamaklhtayananach 
ju xatocꞌat. Pus tasqꞌuini ni vana 
va chun calau laꞌixmacni ju 
Dios. Acsni slivasalh laꞌixlhichux 
quiꞌalhunutꞌan canaviniyau ju 
ixlhichꞌalhcat pus calaktsꞌinau ju 
xalhiꞌut ju quilhichꞌalhcatꞌan ju ani 
lacamunutpaꞌ. 7 Apꞌastꞌactꞌich ju ani 
ju icjunan chai yuchi ju miꞌucxtin 
Jesús ju camamachakxaniyan tuchi 
ju nomputun.

8
 Apꞌastꞌactꞌich ni makꞌaniya 

ixpapanti ju kꞌai ucxtin David 
ixjunita ju Jesucristo. Chai 
ju yuchi lokꞌonchokolh junta 
ixmacnucanta. Chai icꞌajuni ju 
lapanacni ni ixlacata yuchi lai 
takꞌalhtaxtucan. 9 Chai va ixlacata 
ni chunch icꞌajuni ju lapanacni 
pus na icmamakꞌalhkꞌajnican. 

Tus tachꞌin quintanavi tachi 
ju va icꞌalactuꞌunuch. Para ju 
ixchivinti Dios makpitsicanta 
ixlhilacaputsꞌun ju lacamunutpaꞌ. 
Jantu lai xamatiꞌ tachꞌin navi 
ju yuchi. 10

 Chai yuchi chux 
iclhimakꞌalhkꞌajnan va ixlacataꞌan 
ju asacxtulh ju Dios. Chai ju chunch 
ju yuꞌunch lai catatakꞌalhtaxtuyaꞌ 
ni catalhilacaꞌanaꞌ ju Cristo 
Jesús. Chai vachuꞌ laich 
catatꞌatolhkꞌalhiyanta ju Cristo ju 
lactꞌiyan.
 11 Vasalh junima chivinti.

Ni quintalhilhcatan ju Dios 
ni tachi ju va tꞌanitauch ju 
Cristo acsni tavanan xtujcalh 
ju yuchi ju lacacurus pus 
vachuch catꞌatolhtachau ju 
yuchi ju lactꞌiyan.

 12 Ni jantu tavanan cꞌapꞌau ju 
Cristo mas va tuchi min 
laquiꞌatsucuntiꞌan pus vachuꞌ 
catꞌataꞌucxtinitachau ju yuchi 
ju lactꞌiyan.

Ni canonau ni jantu mispayau 
ju yuchi pus ju yuchi 
vachuꞌ canonaꞌ ni jantu 
quintamispayan ju quijnanꞌan.

 13 Mas jantu muctaxtuyau ju 
quijnanꞌan para ju yuchi 
aktsꞌiya camuctaxtuyaꞌ tuchi 
najunta. Ju yuchi jantu 
tavanan lai tam catinaulh 
astan.

Chunch alatꞌi tachi ju 
tam chꞌalhcatnaꞌ

14
 Amapꞌastꞌacꞌanitꞌi ju yuꞌunch 

ju talhilacaꞌanta ju Jesús tachi 
chun ju icjuntan ju uxintꞌi. Pus ju 
quiꞌucxtinꞌan Dios quintalaktsꞌinan 
tachi chun ju naviyau. Chai yuchi 

iclhijunan ni amapꞌaksitꞌich ni 
jantu catalhilasalh ju tuꞌuꞌ ju va 
chivinti junita. Ju chunch jantu 
lhitapalai. Alai va alakꞌalhini 
ixꞌatalacpastꞌacꞌatꞌan ju tatꞌajun 
kꞌasmatnin. 15

 Va yuchi ju 
anavitꞌi cuenta ta yu laich 
atꞌalacꞌasunin ju Dios ta yu kꞌoxich 
capulhiulayan. Chunch ju alatꞌi 
tachi ju tam chꞌalhcatnaꞌ ju jantu 
lai mamaxanican ixlacata ju tuchi 
navita. Sok amasunin ju ixchivinti 
Dios. Yuchach ju stavasalanti. 
16

 Amacꞌauch ju chivinti ju jantu 
lai xamatiꞌ catiꞌaktaiju ni laich 
camispa ju Dios chai ju tuꞌuꞌ 
chivinti ju jantu lhitapalai. Pus ju 
chunch tachivinin va palai palai 
catacꞌapꞌaꞌ ju Dios. Yuchi iclhijunan 
ni amacꞌauch ju chunch ju uxintꞌi. 
17

 Chai ju ixchivintiꞌan ju yuꞌunch 
va palai palai calakꞌalhiniyaꞌ ju 
isꞌatsucuntiꞌan tachi ju tuꞌuꞌ tsꞌitsꞌi 
ju va puchꞌiꞌan. Chai chunchach 
ju tachivinin ju Himeneo chai ju 
Fileto. 18

 Ju ixtꞌiyunꞌan makyuꞌunch 
tajunita ju lapanacni ju jantu sok 
taꞌamalaninin. Pus ju yuꞌunch va 
tanajun ni alokꞌonchokocantach 
ju lapanacni ju chavai chai jantu 
aktam catilokꞌonchokocalh. Chai ni 
chunch tanajun pus tamalacaꞌinita 
ju aliꞌin chai taꞌamacꞌapꞌanita ju 
ixchivinti Dios. 19

 Pus cꞌatsacan 
ni xtakni ixtachaput ju Dios tachi 
chun ju talhilacaꞌan ju yuchi 
ni chani najun laꞌixchivinti ju 
tsꞌokcanta: “Ju Dios mispai ju 
ixꞌanuch tajunita”. Chai alacatam 
chani najun: “Chach macaulh ju 
alactuꞌunti tachi chun ju tanajun 
ni talhilacaꞌanta ju ixꞌucxtinꞌan 
Jesús”. Chunch ju najun chai 

yuchi pucꞌatsayau ni vasalh alin 
ixtachaput ju Dios.

20
 Pus ju lacakꞌai chakaꞌ jantu 

va yuchi ju alin ju puchꞌalhcatna 
ju oro lhinavicanta chai ju plata 
lhinavicanta. Para vachuꞌ alin 
ju puchꞌalhcatna ju va qꞌuiu 
lhinavicanta chai ju va tꞌun 
lhinavicanta. Pus ju lhinavicanta 
oro chai plata vasalh lhitapalai. 
Para ju lhinavicanta qꞌuiu chai ju 
lhinavicanta tꞌun jantu na chun 
tapalai. 21

 Pus ju quijnanꞌan chunch 
juntau tachi ju ani puchꞌalhcatna. 
Pus ni alin xamatiꞌ ju lana jantu 
caꞌamalakꞌavi ju yuꞌunch ju jantu 
sok masui ju ixchivinti Dios pus 
calhimispacanaꞌ ni lhitapalai ju 
laꞌixmacni Dios. Va ixꞌanuꞌ isꞌakstu 
Dios cajunaꞌ chai laich capunaviyaꞌ 
ju ixlhichꞌalhcat. Chai kꞌox cajunaꞌ 
ixlacata va tuchi kꞌoxi lhichꞌalhcat 
ju xtakniputun ju Dios.

22
 Ni jantuch vana navi ju 

chavai tachi ju va puꞌaskꞌatꞌa pus 
atꞌailhipꞌich ju chunch. Vachuꞌ 
atꞌailhipꞌich ixpuxcajuca ta yu laich 
soknicꞌa capujunlh ju miꞌatsucunti 
laꞌixmacni Dios. Chai va tachi 
alhilacꞌapꞌi ju Jesucristo. Chai va 
tachi amapꞌainininch. Chai jantu 
lana atꞌalakꞌaꞌitꞌich xamatiꞌ. Chunch 
ju alatꞌi ni vachuꞌ chunch talai ju 
yuꞌunch ju vasalh talhilaksi ju Dios 
chai salaka junita ju ixꞌalhunutꞌan. 
23

 Jantu anavitꞌi cuenta ju va 
jantu taꞌacꞌatsananta chai ju va 
jantu taꞌamachakxanan. Jantu 
anavitꞌi cuenta ni cꞌatsꞌaich ni va 
puꞌalin lhilucut ju chunch chivinti. 
24

 Chai tasqꞌuini ni jantu va lasani 
lapanacni catava ju ixlapanacni ju 
quiꞌucxtinꞌan Jesús. Alai tasqꞌuini 

ni kꞌox lapanac cava lhichux chai 
laich camalaninilh chai laich 
cachꞌixlh ju makꞌalhkꞌajnat. 25

 Chai 
tasqꞌuini ni lacalhikꞌox caꞌalacjunilh 
ju yuꞌunch ju jantu kꞌaixtam 
tatꞌaꞌan. Chunch caꞌalactꞌalalh ni 
jantu xcai ni Dios caꞌalacxtaknilh 
tumpa ixꞌatalacpastꞌacꞌatꞌan ta yu 
laich catapumispa ju stavasalanti. 
26

 Ju chunch catamachakxayaꞌ ni va 
aꞌokxchokꞌolh ju lhacaticuru. Chai 
catacꞌatsayaꞌ ni yuchi ju lhacaticuru 
ju ixlhinajun laꞌisꞌatsucuntiꞌan chai 
ixtanavini ixkꞌachat ju yuchi.

Chanich catajunaꞌ ju lapanacni 
acsni caminchokoyaꞌ ju Jesús

3  Amachꞌakxatꞌich ju ani. 
Acsni vanin chimputun ju 

avilhchan acsni caminchokoyaꞌ 
ju Cristo pus na lhu caꞌalinaꞌ ju 
makꞌalhkꞌajnat. 2 Pus caꞌalinaꞌ 
ju lapanacni ju va isꞌakstuꞌan 
caꞌamapainichokocanach. Chai 
catakꞌachaniyaꞌ ju tumin. Chai 
catanonaꞌ ni palai lackꞌoxin tajunita. 
Palai jantu ju aliꞌin. Chai jantu tuꞌuꞌ 
catalhiulayaꞌ ju ixtꞌalapanacꞌan. 
Chai macxcai chivinti catanonaꞌ. 
Chai jantu cataquiclacaꞌiyaꞌ ju 
ixpaiꞌan ixnatiꞌan. Chai jantu tuꞌuꞌ 
catalhiulayaꞌ ju lhakꞌailaktsꞌinch 
ju anavinicanta. Chai jantu tuꞌuꞌ 
catalhiulayaꞌ ju ixtaxtokni Dios. 
3

 Chai jantu catamapainiyaꞌ ju 
ixtꞌalapanacꞌan. Chai jantu lai 
caꞌamakꞌoxamixicanaꞌ. Chai 
va kꞌaya catalhichivinach ju 
ixtꞌalapanacꞌan. Chai jantu lai 
amapꞌaksichokocan isꞌakstuꞌan. 
Chai kꞌai tajunita catajunaꞌ. 
Chai jantu catakꞌachaniyach 
ju kꞌox. 4 Catamakꞌaxtꞌakꞌach 

ju ixtꞌalapanacꞌan. Chai jantu 
tuꞌuꞌ catakꞌasmatꞌaꞌ. Chai na kꞌai 
catacꞌatsayaꞌ va laꞌisꞌakstuꞌan. Chai 
palai tuꞌuꞌ catalhiulayaꞌ ju ixkꞌachat 
ju lacamunutpaꞌ. Palai jantu ju Dios. 
5

 Catatalacasuyach tachi ju vasalh 
talhilacaꞌanta ju Dios para lana 
jantu catasuyaꞌ ju ixtachaput Dios 
laꞌisꞌatsucuntiꞌan.

Pus alackꞌostꞌi ju yuꞌunch. 
6

 Pus sia yuꞌunch alin ju 
taꞌaꞌokxchokꞌonun. Ju yuꞌunch 
tatanui laꞌixchakaꞌan ju chakolun 
ju va jantu taꞌacꞌatsananta chai 
taꞌamalacaꞌini ixchivintiꞌan. Pus ju 
anuch chakolun na lhu alactuꞌunti 
ju tanavita. Para tapuxcajui aliꞌ 
taxtokni ju jantu soknicꞌa. 7 Pus 
ju yuꞌunch takꞌasmatni ixchivinti 
va tichi chavaich para jantu 
tavanan lai tamachakxai ju 
stavasalanti ixlacata ju Cristo. 8 Pus 
ju makꞌanchich ju Janes chai ju 
Jambres tatꞌalakꞌailh ju Moisés. 
Pus chunchach vachuꞌ talai ju ani 
lapanacni. Jantu kꞌox talhiulai 
ju stavasalanti ixlacata ju Cristo. 
Jantuch kꞌox ju ixꞌatalacpastꞌacꞌatꞌan 
ju yuꞌunch. Pus lana tasui ni 
jantu talhilacaꞌanta ju Cristo. 
9

 Para tachi ju tatapasalh ju 
ixtꞌalaxcai ju Moisés acsni tasu 
ni va aꞌokxchokꞌonin ixtajunita 
pus vana va chunch catapasayaꞌ 
ixlacataꞌan ju ani aꞌokxchokꞌonin. 
Jantu lai catatailhiꞌanaꞌ ju 
ixꞌaꞌokxchokꞌontiꞌan. Aktsꞌiya 
catasuyach ni va lakachapunin 
tajunita.

Ju Pablo mapꞌaksi ju Timoteo
10

 Para ju uxintꞌi cꞌatsꞌatꞌa ta 
yu xacꞌamalaninin chai ta yu 

ixjunita ju quiꞌatsucunti chai 
tuchi xacnaviputun chai ni vasalh 
iclhilacaꞌanta ju Jesucristo. Chai 
cꞌatsꞌatꞌa ni jantu tavanan jeks xacꞌui. 
Cꞌatsꞌatꞌa ni na xacꞌamapaininin chai 
xacchꞌixkꞌojui tachi chun ju macxcai. 
11

 Cꞌatsꞌatꞌa ta yu xacxcaicanta 
chai ta yu xacmakꞌalhkꞌajnan. 
Cꞌatsꞌatꞌa tuchi ictapasalh ju 
lakꞌachakꞌanixni Antioquía chai 
Iconio chai Listra. Cꞌatsꞌatꞌa ta yu 
xaquintamamakꞌalhkꞌajni. Para 
lhichux quimakꞌalhtaxtulh ju 
quiꞌucxtin Jesús. 12

 Pus tachi chun 
ju tatsucuputun tachi ju kꞌachani ju 
Cristo Jesús camamakꞌalhkꞌajnicanaꞌ. 
13

 Para ju na taꞌalactuꞌunun chai 
ju taꞌaꞌokxchokꞌonun palai kꞌai 
junita catajunaꞌ. Ju yuꞌunch 
cataꞌaꞌokxchokꞌonunach ju aliꞌin chai 
caꞌokxchokꞌocanaꞌ isꞌakstuꞌan.

14
 Para ju uxintꞌi va tachi alacꞌaꞌitꞌi 

ju tuchi lanitꞌach chai cꞌatsꞌaich 
ni stavasalanti chai cꞌatsꞌaich 
tichi chavaꞌitnich ju tamalanitan. 
15

 Pus tus milhitalacatꞌicstꞌin ju 
mispꞌatꞌa ju ixchivinti Dios ju 
tsꞌokcanta. Anchach ju pucꞌatsacan 
ni lai takꞌalhtaxtucan acsni 
maklacaꞌanican ju Cristo Jesús. 
16

 Pus tachi chun ju ixchivinti 
Dios ju tsꞌokcanta isꞌakstu ju Dios 
ju amaꞌatsꞌokꞌulani ju lapanacni. 
Chai ni chunch junita ju ixchivinti 
Dios pus anchach ju pulanican ju 
kꞌox chai pucꞌatsacan junta jantu 
soknicꞌa ju laquiꞌatsucuntiꞌan. Chai 
ni laktsꞌincan ju ixchivinti Dios pus 
lai pulakꞌoxican ju quiꞌatsucuntiꞌan. 
Chai anchach ju pulanican ju 
atsucunti ju kꞌox lhiulai ju Dios. 
17

 Chai ni chunch junita ixchivinti 
Dios pus jantu tuꞌuꞌ cꞌacxni 

laꞌisꞌatsucunti ju ixlapanac ju Dios ni 
lai cacꞌatsa ju ixkꞌachat ju Dios chai 
lai canaviyaꞌ.

4  Ju quiꞌucxtinꞌan Jesucristo 
camakꞌosaspitaꞌ ju lapanacni ju 

tatꞌajun chai ju tanitach. Chai yuchi 
ju caminchokoyaꞌ chai caꞌalinach ju 
ixpuꞌucxtin. Pus ju yuchi chai ju Dios 
quintalaktsꞌinan acsni icmapꞌaksiyan. 
2

 Icjunan ni amalanitꞌich ju ixchivinti 
Dios. Amalanitꞌich acsni kꞌox 
talhiulai ju lapanacni chai mas 
jantu kꞌox talhiulai. Amalacꞌaꞌinitꞌi 
ju lapanacni ixchivinti Dios. Chai 
alakꞌakꞌaimatꞌi ju va tsa taꞌalactuꞌunun. 
Chai aqꞌuilhtꞌapꞌuꞌutꞌich ju jantu 
taꞌalacaꞌininan. Para acsni chunch 
alatꞌi pus jantu jeks aꞌunin ju lapanacni. 
3

 Chunch ju alatꞌi ni caminaꞌ avilhchan 
acsni jantu lana catakꞌasmatputunaꞌ ju 
lapanacni ju ixchivinti Dios ju soknicꞌa 
junita. Alai va catakꞌasmatputunach 
ju tuꞌuꞌ ju cꞌus. Chai catamakꞌaixtꞌokꞌaꞌ 
ju amalaninin ju catanonach tachi ju 
takꞌachani ju yuꞌunch. 4 Chai jantu 
catakꞌasmatꞌaꞌ ju stavasalanti ixlacata 
ju Cristo para catakꞌasmatꞌaꞌ ju tuꞌuꞌ ju 
va chivinti junita. Ju jantu slivasalh. 
5

 Para ju uxintꞌi va tachi kꞌoxich 
alaccꞌatsꞌan. Achꞌixtꞌich mas va tuchi 
makꞌalhkꞌajnat. Aꞌunch ju lapanacni 
ixlacata ju Jesús. Amuctꞌaxtꞌutꞌich ju 
laꞌixlhichꞌalhcat Dios.

6
 Chunch ju alatꞌi ni chinta ju 

avilhchan acsni acniyach ju quitꞌin 
ixlacata ju Cristo. Acmaconach 
ju ani lacamunutpaꞌ. 7 Pus ju 
quitꞌin vasalh ictastucnikꞌota ju 
macxcai. Icnavikꞌolh chux tuchi 
xaclhcaꞌulanicanta. Ju quitꞌin 
iclacaꞌinikꞌolhch ju ixchivinti Dios. 
8

 Pus ju lactꞌiyan acxtaknicananta 
ju quintalhaja ni sok xactsucui 

ju ani lacamunutpaꞌ. Yuchi ju 
quiꞌucxtin Jesús ju aquixtakniyach 
acsni cachinach ju anuꞌ avilhchan 
laꞌixꞌaclanti ju lacamunutpaꞌ. Chai 
quiꞌucxtinꞌan yuchi ju navi ju soknicꞌa. 
Chai jantu va quitꞌin ju acxtaknicanaꞌ 
para vachuꞌ caꞌaxtakniyaꞌ ju yuꞌunch 
ju tapacxantajich ju Jesús acsni 
caminchokoyaꞌ.

Tapaininican ju Timoteo
9

 Ni laich cava pus vatsꞌalhti 
aqꞌuilaktꞌatꞌi. 10

 Pus ju quilakꞌauꞌan 
Demas kꞌachanilh ju taxtokni ju 
alin ju ani lacamunutpaꞌ chai 
quimacaulh. Alh ju lakꞌachakꞌan 
Tesalónica. Chai ju Crescente alh 
ju xalacatꞌun Galacia. Chai ju Tito 
alh ju xalacatꞌun Dalmacia. 11

 Va 
yuchi ju Lucas ju quintꞌavi. Pus 
atꞌasaninch vachuꞌ ju Marcos 
chai aqꞌuintꞌalaktꞌanaꞌich ni 
na lai quiꞌaktaijui ju yuchi 
lacalhichꞌalhcat. 12

 Ju Tíquico 
icmalakachalh ju lakꞌachakꞌan 
Efeso. 13

 Acsni atꞌanaꞌ alhitꞌanaꞌich 
ju quilakchꞌit ju icmacontacha 
lakꞌachakꞌan Troas laꞌixchakaꞌ 
ju Carpo. Vachuꞌ alhitꞌanaꞌ ju 
kꞌalhtankꞌai alhiqui. Para ju palai 
icmaktasqꞌuini yuchi ju alhiqui ju 
tsꞌapscanta.

14
 Ju Alejandro ju puchꞌalhcatnan 

cobre slivasalh na xaquisastꞌucꞌa 
lacalhichꞌalhcat. Para ju 
quiꞌucxtinꞌan Dios camamapalaniyaꞌ 
tachi ju lhijunch ixlacata ju tuchi 
talakꞌalhin xaquinavini. 15

 Pus 
vachuꞌ ju uxintꞌi alaccꞌatsꞌan ju 
ixlacata ju yuchi. Ju yuchi slivasalh 
na tꞌalasai ju quinchivintiꞌan.

16
 Acsni pꞌulhnan 

icchivimakꞌancalh jantu xamatiꞌ 

quiꞌaktaiju. Ixchuxꞌan va 
quintamacoyokꞌo. Para ictapainini 
ju Dios ni jantu caꞌalaclhixcailh 
mas chunch xaquintanavich. 17

 Mas 
chunch quintanavilh ju aliꞌin para 
ju quiꞌucxtin Dios quintꞌatayalh 
chai quixtaknilh ju tachaput ni 
laich xacnajun ixchivinti. Chai 
takꞌasmatlich tachi chun ju jantu 
israelitanin tajunita. Chai ju 
Dios quimakꞌalhtaxtulh ni va 
xaquintamakniputun. 18

 Chai ju 
quiꞌucxtin Dios aquimakꞌalhtaxtuyaꞌ 
ni jantu aquintanaviyaꞌ tuꞌuꞌ 
macxcai. Chai aquilhiꞌanaꞌ junta 
lhinajun ju yuchi ju lactꞌiyan. Chach 
lakꞌayacalh ju yuchi tus va tavanan. 
Vasalh iclacasqꞌuin ni chunch 
caꞌulhtucalh.

Amacꞌaminin ju Pablo
19

 Amacꞌamitꞌi ju Aquila chai ju 
Prisca ju ixꞌamachakach junita. 
Vachuꞌ amacꞌamitꞌi ju yuꞌunch 
ju tatanumanalh laꞌixchakaꞌ ju 
Onesíforo. 20

 Ju Erasto tolhcha 
ju lakꞌachakꞌan Corinto. Chai 
ju Trófimo icmacontacha ju 
lakꞌachakꞌan Mileto ni va 
ixtakꞌankꞌai. 21

 Atꞌatꞌich acsni 
jantucaꞌ lhicꞌasnin jun ni laich 
calayaꞌ. Ju Eubulo macꞌamiyan. 
Vachuꞌ ju Pudente chai ju Lino 
chai ju Claudia chai tachi chun ju 
lhiꞌalakꞌavin ju ani tavilanalh.

22
 Pus ictapainini ju 

quiꞌucxtinꞌan Jesucristo ni 
catolach ju yuchi lamiꞌalhunut. 
Vachuꞌ ictapainini ju Dios ni 
catanaviniyan lamapainin 
minchuxꞌan ju uxijnan. Vasalh 
iclacasqꞌuin ni chunch 
aꞌulhtꞌucꞌanaꞌitꞌit. 

Ju Pablo macꞌami ju Tito

1  Ju quitꞌin icPablo. Ixlapanac 
Dios icjunita chai 

ixtamalakachan ju Jesucristo ni 
acꞌaꞌaktaijuyach ju asacxtuta ju 
Dios ni catalhilacaꞌanach ju yuchi 
chai catamispayach ju stavasalanti 
ixlacata ju Cristo. Chai ju chunch 
pus ju isꞌatsucuntiꞌan chunch 
cajunaꞌ tachi ju kꞌachanich ju 
Dios. 2 Chai chunch icꞌajuni ju 
lapanacni ni laich vachuꞌ caꞌalinaꞌ 
ju isꞌatsucuntiꞌan ju conkꞌalhiyanta 
ju lactꞌiyan. Pus ju Dios chunch 
ju ilhcaꞌulata acsni tucaꞌ ixnavi 
ju lacamunutpaꞌ. Chai ju yuchi 
jantu lai aꞌokxchokꞌonun. 3 Pus 
mas makꞌanchich ju ispastacta 
ju Dios ni aquintaxtakniyan ju 
anuꞌ atsucunti para va chavaicaꞌ 
chilh ju avilhchan ju ilhcaꞌulata 
ju Dios acsni xalakꞌaꞌich ni 
cacꞌatsacalh ta yu laich capuꞌalilh 
ju anuꞌ atsucunti. Chai Dios ju 
quiꞌamakꞌalhtaxtunuꞌan junita chai 
yuchi ju quijunilh ni acꞌajunilh ju 
lapanacni ju ani ixchivinti. 4 Va 
icmacꞌamiyan ji Tito. Ju uxintꞌi 
tachi ju va vasalh quintsꞌalhꞌat ni 
quitꞌin ju xacjunan ixchivinti Dios 

chai ni lacꞌaꞌinich ju yuchi pus ju 
chavai lhilacꞌapꞌintꞌa ju Cristo tachi 
ju quitꞌin. Ictapainini ju quimpaiꞌan 
Dios chai ju quiꞌamakꞌalhtaxtunuꞌan 
Jesucristo ni catanaviniyan 
lamapainin chai cataꞌaktaijuyan ni 
jantu calacꞌalh ju miꞌalhunut.

Ju Tito ixchꞌalhcatnan 
ju xalacatꞌun Creta

5
 Acsni ictaxtucha ju xalacatꞌun 

Creta va xaclacasqꞌuin ni isꞌasacxtꞌu 
ju ixticꞌacx ju catalhinaulh 
laꞌixtalhavat lapanacni ju 
talhilacaꞌanta ju Cristo ju lakatamin 
lakatamin lakꞌachakꞌan tachi ju 
iclhimapꞌaksitanch. Chai yuchi 
iclhimacontan ju anch ju xalacatꞌun 
Creta. 6 Pus yuchach ju asacxtꞌu 
ju salaka ju isꞌatsucunti chai va 
pumatam ixꞌamachakaꞌ. Vachuꞌ 
tasqꞌuini ni si catalhilacaꞌalh 
ju Jesús ju isꞌaskꞌatꞌan chai 
jantu alhimispacan ni va kꞌaya 
catalalh nin alhimispacan ni va 
jantu catalacaꞌi. 7 Pus ju lhinajun 
lacatalhavat ni navini ixlhichꞌalhcat 
ju Dios pus aktsꞌiya tasqꞌuini ni 
jantu tuꞌuꞌ camalacasu ju macxcai. 
Chai jantu va ixkꞌachat isꞌakstu ju 
capuxcaulh. Jantu lana vatsꞌalhti 

calhitalhkꞌamalh ju tuꞌuꞌ. Jantu 
catꞌakꞌapꞌa. Chai jantu va lasani 
lapanac cava. Chai jantu na 
cakꞌachanilh ju tumin. 8 Chai 
tasqꞌuini ni yau cajunilh xamatiꞌ 
acsni lakacujtilaputun laꞌixchakaꞌ. 
Vachuꞌ na cakꞌachanilh ju kꞌox. Chai 
na caꞌacꞌatsanalh. Chai sok cajunlh 
ju isꞌatsucunti. Chai salaka junita 
ju isꞌatsucunti laꞌixmacni Dios. Chai 
tasqꞌuini ni lai cakꞌaichokocalh 
isꞌakstu. 9 Vachuꞌ tasqꞌuini ni vasalh 
caquiclacaꞌi ju ixchivinti Dios tachi 
ju lhimalanicanta. Ju chunch ni 
lai sok caꞌamalaniyaꞌ ju aliꞌin chai 
lai caꞌamasuniyaꞌ ju stavasalanti ju 
tanajun ni jantu kꞌox ju ixchivinti 
Dios.

10
 Pus tasqꞌuini ni chunch cajunlh 

isꞌatsucuntiꞌan ju yuꞌunch ju 
talhinajun ni na lhu alin ju lana 
jantu talacaꞌi. Ju jantu talacaꞌi 
tajuni ju aliꞌin lapanacni ju 
chivinti ju jantu lhitapalai chai va 
taꞌaꞌokxchokꞌonun. Pus yuꞌunch 
ju quintꞌaꞌisraelitanin quincꞌan ju 
palai chunch tachivinin. 11

 Pus 
tasqꞌuini ni jantuch alacꞌasqꞌuinin 
ni laich cataꞌamalaninilh ju 
yuꞌunch. Pus taꞌamalacaꞌinikꞌojui 
ixtaꞌaklhtamatchivintiꞌan 
tachi chun ju tatanumanalh 
lacalakatamin chakaꞌ. Para 
jantu lhijun ni caꞌamalanicalh ju 
lapanacni ju ixchivintiꞌan ni jantu 
soknicꞌa chai na va takꞌachani ju 
tumin.

12
 Pus pumatam atalaniniꞌ sia 

yuꞌunch ju amachakꞌan xalacatꞌun 
Creta chani naulh: “Ju amachakꞌan 
Creta va tachi tanajunch 
taꞌaklhtamat chivinti. Chai va 
isꞌakstuꞌan ju mapainichokocan 

chai va ixvaitiꞌan ju tapastactꞌajun 
para ni va tamalheknin”. Ma 
chunch ju naulh ju anuꞌ lapanac. 
13

 Chai vas xanajun. Chai ixlhiyuchi 
tasqꞌuini ni pꞌas alakꞌakꞌaimatꞌi. 
Ju chunch pꞌas catalhilaksiyaꞌ ju 
stavasalanti ixlacata ju Cristo. 
14

 Aꞌunch ni jantuch cataquiclacaꞌilh 
tuꞌuꞌ ju va chivintich ju tanajun 
ju quintꞌaꞌisraelitanin. Nin yuchi 
ju ixlhamapꞌaksinꞌan ju lapanacni 
ju jantu takꞌachani ju stavasalanti 
ixlacata ju Cristo.

15
 Pus ju salaka isꞌatsucunti 

laꞌixmacni Dios si kꞌox lhiulai tachi 
chun ju taxtokni ju navita ju Dios. 
Para ju na taꞌalactuꞌunun chai ju 
jantu talhilacaꞌanta ju Cristo pus 
tachi chun ju taxtokni va si macxcai 
talhipastꞌacꞌa ni na lhquiliqui junita 
ju ixtacꞌatsanꞌan chai lana jantu 
tuꞌuꞌ lhixcani ju ixꞌalhunutꞌan. 16

 Ju 
yuꞌunch tanajun ni tamispai ju Dios 
para laꞌisꞌatsucuntiꞌan lana tasui ni 
jantu slivasalh ni catamispa ju Dios. 
Pus ju yuꞌunch na kꞌai tajunita. 
Jantu lai talacaꞌi chai lana jantu lai 
tanavi tuꞌuꞌ ju kꞌox calhiula ju Dios.

Chani lhijunita ju soknicꞌa 
lhamapꞌaksin

2  Para ju uxintꞌi chunch ju 
anauch tachi ju najunch 

lacasoknicꞌa lhamapꞌaksin. 
2

 Aꞌunaꞌich ju na papaninch ni 
catalhistacchokocalh isꞌakstuꞌan. 
Chai seknicꞌa lapanacni catava. 
Chai cataꞌacꞌatsanalh. Vachuꞌ pꞌas 
catalhilaksi ju Cristo chai slivasalh 
cataꞌamapaininilh. Chai laich 
catachꞌixkꞌo mas va tuchi camilh 
laꞌisꞌatsucuntiꞌan. 3 Aꞌunaꞌich vachuꞌ 
ju tꞌacunin ni catamalacasu tachi 

ju kꞌoxich lhiulai ju Dios. Jantu 
va catapuxcautsuculh ju chivinti. 
Jantu catatꞌakꞌapꞌa. Chach tajunlh 
tachi ju tuꞌuꞌ xalhilaktsꞌintaiti. 4 Ju 
chunch laich catamalaniyaꞌ ju 
va atsiꞌincaꞌ ni catatꞌalamapaini 
ju ixpapaꞌan chai catamapaini 
ju isꞌaskꞌatꞌanꞌan. 5 Vachuꞌ lai 
catamalaniyaꞌ ni cataꞌacꞌatsanalh 
chai salaka catava. Chai 
catalhistaclh ju ixchakaꞌan. Chai 
kꞌox lapanacni catava. Chai 
cataquiclacaꞌi ju ixpapaꞌan. Chai 
ni chunch ju catatsucuyaꞌ ju atsiꞌin 
pus jantu lai xamatiꞌ macxcai 
catalhichivinilh ju ixchivinti Dios.

6
 Vachuꞌ amapꞌaksitꞌich ju tsꞌalan 

ni cataꞌacꞌatsanalh. 7 Chai ju 
uxintꞌi ixlhichux ju miꞌatsucunti 
chunchach ju atsꞌucꞌu tachi ju 
tuꞌuꞌ xalhilaktsꞌintaiti ixlacataꞌan 
ju aliꞌin. Amalanitꞌich ju 
stavasalanti. Chai acsni axakꞌalayaꞌ 
ju lapanacni pus jantu va 
alhakꞌamanaꞌaxakꞌalatꞌi. 8 Chunch 
ju achꞌivinch tachi ju jantu lai 
xamatiꞌ catijunin ni jantu sok ju 
naꞌun. Ju chunch ju jantu lacaꞌi 
ju quinchivintiꞌan camaxananach 
ni jantu lai tuꞌuꞌ lhitajui macxcai 
ju laich aquintapulhichivinan 
quinchuxꞌan ju va milacata.

9
 Amapꞌaksitꞌi ju xalapanacni ni 

cataquiclacaꞌi ju ixꞌucxtinꞌan mas va 
tuchi caꞌalhijunicalhch ni catanavi. 
Chai laꞌixlhichux ixꞌalhunutꞌan 
catanavilh ju lhichꞌalhcat tachi 
ju kꞌachanich ju ixꞌucxtinꞌan. 
Chai jantu catasaspitnilh ju 
alhijuni. 10

 Jantu catakꞌalhonilh 
tuꞌuꞌ. Alai catamalacasulh ta 
yu laich caꞌapulhilaksicanaꞌ. 
Chai ni chunch ju catatsuculh 

pus cataputalacasuyach ju 
laꞌisꞌatsucuntiꞌan ni na kꞌoxich 
ju ixꞌamalaninti ju quiDiosꞌan 
quiꞌamakꞌalhtaxtunuꞌan.

11
 Pus ju Dios quintamasunitan ju 

lamapainin ju quintanaviniputunan. 
Yuchi ni laich catatakꞌalhtaxtuyaꞌ 
mas va tichi chavaich cava. 12

 Chai 
ni machakxayau ni na kꞌai ju anuꞌ 
lamapainin ju quintanavinitan ju 
Dios pus yuchi lhimacomputunau ju 
xakꞌachat ju lacamunutpaꞌ chai tachi 
chun ju aliꞌ taxtokni ju jantu kꞌox 
lhiulai ju Dios. Chai kꞌaichokocanau 
quiꞌakstuꞌan chai soknicꞌa jun ju 
quiꞌatsucuntiꞌan chai tasui ni vasalh 
talhoniyau ju Dios. 13

 Vachuꞌ chunch 
ju catsucu tachi ju caputasuyach 
ni vasalh pacxanauch ju anuꞌ 
avilhchan acsni caꞌuctaxtuyaꞌ ju tuchi 
quintakꞌalhtasunitan ju Dios. Yuchi ni 
caminchokoyaꞌ ju quiDiosꞌan Jesucristo 
ju quiꞌamakꞌalhtaxtunuꞌan junita. Chai 
catasuyaꞌ ni yuchi ju xakꞌai tucan. 
14

 Pus ju yuchi tamakꞌaxtakchokolh 
isꞌakstu ju quilacataꞌan ni laich 
camacaju ju macxcai atsucunti. Chai 
aquintachꞌakꞌaniyan ju quiꞌalhunutꞌan 
ni ixꞌanuch cajumvi chai ni slivasalh 
canaviputu ju kꞌox.

15
 Chai ni alin ju mintachaput 

ni xakꞌaiꞌat pus vas anauch tachi 
chun ju ani chivinti chai yuchi ju 
alhimapꞌaksitꞌi ju lapanacni ni catanavi. 
Chai alakꞌakꞌaimatꞌi ju jantu sok 
taꞌan. Tachi chun ju anaviyaꞌ jantu 
tuꞌuꞌ anavitꞌi tachi ju va jantu tuꞌuꞌ 
catapulhiulayan ju lapanacni.

Tasqꞌuini ni chani catalalh 
ju talhilacaꞌanta ju Cristo

3  Amapꞌastꞌacꞌanitꞌich ju 
yuꞌunch ju talhilacaꞌanta 

ju Cristo ni catatalhonilh 
ju ucxtinin chai ju aliꞌin 
xalackꞌajin. Chai catalacaꞌinilh 
chai catanavinilh va tuchi kꞌox 
lhichꞌalhcat ju caꞌalhijunicalh. 
2

 Amapꞌastꞌacꞌanitꞌich ni jantu 
catanaulh macxcai ixlacata 
akꞌantam. Nin yuchi ni va lasani 
lapanacni catava. Alai na kꞌox 
lapanacni catava chai va kꞌox 
caꞌatꞌalalhiꞌalh tachi chun ju 
lapanacni.

3
 Chunch ju calactꞌalalhiꞌau 

ju aliꞌin ni vachuꞌ jantu 
ixꞌacꞌatsanantauch ju quijnanꞌan ju 
pꞌulhnan. Chai jantu lai ixlacaꞌiyau. 
Na ixꞌokxchokꞌocantau vachuꞌ. 
Va yuchi ixnaviyau ju macxcai 
atalacpastꞌacꞌat chai tachi chun 
ju xakꞌachat ju ani lacamunutpaꞌ. 
Na ixꞌalactuꞌununau chai na 
ixlhacchaꞌanau ju ixꞌanuchꞌan ju 
aliꞌin. Jantu kꞌox ixlhiulacanau 
chai jantu tuꞌuꞌ ixꞌalhiulayau 
ju aliꞌin. 4 Para chilh avilhchan 
acsni quintamalacasunin ni 
na kꞌox lapanac junita ju Dios 
quiꞌamakꞌalhtaxtunuꞌan chai na 
quintamapainiyan ju quijnanꞌan 
chai tachi chun ju lapanacni. 5 Pus 
quintamakꞌalhtaxtun. Para jantu 
va ixlacaꞌatalh ni xanaviyau ju 
tuꞌuꞌ ju kꞌox cava. Alai va ixlacata 
ni xaquintaꞌaktaijuputunan 
va laꞌixꞌamapaininti. Pus 
quintamakꞌalhtaxtun acsni 
quintachꞌakꞌanin ju quiꞌalhunutꞌan 
chai quintaxtaknitan ju sastꞌi 
quiꞌatsucuntiꞌan. Chai yuchi ju 
Spiritu Santu ju quintaxtaknitan 
ju sastꞌi quiꞌatsucuntiꞌan. Chai 
yuchi ju Spiritu Santu ju 
quintalasastꞌikꞌoyan. 6 Pus ju 

Dios lhu quintaxtaknitan ju 
ixtachaput ju Spiritu Santu va 
ixlacata ju quiꞌamakꞌalhtaxtunuꞌan 
Jesucristo. 7 Pus ni quintanavinitan 
lamapainin ju Dios chai 
quintalaktsꞌinan ni soknicꞌa juntau 
pus ju chavai cꞌatsayau ni vasalh 
aquintaxtaknitachan ju lactꞌiyan 
ju ixlaktsan ju quiꞌatsucuntiꞌan ju 
jonkꞌalhita.

8
 Pus slivasalh ju ani ju icjuntan. 

Chai iclacasqꞌuin ni lana vas aꞌunch 
ju lapanacni ju talhilacaꞌanta ju 
Cristo tachi chun ju ani taxtokni. 
Ju chunch ju yuꞌunch va tachi 
catanaviyaꞌ cuenta ixnavica ju kꞌox. 
Pus tachi chun ju icjuntan si na 
kꞌox chai na caꞌaꞌaktaijuyaꞌ tachi 
chun ju lapanacni ni laich catanavi. 
9

 Para lana jantu atꞌalhilacchꞌivin 
ju lapanacni ju tasacmiyan ju tuꞌuꞌ 
ju va tonto chivinti. Vachuꞌ jantu 
atꞌalhilacchꞌivin ju talhilaclakꞌaji 
tuchi tanajun ni tanavita ju 
makꞌaniya ixlacpaiꞌan mas jantu. 
Vachuꞌ jantu atꞌalhilacchꞌivin ju 
lapanacni acsni talaclakꞌaji chai 
talaclhilasai tuchi ju nomputun 
ixlhamapꞌaksin ju Moisés. Jantu 
anavitꞌi ju chunch ni jantu tuꞌuꞌ 
pulanican nin lai caꞌaktaiju xamatiꞌ 
laꞌisꞌatsucunti.

10
 Ni alin xamatiꞌ ju va puxcajui 

lakꞌaiti lacatalhavat ju talhilacaꞌanta 
ju Cristo ni quilhmactꞌui 
canaviputulh pus paktꞌui ju akꞌai. Ni 
jantu xalacaꞌi ni xakꞌaꞌich paktꞌui 
pus jantu atꞌalalhipꞌi ju anuꞌ lapanac. 
11

 Pus ju uxintꞌi miꞌakstu cꞌatsꞌaich 
ni va lakꞌalhinicanta ju istacꞌatsan ju 
anuꞌ lapanac chai na alactuꞌununch. 
Pus ju tuchi ixnaviputun ju yuchi 
lana putasui ni alinch ju ixtalakꞌalhin.

Ajuncan ni catalakchaꞌananch 
ju aliꞌin lapanacni

12
 Acsni acmalakachanitachan 

ju Artemas u yuchi ju Tíquico 
pus vatsꞌalhti aqꞌuilaktꞌanaꞌ 
ju uxintꞌi ju lakꞌachakꞌan 
Nicópolis ni icnajun ni anchach 
ju actolanta ju lacalhicꞌasnin. 
13

 Acsni catachaꞌananta ju 
Zenas ju lhaꞌatalanininta ju 
ixlhamapꞌaksinꞌan ju romanonin 
chai ju Apolos pus aꞌunch ju 
milhiꞌalakꞌavin laꞌixmacni Cristo 
ni cataꞌaꞌaktaijuyach ni jantu tuꞌuꞌ 
catamakꞌancꞌacxayaꞌ ixlacata ju 
lacati acsni catataxtuchokoyanta. 
14

 Chai ju chunch vachuꞌ ju yuꞌunch 

ju talhilacaꞌanta ju Cristo ju 
tavilanancha anch catapulaniyaꞌ 
ju ixnavica ju kꞌox acsni alin ju 
ixmaktasqꞌuinit tam xamatiꞌ. Chai 
ju chunch cacꞌatsacanaꞌ ni na kꞌox 
ju isꞌatsucuntiꞌan ju talhilacaꞌanta 
ju Cristo.

Amacꞌaminin ju Pablo
15

 Tachi chun ju lapanacni 
ju quintatꞌavi tamacꞌamiyan. 
Vachuꞌ amacꞌamitꞌich ju 
quilhiꞌalakꞌavin ju tavilanancha 
ju anch. Pus ictapainini ju Dios 
ni catanaviniyan lamapainin 
minchuxꞌan ju uxijnan. Vasalh 
iclacasqꞌuin ni chunch 
cataꞌulhtuyan. 

Ju Pablo macꞌami ju Filemón
1

 Ju quitꞌin icPablo. Tachꞌin 
icjunita va ixlacaꞌatalh ni 
icꞌajuni ju lapanacni ixlacata 
ju Cristo Jesús. Pus ju quitꞌin 
chai ju quilakꞌauꞌan Timoteo 
iclamacꞌamiyau ju uxintꞌi ji Filemón. 
Ju uxintꞌi na tuꞌuꞌ iclalhiulayau 
chai quintꞌachꞌalhcatnaꞌ unitꞌa 
laꞌixlhichꞌalhcat ju Dios. 2 Vachuꞌ 
icmacꞌamiyau ju quilakꞌauꞌan atsiꞌ 
Apia chai ju Arquipo ju vachuꞌ 
ajuni ju lapanacni ixchivinti 
Dios. Vachuꞌ icꞌamacꞌamiyau 
ixchuxꞌan ju talhilacaꞌanta ju Cristo 
ju tatakꞌaixtꞌokꞌa laminchakaꞌ. 
3

 Ictapainini ju Dios ni va tachi 
catanaviniyan lamapainin chai 
va tachi cataꞌaktaijuyan ni jantu 
calacꞌalh ju miꞌalhunutꞌan.

Ju Filemón na ixꞌamapaininin 
chai na ixlhilacaꞌanta ju Jesús

4
 Pus va tapakchux ictꞌachivinin 

ju Dios pus icjuni lakꞌailaktsꞌiuch 
ju milacata. 5 Chunch iclai 
ni icmacꞌatsanicanta ni na 
lhilacꞌapꞌinch ju Jesús chai 
slivasalh na amapꞌaini tachi chun 
ju lapanacni ju talhilacaꞌanta 

ju yuchi vachuꞌ. 6 Ictapainini 
ju Dios ixlacataꞌan ju yuꞌunch 
ju xatalhilacaꞌan ju Jesús va 
ixlacaꞌatalh ni talaktsꞌinan ni 
lhilacꞌapꞌin ju uxintꞌi. Vachuꞌ 
iclacasqꞌuin ni catacꞌatsayaꞌ 
ju yuꞌunch ni yuchi ju Cristo 
Jesús ju xataxtakniyan ju kꞌox 
miꞌatsucuntiꞌan. 7 Pus ji quilakꞌau 
na iclhikꞌachanch chai na 
quimpumatankꞌoxaxkꞌayai acsni 
iccꞌatsai ni na amapꞌaininin ju 
uxintꞌi chai acsni iccꞌatsai ni 
na takꞌachan ju aliꞌin ju vachuꞌ 
talhilacaꞌanta ju Jesús. Talhikꞌachan 
tuchi ju aꞌunitꞌa ju uxintꞌi.

Ju Pablo tapaini ixlacata ju 
Onésimo ju xalapanac ixjunita

8
 Pus alinch ju quintachaput 

ni ixtamalakachan Jesús 
icjunita chai laich acjunin tuchi 
lhijunch ni anaviyaꞌ. 9 Para 
jantu chunch actilalh. Alai va 
actapaininiyan ni aqꞌuinaviniyaꞌ 
lamapainin va ixlacaꞌatalh ni 
tuꞌuꞌ lalhiulayau. Ju chavai na 
icpapach chai ictꞌalhnucantach 
va ixlacaꞌatalh ni xacꞌajuni ju 
lapanacni ixlacata ju Cristo 
Jesús. 10

 Va ictapaininiputunan 

ixlacata ju Onésimo. Ju yuchi 
tachi quintsꞌalh junita ni quitꞌin 
ju icjunilh ixchivinti Dios ju ani 
junta ictꞌalhnucanta chai ju yuchi 
lhilacaꞌalh ju Jesús.

11
 Iccꞌatsai ni jantu 

xaꞌaktaijuyan ju pꞌulhnan. 
Para ju chavai quiꞌaktaijui 
ju quitꞌin chai caꞌaktaijuyan 
vachuꞌ ju uxintꞌi. 12

 Pus ju chavai 
icmalakachanichokoyachan. 
Amaklhtꞌayanch ni slivasalh na 
icmapaini ju yuchi. 13

 Ju quitꞌin 
va laich acchꞌapaꞌula tachi ju va 
qꞌuimalakꞌachꞌanitꞌachitꞌach. Ju 
chunch tachi ju va junch uxintꞌi ju 
aqꞌuinchꞌalhcꞌatnanilh ju ani junta 
ictꞌalhnucanta va ixlacaꞌatalh ni 
xacꞌajuni ju lapanacni ju chivinti 
ixlacata ju Jesús. 14

 Para jantu 
tuꞌuꞌ icnaviputun ni jantu tuꞌuꞌ 
xaqꞌuiꞌuni. Ju chunch ju lamapainin 
ju aqꞌuinavinipꞌutꞌu jantu chunch 
cava tachi ju va lacatapꞌastu ju 
acsqꞌuinin. Va iclacasqꞌuin ni 
vasalh laꞌixlhichux miꞌalhunut ju 
anaviyaꞌ. 15

 Jantu xcai ni yuchi 
xalhimacoꞌulayan ju Onésimo 
lakatꞌui lakatꞌutu malhquiyuꞌ ni 
laich amaklhtꞌayanankꞌalhiyaꞌ. 
16

 Para ju chavai jantu alaktsꞌi ju 
yuchi tachi ju va milapanac junita. 
Ju chavai alaktsꞌintꞌich tachi tam 
xamatiꞌ ju na tuꞌuꞌ lhiulatꞌi. Ju 
chavai acꞌatsꞌatꞌich ni milakꞌau 
junita laꞌixmacni Jesús. Pus ju 
quitꞌin slivasalh icmapaini. Pus ja 
va a ti uxintꞌi jantu atꞌimapꞌainitꞌi 
ni mintꞌalapanac junita chai ju 
chavai vachuꞌ milakꞌau laꞌixmacni 
ju Jesús junita.

17
 Pus ni miꞌamigo qꞌuilhimispꞌai 

pus amaklhtꞌayanch ju Onésimo 

tachi ju va junch quitꞌin cava. 
18

 Chai ni navinitan tuꞌuꞌ macxcai 
u tuꞌuꞌ lhiꞌaniyan pus quitꞌin ju 
acmapalaꞌ. 19

 Quitꞌin quiꞌakstu 
ictsꞌokꞌulatach ju ani chivinti junta 
icjunan ni quitꞌinch ju acmapalaꞌ 
ni tuꞌuꞌ lhiꞌaniyan. Para tun 
tꞌicꞌaptꞌi ni palai kꞌai lamapainin 
ju xacnaviniyan acsni tavanan 
icmasunin ixchivinti Dios chai 
xalhilacꞌapꞌin ju Jesús. 20

 Pus 
ji quilakꞌau aqꞌuinavininch ju 
ani lamapainin ju icsqꞌuiniyan 
ni vachuꞌ lhilacꞌapꞌintꞌach ju 
Jesús tachi ju quitꞌin. Chai ni 
quilakꞌauꞌat laꞌixmacni ju Cristo pus 
amakꞌankꞌachꞌatꞌi ju quiꞌalhunut.

21
 Pus ni iccꞌatsaich ni 

alacꞌaꞌiyaꞌich ju tuchi icjunan 
yuchi iclhiꞌatsꞌoknunitanch ju 
ani chivinti. Chai iccꞌatsaich ni 
jantu va yuchi ju anaviyaꞌ tachi ju 
icjunan para palai lhu ju anaviyaꞌ. 
22

 Vachuꞌ aqꞌuilakꞌasilakꞌoxinin 
junta lai acꞌastacnanaꞌ. Pus 
ni va tachi atꞌapꞌaininiyaꞌ ju 
Dios ju quilacata ta tsꞌa jantu 
calacasqꞌuinaꞌ ju Dios ni laich 
acꞌantachau lalaktsꞌinin.

Amacꞌaminin ju Pablo
23

 Macꞌamiyan ju Epafras ju 
quintꞌatachꞌin junita ni vachuꞌ ajuni 
ju lapanacni ixlacata ju Cristo 
Jesús. 24

 Vachuꞌ taꞌamacꞌaminin ju 
Marcos chai ju Aristarco chai ju 
Demas chai ju Lucas. Ju yuꞌunch 
vachuꞌ tajuni ju lapanacni ixlacata 
ju Jesús.

25
 Ictapainini ju Jesucristo 

ni catanaviniyan lamapainin 
minchuxꞌan ju uxijnan. Vasalh 
chunch icsqꞌuini. 

Ju Dios quintapumacꞌatsanin ju 
ixchivinti ni malakachachilh 

ju istsꞌalh

1  Ju makꞌanchich ju Dios na 
paklhu ju alacxakꞌala ju 

quilacpaꞌitniꞌan laꞌixchivintiꞌan ju 
lapanacni ju ixtanajun ixchivinti. 
Chai na tijlhu ju apuxakꞌala ju 
Dios ju yuꞌunch. 2 Ju makꞌanchich 
chunch ju alhixakꞌala ju Dios 
ju lapanacni. Para ju chavai 
ju yuchi malakachatachilh ju 
istsꞌalh ju ani lacamunutpaꞌ ni 
laich aquintajunan ixchivinti 
ju ixpai. Yuchach ju junilh ju 
ixpai ni canavilh ju lacamunutpaꞌ 
chai ju lactꞌiyan. Junicalh ju 
istsꞌalh. Chai ju yuchi navilh. 
3

 Yuchi ju quintamalacasunin 
ni vasalh xakꞌai ju Dios. Chai 
vachuꞌ quintamalacasunin 
ta yu tucan junita ju Dios 
va ixlacaꞌatalh ni vaklhtam 
chun tꞌajunita. Chai yuchi ju 
lhinonkꞌojui tachi chun ju taxtokni 
ni na tachapun ju ixchivinti. 
Chai yuchach ju quinichilh 
ni laich aquintaxacaniyan ju 

quintalakꞌalhinꞌan. Chai ju chavai 
ju yuchi vi ju lactꞌiyan vanin junta 
vi ju ixpai ju tucan xakꞌai.

Palai xakꞌai ju istsꞌalh Dios. 
Palai jantu ju anquilhnin

4
 Ju istsꞌalh Dios palai xakꞌai. 

Palai jantu ju anquilhnin. Chai 
tasui ni palai xakꞌai ni istsꞌalh 
Dios juncan. Jantu chun ajuncan 
ju anquilhnin. 5 Pus ju Dios jantu 
tavanan laich chani cajunilh tam 
anquilh:

Ju uxintꞌi quintsꞌalhꞌat.
Chai ju chavai icmalacasuta ni 

mimpai icjunita.
Nin lai chani cajunilh tam anquilh:

Ju quitꞌin ixpai acjunaꞌ.
Chai ju yuchi quintsꞌalh cajunaꞌ.

6
 Para acsni tavanan quitsucuchilh ju 

lakatami istsꞌalh ju ani lacamunutpaꞌ 
pus chani ma naulh ju Dios:

Chach talakꞌaya ju yuchi tachi 
chun ju quiꞌanquilhnin.

7
 Chai ju Dios chani ma naulh 

ixlacata ju anquilhnin:
Icnavi ju quiꞌanquilhnin ni 

vatsꞌalhti cataꞌalh tachi ju 
tuꞌuꞌ un.

Chai yuꞌunch ju 
quintachꞌalhcatnani. Na 
tachapunin tajunita tachi ju 
tuꞌuꞌ alapnaꞌ.

Chunch ma naulh ju Dios ixlacata 
ju ixꞌanquilhnin. 8 Para ixlacata ju 
istsꞌalh ma chani naulh:

Ju mimpuꞌucxtin ju uxintꞌi ji 
Dios jonkꞌalhita.

Chai soknicꞌa navi ju uxintꞌi 
lamimpuꞌucxtin.

 9 Ju uxintꞌi kꞌachꞌanitꞌach ju 
soknicꞌa chai lhitsꞌisitꞌa ju 
amacxcai.

Pus yuchi palai 
iclhimakꞌankꞌachayan.

Palai jantu na chun ju 
mincompañerojni.

Quitꞌin ju acxtakniyan chun. 
Quitꞌin ju miDios icjunita.

10
 Chai vachuꞌ chani ma junilh ju 

istsꞌalh:
Uxintꞌi ji ucxtin ju navitꞌa ju 

lacamunutpaꞌ acsni matiꞌcaꞌ 
tuꞌuꞌ ixjunita.

Chai lamimacaꞌ ju navitꞌa ju 
lactꞌiyan.

 11 Pus tachi chun ju ani taxtokni 
catatsꞌankꞌakꞌoyaꞌ.

Para ju uxintꞌi onkꞌalhitꞌach.
Chux ju yuꞌunch catalaclayaꞌ 

tachi ju tuꞌuꞌ pumpuꞌ.
 12 Chai alacpꞌasmilaꞌ tachi ju 

ulhtucan ju tuꞌuꞌ pumpuꞌ.
Chai chux catapaxakꞌoyach.
Para ju uxintꞌi jantu tavanan 

atꞌapꞌaxayaꞌ.
Chai jantu tavanan caꞌaclayaꞌ ju 

miꞌatsucunti.
Chunch ju ma junilh ju Dios ju 
istsꞌalh. 13

 Para ju Dios jantu 
tavanan chani junilh ju tam 
anquilh:

Vanin atꞌaꞌulh junta icvi tus 
acsni acꞌaktaijuyan ni 
atꞌalalhaꞌayaꞌ ju mintꞌalaxcai.

14
 Pus jantu chunch ju ajuncan ju 

anquilhnin ni va tachꞌalhcatnani 
ju Dios ju yuꞌunch. Va 
amalakachacantachilh ju ani ni 
aquintaꞌaktaijuyan ju quijnanꞌan ju 
catakꞌalhtaxtuyau.

Tasqꞌuini ni tuꞌuꞌ calhiulayau 
ju kꞌai ixꞌamapaininti Dios

2  Pus palai xakꞌai ju istsꞌalh 
Dios. Palai jantu ju va 

anquilhnin. Yuchi lhitasqꞌuini 
ni canaviu cuenta ju ixchivinti 
Dios ju juncantauch. Jantu xcai 
ni camaconau ju ixti Dios. 2 Pus ju 
makꞌanchich ju anquilhnin tajunilh 
ju lapanacni ixchivinti Dios. Chai 
ju anuꞌ chivinti stavasalanti 
ixjunita. Chai tachi chun ju 
jantu tamuctaxtulh chai ju jantu 
talacaꞌilh amamakꞌalhkꞌajnicalh 
tachi ju ixlhijunch ni tapꞌakxlh ju 
ixlhamapꞌaksin ju Dios. 3 Pus ja va 
a ti quijnanꞌan lai catitakꞌalhtaxtu 
ni jantu tuꞌuꞌ calhiulayau ju 
ixchivinti ju istsꞌalh Dios junta 
najun ta yu lai catakꞌalhtaxtuyau. 
Chai ju anuꞌ chivinti slivasalh na 
kꞌox. Pus isꞌakstu ju quiꞌucxtinꞌan 
Jesús ju pꞌulhnan naulh ni laich 
catatakꞌalhtaxtuyaꞌ ju lapanacni. 
Chai ju yuꞌunch ju takꞌasmatnilh 
ixchivinti quintamavasalaninch ju 
quijnanꞌan. 4 Chai vana acs ju Dios 
quintamalacasunin ju quijnanꞌan ni 
stavasalanti ju tuchi xaquintajunan. 
Quintapumavasalanin laca tuꞌuꞌ 
kꞌai lhamakꞌan ju ixtanavi ju 
yuꞌunch. Chai lacalhu tuꞌuꞌ ju 
jantu lai catitanavi ju va lapanacni. 

Vachuꞌ pumavasala ixchivinti 
acsni axtaknicalh ju talhilacaꞌalh 
yuchi ju lhakꞌailaktsꞌin ju xtꞌakꞌa 
ju Spiritu Santu tachi ju kꞌoxich 
lhiulai ju yuchi.

Ju Jesús chunch junlh tachi ju 
quijnanꞌan ju ixꞌalakꞌavin juntau
5

 Ju Dios naulh ni jantiyuꞌ ju 
anquilhnin ju catalhinonaꞌ acsni 
caꞌalinaꞌ ju sastꞌi lacamunutpaꞌ 
ju tuchi lhichivinau ju chavai. 
6

 Alai laꞌixchivinti Dios chani ju 
tsꞌokcanta:

Na kꞌai lhamakꞌan iclhiulai ni 
laich tuꞌuꞌ lhiulai ju uxintꞌi ji 
Dios ju va lapanac.

Na kꞌai lhamakꞌan iclhiulai ni 
laich lhistꞌacꞌa ju uxintꞌi ju 
istsꞌalh ju va lapanac.

 7 Pus pantsꞌiquis palai lacatꞌicstꞌi 
ju navitꞌa. Palai xalackꞌajin ju 
anquilhnin.

Para ju chavai xtꞌaknitꞌa ju 
ixpuxakꞌai chai lacꞌasqꞌuin ni 
calakꞌayacalh.

Chai ulatꞌa yuchi ni calhijunaꞌ 
tachi chun ju navitꞌa ju uxintꞌi.

 8 Lhcꞌaꞌulatꞌa ni yuchi ju 
calhinonkꞌoyaꞌ chux.

Chunch ju najun laꞌixchivinti 
Dios. Pus ni lhcaꞌulata ni yuchi ju 
lapanac ju calhijunaꞌ chux pus jantu 
tuꞌuꞌ ju jantu caquiclacaꞌi ju yuchi. 
Para mas chunch ju lhcaꞌulata 
ju Dios para jantucaꞌ laktsꞌinau 
ni vasalh catalacaꞌinikꞌo tachi 
chun ju taxtokni. 9 Para cꞌatsayau 
ni xakꞌai navicanta ju Jesús chai 
lakꞌayacanta va ixlacaꞌatalh ni 
quilhimakꞌalhkꞌajnanchilh ju aninti. 
Para pꞌulhnan ju yuchi lacatꞌicstꞌi 
cꞌatsalh isꞌakstu pantsꞌiquis. Palai 

xalackꞌajin ixtajunita ju anquilhnin. 
Chunch ju navicalh ni laich canilh 
ju ixlacata pumatamin lapanacni ni 
ixꞌanaviniputun lamapainin ju Dios 
ju yuꞌunch.

10
 Pus ixlacata Dios ju alilh tachi 

chun ju taxtokni. Chai yuchi ju 
navikꞌolh tachi chun ju taxtokni. 
Chai ju yuchi lhu ixꞌalhiꞌamputun 
ju isꞌaskꞌatꞌan ju lactꞌiyan. Pus 
ni chunch ju ixnaviputun pus 
aktsꞌiya ixlhijun ni caꞌucsacꞌatsa 
ju Jesús lacamakꞌalhkꞌajnat ni 
laich aquintapumakꞌalhtaxtuyan 
ju quijnanꞌan laquiꞌalactuꞌuntiꞌan. 
11

 Pus yuchi ju Jesús ju lai 
lasoknicꞌai isꞌatsucunti tam 
lapanac. Pus ixpai ju yuchi 
vachuꞌ quimpaiꞌan junita ju 
quijnanꞌan ju quintalasoknicꞌanitan 
quiꞌatsucuntiꞌan. Pus yuchi 
jantu lhimaxanan ju Jesús acsni 
quintalhixakꞌalayan ixꞌalakꞌavin. 
12

 Pus laꞌixchivinti Dios ju tsꞌokcanta 
chani ma naulh ju Jesús:

Acꞌajunach ju quiꞌalakꞌavin ju 
milacata.

Chai aclakꞌayayan lacamilhpat 
junta tatakꞌaixtꞌokꞌa ju 
yuꞌunch ju talhilacaꞌanan.

13
 Chai alacatam chani naulh:

Ju quitꞌin aclhilacaꞌanach ju 
Dios.

Chai vachuꞌ chani naulh:
Anch icꞌalactꞌaya ju quiꞌaskꞌatꞌan 

ju quixtaknita ju Dios.
Chunch ma naulh ju Jesús.

14
 Pus tachi chun ju anuꞌ ju 

alhixakꞌala isꞌaskꞌatꞌan Dios alin 
ixlacatunaꞌan. Pus yuchi vachuꞌ 
lhiꞌalilh ixlacatuna ju Jesús tachi ju 
yuꞌunch ni laich caniyaꞌ ixlacataꞌan. 
Chai va ixlacata ni nilh ju yuchi pus 

taiꞌinilh ixtachaput ju lhacaticuru 
ju malactuꞌuni ju pꞌulhnan xatꞌin 
lapanacni. Chai ni alactuꞌunulh ju 
yuchi pus yuchi lhiniyau ju chavai. 
15

 Pus tus ixlhitalacatꞌicstꞌinꞌan 
slivasalh na ixtatalhoni ju aninti 
ju lapanacni. Para ju chavai ju 
talhilaksi ju yuchi jantu vana na 
tatalhoni ju aninti tachi ju ixtalai 
ju pꞌulhnan. 16

 Pus ju Jesús jantiyuꞌ 
lhiquilachilh ju ani lacamunutpaꞌ ni 
va ixꞌaꞌaktaijuputun ju anquilhnin. 
Alai va ixꞌaꞌaktaijuputun tachi 
chun ju talhilacaꞌanta ju Dios 
tachi ju lalh ju Abraham. 
17

 Pus aktsꞌiya istasqꞌuini ni lana 
ixtꞌachunch cajunlh ju Jesús tachi 
ju tajunita ju ixꞌalakꞌavin ju ani 
lacamunutpaꞌ. Pus va chunch ju 
lai cajunlh ju xakꞌai pali ju na 
lai aꞌaktaijunun lacaꞌamapaininti 
chai ju na lai lhilaksican acsni an 
ju quilacataꞌan laꞌixmacni Dios. 
Chai va ixlacata ixꞌaninti ju yuchi 
lai xacanican ixꞌalactuꞌuntiꞌan ju 
lapanacni. 18

 Chai ju yuchi vachuꞌ 
makꞌalhkꞌajnalh ju ani lacamunutpaꞌ 
chai mapastꞌacꞌanicalh ju amacxcai. 
Para jantu tavanan navilh tuꞌuꞌ 
alactuꞌunti ju yuchi. Chai ni chunch 
ju tapasalh laꞌisꞌatsucunti pus 
yuchi lai quintalhiꞌaktaijuyan ju 
quijnanꞌan ju mapastꞌacꞌanicanau ju 
tuꞌuꞌ amacxcai.

Ju Jesús palai tuꞌuꞌ. Palai 
jantu ju Moisés

3  Pus ju uxijnan ji quiꞌalakꞌavin 
isꞌaskꞌatꞌan Dios untꞌatꞌit chai 

lhisacxtꞌucꞌantꞌatꞌit ni amachakꞌan 
lactꞌiyan aꞌunaꞌitꞌit. Pus apꞌastꞌactꞌit 
ta yu junita ju Jesús. Pus ju Dios 
malakachatachilh ju ani. Chai ju 

yuchi xakꞌai quimpaliꞌan junita 
tachi ju lacaꞌiyau ju quijnanꞌan. 
2

 Dios ju sacxtulh ni canaviyaꞌ ju 
ani lhichꞌalhcat. Chai ju Jesús 
muctaxtulh. Chai vana va chun ju 
Moisés. Ju yuchi vachuꞌ muctaxtulh 
lacalhichꞌalhcat ju xtaknilh ju Dios 
ixlacata ixlapanacni yuchi. 3 Para 
ju Jesús palai kꞌai lhiulacanta. Palai 
jantu ju Moisés. Chun tachi ju tam 
xamatiꞌ ju lai yajui chakaꞌ. Yuchi 
ju palai kꞌai lhiulacan. Palai jantu 
ju chakaꞌ ju xanavi. 4 Pus tachi 
chun ju chakaꞌ alin tichi chavaich 
ju xanavi. Para yuchi ju Dios ju 
navikꞌolh tachi chun ju taxtokni. 
5

 Pus ju Moisés slivasalh ni 
muctaxtulh ixlacataꞌan isꞌaskꞌatꞌan 
Dios. Para tachi ju va xalapanac 
ixjunita. Chai va ixnajun ju chivinti 
ju ixmavasalani ju Dios ixlacata 
ju aliꞌ chivinti ju canonaꞌ ju Dios 
astan. 6 Para ju Cristo ni istsꞌalh 
Dios junita pus muctaxtukꞌo tachi 
chun ju lhichꞌalhcat ju xtaknilh ju 
ixpai ni caꞌalhistaclh ju isꞌaskꞌatꞌan. 
Chai ju quijnanꞌan isꞌaskꞌatꞌan Dios 
juntau ni va tachi lhilaksiyau ju 
yuchi chai va tachi calhikꞌachanau 
ni aquintalhiꞌanan ju lactꞌiyan.

Isꞌaskꞌatꞌan Dios cataꞌastacnanaꞌ 
laꞌixmacni yuchi

7
 Pus tasqꞌuini ni va tachi 

calhilaksiyau ju Cristo. Chai yuchi 
chani lhinaulh ju Spiritu Santu 
laꞌixchivinti Dios ju tsꞌokcanta:

Ni kꞌasmatꞌatꞌit ni taxakꞌalayan 
ju Dios

 8 pus ma jantu pꞌas anavitꞌit 
ju miꞌalhunutꞌan tachi 
ju talalh ju makꞌaniya 
milacpaꞌitniꞌan acsni lana 

jantu ixtalacaꞌiputun acsni 
ixtatꞌajuncaꞌ junta va 
aseknicꞌa ixjunita.

Ju acsnich ma va 
ixtalaktsꞌimputun ju Dios ni 
vasalh catalhkꞌamalh ni jantu 
catanaviyaꞌ ju tuchi ixꞌajuni 
u jantu.

 9 Pus junta va aseknicꞌa 
ixjunita ma anchach ju 
talaktsꞌintanulh ju Dios ju 
makꞌaniya milacpaꞌitniꞌan.

Ma chunch ju talalh mas 
tꞌupꞌuxam cꞌata ju talaktsꞌilh 
tachi chun ju anavinilh ju 
yuchi.

 10 Pus yuchi lhitalhkꞌamalh 
ju Dios tachi ju ixtalai ju 
lapanacni ju ixtatꞌajun ju 
acsni.

Chai naulh ni ma aktsꞌiya tumpa 
tapastꞌacꞌa laꞌixꞌalhunutꞌan ju 
yuꞌunch.

Ma lana jantu taꞌamputun laꞌixti.
 11 Pus ma yuchi lhitalhkꞌamalh ju 

Dios chai lhipastacchokocalh 
isꞌakstu ixpumavasalaca 
ixchivinti acsni naulh ni ma 
jantu tavanan catitaꞌastacnalh 
laꞌixmacni ju yuchi.

Chunch ju ma naulh ju Spiritu 
Santu.

12
 Pus alaktsꞌintꞌitch ji 

quiꞌalakꞌavin. Jantu xcai ni caꞌalilh 
pumatam ju milhiꞌuxijnan ju 
capacxalh ixꞌalhunut ju jantu kꞌox 
chai ju jantu lhilacaꞌamputun 
ju Dios. Pus ju chunch junita 
ixꞌalhunut lana camaconach 
ju Dios ju lakꞌajunta. 13

 Alai 
alamapꞌaksitꞌit ju milhiꞌuxijnan 
chux avilhchan acsni titaxakꞌalayan 
ju Dios. Ju chunch jantu xamatiꞌ ju 

milhiꞌuxijnan ju caꞌokxchokꞌocalh 
chai na pꞌas cajunlh ixꞌalhunut 
va ixlacaꞌatalh ni alactuꞌunun. 
14

 Para ni va tachi calhilacaꞌanauch 
ju Cristo tus laꞌixꞌaclanti 
quiꞌatsucuntiꞌan tachi ju 
putaiꞌulatauch pus aktsꞌiya ixꞌanuch 
conkꞌalhiyau.

15
 Pus ixchivinti Dios ju tsꞌokcanta 

chani najun:
Ni ma kꞌasmatꞌatꞌit ni 

taxakꞌalayan ju chavai ju Dios
pus jantu pꞌas anavitꞌit 

ju miꞌalhunutꞌan tachi 
ju talalh ju makꞌaniya 
milacpaꞌitniꞌan acsni lana 
jantu ixtaquiclacaꞌiniputun ju 
Dios.

Chunch najun laꞌixchivinti Dios 
ju tsꞌokcanta. 16

 Pus apꞌastꞌactꞌit ni 
yuꞌunch ju quintꞌaꞌisraelitaninꞌan ju 
takꞌasmatnilh ixchivinti Dios para 
astan jantu talacaꞌinilh. Ixchuxꞌan 
yuꞌunch ju amaxtulh ju Moisés ju 
xalacatꞌun Egipto. 17

 Apꞌastꞌactꞌit 
ni yuꞌunch ju na taꞌalactuꞌunulh 
chai ixlhiyuchi atꞌalhkꞌamnilh 
ju Dios tꞌupꞌuxam cꞌata. Chai 
ni na taꞌalactuꞌunulh pus yuchi 
lhipꞌuchꞌitama ixlacatunaꞌan junta 
aseknicꞌa ixjunita. 18

 Apꞌastꞌactꞌit 
ni yuꞌunchach ju ajuni ju Dios ni 
jantu tavanan lai catitaꞌastacnalh 
laꞌixmacni va ixlacaꞌatalh ni lana 
jantu lai ixtalacaꞌi. 19

 Pus tasui ni 
jantu lai ixtaꞌan laꞌixmacni Dios va 
ixlacaꞌatalh ni jantu talacaꞌinilh 
ixchivinti.

4  Pus tus chavai quintajunan 
ju Dios ni lai caꞌastacnanau 

laꞌixmacni. Para ni chunch ju 
tapasalh laꞌisꞌatsucuntiꞌan ju 
makꞌaniya quintꞌaꞌisraelitaninꞌan 

pus tasqꞌuini ni catalhananauch. 
Jantu xcai ni caꞌalilh pumatam 
milhiꞌuxijnan ju catasu ni tachi 
ju va jantu catitanu ju anch. 2 Pus 
ju quijnanꞌan vachuꞌ juncantauch 
ni quintamakꞌalhtaxtuputunan ju 
Dios. Vana va chunch juncantauch 
tachi ju ixꞌajuncanta ju makꞌaniya 
quintꞌaꞌisraelitaninꞌan. Para ju 
anuꞌ chivinti ju takꞌasmatlh ju 
yuꞌunch jantu tuꞌuꞌ lhitapalalh 
mas ixtakꞌasmatꞌach ni lana jantu 
ixtalacaꞌi. 3 Pus va quijnanꞌan ju 
lacaꞌinitauch ixchivinti Dios ju 
caꞌastacnanau laꞌixmacni yuchi ni 
chani ma naulh ju yuchi:

Ni na xactalhkꞌamanta pus 
iclhipastacchokocalh 
quiꞌakstu ixpumavasalaca ju 
quinchivinti chai icnaulh

ni jantu tavanan lai catitatanu 
junta caꞌixtaꞌastacnalh ju 
laquimacni.

Chunch ju ma naulh ju Dios. Pus 
acsni navikꞌolh ju lacamunutpaꞌ ju 
Dios chai astacnalh acsnich ju alilh 
junta lai astacnancan laꞌixmacni. 
4

 Chai cꞌatsacan ni lai astacnancan 
laꞌixmacni ni vachuꞌ astacnalh ju 
Dios laꞌixlhichꞌalhcat. Pus chani 
ju najun laꞌixchivinti ju tsꞌokcanta 
ixlacata ju ixlhilakatujun avilhchan:

Ju ixlhilakatujun avilhchan 
astacnalh ju Dios 
laꞌixlhichꞌalhcat tachi chun ju 
ixnavita.

5
 Para vana chani najun ju 

alacatam:
Ju yuꞌunch ma jantu tavanan 

lai catitatanu junta 
caꞌixtaꞌastacnalh ju laꞌixmacni.

Chunch ma naulh ju Dios. 6 Para 
aktsꞌiya cataꞌalinaꞌ ju aliꞌin ju 

catatanuyaꞌ junta cataꞌastacnanaꞌ 
laꞌixmacni Dios mas jantu lai 
xatatanui ju yuꞌunch ju pꞌulhnan 
ajunicalh ni ixꞌamakꞌalhtaxtuputun 
ju Dios. Pus ju yuꞌunch jantu lai 
xatatanui ni jantu ixtalacaꞌi. 7 Pus 
ni aktsꞌiya caꞌalinaꞌ ju catatanuyaꞌ 
pus yuchi lhilhcaꞌulachokolh ju 
Dios alakatam avilhchan acsni lai 
tanucan junta caꞌastacnancanaꞌ 
laꞌixmacni yuchi. Ju yuchi najun 
ni chavai acsni tꞌonaucaꞌ acsnich 
ju lai catanuyau. Chunch ju naulh 
laꞌixchivinti ju David ju ixtꞌajun 
acsni makꞌanchich ixtanikꞌota ju 
yuꞌunch ju jantu ixtalacaꞌi. Pus 
chani ju naulh tachi ju iclajuntau:

Ni ma kꞌasmatꞌatꞌit ni 
taxakꞌalayan ju chavai ju Dios

pus ma jantu pꞌas anavitꞌit ju 
miꞌalhunutꞌan.

Chunch ju ma naulh ju Dios 
laꞌixchivinti ju David. 8 Pus acsni 
alhiꞌalh ju Josué ju makꞌaniya 
quilacpaꞌitniꞌan ju xalacatꞌun 
Canaán jantiyuꞌ ixjunita junta 
astacnancan laꞌixmacni Dios. Pus 
ni anchach caꞌixva pus jantu 
tuꞌuꞌ ixlhichivinchokolh astan ju 
Dios ju alakatam avilhchan acsni 
lai tanucan junta astacnancan 
laꞌixmacni yuchi. 9 Pus ju chunch 
putasui ni aktsꞌiya alin junta lai 
cataꞌastacnanaꞌ ju ixlapanacni 
Dios. 10

 Pus ju tanunch junta lai 
astacnancan laꞌixmacni Dios vachuꞌ 
astacnanta laꞌixlhichꞌalhcat tachi 
ju Dios ni astacnalh laꞌixꞌanuꞌ. 
11

 Chai ni alin junta lai astacnancan 
laꞌixmacni Dios pus yuchi 
calhilhistacchokocau quiꞌakstuꞌan 
ni laich catanu. Jantu xcai ni 
xamatiꞌ catsꞌankꞌa ni va jantu 

calacaꞌi tachi ju talalh ju yuꞌunch ju 
jantu ixtalacaꞌi.

12
 Tasqꞌuini ni caquiclacaꞌiniyau 

ju ixchivinti Dios ni na tachapun 
junita ju yuchi chai laꞌixmacni 
yuchi lhitajuyau quiꞌatsucuntiꞌan 
ju conkꞌalhiyaꞌ. Ju ixchivinti Dios 
quintamavasalaniyan ta yu tucan 
junita ju quiꞌatsucuntiꞌan u kꞌox u 
jantu. Chai quintamavasalaniyan ta 
yu junita ju quiꞌatalacpastꞌacꞌatꞌan 
ju alin laquiꞌalhunutꞌan u kꞌox u 
jantu. Laꞌixchivinti Dios pucꞌatsacan 
u kꞌox u jantu ju tuchi lacasqꞌuinau. 
Chunch junita tachi ju tuꞌuꞌ 
machita ju acxputꞌui quicxtui. Ni 
acpuchꞌucꞌulh ju tuꞌuꞌ pus lana 
tasukꞌojui ju ixpulacni ta junitach. 
13

 Jantu tuꞌuꞌ ju navita ju Dios ju lai 
catatankꞌanunilh ju yuchi. Alai Dios 
alaktsꞌinkꞌojui chux chai laktsꞌin 
ta yu vasalh junita. Chai yuchach 
ju cajunkꞌoju chux tuchi navitau ju 
quijnanꞌan acsni camakꞌosaspitcanaꞌ 
ju lapanacni.

Jesús ju xakꞌai quimpaliꞌan
14

 Pus alin ju xakꞌai quimpaliꞌan 
ju tanu ju lactꞌiyan junta vilhcha 
ju Dios. Yuchi ju Jesús istsꞌalh Dios. 
Pus ixlhiyuchi tasqꞌuini ni va tachi 
calhilacaꞌanau ju yuchi. 15

 Pus ju 
anuꞌ ju xakꞌai quimpaliꞌan junita 
lai machakxai ta yu cꞌatsancan 
ju va lhilapanac. Chai machakxai 
acsni na xcai sastꞌucꞌau ju tuꞌuꞌ 
macxai ju mapastꞌacꞌanicanau 
ni vachuꞌ mapastꞌacꞌanicalh 
lhichux ju amacxcai tachi ju 
mapastꞌacꞌanicanau ju quijnanꞌan. 
Va yuchi ni jantu tavanan 
alactuꞌunulh ju yuchi. 16

 Chai 
ni machakxai ju Jesús ta yu 

cꞌatsancan pus cajunkꞌoju chux 
ju yuchi chai jantu catalhananau. 
Caxakꞌalayau ju yuchi ju na lai 
navi lamapainin. Ju chunch lai 
caꞌaktaijucanau lacaꞌamapaininti 
chai lai canavinicanau lamapainin 
acsni maktasqꞌuiniyau.

5  Pus tachi chun ju ixpalijniꞌan 
ju quintꞌaꞌisraelitaninꞌan 

asacxtucanta laꞌixtalhavat lapanacni 
chai alhcaꞌulacanta ni yuꞌunch ju 
cataxakꞌalayaꞌ ju Dios ju ixlacataꞌan. 
Chai yuꞌunch ju taxtakni ju Dios 
ju ixlhakꞌailaktsꞌinꞌan ju lapanacni. 
Chai yuꞌunch ju tamaknini ju Dios ju 
atapacxat ju talhimini ju lapanacni 
ixtapalh ixꞌalactuꞌuntiꞌan. 2 Chai ju 
yuꞌunch ni tacꞌatsai ni va lapanacni 
tajunita vachuꞌ pus yuchi jantu jeks 
alaclhiꞌuni ju yuꞌunch ju jantucaꞌ 
tamispai ju stavasalanti chai ju 
taꞌalactuꞌununcaꞌ. 3 Chai ju yuꞌunch 
ni aktamixnin taꞌalactuꞌunun 
vachuꞌ pus tasqꞌuini ni vachuꞌ 
catamaknilh ju atapacxat ixlacata 
ixꞌalactuꞌuntiꞌan isꞌakstuꞌan tachi ju 
tamakni ju ixꞌatapacxatꞌan ju aliꞌin 
lapanacni ixlacata ixꞌalactuꞌuntiꞌan 
ju yuꞌunch.

4
 Chai jantu lai xamatiꞌ tanui 

laꞌixpupali va laꞌixkꞌachat isꞌakstu. 
Va yuchi ju lai tanui ju sacxtuta 
ju Dios tachi ju pꞌulhnan pali ju 
Aarón ixjuncan. Dios ju sacxtulh 
ju yuchi. 5 Pus nin yuchi ju Cristo 
jantu takꞌaya isꞌakstu ni laich 
canaulh ni catanuyaꞌ laꞌixpupali. 
Alai yuchi ju Dios ju xtaknilh ju 
chunch lhichꞌalhcat. Chai ma chani 
ju junilh ju Cristo:

Ju uxintꞌi quintsꞌalhꞌat
Chai ju chavai icmalacasuta ni 

mimpai icjunita.

6
 Chai ju alacatam laꞌixchivinti Dios 

ma chani juni:
Ju uxintꞌi onkꞌalhitꞌa pali.
Chunch ju unitꞌa tachi ju 

anuꞌ makꞌaniya lapanac ju 
Melquisedec ixjuncan.

Chunch ma junicalh ju Cristo. 
7

 Pus ju Cristo acsni ixtꞌajuncaꞌ ju 
ani lacamunutpaꞌ tꞌachivinilh 
ju Dios chai na tapaininilh 
lacakꞌai tꞌasat. Chai slivasalh na 
kꞌalhulh. Tapaininilh ju Dios ju lai 
caꞌixmakꞌalhtaxtulh laꞌixꞌaninti. 
Chai ni na ixtalhoni ju ixpai pus 
yuchi lhiꞌaktaiju mas maknicalh. 
8

 Chai ju yuchi mas istsꞌalh junita 
para makꞌalhkꞌajnalh. Chai chunch 
ju pucꞌatsa tuchi nomputun ju 
alacaꞌinti ni navinilh ju ixkꞌachat 
ju ixpai. 9 Pus ni navikꞌolh chux 
tachi ju ixlacasqꞌuin ju ixpai Dios 
pus jantu tuꞌuꞌ cꞌacxlh. Yuchi lai 
lhixtꞌakꞌa ju atsucunti jonkꞌalhita 
lactꞌiyan. Chai axtakni tachi chun 
ju taquiclacaꞌini ju yuchi. 10

 Pus 
yuchi ju Dios ju lhcaꞌula ni xakꞌai 
palich cava ju Jesús tachi ju 
ixjunita ju anuꞌ makꞌaniya lapanac 
ju Melquisedec ixjuncan.

Jantu kꞌox ni jantu vana 
tailhiꞌancan ixti ju Dios

11
 Pus na lhu xaclajumputunau 

ixlacata ju Cristo chai ixlacata 
ju Melquisedec para na xcai 
iclamavasalaniyau ni lana 
jantu naviyatꞌit cuenta ju tuchi 
iclajunau. 12

 Pus ju uxijnan na 
makꞌanchich ju xalhilacꞌapꞌinatꞌit 
ju Cristo chai caꞌixlhijun ni 
amamakaꞌunin ixꞌuntꞌit ju chavai. 
Para maktꞌasqꞌuinichꞌokꞌoyatꞌit 
alai ni amalanichꞌokꞌocꞌantꞌit ju 

taxtokni ju pꞌulhnan lanitꞌatꞌit 
ixlacata ju Cristo. Tachi ju va 
xaꞌunchꞌokꞌoyatꞌit tachi ju tam 
askꞌatꞌa ju tsꞌiquicaꞌ. Tachi ju 
yuꞌunch ju jantucaꞌ lai tavajin. 
13

 Pus va tichi chavaich ju jantu lai 
machakxai ju xachivinti ixlacata 
ju soknicꞌa atsucunti chunch junita 
tachi ju tam askꞌatꞌa ju va tsꞌiquicaꞌ. 
14

 Para ju lai tasacxtui tamalhch ju 
kꞌox chai tamalhch ju jantu ni va 
tsa tsa tasacxtui ju kꞌox pus chunch 
tajunita tachi ju tam kꞌaya lapanac 
ju laich ui ju vaiti.

6  Pus jantu va yuchi ju 
chivinti ju pꞌulhnan 

lanican ixlacata ju Cristo ju va 
tsa tsa calhitamakaꞌuyau. Alai 
catailhiꞌau ixlanica aliꞌ ixlacata 
ju Cristo ni lai camachakxayau 
ju palai lhixcai. Pus jantu va 
yuchi ju calhitamakaꞌutsucuyau 
ju lanitauch tachi acsni maconcan 
ixnavica ju tuꞌuꞌ ju jantu lai 
aquintaxtakniyan ju sastꞌi 
quiꞌatsucuntiꞌan. Nin yuchi ni 
calhitamakaꞌutsucuyau ni tasqꞌuini 
ni calhilaksiyau ju Jesús ni lai 
catakꞌalhtaxtuyau. 2 Jantu tasqꞌuini 
ni va yuchi calhitamakaꞌutsucuyau 
ixlacata tijpachux akpaxat u 
tachi acsni xamatiꞌ mokslani 
ixmacaꞌ laꞌisꞌaktsulh tam 
xamatiꞌ acsni cataiꞌulayach 
ixnavica ju ixlhichꞌalhcat ju 
Dios. Jantu tasqꞌuini ni va yuchi 
calhitamakaꞌutsucuyau ju chivinti 
junta najun ni catalokꞌonchokoyaꞌ 
ju tanita. Jantu tasqꞌuini ni va 
yuchi ju calhitamakaꞌutsucuyau ta 
yu pucꞌatsai ju Dios tichi chavaich 
ju camamakꞌalhkꞌajnikꞌalhicanaꞌ 
chai tichi chavaich ju jantu. 3 Pus 

ni calacasqꞌuinaꞌ ju Dios pus 
catailhiꞌau ixlanica ju palai lhixcai 
ixlacata ju Cristo.

4
 Para alin lapanacni ju 

tamachakxata ixchivinti Dios ju 
tsꞌokcanta chai ju tamispa ju kꞌox 
atsucunti ju xtꞌakꞌa ju Dios chai 
tamispa lacatsꞌunin ju ixtachaput 
ju Spiritu Santu. 5 Chai tacꞌatsa 
ni na kꞌox ju ixchivinti Dios 
chai talaktsꞌinta ju tachaput ju 
alin ju chavai ni quilatachilh ju 
Cristo. 6 Pus ju yuꞌunch ni astan 
catamaconaꞌ ju Dios pus jantu lai 
xamatiꞌ alakmalakaspꞌitchokoi ni 
catalhilacaꞌanchokolh ju Cristo ni 
tachi ju va tamaquilhtachokotach 
aktam ju istsꞌalh Dios. Chai 
tatalacasui laꞌixꞌucxlacapuꞌan ju 
ixtꞌalapanacꞌan tachi ju va jantu 
tuꞌuꞌ ixtapalhni talhiulai ju Jesús. 
7

 Ju quiꞌatsucuntiꞌan ju lapanacni 
juntau chunch junita tachi ju tuꞌuꞌ 
lacatꞌun junta va tsa tsa tamai 
ju xcan. Pus ju anuꞌ lacatꞌun ni 
lhu caxtꞌakꞌaꞌ ju xatocꞌat ju laich 
cataꞌiyaꞌ ju tachꞌalhcatnanta ju anch 
pus ju Dios caꞌaktaijuyaꞌ ni palai 
lhu caxtꞌakꞌaꞌ. 8 Para ju anuꞌ lacatꞌun 
ni va si alhtucunuꞌ chai suniya 
achꞌitin capꞌunaꞌ pus jantu tuꞌuꞌ 
ixtapalhni junita. Ju Dios canonaꞌ 
ni jantu kꞌox chai calakxavacanach.

Cꞌatsayau ni quintamuctaxtuniyan 
ju Dios ixchivinti

9
 Pus mas chunchach ju 

iclajunau ji quiꞌalakꞌavin para 
iccꞌatsayau ni jantu chun layatꞌit 
ju uxijnan tachi ju anuꞌ lacatꞌun. 
Alai tasui lamiꞌatsucuntiꞌan ni 
vasalh makꞌalhtꞌaxtꞌucꞌantꞌatꞌit. 
10

 Pus ju Dios sok navi ju tuꞌuꞌ 

chai ju yuchi jantu cacꞌapꞌaꞌ ju 
lhichꞌalhcat ju navinitꞌatꞌit. Nin 
lai caticaplh ju amapaininti 
ju malacꞌasutꞌatꞌit ixlacata ju 
Dios acsni chꞌalhcꞌatnanitꞌit ju 
yuꞌunch ju talhilacaꞌanta ju 
Cristo. Chai tus chavai vana 
va chunch ju tꞌailhipꞌinatꞌit. 
11

 Chai tachi ju lamapꞌainiyatꞌit 
ixlhichux miꞌalhunutꞌan pus 
iclacasqꞌuin ni vana va chun 
ju anavitꞌit cuenta tachi chun 
ju taxtokni ju quintajuntan 
ju Dios ni aquintaxtakniyan. 
Chai iclacasqꞌuin ni chunch ju 
atꞌailhipꞌinaꞌitꞌit tus laꞌixꞌaclanti ju 
miꞌatsucuntiꞌan. 12

 Iclacasqꞌuin ni 
ixlhichux miꞌalhunutꞌan atsꞌucꞌutꞌit 
tachi ju lhijunch ni alinch ju 
sastꞌi miꞌatsucuntiꞌan. Chunch 
ju atsꞌucꞌutꞌit tachi ju talai ju 
lapanacni ju taꞌamaklhtayanan 
tachi chun ju ixꞌakꞌalhtasunita 
ju Dios. Pus ju yuꞌunch 
taꞌamaklhtayanan ju yuchi ni 
talhilaksi ju Dios chai jantu 
tavanan jeks taꞌui.

13
 Tachi ju lalh ju Abraham 

acsni kꞌalhtasunilh ju Dios ni lhu 
caꞌalinaꞌ ju ixꞌapapanatnich. Pus ju 
Dios lhipastacchokocalh isꞌakstu ni 
ixmavasalaputun ixchivinti. Chunch 
ju lalh ni matiꞌ apumatam ju palai kꞌai 
cava ju lai calhipastaccalh. 14

 Chai ma 
chani ju juni ju Abraham: “Slivasalh 
kꞌox atsucunti ju acxtakniyan 
chai slivasalh lhu caꞌalinaꞌ ju 
miꞌapapanatnich”. Ma chunch ju 
junilh ju Dios ju Abraham. 15

 Pus 
ju Abraham jantu jeks ulh. Alai 
va tachi lhilaksilh ju ixchivinti 
Dios chai astan vasalh uctaxtulh 
tachi ju ixkꞌalhtasunita ju Dios. 

16
 Pus ju quintꞌaꞌisraelitaninꞌan acsni 

tamavasalaputun tuꞌuꞌ ixchivintiꞌan 
talhipastꞌacꞌa Dios ni yuchi ju palai 
xakꞌai. Palai jantu ju yuꞌunch. Chai 
acsni alin tuꞌuꞌ lakꞌaiti chai xamatiꞌ 
lhipastꞌacꞌa ju Dios ixpumavasalaca 
ju ixchivinti pus ju akꞌantam jantu 
lai tuꞌuꞌ aliꞌ najun. 17

 Pus ni chunch ju 
talai ju va lapanacni pus vana va chun 
lalh ju Dios ni lai catamachakxayaꞌ ju 
lapanacni ju cataꞌamaklhtayananaꞌ 
ju kꞌox isꞌatsucuntiꞌan ni vasalh 
caꞌamuctaxtuniyaꞌ ju ixchivinti. 
Pus yuchi lhilhipastacchokocalh 
isꞌakstu ixpumavasalaca ju ixchivinti 
acsni junilh ju chunch ju Abraham. 
18

 Ni cꞌatsayau ni jantu lai najun 
taꞌaklhtamat ju Dios yuchi lhicꞌatsayau 
ni aquintamuctaxtunikꞌoyan tachi 
chun ju quintajuntan ju quijnanꞌan 
ju lhilacaꞌantauch ju Cristo ni 
aquintamakꞌalhtaxtuyan. Pus 
lhikꞌach lai lhilaksiyau ixchivinti 
Dios ni vasalh aquintalhiꞌanan ju 
lactꞌiyan. 19

 Chai ni vasalh lacaꞌiyau 
ni aquintalhiꞌanan ju lactꞌiyan ju Dios 
pus jantu va tam tam nonau mas va 
tuchi min laquiꞌatsucuntiꞌan. Jantu 
lai tam tam nonau ni yuchi ju Dios ju 
vilhcha lactꞌiyan ju lhilaksiyau. 20

 Chai 
anchach vachuꞌ vilhcha ju Jesús ju 
pꞌulhnan chaꞌalh. Astan ju quijnanꞌan 
cachaꞌanau. Chai ju yuchi jonkꞌalhita 
xakꞌai quimpaliꞌan chai yuchi ju 
tapainini ju Dios ju quilacataꞌan. 
Lana chunch ju junita tachi ju anuꞌ 
makꞌaniya pali ju Melquisedec 
ixjuncan.

Ju Jesús xakꞌai pali junita 
tachi ju Melquisedec

7  Pus ju anuꞌ Melquisedec 
xakꞌai ucxtin ixjunita ju 

lakꞌachakꞌan Salem. Pus Dios 
ju lhinonkꞌojui tachi chun ju 
taxtokni. Chai yuchi ju xtaknilh 
ju lhichꞌalhcat ni kꞌai pali cava 
vachuꞌ. Pus ju yuchi quipakxtoklh 
ju Abraham acsni taspꞌitcha ju 
yuchi junta alactꞌalalhajalh ilhuꞌan 
ju xalackꞌajin ucxtinin. Chai ju 
Melquisedec sqꞌuinilh ju Dios kꞌox 
isꞌatsucunti ju Abraham. 2 Pus 
lakacavin taxtokni ju ixlhiminta 
ju Abraham ju ixlhajata lacalasat 
pus xtaknilh lakatamin ju 
Melquisedec. Pus ixtapakaꞌut ju 
Melquisedec nomputun ni yuchi ju 
kꞌai ucxtin ju navi ju soknicꞌa. Chai 
ju lakꞌachakꞌan junta kꞌai ucxtin 
ixjunita Salem ixjuncan. Chai ju 
yuchi nomputun ni matiꞌ ju lasat ju 
anch. Pus ju chunch va nomputun 
ni jantu lasani lapanac ixjunita 
vachuꞌ. 3 Pus jantu tsꞌokcanta 
tichi chavaich ju ixpai ixjunita ju 
Melquisedec nin yuchi ju ixnati 
nin ixtapakaꞌutꞌan ju makꞌaniya 
ixlacpai. Jantu cꞌatsacan tavanan 
ju lakꞌaulh nin tavanan ju nilh. 
Pus ni chunch ju lhitsꞌokcanta ju 
isꞌatsucunti pus tachi ju va chunch 
ixjunita isꞌatsucunti tachi ju 
isꞌatsucunti ju istsꞌalh Dios. Tachi ju 
vachuꞌ ixjonkꞌalhita kꞌai pali.

4
 Pus alaktsꞌintꞌit ni vasalh xakꞌai 

ixjunita ju Melquisedec. Mas yuchi 
ju Abraham xtaknilh tijtamin ju 
lakacavin taxtokni ju ixlhajata 
lacalasat. Chai ju Abraham jantu 
va xamatiꞌ ixjunita. Ju yuchi 
xapai lhitalacxtuta tachi chun 
ju quijnanꞌan ju israelitanin 
juntau. 5 Ju laꞌixlhamapꞌaksin 
ju Moisés ixnajun ni tachi 
chun ju isꞌaskꞌatꞌan ju Leví ju 

palijni ixtajunita caꞌaxtaknicalh 
lakatamin ju lakacavin ixtaxtokni 
ju istꞌaꞌisraelitanin. Pus va sia 
lhiꞌalakꞌavin talaxtaknilh ni si 
ixꞌapapanatnich ju Abraham 
ixtajunita. 6 Para ju Melquisedec 
jantu isꞌaskꞌatꞌa ixjunita ju Leví. 
Para ixlaquilhtu xtaknicalh 
lakatamin ju lakacavin taxtokni 
ju ixlhiminta ju Abraham. Chai ju 
Melquisedec sqꞌuinilh ju Dios kꞌox 
isꞌatsucunti ju Abraham mas jantu 
va xamatiꞌ ixjunita ju Abraham 
ni Dios ju ixkꞌalhtasunita ni lhu 
caꞌalinaꞌ ju ixꞌapapanatnich. 7 Chai 
ju quijnanꞌan ju israelitanin juntau 
cꞌatsayau ni yuchi ju palai xakꞌai 
ju lai sqꞌuin ju kꞌox isꞌatsucunti 
tam xamatiꞌ. Palai jantu ju tichi 
ixlacata ju sqꞌuinican. 8 Pus ju 
Melquisedec chai tachi chun 
ju isꞌaskꞌatꞌan ju Leví ju palijni 
ixtajunita si taꞌamaklhtayanalh ju 
lhakꞌailaktsꞌin. Pus ju isꞌaskꞌatꞌan 
ju Leví si tani ni va lapanacni 
ixtajunita. Para laꞌixchivinti 
Dios lhichivinin ju Melquisedec 
tachi ju va jantu tavanan xani. 
9

 Pus ju Leví makꞌaniya ixpaiꞌan 
ixjunita tachi chun ju ixpalijniꞌan 
ju quintꞌaꞌisraelitaninꞌan. Chai 
ju yuꞌunch taꞌamaklhtayanalh 
ju lhakꞌailaktsꞌin ju taxtaklh ju 
quintꞌaꞌisraelitaninꞌan. Para ca 
laich acnaulh ni tachi ju va junch 
xtaklh vachuꞌ ixlhakꞌailaktsꞌin 
ju Leví acsni xtaklh ju Abraham. 
10

 Ca laich acnaulh ju chunch 
mas tucaꞌ istsucuta ju Leví acsni 
quipakxtokchilh ju Abraham ju 
Melquisedec ni ixpapanti ixjunita.

11
 Acsni axtaknicalh ju 

quintꞌaꞌisraelitanin ju lhamapꞌaksin 

pus laꞌixmacniꞌan ju levitanin 
ju xtakcalh. Chai ju yuꞌunch 
ixꞌapapanatnich ixtajunita 
ju Aarón chai vachuꞌ palijni 
ixtajunita. Para matiꞌ ixjunita 
ixtachaput ju ani pupali nin 
yuchi ju lhamapꞌaksin. Jantu lai 
ixtaꞌaxtakni ju lapanacni ju soknicꞌa 
isꞌatsucuntiꞌan laꞌixmacni Dios. 
Pus yuchi ixlhitasqꞌuini ni caꞌula 
ju sastꞌi pupali tachi ixꞌanuꞌ ju 
Melquisedec. Jantiyuꞌ tachi ixꞌanuꞌ 
ju Aarón. 12

 Pus acsni mapaxacan 
ju pupali pus tasqꞌuini ni vachuꞌ 
camapaxacalh ju lhamapꞌaksin. 
13

 Pus ju tanulh lacasastꞌi pupali 
lhichivinincanta laꞌixchivinti Dios. 
Yuchi ju Cristo. Chai ju yuchi 
jantu ixpapanti ixjunita ju Leví. 
Alai ixpapanti ixjunita apumatam 
chai jantu xamatiꞌ pali ixjunita sia 
lhiyuꞌunch. 14

 Pus aktsꞌiya cꞌatsacan 
ni ixpapanti Judá ixjunita ju Cristo. 
Chai jantu tuꞌuꞌ naulh ju Moisés 
lacalhamapꞌaksin ni laich pali cava 
ju tam ixpapanti ju yuchi.

15
 Pus ju Cristo ni xakꞌai pali 

junita tachi ju Melquisedec pus 
anchach ju putasui ni mapaxalh 
ixlhamapꞌaksin ju Dios ju tsꞌoklh ju 
Moisés. 16

 Pus ju Cristo jantiyuꞌ ju 
lai putanulh laꞌixpupali ni ixpapanti 
ixjunita ju Leví tachi ju ixnajun 
lacalhamapꞌaksin. Alai yuchi lai 
xaputanui laꞌixpupali ni jantu lai 
xatamaknikꞌalhi. Alai tꞌonkꞌalhi. 
17

 Pus laꞌixchivinti Dios ma chani ju 
najun ixlacata yuchi:

Uxintꞌi ju paliꞌat ju onkꞌalhitꞌa.
Chunch unitꞌa ju uxintꞌi tachi ju 

Melquisedec.
Chunch ju najun laꞌixchivinti Dios. 
18

 Pus ju pꞌulhnan lhamapꞌaksin 

ixlacata ju palijni makꞌosucalh 
ni matiꞌ ixjunita ixtachaput ni 
laich calasoknicꞌa isꞌatsucuntiꞌan 
ju lapanacni. Jantu tuꞌuꞌ 
ixlhitapalai ixlacata yuchi. 19

 Ju 
laꞌixlhamapꞌaksin ju Moisés jantu 
tavanan lai ixlhitajucan ju soknicꞌa 
atsucunti laꞌixmacni Dios. Para ju 
chavai alin ju palai kꞌox chivinti 
ju lhilaksiyau. Yuchi ni ulata ju 
Dios ju sastꞌi pupali. Chai ju Cristo 
tanulh ju anch chai ixlacata yuchi 
laich calakꞌanau ju Dios.

20
 Pus ju Dios lhipastacchokocalh 

isꞌakstu ixpumavasalaca 
ixchivinti acsni tavanan ulalh 
ju Cristo laꞌixpupali. 21

 Pus ju 
levitanin acsni tavanan tatanu 
laꞌixpupaliꞌan jantu lhipastaccalh 
ju Dios ixpumavasalaca tuꞌuꞌ 
chivinti. Para acsni tavanan 
tanulh laꞌixpupali ju Cristo pus ju 
Dios lhipastacchokocalh isꞌakstu 
ixpumavasalaca ixchivinti. Pus 
laꞌixchivinti Dios ju tsꞌokcanta 
chani naulh ju yuchi:

Ju quitꞌin icDios chai 
iclhipastacchokocalh 
quiꞌakstu ixpumavasalaca ju 
quinchivinti chai jantu tam 
actinaulh.

Ju uxintꞌi paliꞌat onkꞌalhitꞌa
Chai chunch unitꞌa tachi ju 

Melquisedec.
Chunch ma naulh ju Dios. 22

 Chai 
ni chunch ju ulhtucalh ju Jesús 
pus yuchi pucꞌatsayau ni aktsꞌiya 
aquintamuctaxtuniyan ju sastꞌi 
chivinti ju alactꞌatakꞌoxita 
ju lapanacni ju Dios. Chai ju 
yuchi palai kꞌox. Palai jantu 
ju pꞌulhnan lhamapꞌaksin. 
23

 Pus ixꞌapapanatnich ju 

Leví na ilhuꞌan ixtajunita ju 
ixtachꞌalhcatnan lacapupali ni 
va ixtatꞌankꞌojui ninkꞌonin chai 
jantu lai ixtatailhiꞌankꞌalhi ju 
ixlhichꞌalhcatꞌan. 24

 Para ju Jesús ni 
jantu ni pus jonkꞌalhita pali. Chai 
jantu tasqꞌuini ni catanu astan 
apumatam pali. 25

 Chai yuchi lai 
lhixtakni isꞌatsucuntiꞌan jonkꞌalhita 
tachi chun ju talhilacaꞌanta ju 
Dios laꞌixmacni ju yuchi. Pus lai 
alacmakꞌalhtaxtukꞌalhi ni tꞌonkꞌalhi. 
Chai tꞌonkꞌalhi ni laich va tachi 
tapaininich ju Dios ju quilacataꞌan 
ju lhilacaꞌanauch ju yuchi.

26
 Ju Jesús yuchi ju xakꞌai pali ju 

maktasqꞌuiniyau. Matiꞌ apumatam 
ju ixtꞌachunch cava. Ju yuchi lana 
na salaka junita. Chai matiꞌ lana 
ixtalakꞌalhin. Chai jantu tavanan 
alactuꞌununta. Chai ju chavai 
jantu alactꞌaꞌalhtanan ju alactuꞌuni 
lapanacni. Para lakꞌayacalh 
chai anch ju vilhcha ju lactꞌiyan. 
27

 Pus ju xakꞌai ixpalijniꞌan ju 
quintꞌaꞌisraelitaninꞌan tuncujun 
tuncujun tamakni ju atapacxat 
ixlacata ixꞌalactuꞌuntiꞌan 
isꞌakstuꞌan. Chai astan tamakni ju 
atapacxat ixlacata ixꞌalactuꞌuntiꞌan 
ju ixtꞌalapanacniꞌan. Para 
ju Jesús jantu maknitꞌajun 
tuꞌuꞌ atapacxat ixlacata ju 
alactuꞌunti. Pus mas xakꞌai pali 
junita para jantu tasqꞌuini ni 
chunch ju calalh ni mapalhkꞌalhi 
ixtapalh ixꞌalactuꞌuntiꞌan 
ju lapanacni acsni tavanan 
makꞌaxtakchokocalh isꞌakstu 
laꞌixꞌaninti. Chai jantu tasqꞌuini 
ni tavanan canavichokocalh. 
28

 Pus laꞌixlhamapꞌaksin ju Moisés 
ixꞌaxtaknican ixpupali ju lapanacni 

ju jantu salaka ixtajunita ni va 
lapanacni ixtajunita. Para acsni 
makꞌosucalh ju anuꞌ lhamapꞌaksin 
pus ju Dios lhipastacchokocalh 
isꞌakstu ixpumavasalaca ixchivinti 
chai ulalh istsꞌalh laꞌixpupali. Chai 
ju yuchi jonkꞌalhita salaka.

Alin ju sastꞌi chivinti ju 
alactꞌatakꞌoxita ju Dios ju lapanacni

8  Pus ju tucan iclajumputunau 
yuchi ni alin pumatam xakꞌai 

quimpaliꞌan ju chunch junita tachi 
ju iclajuntau. Chai ju yuchi vilhcha 
lactꞌiyan vanin junta vi ju Dios. 
2

 Chai ju yuchi navi ixlhichꞌalhcat 
ju ixpupali ju lactꞌiyan junta vasalh 
lakꞌayacan ju Dios. Chai ju anch 
jantu va tam xamatiꞌ lapanac 
ju navita. Para isꞌakstu ju Dios 
ju navilh. 3 Pus tachi chun ju 
ixpalijniꞌan ju quintꞌaꞌisraelitaninꞌan 
alhilhcaꞌulacanta ni cataxtakniyaꞌ 
ju tuꞌuꞌ lhakꞌailaktsꞌin ju Dios 
chai catamakniniyaꞌ ju atapacxat. 
Pus aktsꞌiya istasqꞌuini ni vachuꞌ 
caꞌalilh tuchi caxtakniyaꞌ ju Dios 
ju Jesucristo ni vachuꞌ pali junita. 
4

 Pus ju Jesús ni vanach tꞌajuncaꞌ 
cava ju ani lacamunutpaꞌ pus jantu 
lai ixtitanu laca sastꞌi ixpupali 
va ixlacaꞌatalh ni ixtaxtꞌakꞌacaꞌ 
ixlhakꞌailaktsꞌinꞌan ju ixpalijniꞌan ju 
quintꞌaꞌisraelitaninꞌan tachi ju najun 
laꞌixlhamapꞌaksin ju Moisés. 5 Chai 
ixlhichꞌalhcatꞌan ju ixpalijniꞌan ju 
quintꞌaꞌisraelitaninꞌan chunch ju 
jumputun tachi ju navicantacha 
ju lactꞌiyan. Chai ju yuꞌunch anch 
ju tachꞌalhcatnan junta navicanta 
tachi ju junita ju xalhilaktsꞌintaiti 
ju lactꞌiyan. Chai cꞌatsayau ni 
chunch junita ni chani junilh ju 

Moisés ju Dios acsni ixnaviputun 
ju anuꞌ lonachakaꞌ ju ixpujitatꞌan 
cajunaꞌ pantsꞌiquis. Juni: “Alaktsꞌich. 
Lana chunch ju anavitꞌi chux 
tachi ju junita ju lhilaktsꞌintaiti ju 
icmasunin acsni xaquintꞌavilhtꞌi 
ju anuꞌ akstijun”. Chunch ma 
junilh ju Dios. 6 Para palai kꞌox 
ju lhichꞌalhcat ju xtaknicanta 
ju Cristo. Palai jantu tachi ju 
ixtachꞌalhcatnan ju ixpalijniꞌan 
ju quintꞌaꞌisraelitaninꞌan. 
Chai palai kꞌox ju chivinti ju 
quintalhitꞌatakꞌoxitan ju Dios 
ni palai kꞌox ju chivinti ju 
quintakꞌalhtasunitan. Jantu chun 
ixjunita ju pꞌulhnan chivinti ju 
alaclhitꞌatakꞌoxilh ju makꞌaniya 
quilacpaꞌitniꞌan.

7
 Pus ju makꞌaniya 

quintꞌaꞌisraelitaninꞌan jantu lai 
xatatakꞌalhtaxtui mas ixtalhilaksi 
ju anuꞌ pꞌulhnan chivinti ju 
alaclhitꞌatakꞌoxilh ju Dios ni 
jantu lai ixtamuctaxtui. Pus ni 
laich cava ixtatakꞌalhtaxtulh ju 
lapanacni ju chunch pus jantu 
caꞌixꞌalaclhitꞌatakꞌoxilh ju Dios 
alakatam chivinti astan. 8 Pus 
isꞌakstu Dios ju jantu kꞌox xalhiulai 
tachi ju ixtalai ju makꞌaniya 
quintꞌaꞌisraelitaninꞌan. Chai chani 
ma naulh:

Ju quitꞌin icnajun ni cachinaꞌ 
ju avilhchan acsni 
acꞌalaclhitꞌatakꞌoxiyaꞌ ju 
sastꞌi chivinti ju amachakꞌan 
ju xaꞌestado Israel chai ju 
amachakꞌan ju xaꞌestado 
Judea.

 9 Jantu chun cajunaꞌ tachi ju 
icꞌalaclhitꞌatakꞌoxilh ju 
makꞌaniya ixlacpaiꞌan

acsni quiꞌakstu icꞌamaxtulh ju 
xalacatꞌun Egipto.

Pus ju yuꞌunch jantu 
tamuctaxtulh tachi ju 
xacꞌalaclhitꞌatakꞌoxita.

Pus yuchi icꞌalaclhimacaulh.
 10 Para icnajun ni chani 

cajunaꞌ ju chivinti ju 
acꞌalaclhitꞌatakꞌoxiyaꞌ ju 
amachakꞌan Israel acsni 
catapasayaꞌ ju anuꞌ avilhchan.

Acꞌaxtakniyaꞌ ju kꞌox 
ixtacꞌatsanꞌan ni laich 
catacꞌatsayaꞌ tuchi 
iclacasqꞌuin ni catanaviyaꞌ.

Chai acꞌaxtakniyaꞌ ju 
kꞌox ixꞌalhunutꞌan ni 
catanaviputunach.

Chai isDiosꞌan acjunaꞌ.
Chai ju yuꞌunch quilapanacni 

catajunaꞌ.
 11 Chai ju acsnich jantu tasqꞌuini 

ni xamatiꞌ camasunilh tam 
ixtꞌalapanac nin tam ixlakꞌau 
ni laich aquintamispa ju 
quitꞌin.

Jantu tasqꞌuini ni 
chunch catalalh ni si 
aquintamispakꞌoyaꞌ.

Mas yuꞌunch ju palai lactꞌicstꞌin 
cava u mas yuꞌunch ju palai 
lackꞌajinch cava.

 12 Chai acꞌamacꞌacxaniyaꞌ 
ixtalakꞌalhinꞌan.

Chai jantu tavanan 
actipastacchokolh ju 
alactuꞌunti ju tanavita.

Chunch ma naulh ju Dios. 13
 Chai 

acsni naulh ni alin ju sastꞌi chivinti 
ju alaclhitꞌatakꞌoxita ju lapanacni 
pus va nomputun ni jantuch 
vana lhitapalai ju xapꞌulhnan 
chivinti ju ixꞌalaclhitꞌatakꞌoxita ju 

quintꞌaꞌisraelitanin. Pus ju jantuch 
vana tuꞌuꞌ lhitapalai chai ju va 
kꞌatꞌilh pus makꞌancanch.

Junta lakꞌayacan ju Dios ju ani. Chai 
junta lakꞌayacan ju Dios ju lactꞌiyan

9  Pus ju pꞌulhnan chivinti ju 
ixꞌalaclhitꞌatakꞌoxita ju Dios 

ju makꞌaniya quilacpaꞌitniꞌan vachuꞌ 
ixnajun ta yu catapulakꞌayalh ju 
Dios. Chai ixꞌalin ju chakaꞌ ju ani 
lacamunutpaꞌ junta ixtalakꞌayai 
ju yuchi. 2 Pus ju anuꞌ chakaꞌ 
va lonachakaꞌ ixjunita. Chai 
pulactꞌui ixjunita. Ju pulactam 
junta pꞌulhnan putanucan pus 
ixlhimapakaꞌucan ixchakaꞌ Dios. 
Chai ju anch ixya lakatam kꞌai 
ixputayan maclhcu chai ju mixa 
junta ismokslacan ju xkapavati 
ju ixlhikꞌailaktsꞌinican ju Dios. 
3

 Chai junta ixlhvakpitsicanta ju 
anuꞌ chakaꞌ ixmucꞌacanta lakatam 
kꞌai pumpuꞌ. Chai ju apulactam 
anchach tucan ju ixchin ju Dios. 
4

 Chai ju anch ixꞌalin lakatam kꞌai 
pumapꞌun ju si oro ixlhinavicanta. 
Para tachi tuꞌuꞌ mixa istasui. 
Vachuꞌ ixꞌalin lakatam pꞌaklat 
ju ixlhimanicanta ju oro. Pus ju 
lacapꞌaklat ixtajun lakatam xalu 
oro ju ixputajun lacatsꞌunin ju anuꞌ 
vaiti ju ixminacha lactꞌiyan ju mana 
ixjuncan. Vachuꞌ ixtajun ixpalic ju 
Aarón ju pꞌunlh chai ju laklhtꞌakꞌalh 
chiux junta istsꞌokcanta ju chivinti 
ju alaclhitꞌatakꞌoxilh ju Dios 
ju makꞌaniya quilacpaꞌitniꞌan. 
5

 Chai laꞌixꞌucxni ju anuꞌ pꞌaklat 
ixꞌayocanta lakatꞌui anquilhnin ju 
ixꞌaxapalaxtucanta lacaꞌoro. Chai 
ju yuꞌunch querubines ixꞌajuncan. 
Chai anchach ju ixmalacasucan 

ju ixꞌamatuncunit ju Dios. Chai ju 
anuꞌ querubines ixtaꞌakxtakmai 
laꞌixpakꞌachu ixꞌucxni ju anuꞌ 
pꞌaklat junta lax ixtamucꞌai 
lactsꞌunin acꞌalhni ixpuxacacan 
ixtalakꞌalhinꞌan ju lapanacni. Para 
jantu lai lhu actilajuniu ixlacata ju 
ani taxtokni ju chavai.

6
 Pus acsni talakꞌoxikꞌolh ju chakaꞌ 

pus ju palijni tatsuculh tanunin 
junta quilhpꞌulhya chakaꞌ. Va 
ixtaꞌan navinin ta yu ixtapulakꞌayai 
ju Dios tachi ju ixꞌajuncanta. 
7

 Para ju ixlhipulactam va isꞌakstu 
ju ixꞌan ju xakꞌai pali. Chai ju 
yuchi va paktam ju tamin cꞌata 
ju ixꞌan. Chai aktsꞌiya ixlhiꞌan 
ju ixꞌacꞌalhni ju atapacxat. Chai 
ju yuchi lax ixmucꞌai ju acꞌalhni 
laꞌixꞌucxni ju anuꞌ pꞌaklat ixlacata 
ixtalakꞌalhin isꞌakstu chai ixlacata 
ixtalakꞌalhinꞌan ju ixtꞌalapanacni. 
8

 Pus ju Spiritu Santu 
quintapumamachakxaniputunan 
ni tulai va kꞌaya catanu xamatiꞌ 
lacachakaꞌ junta ixchaꞌan ju Dios 
acsni vana chun ixtitalakꞌayai ju 
Dios tachi ju pꞌulhnan ilhcaꞌulata 
ju Dios. 9 Pus tachi chun ju ani alin 
tuchi quintamasuniputunan. Va 
quintamavasalaniputunan ni jantu 
tavanan lai ixꞌaxacani ixꞌalhunutꞌan 
ju lapanacni ju lhakꞌailaktsꞌin ju 
ixtaxtakni ju Dios nin yuchi ju 
ixꞌacꞌalhni ju tuꞌuꞌ atapacxat ju 
ixtamaknini ju yuchi. 10

 Pus ju 
anuꞌ lhamapꞌaksin va ixnajun tuchi 
ixtalakxtuch ju lai ucan chai tuchi 
lai kꞌotcan chai ta yu istasqꞌuini 
ni catamakchakꞌalh u catapaxlh. 
Va si lhamapꞌaksin ixjunita 
ixlacata ixlacatunaꞌan. Para va 
ixꞌaxtaknican ju chunch tus acsni 

chilh ju avilhchan acsni mapaxalh 
ju Dios ju lhamapꞌaksin chai 
alaclhitꞌatakꞌoxilh ju sastꞌi chivinti 
ju lapanacni.

11
 Pus ju Cristo quilatachilh chai 

xakꞌai quimpaliꞌan junita ixlacata 
ju sastꞌi lhamapꞌaksin ju palai 
kꞌox junita. Chai astan ju yuchi 
anchokolh ju lactꞌiyan. Chai junta 
chꞌalhcatnan ju yuchi laꞌixpupali 
palai kꞌox chai chunchach junita 
tachi ju aktsꞌiya ispastacta ju Dios. 
Palai jantu chun ixjunita junta 
ixtalakꞌayai ju Dios ju makꞌaniya 
quintꞌaꞌisraelitaninꞌan ju ani 
lacatꞌun. Chai junta chꞌalhcatnan 
ju Cristo pus jantu va ixtanavin 
lapanacni junita nin xachakaꞌ ju 
ani lacamunutpaꞌ cava. 12

 Ju Cristo 
ni tanulh laꞌixpupali va paktam 
ju tanulh junta vi ju Dios chai 
anchach ju vilhkꞌalhi. Para jantiyuꞌ 
ju lai xaputanui ni ixmaknita ju 
tuꞌuꞌ chivo u tuꞌuꞌ askꞌatꞌa vacax 
tachi ju ixtalai ju aliꞌin palijni. 
Alai tanu ni taxtulh ixꞌacꞌalhni 
isꞌakstu. Chai ju chunch lai caꞌalinaꞌ 
ju quiꞌatsucuntiꞌan jonkꞌalhita 
lactꞌiyan. 13

 Ju laꞌixlhamapꞌaksin 
ju Moisés ixꞌalin ju atsꞌoknut junta 
ixnajun ni tachi ju va lhquiliqui 
cajunlh ju ixlacatunaꞌan laꞌixmacni 
Dios ni jantu catamuctaxtulh tachi 
ju najun lacalhamapꞌaksin. Para lai 
salaka cajunchokolh ixlacatunaꞌan 
ni va calacamucꞌacalh ixꞌacꞌalhni 
ju xapai vacax u ixꞌacꞌalhni chivo 
u va calaxꞌalacpulacꞌakꞌavalh ju 
lacaxcan ju lhiya ju xalhcꞌacꞌa ju 
saꞌatsiꞌ vacax. 14

 Pus ni lai ixacai 
ju ixlacatunaꞌan ju lapanacni ju 
ixꞌacꞌalhni ju va tuꞌuꞌ atapacxat 
ja va a ti yuchach jantu lai 

aquintaxacaniyan ju quiꞌalhunutꞌan 
ixꞌacꞌalhni ju Cristo. Pus ju 
Spiritu Santu jonkꞌalhita. Chai 
yuchi ju aktaijulh ju Cristo 
ni lai xamakꞌaxtaknichokoi 
isꞌatsucunti ju Dios. Chai ju Cristo 
matiꞌ lana junita ju ixtalakꞌalhin. 
Chai ni taxtulh ixꞌacꞌalhni ju 
quilacataꞌan pus jantu tasqꞌuini ni 
calhamakꞌaninitsucu ju ixnavica 
ju jantu lai xapulhitajuyau ju 
quiꞌatsucuntiꞌan ju jonkꞌalhita. Alai 
calakꞌayayau ju Dios ju lakꞌajunta.

15
 Pus ni nilh ju Cristo ixtapalh 

ju alactuꞌunti pus pumavasala 
ni aquintamuctaxtuniyan 
ju Dios ju sastꞌi chivinti ju 
quintalhitꞌatakꞌoxitan ixlacata ju 
quiꞌatsucuntiꞌan jonkꞌalhita. Pus 
ju Cristo vachuꞌ mapalalh ixtapalh 
ixꞌalactuꞌuntiꞌan ju makꞌaniya 
quintꞌaꞌisraelitaninꞌan ju ixtanavita 
acsni jantu lai ixtamuctaxtui tachi 
ju ixnajun lacapꞌulhnan chivinti 
ju alaclhitꞌatakꞌoxilh ju Dios. Chai 
ju chavai tachi chun ju asacxtulh 
ju Dios cataꞌamaklhtayananaꞌ 
ju sastꞌi isꞌatsucuntiꞌan ju 
conkꞌalhiyanta ju lactꞌiyan tachi 
ju quintakꞌalhtasunitan. 16

 Pus 
tam xamatiꞌ laquilhiquijnanꞌan 
ju israelitanin juntau 
laich catsꞌokꞌulayaꞌ ta yu 
capulhvakpitsicanaꞌ ju ixꞌalinta 
acsni caniyaꞌ ju yuchi. Para va 
acsnich ju lai lhvakpitsican acsni 
mavasalacanta ni nilh ju ixnonaꞌ ju 
chivinti. 17

 Pus ju anuꞌ chivinti junta 
najunta ta yu capulhvakpitsicanach 
ju ixꞌalinta tam xamatiꞌ va acsnich 
ju tachapun acsni caniyaꞌ ju ixnonaꞌ 
ju chivinti. Para acsni tꞌajuncaꞌ ju 
amanavin pus jantucaꞌ lhitapalai ju 

chivinti. Acsni caniyaꞌ acsnich ju 
lhitapalai ju anuꞌ atsꞌoknut. 18

 Pus 
vana va chun ixlacata ju pꞌulhnan 
chivinti ju alaclhitꞌatakꞌoxichalh ju 
Dios ju makꞌaniya quilacpaꞌitniꞌan. 
Tus acs ixlhitapalai acsni tavananch 
ixtamakni ju tuꞌuꞌ atapacxat 
chai ixtaxtunilh ixꞌacꞌalhni. 
19

 Pus ju Moisés acsni ajunkꞌo ju 
lapanacni tachi chun ju chivinti ju 
istsꞌokcanta lacalhamapꞌaksin pus 
chꞌapalh lacatsꞌunin ju ixꞌacꞌalhni 
ju askꞌatꞌa vacax chai ixꞌacꞌalhni 
ju satsꞌalan chivo chai lhiyocalh 
lacatsꞌunin xcan. Chai chꞌapalh 
ju achꞌitin ju hisopo juncan chai 
tꞌachꞌapalh ju ixꞌapamat borrego 
ju ixlhimanicanta slapulh. Chai 
tꞌokꞌo mataju lacaꞌacꞌalhni. Chai 
lax alacpukꞌava ju alhiqui junta 
istsꞌokꞌulacanta ixlhamapꞌaksin 
Dios. Vachuꞌ lax alaclacamucꞌalh 
ju lapanacni. 20

 Chai alacjuni: 
“Ju ani acꞌalhni mavasalai ju 
chivinti ju talhitꞌatakꞌoxitan ju 
Dios. Yuchi ju chivinti ju iclajunau 
ju chavai”. Chunch ma naulh ju 
Moisés. 21

 Chai vana va chun ju 
lacamucꞌalh ju acꞌalhni ju chakaꞌ 
junta ixtalakꞌayai ju Dios chai 
chux ju ixtapuchꞌalhcatnan ju 
palijni. 22

 Pus ju lacalhamapꞌaksin 
na lacatsꞌunin taxtokni ju jantu 
lhixacacan ju acꞌalhni. Chai jantu 
lai macꞌacxanican ju alactuꞌunti ni 
jantu taxtui ju acꞌalhni.

Va ixlacata ixꞌaninti ju Cristo 
lai xacacan ju alactuꞌunti

23
 Junta ixtalakꞌayai ju Dios 

ju quintꞌaꞌisraelitaninꞌan 
ju ani lacamunutpaꞌ lana 
chunch ixnavicanta tachi ju 

xalhilaktsꞌintaiti ju vilhcha 
lactꞌiyan junta lakꞌayacan ju Dios. 
Pus lacachakaꞌ junta ixtalakꞌayai 
ju Dios ju ani lacamunutpaꞌ pus 
aktsꞌiya istasqꞌuini ni camaknicalh 
ju atapacxat ni lai calhixacacalh 
ixꞌacꞌalhni ju taxtokni ju anch. Para 
tasqꞌuini ni caꞌalilh ju acꞌalhni ju 
palai laklhu ixtapalh cava ni laich 
capuxacacalh ju quiꞌalhunutꞌan 
ju quijnanꞌan ju caꞌanau ju 
lactꞌiyan. 24

 Pus ju anuꞌ chakaꞌ 
ju ixtayajuta ju ani va chunch 
ju navicalh tachi ju alinacha 
ju lactꞌiyan junta lakꞌayacan ju 
Dios. Pus ju Cristo acsni tavanan 
amaklhtayanalh ixpupali jantu 
tanu ju lacachakaꞌ junta lakꞌayacan 
Dios ju va ixtanavin lapanacni 
junita. Para ju Cristo alai tanu ju 
lactꞌiyan. Chai anch ju vilhcha 
ju chavai laꞌixꞌucxlacapuꞌ Dios 
ju quilacataꞌan. 25

 Pus ju xakꞌai 
ixpalijniꞌan ju quintꞌaꞌisraelitanin 
paktamin ju tamin cꞌata tatanu 
junta ixchin ju Dios. Chai ixtalhiꞌan 
ixꞌacꞌalhni ju atapacxat. Para ju 
Cristo jantu paklhu ju nilh ni laich 
paklhu caxtaklh ju ixꞌacꞌalhni. 26

 Ni 
chunch ixlalh pus caꞌistasqꞌuini 
ni na paklhu ixnilh ju Cristo tus 
acsni tavanan navicantacha ju 
lacamunutpaꞌ. Para alai va paktam 
ju quitalacasuchilh ju Cristo 
acsni aclalh ju cꞌata ju ilhcaꞌulata 
ju Dios. Chai quilhitapꞌuxchilh 
ju isꞌatsucunti ju quilacataꞌan 
ni lai aquintaxacaniyan ju 
quintalakꞌalhinꞌan. 27

 Pus ju 
Dios lhcaꞌulata ni va paktamch 
ju tani ju lapanacni chai astan 
caꞌamakꞌosaspitcanach. 28

 Pus 
vana va chun ju Cristo. Ju yuchi 

va paktam ju nilh acsni mapalalh 
ixtapalh ju ixꞌalactuꞌuntiꞌan na 
lhu lapanacni. Para ju yuchi 
catalacasuchokoyaꞌ ju ani 
lacamunutpaꞌ. Para ju acsnich 
jantiyuꞌ ju quiꞌalactuꞌuntiꞌan ju 
calhiminaꞌ mapalhnaꞌ. Alai va 
aquintaminan makꞌalhtaxtunun ju 
quijnanꞌan ju pacxanauch ju yuchi.

10  Pus ju ixlhamapꞌaksin 
Moisés chunch ixjunita 

tachi ju tuꞌuꞌ makꞌantsꞌastꞌilit. 
Va ixpumamachakxani ju 
quilacpaꞌitniꞌan ni caꞌalinaꞌ astan 
ju taxtokni ju palai kꞌox. Pus 
yuchi jantu lai xalhilasoknicꞌai 
isꞌatsucuntiꞌan ju lapanacni ju 
ixtalakꞌayaputun ju Dios tachi 
ju ixnajun ju anch. Jantu lai 
ixꞌalasoknicꞌai isꞌatsucuntiꞌan 
ju lapanacni mas tamin cꞌata 
tamin cꞌata vana yuꞌ ju atapacxat 
ju ixꞌamakninican ju Dios. 
2

 Pus ni laich cava islasoknicꞌai 
isꞌatsucuntiꞌan ju lapanacni 
acsni ixtamaknini ju Dios ju 
atapacxat pus jantu istasqꞌuini 
ni va tsa tsa ixtamakni. Pus 
ju chunch ixtalakꞌayai ju Dios 
ni caꞌixꞌaxacanikꞌalhicalh 
ixtalakꞌalhinꞌan pus jantu 
vana ixtapastactsuculh ju 
ixꞌalactuꞌuntiꞌan. 3 Para alai acsni 
ixmaknican ju atapacxat chux cꞌata 
pus ixpumapastꞌacꞌanicanch va ni 
alactuꞌunin ixtajunita. 4 Pus ju va 
ixꞌacꞌalhni ju tuꞌuꞌ vacax u tuꞌuꞌ 
chivo jantu lai xacai ju talakꞌalhin. 
5

 Yuchi chani lhijunilh ju Cristo ju 
ixpai acsni tavanan quilachilh ju 
ani lacamunutpaꞌ:

Jantu tucan ju lhakꞌailaktsꞌin ju 
lacꞌasqꞌuin ju uxintꞌi.

Jantiyuꞌ ju lacasqꞌuin ni 
catamakninin ju lapanacni ju 
tuꞌuꞌ atapacxat.

Yuchi qꞌuilhixtꞌaknitꞌa ju 
quilacatuna ni acmakꞌaxtꞌakꞌaꞌ 
quiꞌakstu.

 6 Ju uxintꞌi jantu kꞌachꞌani 
acsni lacxavanicꞌan ju tuꞌuꞌ 
atapacxat.

Nin acsni makninicꞌan ju 
tuꞌuꞌ atapacxat ixtapalh ju 
alactuꞌunti.

 7 Pus acsnich ju icjunin ni 
acnaviniyan ju minkꞌachat. 
Yuchi iclhimilh ju ani.

Acnaviyaꞌ tachi ju tsꞌokcanta 
laminchivinti ju quilacata.

Chunch ma naulh ju Cristo. 8 Pus 
ju Cristo naulh ni jantu kꞌachani 
ju Dios chai jantu lacasqꞌuin 
ju yuchi ni catamakninilh ju 
atapacxcat ju lapanacni nin 
tuꞌuꞌ catalhikꞌailaktsꞌinilh nin 
yuchi ni cataxavanilh ju tuꞌuꞌ 
atapacxat nin tuꞌuꞌ cataxtaknilh 
ixlacata ixꞌalactuꞌuntiꞌan. 
Chunch ju naulh mas chunch 
ju ixlhamapꞌaksinincanta 
laꞌixlhamapꞌaksin ju Moisés. 9 Chai 
astan naulh ni yuchi ju lhimilh 
ni canaviniyach ju ixkꞌachat ju 
ixpai Dios. Pus acsni naulh ju 
chunch va nomputun ni makꞌosulh 
ju xapꞌulhnan lhamapꞌaksin 
chai taiꞌula ju sastꞌi. 10

 Pus va 
ixlacaꞌatalh ni navinilh ixkꞌachat 
ju Dios ju Jesús chai makꞌaxtaklh 
laꞌixꞌaninti ixlacatuna pus lai 
salaka cajunau laꞌixmacni Dios. 
Pus ju yuchi navinikꞌolh ixkꞌachat 
ju Dios acsni paktam xtaklh ju 
ixlacatuna chai jantu tasqꞌuini ni 
caxtakchokolh aktam.

11
 Pus tachi chun ju ixpalijniꞌan 

ju quintꞌaꞌisraelitaninꞌan chux 
avilhchan tachꞌalhcatnan chai 
na paklhu tamaknini ju Dios ju 
atapacxat. Chai jantu tavanan 
tamapaxai ju tuchi tamaknini 
ju Dios. Para ju anuꞌ atapacxat 
jantu tavanan lai xacai ju 
alactuꞌunti. 12

 Para ju Cristo va 
paktam ju xtaklh ju isꞌatsucunti 
ixlacata quiꞌalactuꞌuntiꞌan. Chai 
astan tavi vanin junta vi ju Dios. 
13

 Chai anch ju pacxanvi tus acsni 
calhajakꞌocanach ju ixtꞌalaxcai. 
14

 Pus ju Jesús va paktam ju xtaklh 
ju isꞌatsucunti para chunch ju 
soknicꞌa punavikꞌalhi yuꞌunch ju 
salaka tajunita laꞌixmacni Dios. 
15

 Chai vana va chun quintajunan 
ju Spiritu Santu lacaꞌatsꞌoknut. Pus 
chani naulh:
 16 Ma najun ju Dios ni ma 

yuchi ju ani ju chivinti ju 
caꞌalaclhitꞌatakꞌoxiyaꞌ acsni 
catapasayaꞌ ju anuꞌ avilhchan.

Ma caꞌaxtakniyaꞌ ju 
kꞌox ixꞌalhunutꞌan ni 
catanaviputunach ju tuchi 
lacasqꞌuin ni catanavi.

Chai ma caꞌaxtakniyaꞌ ju 
kꞌox ixtacꞌatsanꞌan ni 
laich catacꞌatsayaꞌ tuchi ju 
lacasqꞌuin ni catanaviyaꞌ.

17
 Chai astan chani ma naulh:

Jantu tavanan actipastacchokolh 
ju alactuꞌunti ju tanavita 
nin yuchi ju talakꞌalhin ju 
tanavita.

Chunch najun laꞌixchivinti Dios. 
18

 Pus acsni quintaxacanitan ju 
quiꞌalactuꞌuntiꞌan ju Dios pus jantu 
vana tasqꞌuini ni camaknicalh aliꞌ 
atapacxat ixtapalh quiꞌalactuꞌuntiꞌan.

Tasqꞌuini ni vanin catsucuyau 
laꞌixmacni Dios

19
 Pus ji quiꞌalakꞌavin 

ni quintalhixacanitan ju 
quiꞌalactuꞌuntiꞌan ju ixꞌacꞌalhni ju 
Cristo pus lai xakꞌalayau ju Dios 
quiꞌakstuꞌan chai jantu tasqꞌuini 
ni catalhananau. 20

 Lai xakꞌalayau 
ju Dios ni lhitꞌapꞌuxlh isꞌatsucunti 
ju Jesús ju quilacataꞌan. Chai 
acsni nilh ju yuchi pus lana kꞌexlh 
ju anuꞌ pumpuꞌ laquimpujitatꞌan 
ju israelitanin juntau ju 
ixpulhvakpitsican ju chakaꞌ ni 
jantu lai va kꞌaya ixtatanui ju 
palijni ju ixlhipulactam junta tucan 
ixchin ju Dios. Para ju chavai va 
tichi chavaich lai xakꞌalai ju Dios. 
21

 Chai tachi chun ju quijnanꞌan ju 
lhilacaꞌanau ju Cristo pus ju yuchi 
xakꞌai quimpaliꞌan junita. Chai ju 
yuchi chꞌalhcatnan ju quilacataꞌan 
ju isꞌaskꞌatꞌan Dios juntau. 22

 Yuchi 
ixlhichux quiꞌalhunutꞌan vanin 
calhitsucu laꞌixmacni Dios. Chai 
ni chꞌakꞌacanta ju quiꞌalhunutꞌan 
ixlacata ju quiꞌalactuꞌuntiꞌan chai ni 
akpaxtau pus vasalh calhilaksiyau 
ju yuchi. 23

 Slivasalh calacaꞌiyau 
ni aquintamakꞌalhtaxtuyan ju 
Dios chai jantu va tam tam 
capastacvi. Chunch ju canaviyau 
ni aktsꞌiya muctaxtui ju Dios 
tuchi najun. 24

 Vachuꞌ capastacvi 
ta yu lai calaꞌaktaiju ni laich 
palai calapumapainiu chai laich 
palai canaviu ju kꞌox. 25

 Pus jantu 
cacꞌapꞌau tachi ju talai ju aliꞌin ni 
jantu caꞌanau junta tatakꞌaixtꞌokꞌa 
ju talakꞌayai ju Dios. Alai 
calamapꞌaksiyau ju pumatamin. 
Chai palai canaviu ju chunch ni 

laktsꞌinauch ni vaninch minta ju 
avilhchan acsni caminchokoyaꞌ ju 
Cristo.

26
 Pus ni va catailhiꞌanau ju 

alactuꞌunti mas mispatauch ju 
stavasalanti ixlacata ju Cristo 
pus jantu lai tuꞌuꞌ lhitaxacai ju 
quiꞌalactuꞌuntiꞌan. 27

 Va yuchi ni 
caꞌalinaꞌ ju kꞌai quimakꞌalhkꞌajnatꞌan 
ju slivasalh lhitalhan cajunaꞌ. 
Chai catalhkꞌamnaꞌ ju Dios chai 
calacxavacanaꞌ tachi chun ju 
ixtꞌalaxcai. 28

 Ni xamatiꞌ ixpꞌakx 
ju ixlhamapꞌaksin ju Moisés 
pus ixmaknican laꞌixchivintiꞌan 
lhipumatꞌui u lhipumatꞌutu 
ju ixtalaktsꞌinta. Chai jantu 
ixmapainican. 29

 Pus ja jantu 
cꞌatsꞌayatꞌit ni lhijunch ni palai kꞌai 
makꞌalhkꞌajnat ju caxtaknicalh 
ju lapanac ju jantu tuꞌuꞌ lhiulai ju 
istsꞌalh Dios chai najunta ni jantu 
lhitapalai ju ixꞌacꞌalhni. Tanajun 
ni jantu lhitapalai ju ixꞌacꞌalhni 
mas yuchi ju mavasalalh ju 
chivinti ju quintalhitꞌatakꞌoxitan 
ju Dios chai mas yuchi ju salaka 
navi quiꞌalhunutꞌan. Vachuꞌ ju 
anuꞌ lapanac lana maktalhkꞌaman 
ju Spiritu Santu ju naviniputun 
lamapainin ni xakꞌalai 
laꞌixꞌalhunut. 30

 Pus cꞌatsayau ni 
ma chani naulh ju Dios: “Quitꞌin 
ju icꞌamamakꞌalhkꞌajniniꞌ. Quitꞌin 
ju acmamapalaniyaꞌ”. Chunch ju 
ma naulh ju Dios. Chai vachuꞌ ma 
chani naulh: “Quitꞌin quiꞌakstu ju 
acmakꞌosaspitaꞌ ju quilapanacni”. 
31

 Pus slivasalh kꞌai lhitalhan cava 
ni aquimamakꞌalhkꞌajni ju Dios ju 
lakꞌajunta.

32
 Para apꞌastꞌactꞌit ju anuꞌ 

avilhchan ju tapasatach 

acsni tavanan mispꞌachitꞌit ju 
Cristo. Pus na lhu xachꞌixatꞌit 
ju kꞌai makꞌalhkꞌajnat. 
33

 Ju aliꞌin lamilhiꞌuxijnan 
laꞌixtalhavat lapanacni slivasalh 
ixmamaxanicꞌanatꞌit chai 
ixmamakꞌalhkꞌajnicꞌanatꞌit. Chai 
acsni ixꞌalhimakchapucan ju 
aliꞌin pus ju aliꞌin lamilhiꞌuxijnan 
jantu ixtꞌalhananatꞌit. Alai 
ixlaꞌaktꞌaiꞌuyatꞌit. 34

 Chai na 
ixꞌaꞌaktꞌaiꞌuyatꞌit ju ixꞌatꞌalhnucanta 
va ixlacaꞌatalh ni ixtalhilacaꞌanta 
ju Cristo. Chai na ixkꞌachꞌanatꞌit 
mas ixꞌatꞌaiꞌinicꞌanatꞌit ju 
mintaxtokniꞌan. Chunch ju navitꞌit 
ni cꞌatsꞌayatꞌit ni pꞌacxanatꞌit 
lactꞌiyan ju taxtokni ju palai 
kꞌox chai ju jonkꞌalhita. 35

 Pus ju 
chavai jantu anaꞌuntꞌit ni ca palai 
kꞌox cava ni jantu na chun ju 
alhilacꞌapꞌinaꞌitꞌit ju Cristo. Pus ni 
va tachi alhilacꞌapꞌinaꞌitꞌit ju yuchi 
pus caꞌalinaꞌ ju kꞌai mintalhajaꞌan. 
36

 Va tasqꞌuini ni jantu jeks aꞌutꞌit. 
Va anavinitꞌit ixkꞌachat ju Dios chai 
ju yuchi catamuctaxtuniyan ju 
chivinti ju takꞌalhtasunitan. 37

 Pus 
laꞌixchivinti Dios ju tsꞌokcanta 
chani najun:

Jantuch makꞌan cꞌacx tus 
cachinach ju yuchi ju caminaꞌ. 
Jantuch catitamakꞌa.

 38 Pus ju lapanac ju soknicꞌa 
junita isꞌatsucunti laquimacni 
caꞌalinaꞌ isꞌatsucunti lactꞌiyan 
ni quilhilaksi.

Para ju yuchi ni aquincꞌapꞌaꞌ 
pus ju quitꞌin jantu kꞌox 
actilhiulayaꞌ ju anuꞌ lapanac.

Chunch najun laꞌixchivinti 
Dios. 39

 Para ju quijnanꞌan jantu 
chun juntau tachi ju yuꞌunch 

ni laich camacaju ju Dios chai 
yuchi calhitsꞌankꞌakꞌalhi ju 
quiꞌatsucuntiꞌan. Alai ju quijnanꞌan 
lhilaksiyau ju Dios chai yuchi 
calhiꞌalinaꞌ ju quiꞌatsucuntiꞌan ju 
jonkꞌalhita.

Chani lacan acsni lhilaksican ju Dios

11  Acsni lhilaksiyau ju Dios 
pus vasalh lacaꞌiniyau ju 

ixchivinti ni aquintaxtakniyan ju 
tuchi quintakꞌalhtasunitan. Lana 
cꞌatsayau ni aquintaxtakniyan 
mas tucaꞌ lai laktsꞌinau. 2 Pus ju 
makꞌaniya lapanacni kꞌox alhiula 
ju Dios ni chunch ju talacaꞌinilh 
ixchivinti.

3
 Pus ju quijnanꞌan lacaꞌiniyau 

ixchivinti Dios acsni naulh ni 
navicalh chux ju lacamunutpaꞌ va 
laꞌixchivinti. Pus ju taxtokni ju 
laktsꞌinau ju chavai punavicalh ju 
taxtokni ju jantu istasui.

4
 Ju Abel lacaꞌinilh ixchivinti 

Dios chai ixlhiyuchi makninilh 
ju atapacxat. Pus yuchi palai kꞌox 
xalhilaktsꞌin ju Dios ju yuchi. Palai 
jantu ju tuchi xaxtakni ju Caín. Pus 
putasulh ni salaka xalaktsꞌin ju 
Dios ju Abel ni amaklhtayanalh ju 
tuchi ixtakni. Chai ju chavai mas 
nitach ju Abel para aktsꞌiya lai 
pulaniyau ju isꞌatsucunti.

5
 Ju Enoc lacaꞌinilh ixchivinti 

Dios chai yuchi lhilhiꞌancalh ju 
lactꞌiyan. Jantu tavanan nilh. 
Jantu tavanan lhitajucalh ju 
ixlacatuna ni Dios ju lhiꞌalh. Chai 
najun laꞌixchivinti Dios ni na kꞌox 
xalhiulai ju Dios isꞌatsucunti ju 
Enoc mas tucaꞌ ixlhiꞌancanta. 6 Pus 
jantu lai tavanan navican ju tuꞌuꞌ ju 
kꞌox calhiulayaꞌ ju Dios acsni jantu 

lacaꞌinican ju yuchi. Pus va tichi 
chavaich ju lakꞌayaputun ju Dios 
tasqꞌuini ni calacaꞌiyaꞌ ni tꞌajun 
ju yuchi chai ni amamispani ju 
yuchi va tichi chavaich ju slivasalh 
capuxcaulh.

7
 Ju Noé lacaꞌinilh ixchivinti Dios 

chai acsni tavanan junilh ju Dios ni 
caꞌalinaꞌ ju akmuxtut pus ju yuchi 
lacaꞌi mas jantucaꞌ istasui ni lai 
camilh ju xcan. Pus navilh lakatam 
barco junta taputakꞌalhtaxtulh chux 
ju ixtatanumanalh ixchakaꞌ. Pus ni 
navilh ju barco ju Noé pus putasu 
ni lacaꞌinilh ixchivinti Dios. Chai ni 
takꞌalhtaxtulh ju Noé ni xalacaꞌini 
ju Dios pus putasui ni talakꞌalhin ju 
xatanavi ju ixtalhavatꞌan lapanacni 
ni jantu xatalacaꞌini ju Noé mas 
ixꞌalacjuni ni catalacaꞌinilh ju Dios. 
Vachuꞌ va ixlacata ni lacaꞌinilh 
ixchivinti Dios ju Noé yuchi 
lhilaktsꞌincalh ni soknicꞌa ixjunita 
ju isꞌatsucunti.

8
 Ju Abraham lacaꞌinilh ixchivinti 

Dios chai acsni junicalh ni 
cataxtulh laꞌixtꞌun chai caꞌalh 
alacatam junta ixꞌanuꞌ cajunaꞌ 
astan pus quiclacaꞌi chai alh mas 
jantu iscꞌatsai ta anchach tucan ju 
cachaꞌananta. 9 Chai ni lacaꞌinilh 
ixchivinti Dios ju Abraham pus 
tsucucha ju anuꞌ lacatꞌun junta 
ixjuncanch ni caxtaknicanach. Para 
tsucucha lacalonachakaꞌ. Tachi 
ju va jantu makꞌan catolhcha. 
Chai astan vana va chun lalh ju 
istsꞌalh ju Isaac ixjuncan chai ju 
ixpapanti ju Jacob ixjuncan. Vana 
va chun ajunicalh ju yuꞌunch 
ni caꞌaxtaknicanach ju anuꞌ 
lacatꞌun. 10

 Chai yuchi lhitsucucha 
lacalonachakaꞌ ju Abraham ni 

ixpacxan tus acsni cachaꞌanaꞌ 
ju xalakꞌachakꞌan lactꞌiyan ju 
jonkꞌalhita. Yuchi ju isꞌakstu 
Dios ju pastaclh ta yu cajunach 
chai yuchach ju navilh ju anuꞌ 
lakꞌachakꞌan lactꞌiyan.

11
 Vachuꞌ lacaꞌinilh ixchivinti Dios 

ju Sara ju ixꞌamachakaꞌ Abraham 
ixjunita. Chai amaklhtayanalh ju 
tachaput ni laich caꞌalilh isꞌaskꞌatꞌa 
mas na ixtapasatach ju ixtakꞌayanti. 
Alilh isꞌaskꞌatꞌa ni lacaꞌilh ni 
camuctaxtuniyaꞌ ju chivinti ju 
ixjunita ju Dios. 12

 Pus chunch ju 
puꞌokxpakꞌalh ju isꞌaskꞌatꞌan ju 
Abraham mas tachi ju va ixnitach 
ixlacatuna va ixlacaꞌatalh ni jantu 
lai ixꞌalin ju isꞌaskꞌatꞌanꞌan ju 
yuꞌunch. Para astan slivasalh na 
talhava ju ixꞌapapanatnich chai 
lana jantu lai aputekꞌekꞌocalh. 
Tantsꞌuntsꞌa tajunita tachi ju 
stꞌacu chai tachi ju cucu ju alin 
laꞌixquilhtuꞌ ju alama.

13
 Pus tachi chun ju pꞌulhnan 

icꞌamapakaꞌuta acsni tavanan 
tani tucaꞌ ixtaꞌamaklhtayananta 
ju tuchi ixꞌakꞌalhtasunita ju 
Dios. Para ni vasalh talacaꞌinilh 
ixchivinti Dios pus tacꞌatsa ni 
vasalh cataꞌamaklhtayananaꞌ chai 
talhikꞌachalh. Tanaulh ni jantu 
ixtꞌunꞌan junita ju ani lacamunutpaꞌ. 
Para tachi ju va ixtatꞌajun 
tapasatilanin ju ani. 14

 Pus ju 
lapanacni ju chunch tachivinin 
vas taꞌamamachakxaninin ni na 
taꞌamputun ju lactꞌiyan junta 
vasalh ixtꞌunꞌan junita. 15

 Para ni 
caꞌixtapastaclh ju ixlacatꞌunꞌan 
junta ixtamintacha pus ixꞌalincaꞌ ju 
avilhchan ni laich caꞌixtaꞌanchokolh. 
16

 Para jantu chun ixtanaviputun. 

Alai va ixtalacasqꞌuin ju lacatꞌun ju 
palai kꞌox. Ju chunch va nomputun 
ni ixtaꞌamputun ju lactꞌiyan ni 
anchach ju ixtꞌunꞌan. Chai ni 
chunch ju talalh pus ixlhiyuchi 
ju Dios jantu lhimaxanalh ni 
cajuncalh isDiosꞌan ju yuꞌunch. Alai 
alakꞌoxinilh lakatam lakꞌachakꞌan 
ju lactꞌiyan. Chai ju chunch 
putalacasu ni na kꞌoxich alhiula ju 
Dios.

17
 Ju Abraham lacaꞌinilh ixchivinti 

Dios chai acsni laktsꞌintanu ju Dios 
pus quiclacaꞌi ju Abraham chai 
makꞌaxtaknilh ju Dios ju istsꞌalh ju 
Isaac ixjuncan. Lana ixmakniputun 
ju lakatami istsꞌalh mas ixjuncanta 
ni laꞌixmacni yuchi lhikꞌach 
catatsucuyaꞌ ju lapanacni. 18

 Tucan 
ixmakniputun mas ixnajunta 
ju Dios ni laꞌixmacni yuchi ju 
caꞌalinaꞌ lhu ixꞌapapanatnich. 
19

 Para ju Abraham cꞌatsalh ni 
laich camalokꞌonichokoyaꞌ ju Dios 
ju istsꞌalh mas caꞌixmakni. Chai 
ca laich acnaulh ni tachi ju va 
lokꞌonchokolh ni va lacatsꞌuninch 
ixmakniputun ju Abraham ju 
istsꞌalh.

20
 Ju Isaac lacaꞌinilh ixchivinti 

Dios chai ajunilh ju istsꞌalan ni 
kꞌox caꞌalinaꞌ ju isꞌatsucuntiꞌan. Ju 
istsꞌalan Jacob chai Esaú ixꞌajuncan. 
21

 Ju Jacob lacaꞌinilh ixchivinti Dios 
chai acsni ixtꞌajun niniꞌ ajunilh ju 
ixtꞌiyunꞌan isꞌaskꞌatꞌan ju José ni na 
kꞌox cajunaꞌ isꞌatsucuntiꞌan. Astan 
putakꞌampalhutaya laꞌixquincatiꞌ 
ixpalic chai lakꞌaya ju Dios. 22

 Ju 
José lacaꞌinilh ixchivinti Dios 
chai acsni ixniputun pus naulh ni 
aktsꞌiya caꞌalacmaxtuyaꞌ ju Dios 
ju istꞌaꞌisraelitanin ju xalacatꞌun 

Egipto. Chai ni slivasalh lacaꞌilh 
pus xtaklh ju lhamapꞌaksin ni 
calhiꞌancalh vachuꞌ ju ixꞌalucutni ju 
acsnich.

23
 Ju ixnati chai ixpai ju Moisés 

talacaꞌinilh ixchivinti Dios chai 
acsni tavanan lakꞌaulh ju Moisés 
pus tamatankꞌanu ju ixpai chai 
ixnati lakatꞌutu malhquiyuꞌ. 
Chunch ju talalh ni talaktsꞌilh ni 
jantu va xamatiꞌ askꞌatꞌa ixjunita 
chai ixlhiyuchi jantu tatalhonilh 
ju ixlhamapꞌaksin ju kꞌai ucxtin 
acsni lhinaulh ixmaknica tachi 
chun ju lactꞌicstꞌi tsꞌalan. 24

 Chai 
isꞌakstu ju Moisés lacaꞌinilh 
ixchivinti Dios chai acsni kꞌaya 
lapanac va jantu lacasqꞌuilh ni 
calhimapakaꞌucalh ni isꞌaskꞌatꞌa 
cava istsiꞌ ju kꞌai ucxtin xalacatꞌun 
Egipto. 25

 Palai kꞌox xalhiulai 
ni caꞌalactꞌamakꞌalhkꞌajnalh ju 
ixlapanacni Dios. Palai jantu ni 
cakꞌachanilh pantsꞌiquis tachi chun 
ju alin laꞌixchakaꞌ ju kꞌai ucxtin. 
Iscꞌatsai ni alactuꞌunti cava ni jantu 
caꞌaꞌaktaiju ju istꞌaꞌisraelitanin. 
26

 Palai lhitapalai ixlhiulai mas 
camakꞌalhkꞌajnalh va ixlacaꞌatalh ni 
ixlapanac Dios ixjunita. Palai jantu 
mas ixꞌanuꞌ cajunkꞌo chux ixmakꞌaliꞌ 
ju xalacatꞌun Egipto. Chunch 
ju naulh ni na ixnavi cuenta ju 
ixtalhaja ju caxtakniyaꞌ ju Dios 
astan. 27

 Chai ni lacaꞌinilh ixchivinti 
Dios ju Moisés pus jantu talhonilh 
ju ixtalhkꞌamti ju kꞌai ucxtin acsni 
amaxtulh ju istꞌaꞌisraelitanin ju 
xalacatꞌun Egipto. Chai jantu 
tavanan caplh tuchi ixnaviputun ni 
tachi ju vasalh ixlaktsꞌin ju Dios.

28
 Chai va ixlacata ni lacaꞌinilh 

ixchivinti Dios ju Moisés yuchi 

lhinaulh ixmaknica ju askꞌatꞌa 
borregojni chai ixmucꞌaca ju 
ixꞌacꞌalhni laxamalhtich ju 
lakatamin chakaꞌ. Ju chunch 
mas catapasayaꞌ ju anquilh ju 
malakachalh ju Dios para jantu 
caꞌamakniyaꞌ ju xalackꞌajin istsꞌalan 
ju quintꞌaꞌisraelitaninꞌan. 29

 Chai ju 
quintꞌaꞌisraelitaninꞌan talacaꞌinilh 
ixchivinti Dios chai tatapasalh 
laꞌixlacaitat lacatꞌicstꞌi alama 
junta saslapulh juncan. Chai junta 
tatapasalh pus Dios maxixi ju 
xcan chai va axixnita ixjunita ju 
lacatꞌun. Para acsni vana va chun 
ixtapuꞌamputun ju amachakꞌan 
Egipto pus lana amalacꞌacnukꞌo ju 
xcan.

30
 Ju quintꞌaꞌisraelitaninꞌan 

talacaꞌinilh ixchivinti Dios chai 
ju Dios maktalh ju xakꞌex ju ixya 
ixtalakꞌachoko ju lakꞌachakꞌan 
Jericó acsni tatalakꞌachokolh 
ju yuꞌunch lakatujun avilhchan. 
31

 Ju Rahab alactuꞌunuꞌ chakoꞌulh 
ixjunita para ju yuchi lacaꞌinilh 
ixchivinti Dios chai yuchi jantu 
alhitꞌanilh ju ixtꞌaꞌamachakꞌan 
ju jantu ixtatalhoni ju Dios. Pus 
tasu ni lacaꞌinilh ixchivinti 
Dios ni kꞌox amaklhtayanalh 
ju quintꞌaꞌisraelitaninꞌan 
ju taquitankꞌajlaktsꞌilh ju 
ixlakꞌachakꞌan.

32
 Pus ca jantu lai actilajuniu ju 

aliꞌ ni na kꞌox panicni acchivinilh ni 
aclajunau tuchi tanavilh ju Gedeón 
chai ju Barac chai ju Sansón chai ju 
Jefté chai ju David chai ju Samuel 
chai ju makꞌaniya lapanacni ju 
ixtanajun ixchivinti Dios. 33

 Pus 
ni talacaꞌinilh ixchivinti Dios ju 
aliꞌin pus tatꞌalalhajalh aliꞌ lackꞌai 

lakꞌachakꞌanixni. Alhajanalh ju 
yuꞌunch ju ixtalacaꞌini ju Dios. 
Chai ju aliꞌin sok tanavi acsni 
kꞌai ucxtinin ixtajunita. Chai ju 
aliꞌin taꞌamaklhtayanalh tuchi 
ixꞌakꞌalhtasunita ju Dios. Chai 
ju aliꞌin jantu ta aꞌulhtulh ju 
maktilin acsni va kꞌaixtam 
ixꞌalactꞌatꞌalhnucanta. 34

 Chai 
ju aliꞌin jantu tuꞌuꞌ tatapasalh 
mas ixꞌamacaꞌancanta junta 
na kꞌai ixmaktajita. Ju 
aliꞌin tatakꞌalhtaxtulh junta 
ixꞌamakniputuncan. Chai ju aliꞌin 
mas matiꞌ ixjunita ixtachaputꞌan 
na tachapunin tava. Ju aliꞌin na 
tachapunin taxajcha lacalasat. Chai 
tamakꞌantsꞌalakꞌo ixchuxꞌan ju 
taropajni ju makat ixtamintacha 
ni va ixtatꞌalasaputun ju yuꞌunch. 
35

 Vachuꞌ ixꞌalin ju chakolun ju 
talacaꞌinilh ixchivinti Dios chai 
mas ixma xanin istsꞌalh laꞌixchakaꞌ 
para taꞌamaklhtayananchokolh 
xalakꞌajun acsni 
malokꞌonichokocalh.

Chai ju aliꞌin talacaꞌinilh 
ixchivinti Dios para 
alhimakchapucalh tus tani. Ju 
yuꞌunch lai caꞌixtatakꞌalhtaxtulh 
ni caꞌixtanaulh ni jantu 
vana catalhilacaꞌanaꞌ ju Dios. 
Para jantu ixtanaviputun ju 
chunch. Palai kꞌox talhiula mas 
caꞌamaknicalh ni ixtacꞌatsai ni 
caꞌamalokꞌonichokocanaꞌ chai 
caꞌaxtaknicanaꞌ ju palai kꞌox 
isꞌatsucuntiꞌan ju lactꞌiyan. 36

 Chai 
ju aliꞌin na alhimakchapucalh 
acsni na alhitsꞌiꞌincalh chai 
alakanekmacalh. Chai ju aliꞌin 
atꞌalhnucalh chai amakchꞌicalh 
chai achꞌanchꞌicalh lacacadena. 

37
 Ju aliꞌin alacatꞌalhmacalh. Ju 

aliꞌin achꞌucꞌupaklhtꞌiyucalh. Ju 
aliꞌin alaktsꞌintanucalh ni vasalh 
talacaꞌinilh ixchivinti Dios u 
jantu. Ju aliꞌin amaknicalh 
lacacuchilu. Ju aliꞌin ixꞌapuxcocan 
chai takꞌostsuculh. Chai 
ixtalhimalakchꞌinin ixꞌaxtꞌakꞌan 
borregojni chai ixꞌaxtꞌakꞌan 
chivo. Ju yuꞌunch na kꞌox 
quilhpatinin ixtajunita. Chai na 
ixꞌamamakꞌalhkꞌajnican. Chai na 
alhimakchapucalh. 38

 Ju yuꞌunch 
ixtaꞌucxuntꞌajun junta va aseknicꞌa 
ixjunita chai lacaqꞌuivin. Chai 
istatsucui junta va laclhucucu 
ixjunita lactalhpa chai junta 
laclhucucu ixjunita ju lacatꞌun. 
Pus ju ani lapanacni slivasalh na 
lackꞌoxin lapanacni ixtajunita. Chai 
jantu ixlhijun ni va amachakaꞌan 
lacamunutpaꞌ caꞌixꞌalhimispacalh. 
39

 Ju Dios na kꞌox xaꞌalhiulai 
ixchuxꞌan ju yuꞌunch ni 
ixtalacaꞌinich ju yuchi. Para ju 
yuꞌunch jantu taꞌamaklhtayanalh 
tuchi ixꞌakꞌalhtasunita ju 
Dios. 40

 Pus yuchi jantu tuꞌuꞌ 
talhiꞌamaklhtayanalh ni ispastacta 
ju Dios ju tuꞌuꞌ ju palai kꞌox ju 
quilacataꞌan quinchuxꞌan. Yuchi 
ni quintapastacnin ju Dios ju 
quijnanꞌan chai naulh ni palai kꞌox 
ni va kꞌaixtam aquintaxtakniyan ju 
sastꞌi quiꞌatsucuntiꞌan ju lactꞌiyan.

Pꞌas calhilacaꞌau ju Jesús

12  Pus laktsꞌintauch ni 
slivasalh na lhu alin ju 

lapanacni ju talacaꞌinilh ixchivinti 
Dios mas va tuchi ixtapasai 
laꞌisꞌatsucuntiꞌan. Chai ixlhiyuchi 
cꞌatsayau ni lai lhilaksican ju 

Dios. Pus yuchi calhimacajuch 
ju tuꞌuꞌ ju quintamamaktilayan 
laquiꞌatsucuntiꞌan 
chai ju alactuꞌunti ju 
quintamakꞌalhkꞌosuputunan. Chai 
catailhiꞌauch ju quiꞌatsucuntiꞌan 
tachi ju quintalhilhcatan ju 
Dios. Chai jantu jeks caꞌu. 
2

 Pus pꞌas calhilacaꞌau ju Jesús. 
Yuchi ju quintamasunin ta yu 
lacaꞌinican ixchivinti Dios ni laich 
cachaꞌanau ju lactꞌiyan. Chai 
yuchach ju quintaꞌaktaijuyan ni 
calacaꞌinikꞌalhiyau. Pus ju yuchi 
ni iscꞌatsai ni slivasalh cakꞌachanaꞌ 
astan pus yuchi lhimakꞌalhkꞌajnalh 
ju lacacurus. Chai vachuꞌ yuchi 
jantu tuꞌuꞌ xalhilhiulai ni 
tamamaxanilh ju lapanacni. Chai 
ju chavai vanin tꞌavi ju Dios ju 
lactꞌiyan.

3
 Apꞌastꞌactꞌit ta yu lalh ju 

Jesús ni chꞌixkꞌolh tachi chun ju 
macxcai ju tanavi ju alactuꞌuni 
lapanacni. Chai ni pꞌastꞌacꞌatꞌit ju 
yuchi pus jantu alhokꞌonaꞌitꞌit ju 
mimakꞌalhkꞌajnatꞌan nin yuchi ni 
lai acꞌappꞌutꞌutꞌit ju Dios. 4 Pus ju 
uxijnan jantucaꞌ maknicꞌantꞌatꞌit 
mas na tamamakꞌalhkꞌajniyan 
ju alactuꞌuni lapanacni. 5 Ja va 
cꞌapkꞌotꞌatꞌit ju chivinti ju tsꞌokcanta 
junta mapꞌaksicanauch. Ju anch ju 
Dios quintalhixakꞌalayan isꞌaskꞌatꞌan. 
Chai chani ma quintajunan:

Quiꞌaskꞌatꞌan jantu anaꞌuntꞌit 
ni jantu tuꞌuꞌ nomputun ju 
makꞌalhkꞌajnat ju iclaxtakniyau.

Chai jantu va acꞌappꞌutꞌutꞌit 
acsni iclakꞌayau.

 6 Ju quitꞌin ni icmapaini tam 
xamatiꞌ pus yuchi iclhikꞌaji 
acsni alactuꞌunun.

Chai yuchi 
icꞌalhimamakꞌalhkꞌajni tachi 
chun ju icꞌalhimispaich ni 
quiꞌaskꞌatꞌan tajunita acsni va 
jantu quintaquiclacaꞌi.

Chunch ma quintajunan ju 
Dios. 7 Pus achꞌixtꞌitch ju 
mimakꞌalhkꞌajnatꞌan ni tachi 
isꞌaskꞌatꞌan taꞌulhtuyan ju Dios chai 
va lacasqꞌuin ni aqꞌuiclacꞌaꞌitꞌit. 
Chai matiꞌ xamatiꞌ askꞌatꞌa ju jantu 
cakꞌailh ju ixpai acsni alactuꞌunun. 
8

 Pus ju Dios amamakꞌalhkꞌajni 
tachi chunch ju isꞌaskꞌatꞌan acsni 
jantu talacaꞌi. Para ju uxijnan ni 
jantu mamakꞌalhkꞌajnicꞌanatꞌit 
pus jantu isꞌaskꞌatꞌan untꞌatꞌit. 
9

 Pus ju quilacpaꞌitniꞌan ju ani 
lacamunutpaꞌ xaquintakꞌayan 
acsni jantu ixꞌaquiclacaꞌiyau 
chai ni jantu ixꞌatalhoniyau. 
Pus ja va a ti yuchach jantu 
caquiclacaꞌiyau ju quimpaiꞌan ju 
vilhcha lactꞌiyan ni laich caꞌalinaꞌ 
ju quiꞌatsucuntiꞌan ju conkꞌalhiyaꞌ. 
10

 Pus ju quilacpaꞌitniꞌan 
slivasalh na lacatsꞌunin cꞌata ju 
xaquintalacakꞌaimayan tachi ju kꞌox 
ixtalhiulai. Para ju quimpaiꞌan Dios 
quintamamakꞌalhkꞌajniyan acsni 
quintalaktsꞌinan ni vasalh navitau 
tuꞌuꞌ. Ju yuchi va lacasqꞌuin ni 
soknicꞌa capuva lacamakꞌalhkꞌajnat 
ju quiꞌatsucuntiꞌan tachi ju yuchi 
ni soknicꞌa junita. Chai yuchi 
quintalhimamakꞌalhkꞌajniyan. 
11

 Lana jantu kꞌox lhiulayau 
acsni kꞌaicanau. Alai va 
lhiꞌamakꞌanininau. Para ju tam 
xamatiꞌ ju lai puꞌalacpastacnan 
acsni mamakꞌalhkꞌajnican pus 
soknicꞌa jun ju isꞌatsucunti chai 
tayakꞌach jun ju ixꞌalhunut.

Aqꞌuiclacꞌaꞌinitꞌit ixchivinti Dios
12

 Chai ni chunch ju iclajuntau 
pus yuchi jantu jeks alhiꞌunitꞌit 
ju mimakꞌalhkꞌajnatꞌan. Alai 
atꞌachꞌapꞌuchꞌokꞌotꞌitch 
lamintacꞌatsanꞌan. 13

 Chai sok 
atsꞌucꞌutꞌit tachi ju kꞌachani ju Dios. 
Ju chunch ju na xcai tatailhiꞌan 
laꞌixti Dios jantu catacꞌapꞌaꞌ para 
alai pꞌas catalhilacaꞌanchokoyaꞌ ju 
Dios.

14
 Laꞌixlhichux miꞌalhunutꞌan 

anavitꞌit talakmaskꞌatꞌin ni 
jantu atꞌalasatꞌit xamatiꞌ. Chai 
salaka atsꞌucꞌutꞌit. Pus ni jantu 
salaka ju miꞌatsucuntiꞌan 
jantu lai atꞌilaktsꞌintꞌit ju 
Dios. 15

 Alhistꞌaccꞌantꞌit 
miꞌakstuꞌan. Jantu xcai ni xamatiꞌ 
lamilhiꞌuxijnan cacapputulh ju 
lamapainin ju tanaviniputunan ju 
Dios. Alhistꞌaccꞌantꞌit miꞌakstuꞌan. 
Jantu xcai ni caꞌalilh tam 
xamatiꞌ ju lamilhiꞌuxijnan ju 
calhitalhkꞌamalh tuꞌuꞌ chai ju yuchi 
caꞌamapastꞌacꞌani ju amacxcai ju 
aliꞌin chai na lhu caputakꞌalhi ju 
isꞌatsucuntiꞌan. 16

 Alhistꞌaccꞌantꞌit 
miꞌakstuꞌan. Jantu xcai ni caꞌalilh 
lamilhiꞌuxijnan tam xamatiꞌ ju 
catꞌatsuculh apumatam ju jantu 
ixꞌamachakaꞌ u ju jantu ixpapa. 
Chai jantu xcai ni caꞌalilh tam 
xamatiꞌ ju jantu tuꞌuꞌ calhiula ju 
ixtaxtokni Dios tachi ju lalh ju anuꞌ 
makꞌaniya lapanac ju Esaú ixjuncan. 
Ju yuchi jantu tuꞌuꞌ xalhiulai ju kꞌox 
atsucunti ju caꞌixpacxalh ni xakꞌai 
istsꞌalh ixjunita ju ixpai. Alai laich 
tucan lhistꞌa ju isꞌatsucunti lakatam 
vaiti. 17

 Chai ju uxijnan cꞌatsꞌayatꞌit 
ni astan ixlacasqꞌuin ni ixtaknicalh 

ju kꞌox atsucunti ju ixꞌanuꞌ caꞌixva 
para jantu xtaknicalh. Chai mas 
na ixkꞌalhun jantu lai xalhitajui ta 
yu laich camapaxachokolh ju tuchi 
ixnavita.

18
 Pus ju laquiꞌatsucuntiꞌan ju 

quijnanꞌan jantu chun xatapasai 
tachi ju tapasalh laꞌisꞌatsucuntiꞌan 
ju makꞌaniya quintꞌaꞌisraelitaninꞌan 
acsni axtaknicalh ju ixlhamapꞌaksin 
ju Dios. Pus ju anuꞌ kꞌai talhpa ju 
Sinaí juncan junta quilachilh ju 
Dios na ixmaktajita chai na istsꞌista 
ju anch chai na lhu ixjucꞌalh ju 
ataputsꞌi chai na pꞌas lalh ju kꞌai 
un. 19

 Chai ju yuꞌunch takꞌasmatlh 
ju istꞌasat ju skꞌolh chai vachuꞌ 
takꞌasmatlh ixchivinti Dios. Para 
acsni takꞌasmatlh ixchivinti Dios 
pus tatapaininilh ni jantuch 
aliꞌ caꞌajunilh tuꞌuꞌ. 20

 Pus na 
ixtatalhanan ju lapanacni. Para 
palai tatalhanalh acsni takꞌasmatlh 
ixchivinti Dios ni naulh ni 
catalacatꞌalhma u calhtokꞌocalh 
mas va tuchi atapacxat ju 
cachaꞌamputulh junta vi ju anuꞌ 
talhpa. 21

 Pus aktsꞌiya kꞌai lhitalhan 
ixjunita chai mas yuchi ju Moisés 
naulh ni na ixtalhanan chai na 
ixꞌaxqꞌuipꞌipꞌitnin.

22
 Para ju quijnanꞌan jantu chunch 

xatapasai laquiꞌatsucuntiꞌan. Alai 
amachakꞌan Jerusalén juntau. 
Ju xaJerusalén lactꞌiyan. Chai 
anchach ju vi ju Dios ju lakꞌajunta. 
Chai vachuꞌ anch tavilanancha 
ixtalhavatꞌan anquilhnin ju na 
talackꞌachan. 23

 Ju quijnanꞌan 
isꞌaskꞌatꞌan Dios makjuntau. Chai 
kꞌaixtam alactꞌakꞌachanau ju 
aliꞌin. Chai chux ju quijnanꞌan 
tsꞌokꞌulacantau ju lactꞌiyan. Chai 

ju Dios quintatꞌavilan. Yuchach ju 
xakꞌai ucxtin junita lhichux. Vachuꞌ 
makyuꞌunch juntau ju talhilaksi 
ju Dios. Chai ju chavai soknicꞌa 
junita ju quiꞌatsucuntiꞌan vachuꞌ. 
24

 Vachuꞌ ixꞌanuꞌ ju Jesús makjuntau. 
Chai laꞌixꞌaninti quintaꞌaktaijutan 
ixlacata ju sastꞌi chivinti ju 
xaquintalhitꞌatakꞌoxitan ju Dios. 
Chai laꞌixꞌaninti mapastꞌacꞌanicanau 
ni quintamapainin ju yuchi. Pus 
acsni tavanan maknicalh ju Abel 
cꞌatsayau ni mamalakchavanicalh 
ixꞌaninti ju maknilh. Para 
acsni tavanan maknicalh ju 
Jesús cꞌatsayau ni jantu xamatiꞌ 
mamalakchavani.

25
 Pus alaktsꞌintꞌit. Jantu anaꞌuntꞌit 

ni jantu kꞌasmatnipꞌutꞌunatꞌit ju 
Dios ju taxakꞌalayan ju chavai. Pus 
ju makꞌaniya quintꞌaꞌisraelitaninꞌan 
jantu tatakꞌalhtaxtulh ni 
jantu takꞌasmatnilh ixchivinti 
Dios acsni alacxakꞌala ju 
ani lacatꞌun. Pus ja va a ti 
quijnanꞌan lai catitakꞌalhtaxtu 
ni jantu kꞌasmatniputunau ju 
chivinti ixlacata ju Jesús ju 
malakachatachilh ju Dios. Yuchi 
ju minchalh lactꞌiyan. 26

 Acsni 
axakꞌala ju Dios ju makꞌaniya 
quintꞌaꞌisraelitaninꞌan ju anuꞌ 
lactalhpa pus lana tataclh 
ju lacatꞌun. Para ju chavai 
ju Dios najun ni apaktam 
ma camalucunichokoyaꞌ ju 
lacatꞌun. Para ju acsnich ma 
vachuꞌ ju lactꞌiyan calucununach. 
27

 Pus acsni najun ni va apaktam 
camalucunichokoyaꞌ ju lacatꞌun 
va nomputun ni camakꞌosucanach 
ju taxtokni ju laktsꞌinau ju 
navilh ju Dios para ju jantu 

jonkꞌalhita. Chai ju chunch 
va yuchi ju catamaconach ju 
taxtokni ju jonkꞌalhita chai ju 
jantu lai malucunican. 28

 Pus 
yuchi calhijunau lakꞌailaktsꞌiuch 
ni jonkꞌalhita ju quimpuꞌucxtinꞌan. 
Chai calakꞌayayau tachi ju kꞌoxich 
lhiulai ju quiꞌucxtinꞌan. Chai 
catalhoniyau chai jantu cacꞌapꞌau 
tichi chavaich ju yuchi. 29

 Chunch 
calau ni chunch junita ju Dios tachi 
ju tuꞌuꞌ jipi ju lacxavakꞌojui tachi 
chun ju jantu kꞌox. Ju yuchi vachuꞌ 
amamakꞌalhkꞌajni ju taꞌalactuꞌunun.

Chani junita ju atsucunti 
ju kꞌachani ju Dios

13  Va tachi alamapꞌaininitꞌit 
tachi ju lhiꞌalakꞌavin 

laꞌixmacni Cristo. 2 Alakꞌaꞌitꞌit 
ni catalakacujtilalh laminchakaꞌ 
ju tatapaininiyan. Chunch ju 
alatꞌit mas jantu amispꞌatꞌit. 
Pus ju aliꞌin ju makꞌaniya 
quilacpaꞌitniꞌan chunch talalh chai 
taꞌamaklhtayanalh laꞌixchakaꞌan ju 
anquilhnin mas jantu ixtamispai ni 
anquilhnin ixtajunita.

3
 Aꞌaktꞌaiꞌutꞌit ju atꞌalhnucanta 

tachi ju va tachꞌin tꞌaꞌuntꞌatꞌit 
ju uxijnan. Vachuꞌ aꞌaktꞌaiꞌutꞌit 
ju alhimakchapucan ni vachuꞌ 
tꞌonatꞌitcaꞌ lamilacatunaꞌan ju lai 
makꞌalhkꞌajnan.

4
 Tachi minchuxꞌan jantu 

va alhakꞌamanantꞌit ju 
mintamakꞌaxtokꞌatꞌan. Jantu 
va kꞌaya atꞌatsꞌucꞌutꞌit ju va 
akꞌantam. Pus Dios ju camucꞌaniyaꞌ 
ixtalakꞌalhin ju alin ixnavin chai 
ju tꞌatsucui ju akꞌantam ju jantu 
ixpapa u ju jantu ixꞌamachakaꞌ 
junita.

5
 Jantu na tuꞌuꞌ alhiulatꞌit ju 

tumin. Alai alhikꞌachꞌantꞌit tuchꞌi 
pꞌacxantꞌatꞌit. Chunch ju alatꞌit ni 
isꞌakstu Dios ju najunta ni jantu 
tavanan aquintacꞌapꞌan nin lai 
aquintamacoꞌulan. 6 Chai vachuꞌ 
yuchi lai lhinonauch ixlhichux 
quiꞌalhunutꞌan:

Yuchi ju Dios ju quiꞌaktaijui.
Jantu actitalhanalh. Pus 

tijuch ju lai aquinavilh ju va 
lapanac.

Chunch ju lai nonau.
7

 Apꞌastꞌactꞌit ju xalackꞌajin 
lamilhiꞌuxijnan ju ixtamalaniyan 
ixchivinti Dios. Apꞌastꞌactꞌit ta yu 
ixjunita isꞌatsucuntiꞌan ju yuꞌunch 
ni talhilaksilh ju Dios chux 
laꞌisꞌatsucuntiꞌan tus ni tani. Chai 
chunch ju alhilaksitꞌit ju Dios tachi 
ju ixtalhilaksi ju yuꞌunch.

8
 Ju Jesucristo va tachi ju 

junitach tus makꞌanchich. Mas 
chavai. Mas va tavananch cava. 
9

 Jantu alakꞌaꞌitꞌit ni xamatiꞌ 
cataꞌokxchokꞌoyan chai na tijlhu 
atalaninti catajunan ju jantu 
ixtꞌachunch junita tachi ju lanitꞌatꞌit. 
Pus ju tuꞌuꞌ lhamapꞌaksin ixlacata 
ju tuꞌuꞌ vaiti jantu tavanan aktaijuta 
tam xamatiꞌ ni lai salaka cava 
laꞌixmacni Dios. Alai va yuchi 
ju Dios ju aquintaꞌaktaijuyan 
laꞌixꞌamapaininti ni lai va tachi 
calhilaksiyau ju yuchi.

10
 Pus ju quijnanꞌan alin 

ju xamaknican ixtapalh 
quiꞌalactuꞌuntiꞌan. Yuchi ju 
Jesús. Para ju vanach talhilaksi 
ju lhamapꞌaksin ju tsꞌokꞌula ju 
Moisés chai tanajun ni anch 
ju catalhitajuyaꞌ ju soknicꞌa 
isꞌatsucuntiꞌan jantu lai 

catiꞌaꞌaktaijucalh laꞌixꞌaninti ju 
Jesús. 11

 Pus ju xakꞌai ixpaliꞌan 
ju quintꞌaꞌisraelitaninꞌan ixlhiꞌan 
ju ixꞌacꞌalhni ju atapacxat tus 
laꞌixpulacni ju chakaꞌ junta 
ixlakꞌayacan ju Dios. Va ixtapalh 
ixjunita ixꞌalactuꞌuntiꞌan ju 
lapanacni. Para ju ixlacatunaꞌan ju 
anuꞌ atapacxat lacamacni ixꞌancan 
lakxavaca. 12

 Pus vana va chunch ju 
Jesús. Ju yuchi mamaxanicalh ni 
lacamacni ju maknicalh. Pus nilh 
ni laich caxacanilh ixtalakꞌalhinꞌan 
ju lapanacni laꞌixꞌacꞌalhni. 13

 Pus 
na lhimaxan tamapasa ju Jesús 
ni lacamacni ju tamakni. Pus 
mas aquintamamaxanin vachuꞌ ju 
lapanacni ni jantu vana chun ju 
naviyau ju chavai tachi ju ixlayau 
ju pꞌulhnan para cachꞌakꞌokꞌauch 
ju yuchi. 14

 Pus chunch ju calau 
ni cꞌatsayau ni jantu amachakꞌan 
lacamunutpaꞌ juntau. Alai cꞌatsayau 
ni amachakꞌan lactꞌiyan juntau 
chai anchach ju cachaꞌanau. 15

 Pus 
yuchi lhitasqꞌuini ni va tachi 
cajunau lakꞌailaktsꞌiuch ju Dios 
laꞌixlacata ju Jesús. Chai ni chunch 
ju calau pus tachi ju va jun tuꞌuꞌ 
lhakꞌailaktsꞌin ju xtakniyau ju yuchi 
chai pulakꞌayayau ju yuchi. 16

 Para 
jantu acꞌaptꞌit ju ixnavica ju kꞌox 
chai aꞌaktꞌaiꞌutꞌit ju quilhpatinin 
lamiꞌalintaꞌan. Chai acsni naviyau 
ju chunch pus jun tachi ju lakatam 
lhakꞌailaktsꞌin ju xtakniyau ju Dios 
chai ju yuchi na kꞌoxich lhiulai.

17
 Aqꞌuiclacꞌaꞌitꞌit ju yuꞌunch 

ju talhinajun lamilhiꞌuxijnan. 
Anavitꞌit tachi ju tajunan. Pus 
chunch ju aꞌulhtꞌutꞌit ni yuꞌunch ju 
talhistacniyan ju miꞌatsucuntiꞌan ni 
laich sokch apꞌinaꞌitꞌit laꞌixti ju Dios. 

Chai ju yuꞌunch casacmikꞌocanaꞌ 
ni kꞌox talhistactan u jantu. Pus 
aqꞌuiclacꞌaꞌinitꞌit ni laich lhikꞌach 
catanaviyaꞌ ju ixlhichꞌalhcat. 
Jantu va catalhamakꞌanininan 
tachi ju layatꞌit. Pus ni va 
catalhamakꞌanininan pus ju chunch 
jantu kꞌox cava ju milacataꞌan.

18
 Atꞌapꞌaininitꞌit ju Dios ju 

quilacata quijnan. Pus iccꞌatsayau 
ni jantu tuꞌuꞌ quintaxcaniyan 
ju quiꞌalhunut quincꞌan ni kꞌox 
naviputunau mas va tuchi cava. 
19

 Pus iclatapaininiyau ni asqꞌuinitꞌit 
ju Dios ju quilacata ni laich 
vatsꞌalhti aclalakꞌanchokotachau.

Amacꞌamican ju 
talhilacaꞌanta ju Cristo

20
 Pus Dios ju quintalhistacniyan 

ju quiꞌalhunutꞌan ni jantu 
calacꞌalh. Chai yuchach ju 
malokꞌonichokolh laꞌixꞌaninti ju 
Jesucristo ju quintalhistꞌacꞌan ju 
quijnanꞌan tachi tam lapanac ju 
lhistꞌacꞌa ju ixborregojni. Chai ni 
lokꞌonchokolh ju Jesús laꞌixꞌaninti 
pus quintamamachakxanin ni 
laꞌixꞌacꞌalhni ju xapumavasalai ju 
chivinti ju quintalhitꞌatakꞌoxitan 
ju Dios. Chai ju anuꞌ chivinti 
jonkꞌalhita. 21

 Pus ictapainini ju 
yuchi ju Dios ni cataxtakniyan tachi 
chun ju kꞌox atalacpastꞌacꞌat ni laich 
anaviyaꞌitꞌit ju ixkꞌachat ju yuchi. 
Chai ictapainini ni cataꞌaktaijuyan 
ni laꞌixtachaput ju Jesucristo laich 
anaviyaꞌitꞌit tachi chun ju kꞌachani 
ju yuchi. Pus chach lakꞌayacalh 
ju Jesucristo tus va tavananch. 
Chunchach vasalh canavicalh.

22
 Pus iclatapaininiyau ji 

quiꞌalakꞌavin ni anavitꞌit cuenta 

ju tuchi iclalhimapꞌaksitauch. 
Pus jantu lhu chivinti ju 
iclaꞌatsꞌoknunitau. 23

 Acꞌatsꞌatꞌit 
ni maxtucanta lacapulachꞌin ju 
quilakꞌauꞌan Timoteo. Pus ni 
vatsꞌalhti camilh pus yuchi ju 
actꞌaꞌananta acsni acꞌantachau 
lalaktsꞌinin.

24
 Amacꞌamitꞌit ixchuxꞌan ju 

talhinajun lamilhiꞌuxijnanꞌan. 

Vachuꞌ amacꞌamitꞌit ixchuxꞌan ju 
aliꞌin ju vachuꞌ talhilacaꞌanta ju 
Jesucristo. Pus ju amachakꞌan 
Italia taꞌamacꞌaminin. 
Tamacꞌamiyan.

25
 Pus ictapainini ju Dios 

ni catanaviniyan lamapainin 
minchuxꞌan ju uxijnan. Vasalh 
chunch iclacasqꞌuin ni 
catanaviyan. 

Ju Santiago amacꞌami ju 
ixtꞌaꞌamachivinti ju amakpitsicanta

1  Ju quitꞌin icSantiago. 
Ixlapanac icjunita ju Dios 

chai ju quiꞌucxtinꞌan Jesucristo. 
Va iclamacꞌamiyau ju uxijnan ju 
quintꞌaꞌamachivinti untꞌatꞌit ju 
vachuꞌ lhilacꞌapꞌintꞌatꞌit ju Cristo 
para va makpꞌitsꞌicꞌantꞌatꞌit ju ani 
lacamunutpaꞌ.

Dios ju amamachakxaninin 
tamalhch ju kꞌox lhiulai 
chai tamalhch ju jantu

2
 Quiꞌalakꞌavin slivasalh 

alhikꞌachꞌantꞌit acsni tijlhu alin ju 
makꞌalhkꞌajnat ju lamiꞌatsucuntiꞌan. 
3

 Alhikꞌachꞌantꞌit ni cꞌatsꞌayatꞌit 
ni palai lai atꞌastꞌucnitꞌit va 
tuchi camilh lamiꞌatsucuntiꞌan 
acsni va tachi alhilacꞌapꞌitꞌit ju 
Dios mas amakꞌalhkꞌajnantꞌit. 
4

 Pus jantu asamakꞌantꞌit ju tuꞌuꞌ 
makꞌalhkꞌajnat ju taxtakniyan ju 
Dios. Lhikꞌach amaklhtꞌaꞌitꞌit. Chai 
acsni tavanan lai chunch alatꞌit pus 
tasui ni ixlhichux miꞌalhunutꞌan ju 
lhilacꞌapꞌintꞌatꞌit ju Cristo chai jantu 
tuꞌuꞌ tamakꞌancꞌacxnitan laꞌixmacni 
Dios.

5
 Ni alin xamatiꞌ ju milhiꞌuxijnan 

ju tulai machakxai tamalhch 
ju kꞌox lhiulai ju Dios chai 
tamalhch ju jantu pus chach 
tapainini ju Dios chai ju yuchi 
camamachakxaniyaꞌ. Ju Dios na lai 
amamachakxaninin chai ju yuchi 
jantu kꞌaji ju tapaininich. 6 Para 
acsni catapaininiyaꞌ tasqꞌuini ni 
calacaꞌiyach ni camamachakxaniyaꞌ 
ju Dios. Jantu va tam tam canaulh. 
Ju va tam tam najun chai jantu va 
lakatam navita ju ixꞌalhunut pus 
chunch junita tachi ju xcan acsni 
lacatam lacatam sun lhiꞌan ju un. 
7

 Pus ju lapanac ju chunch lai jantu 
canaulh ni caxtakniyaꞌ ju tuchi 
xasqꞌuini ju quiꞌucxtinꞌan Dios. 
8

 Pus ju anuꞌ lapanac ju lakatꞌui 
navi ixꞌatalacpastꞌacꞌat jantu lai 
tuꞌuꞌ vas najun.

9
 Ju tam quilhilakꞌauꞌan 

laꞌixmacni Jesús ju va quilhpatiniꞌ 
chach lhikꞌachalh ni lakꞌayacanta 
ni navicanta isꞌaskꞌatꞌa Dios. 
10

 Chai ju tam quilhilakꞌauꞌan ju 
na makꞌaliꞌ chach lhikꞌachalh ni 
malacatꞌicstꞌicalh ni jantu tuꞌuꞌ 
lhiulacan ni lhilacaꞌanta ju Cristo. 
Pus ju Dios mamachakxani ni 
jantu tuꞌuꞌ ixtapalh ju ixmakꞌalit. 

Chai mamachakxani ni va tam 
pantsꞌiquis lai canilh. Chai chunch 
ju catapasalh laꞌisꞌatsucunti tachi 
ju tuꞌuꞌ xanti ju va tsꞌalhti xixa. 
11

 Acsni caxajtachilh ju avilhchan ni 
na lhiꞌichich cajunaꞌ pus ju xaxanti 
capatajuniyaꞌ. Chai jantu vana na 
cꞌusich tasui. Pus vana va chun ju 
tam makꞌaliꞌ. Lai canilh va tam 
pantsꞌiquis mas tꞌajun makꞌaixtoknuꞌ 
ju ixmakꞌalit.

Tasqꞌuini ni catastucnikꞌoyau 
ju quimakꞌalhkꞌajnatꞌan

12
 Na kꞌachan ju lapanac ju 

lai tastucni ju ixmakꞌalhkꞌajnat. 
Jantu najun ni va ixlhiyuchi 
camaconaꞌ ixti ju Dios. Pus ju 
yuchi acsni laktsꞌintanucanta 
chai tasui ni lai tastucni ju 
makꞌalhkꞌajnat chai jantu tam 
najun mas mamakꞌalhkꞌajnican 
pus caꞌamaklhtayananach ju 
ixtalhaja ju akꞌalhtasunitach 
ju Dios tachi chun ju vasalh 
tamapaini. Yuchi ni caꞌalinaꞌ ju 
isꞌatsucunti ju conkꞌalhiyanta 
ju lactꞌiyan. 13

 Ni alin xamatiꞌ ju 
mapastꞌacꞌanican ju tuꞌuꞌ macxcai 
pus jantu catinaulh ni Dios ju 
mapastꞌacꞌani chai ixlhiyuchi 
lai canavilh. Ju Dios jantu lai 
mapastꞌacꞌanican ju tuꞌuꞌ macxcai 
nin camapastꞌacꞌani tuꞌuꞌ macxcai 
ju akꞌantam. 14

 Para ni na lhu tanun 
ju macxcai ju laquiꞌalhunutꞌan 
ju naviputunau pus yuchi va tsa 
lhipastꞌacꞌau ju macxcai. Chai ni na 
kꞌox ju lhiulayau ju pastꞌacꞌau pus 
putaꞌokxchokꞌoyau. 15

 Chai acsni 
kꞌachaniyau ju tuꞌuꞌ macxcai pus 
alactuꞌununau acsni naviyauch. 
Chai acsni va tsa caꞌalactuꞌunulh 

tam xamatiꞌ pus yuchi 
lhimacaꞌancan junta jonkꞌalhita 
makꞌalhkꞌajnat.

16
 Ji quiꞌalakꞌavin jantu 

atꞌaꞌokxchꞌokꞌotꞌit. Ju Dios jantu 
xtꞌakꞌa ju tuꞌuꞌ macxcai. 17

 Para 
tachi chun ju xtaknicantau ju kꞌox 
chai tachi chun ju xtaknicantau 
ju aktsai talaclhman ju minacha. 
Yuchi ju Dios ju macamin. 
Yuchi ju navikꞌolh tachi chun 
ju tamapulhcui. Pus ju anuꞌ ju 
mapulhcui aktamixnin kꞌox 
mapulhcui chai aktamixnin jantu 
kꞌox lai tasui. Para ju Dios jantu va 
tam tam junita. Nin lacatsꞌunin ju 
va astan tam canaulh. 18

 Ju yuchi 
laꞌixkꞌachat isꞌakstu quintanavitan 
isꞌaskꞌatꞌan acsni lacaꞌiniuch 
ju ixchivinti. Chai ju yuchi 
stavasalanti. Chai ni quintanavitan 
isꞌaskꞌatꞌan pus alin tuꞌuꞌ ju palai 
kꞌox ju aquintaxtakniyan ju 
quijnanꞌan. Palai jantu na chun 
catiꞌaxtaknilh tachi chun ju aliꞌ 
taxtokni ju navita ju Dios ju ani 
lacatꞌun.

Tasqꞌuini ni chani cava ju 
quiꞌatsucuntiꞌan ni vasalh 

talhoniyau ju Dios
19

 Ji quiꞌalakꞌavin tasqꞌuini ni 
tachi chun ju quijnanꞌan va lhikꞌach 
cakꞌasmatꞌauch ju ixchivinti Dios. 
Para jantu vatsꞌalhti canonau ju tuꞌuꞌ 
chai jantu vatsꞌalhti catalhkꞌamnau. 
20

 Pus ni va catalhkꞌamnau 
jantu lai aquintajunan ju 
Dios ni sok ju naviyau. 21

 Pus 
ixlhiyuchi amacꞌaꞌuntꞌit tachi 
chun ju macxcai chai tachi 
chun ju tamalhquiliquiniyan ju 
miꞌatsucuntiꞌan. Chai alacꞌaꞌikꞌotꞌit 

chux ixchivinti Dios ju kꞌasmatꞌatꞌit 
chai jantu asamakꞌantꞌit. 
Pus ni alacꞌaꞌikꞌoyaꞌitꞌit pus 
atꞌakꞌalhtꞌaxtꞌuyaꞌitꞌit.

22
 Para amuctꞌaxtꞌutꞌit tachi ju najun 

laꞌixchivinti Dios. Tun va anaꞌuntꞌit 
ni va yuchi ju tasqꞌuini ni akꞌasmatꞌit. 
Ni va chunch ju anaꞌuntꞌit pus va 
okxchꞌokꞌocꞌanatꞌit miꞌakstuꞌan. 
23

 Ni alin xamatiꞌ ju va kꞌasmatꞌa 
ju ixchivinti Dios para ni jantu 
muctaxtui tachi ju najun pus ju yuchi 
chunch junita tachi tam lapanac ju 
laktsꞌin ixmakꞌantsastꞌilit laca tuꞌuꞌ 
speo. 24

 Ju yuchi laktsꞌinchokocan 
isꞌakstu chai an alacatam chai lana 
cꞌapꞌa ta yu junitach ju ixꞌucxpuꞌ. 
25

 Pus lhikꞌach catsucuyaꞌ ju lapanac 
ju kꞌasmatꞌa ixchivinti Dios chai va 
tachi navi cuenta chai muctaxtui 
chai jantu va cꞌapꞌa ju tuchi kꞌasmatꞌa. 
Pus ixchivinti Dios sok najun chai 
acsni lacaꞌinican ju yuchi pus palai 
jantu na tachapun jun ju alactuꞌunti 
laquiꞌatsucuntiꞌan.

26
 Ni xamatiꞌ najun ni lakꞌayai ju Dios 

para ni jantu lhistꞌacꞌa ju isimakꞌat 
pus va okxchokꞌocan isꞌakstu. Jantu 
lhitapalai mas najun ni lakꞌayai ju Dios. 
27

 Pus ju quimpaiꞌan Dios najun ni 
xamatiꞌ talhoni laꞌixlhichux ixꞌalhunut 
chai tachi ju kꞌachani ju yuchi pus 
chach alh aꞌaktaijunuꞌ ju quilhpatinin 
askꞌatꞌan ju alin ixmaktasqꞌuinitꞌan 
chai ju chakolun ju animacontilacanta. 
Vachuꞌ calhistaccalh ni jantu vana va 
chun calalh tachi ju talai ju jantucaꞌ 
talhilacaꞌanta ju Cristo.

Vaklhtam chun alaktsꞌintꞌit 
ju mintꞌalapanacniꞌan

2  Quiꞌalakꞌavin ju uxijnan 
vachuꞌ lhilacꞌapꞌintꞌatꞌit ju 

quiꞌucxtinꞌan Jesucristo ju xakꞌai 
junita ju lactꞌiyan. Pus tasqꞌuini 
ni vaklhtam chun alaktsꞌintꞌit 
ju mintꞌalapanacniꞌan. 2 Junta 
tꞌakꞌaixtꞌokꞌatꞌit jantu xcai ni 
catanucha pumatam lapanac ju 
mactanun ixmactanut ju si oro chai 
na kꞌox malakchꞌininta. Chai vachuꞌ 
catanucha pumatam quilhpatiniꞌ ju 
jantu kꞌox malakchꞌininta. 3 Para 
jantu kꞌox cava ni palaich tuꞌuꞌ 
alhiulatꞌit ju na kꞌox malakchꞌininta 
chai chanich aꞌunitꞌit: “Anich 
atꞌaꞌulh ju uxintꞌi lacakꞌox putolan”. 
Para ju anuꞌ quilhpatiniꞌ chanich 
aꞌunitꞌit: “Anuch atꞌayachiꞌ ju 
uxintꞌi u ani atꞌaꞌulh lacatꞌun vanin 
laquintantsꞌi”. 4 Pus acsni chun 
ju aꞌulhtꞌutꞌit lana tasui ni jantu 
vaklhtam chun ju laktsꞌinatꞌit ju 
mintꞌalapanacniꞌan. Chai ju chunch 
va untꞌatꞌit tachi ju tam ucxtin ju va 
kꞌachani tumin.

5
 Para alaktsꞌintꞌit ji quiꞌalakꞌavin. 

Ju Dios asacxtuta ju aliꞌin 
quilhpatinin. Chai ju yuꞌunch palai 
makꞌalinin tajunita laꞌixmacni Dios 
ni talhilaksich ju Jesucristo. Palai 
jantu ju tatasui tachi makꞌalinin 
ju ani lacamunutpaꞌ. Chai ju 
yuꞌunch catatanuyanta ju lactꞌiyan 
junta lhinajun ju Dios. Pus ju Dios 
kꞌalhtasuta ni laich catatanuyanta 
tachi chun ju tamapaini ju 
yuchi. 6 Para ju uxijnan ni jantu 
vaklhtam chun laktsꞌinatꞌit ju 
tamin junta tꞌakꞌaixtꞌokꞌatꞌit 
pus pꞌutꞌalacꞌasuyatꞌit tachi ju 
va jantu tuꞌuꞌ lhiulayatꞌit ju 
quilhpatinin. Para jantu yuꞌunch 
ju na quintalhimakchapuyan. 
Alai yuꞌunch ju makꞌalinin ju 
quintalhimakchapuyan chai 

SANTIAGO 1 ,  2



591

quintachivimakꞌanan ju quijnanꞌan 
lacapuꞌucxtin. 7 Chai yuꞌunchach ju 
tanajun macxcai chivinti ixlacata 
ju Cristo. Chai ju quijnanꞌan ni 
isꞌaskꞌatꞌan jumpalhtau.

8
 Pus na kꞌoxich ju naviyatꞌit 

acsni vasalh muctꞌaxtꞌuyatꞌit 
tachi ju najun laꞌixlhamapꞌaksin 
ju quiꞌucxtinꞌan Dios. Pus ju 
anch najun ni amapꞌainitꞌit 
ju mintꞌalapanacꞌan tachi 
ju va jun miꞌakstuchꞌan ju 
mapꞌainichꞌokꞌocꞌanatꞌit. 9 Para 
ni jantu vaklhtam chun ju 
alaktsꞌinatꞌit ju lapanacni pus 
alactuꞌunti ju naviyatꞌit. Chai 
laktsꞌincꞌantꞌatꞌit lacalhamapꞌaksin 
tachi ju alactuꞌunin untꞌatꞌit. 
10

 Pus va tichi chavaich ju navi 
mas va lakatam talakꞌalhin 
lakꞌalhi ju lhamapꞌaksin mas 
camuctaxtukꞌo chux ju aliꞌ tachi 
ju najun ju anch. 11

 Pus Dios ju 
naulh ni jantu atꞌatsꞌucꞌutꞌit ju 
jantu miꞌamachakaꞌan u ju jantu 
mimpapaꞌan. Chai yuchi ju vachuꞌ 
naulh ni jantu alamaknitꞌit. Pus 
ju uxintꞌi mas jantu amaknitꞌi tam 
lapanac para ni tꞌatsꞌucꞌui ju jantu 
mimpapa u ju jantu miꞌamachakaꞌ 
pus lakꞌalhitꞌach ju ixlhamapꞌaksin 
Dios. 12

 Pus chunchach ju 
achꞌivinintꞌit chai chunchach ju 
atsꞌucꞌutꞌit tachi ju lhijunch ni 
alaktsꞌincꞌanaꞌitꞌit laꞌixlhamapꞌaksin 
Dios. Pus ju ixchivinti Dios sok 
najun chai acsni lacaꞌinican ju 
yuchi pus palai jantu na tachapun 
jun ju alactuꞌunti laquiꞌatsucuntiꞌan. 
13

 Pus acsni camakꞌosaspitcanach 
ju lapanacni pus ju jantu 
ixꞌaꞌaktaijunun lacaꞌamapaininti 
pus nin yuchi jantu caꞌaktaijucanaꞌ 

lacaꞌamapaininti. Para ju 
aꞌaktaijunun lacaꞌamapaininti 
pus caꞌaktaijucanaꞌ vachuꞌ 
lacaꞌamapaininti acsni 
camakꞌosaspitcanach.

Jantu lhitapalai quiꞌalacaꞌinti 
ni jantu acnavi ju kꞌox

14
 Quiꞌalakꞌavin jantu lhitapalai 

ni xamatiꞌ najun ni lhilacaꞌanta ju 
Jesús para ni jantu navi ju kꞌox. Ju 
anicꞌach va najun ju chunch jantu 
catitakꞌalhtaxtulh ni jantu caꞌalh 
ju lacajipi. 15

 Jantu xcai ni caꞌalilh 
tam milakꞌau laꞌixmacni Jesús ju 
matiꞌ ixpumpuꞌ chai jantu lhijun ju 
ixvaiti ju caꞌulh tuncujun tuncujun. 
16

 Chai ju pumatam ju milhiꞌuxijnan 
jantu xcai ni va chani cajunilh: 

“Asta lhich. Ta tsꞌa jantu alhitꞌaꞌuyaꞌ 
ju mimpumpuꞌ ju casastucnin ju 
lhicꞌasnin chai laich alhitꞌaꞌuyaꞌ 
ju na canch alhivenaꞌ”. Pus ni va 
chunch ju cajunilh para ni jantu 
caxtaknilh tuꞌuꞌ ju maktasqꞌuini 
pus tis kꞌoxich ju navini. 17

 Pus ju 
chunch navi jantu lhitapalai mas 
najunch ni lhilacaꞌanta ju Jesús.

18
 Para jantu xcai ni xamatiꞌ chani 

canaulh: “Ma alin lapanacni ju 
talhilacaꞌanta ju Jesús mas jantu 
tuꞌuꞌ kꞌox ju tanavi. Para ju aliꞌin 
ma va yuchi ni tanavi ju kꞌox”. Pus 
ni xamatiꞌ chunch canaulh chani 
acjunilh: “Ni jantu tuꞌuꞌ kꞌox ju 
navi pus tas laich acpucꞌatsayach 
ni vasalh lhilacꞌapꞌintꞌach ju Jesús. 
Ju quitꞌin acpulamasuniyau ni 
vasalh iclhilacaꞌanta ju Jesús ju 
tuchi kꞌox icnavi”. 19

 Pus ju aliꞌin 
lamilhiꞌuxijnan tanajun ni jantu 
tasqꞌuini ni acnavi tuꞌuꞌ ju kꞌox. Va 
yuchi ni aclacaꞌilh ni va pumatam 

ju Dios. Na kꞌoxich. Para jantu 
va yuchi ju lacasqꞌuin ju Dios. 
Alaktsꞌintꞌit ju lhacaticurulhni. Ju 
yuꞌunch talacaꞌi ni va pumatam ju 
Dios chai na taꞌaxqꞌuipꞌipꞌitnin ni na 
tatalhoni tuchi caꞌanaviyaꞌ ju Dios. 
20

 Ja lana jantu machꞌakxayatꞌit 
ji tontojni lapanacni ju chunch 
nonatꞌit. Ja va jantu machꞌakxayatꞌit 
ni jantu lhitapalai ni acnaulh ni 
iclhilacaꞌanta ju Jesús acsni jantu 
acnavi tuꞌuꞌ ju kꞌox. 21

 Alaktsꞌintꞌit 
ju makꞌaniya quimpaiꞌan Abraham. 
Ju Dios laktsꞌilh ni na salaka 
ixjunita ju ixꞌalhunut laꞌixmacni 
acsni makꞌaxtaklh ju istsꞌalh ju 
Isaac ixjuncan. Ju yuchi ixmucꞌata 
ju istsꞌalh junta ixmakniputun tachi 
ju junilh ju Dios. 22

 Pus lana tasui 
ni lhilacaꞌalh ju Dios ju Abraham 
para vachuꞌ navilh ju kꞌox. Pus ju 
tuchi navilh putasulh ni vasalh 
ixlhilacaꞌanta ju Dios. 23

 Chai acsni 
navilh ju chunch ju Abraham pus 
uctaxtulh junta chani tsꞌokcanta 
laꞌixchivinti Dios: “Ju Abraham 
ni quiclacaꞌilh ju Dios pus ju 
yuchi ma laktsꞌilh ni na salaka 
ixjunita ju ixꞌalhunut laꞌixmacni 
yuchi”. Chunch ju najun junta 
tsꞌokꞌulacanta ju ixchivinti Dios. 
Pus ju Abraham lhimispacalh 
ixꞌamigo Dios.

24
 Pus lana tasui ni Dios jantu 

laktsꞌin ni soknicꞌa cava ju 
isꞌatsucunti tam lapanac acsni 
anicꞌach va najun ni lhilacaꞌanta 
ju yuchi. Para ju yuchi laktsꞌin 
ni soknicꞌa ju isꞌatsucunti acsni 
vachuꞌ navi ju kꞌox. 25

 Chai vana va 
chun ju anuꞌ chakoꞌulh ju Rahab 
ixjuncan. Ju yuchi xanavin lacati 
ixjunita. Para ju Dios laktsꞌilh ni 

soknicꞌa ixjunita ju isꞌatsucunti 
acsni amaklhtayanalh ju 
israelitanin ju ixꞌamalakachatachilh 
ju Josué. Chai amakꞌalhtaxtulh 
laꞌixmacaꞌan ju ixꞌatꞌalaxcaiꞌan 
acsni apumalakachachokolh 
kakꞌantamch ti acsni taꞌanchokolh 
junta ixtamintacha. 26

 Tachi ju 
quilacatunaꞌan ni jantu tuꞌuꞌ 
ixtapalhni jun acsni va niyau chai 
taxtui ju quintacuvinꞌan pus vana 
va chun ju quijnanꞌan ju nonau ni 
lhilacaꞌantau ju Jesús. Jantu tuꞌuꞌ 
ixtapalhni ju quinchivintiꞌan ni 
canonau ni lhilacaꞌanauch ju yuchi 
ni jantu naviyau tuꞌuꞌ ju kꞌox.

Laquinquilhniꞌan nonau ju macxcai

3  Quiꞌalakꞌavin palai kꞌox cava 
ni jantu lhu milhiꞌuxijnan ju 

aꞌuntꞌit amamakaꞌunin. Cꞌatsꞌayatꞌit 
ni palai aquintamamakꞌalhkꞌajniyan 
ju Dios ju quijnan ju 
amamakaꞌunin icjuntau ni jantu 
sok acꞌamalanininau. Palai jantu 
ju va lapanacni. 2 Quinchuxꞌan 
quijnanꞌan na paklhu ju kꞌalhkꞌosau 
ju laquiꞌatsucuntiꞌan. Ni alin cava 
xamatiꞌ ju jantu cakꞌalhkꞌoslh 
laꞌixchivinti pus ju yuchi vasalh 
salakach cava ju isꞌatsucunti. Chai 
laich calhistackꞌo tachi chun 
ju ixlacatuna. 3 Ju quijnanꞌan 
maquilhtanuyau ixfreno ju caballo 
ni laich camalacaꞌiniuch. Chai 
mas va lacatꞌicstꞌi ju freno para 
lai lhinonkꞌojui chux ixlacatuna. 
4

 Vachuꞌ chunch ju barco. Mas na 
kꞌai chai na lai sun lhiꞌan ju kꞌai un 
chai mas va lacatꞌicstꞌi ju qꞌuiu ju 
pulacnavilhiꞌancan para lai pulhiꞌan 
ju amanavin vanta anchach ju 
pulhiꞌamputun. 5 Pus vachuꞌ na 

lacatꞌicstꞌi ju quisimakꞌatꞌan para 
na lai alakꞌalhinin. Alaktsꞌintꞌit 
ju jipi. Mas va lacatꞌicstꞌi ju 
acmama ju lacaqꞌuivin na kꞌai ju 
calhcuyaꞌ. 6 Pus ju quisimakꞌatꞌan 
tachi ju tuꞌuꞌ jipi junita. Pus ju 
macxcai chivinti ju nonau anchach 
ju minacha junta alin ju jipi 
junta jonkꞌalhita makꞌalhkꞌajnat. 
Va ixlacata quisimakꞌatꞌan 
na lhu pꞌun ju amacxcai. Ju 
yuchi tanun laquilacatunaꞌan 
chai lai lakꞌalhikꞌojui chux ju 
quilacatunaꞌan. Chai vachuꞌ lai 
lakꞌalhini isꞌatsucunti ju aliꞌin 
lapanacni. 7 Tachi chun ju atapacxat 
chai ju tuꞌuꞌ tsꞌokꞌo chai ju 
tuꞌuꞌ tsapu chai ju tuꞌuꞌ atumpa 
atapacxat ju alin ju lacaꞌalama lai 
mamansulacan chai tamamansulata 
ju lapanacni. 8 Para jantu xamatiꞌ lai 
mamansulai ju quisimakꞌatꞌan ju va 
laꞌisꞌakstu. Ju quisimakꞌatꞌan na kꞌai 
junita. Chai jantu lai malacaꞌinican 
tuꞌuꞌ. Ju laquisimakꞌatꞌan 
lai lakꞌalhiniyau isꞌatsucunti 
apumatam. 9 Laquisimakꞌatꞌan 
nonau ni na kꞌox ju quimpaiꞌan Dios. 
Chai vana yuꞌ ju pujunchokoyau 
macxcai ju tam quintꞌalapanacꞌan ju 
ixtꞌachunch navicanta tachi ju Dios. 
Lai acnaulh ni ixtꞌachunch Dios 
ju navicantauch ni alacpastꞌacꞌau 
chai amapainiyau chai lhitsꞌisiyau 
ju tuꞌuꞌ macxcai tachi ju lai ju Dios. 
10

 Pus laquinquilhniꞌan lai nonau 
ju kꞌox chai lai nonau ju macxcai 
chivinti. Pus ji quiꞌalakꞌavin jantu 
kꞌox ni chunch ju layau. 11

 Junta 
taxtui ju xcan jantu lai tijtꞌui 
ixtacanit cava. Jantu lai na canch 
cava chai vana na xkꞌejni cava. 
12

 Quiꞌalakꞌavin ju tuꞌuꞌ xaqꞌuiu higo 

jantu lai catixtaklh ju xatocꞌat ju 
olivos. Chai ju xaqꞌuiu uvas jantu 
lai catixtaklh ju xalhiꞌut ju higo. 
Pus chunchach vachuꞌ junta taxtui 
ju xcan. Jantu lai skꞌokꞌo cava chai 
vana na canch. Pus vana va chun 
ju quinquilhniꞌan. Jantu lai chꞌatꞌui 
atinaulh.

Ju kꞌox tacꞌatsan lactꞌiyan 
ju minacha

13
 Ju lamilhiꞌuxijnan ja alin 

lapanacni ju na taꞌacꞌatsananta 
chai taꞌamachakxanan. Ni 
alin pus catasuyaꞌ ni vasalh 
taꞌacꞌatsananta ni na kꞌox ju 
isꞌatsucuntiꞌan. Chai caputasuyaꞌ 
acsni jantu talhitakꞌayai ju 
tuꞌuꞌ kꞌox ju tanavita. 14

 Para 
ni na axcꞌayananatꞌit chai va 
navipꞌutꞌunatꞌit minkꞌachatꞌan 
miꞌakstuꞌan pus jantu anaꞌuntꞌit 
ni na acꞌatsꞌanantꞌatꞌit. Pus ni 
nonatꞌit ni acꞌatsꞌanantꞌatꞌit mas 
alin ju chunch atalacpastꞌacꞌat 
lamiꞌalhunutꞌan pus va 
tꞌaꞌaklhtꞌamayatꞌit. 15

 Ju lapanac 
ju chunch lai jantu lai catinaulh 
ni yuchi ju Dios ju xtaknilh ju 
istacꞌatsan. Ju chun tacꞌatsan 
va xaꞌatalacpastꞌacꞌat ju ani 
lacamunutpaꞌ. Va laꞌixꞌalhunut 
isꞌakstu ju minacha. Chai yuchi 
ju lhacaticuru ju mapastꞌacꞌani 
ju chunch. 16

 Pus junta taꞌalin ju 
lapanacni ju taꞌaxcayanan chai 
va ixkꞌachatꞌan isꞌakstuꞌan ju 
tanaviputun pus vachuꞌ alin ju 
lasat chai tachi chun ju amacxcai. 
17

 Para ju Dios vilhcha lactꞌiyan 
chai yuchach ju xtꞌakꞌa ju kꞌox 
tacꞌatsan. Chai ju xtaknican 
ju chunch tacꞌatsan na salaka 

ju ixꞌatalacpastꞌacꞌat. Chai ju 
yuchi jantu kꞌachani ju lasat. 
Na cꞌus lapanac junita. Chai lai 
malacaꞌinican tuꞌuꞌ. Na aꞌaktaijunun 
lacaꞌamapaininti. Chai va tachi 
navich ju kꞌox. Ju yuchi vaklhtam 
chun alaktsꞌin ju ixtꞌalapanacni 
chai jantu acxputꞌiyunun. 18

 Chai ju 
anuꞌ lapanacni ju jantu takꞌachani 
ju lasat para kꞌox alactꞌalalhiꞌan ju 
aliꞌin lapanacni pus soknicꞌa jun ju 
isꞌatsucuntiꞌan isꞌakstuꞌan.

Jantu chun calau tachi ju 
talai ju aliꞌin lapanacni

4  Ju uxijnan na laclasayatꞌit chai 
na laclakꞌayatꞌit. Para ju yuchi 

minacha lamiꞌalhunutꞌan junta va 
talaclasai ju miꞌatalacpastꞌacꞌatꞌan 
ju navipꞌutꞌunatꞌit. Va talaclasai 
ni alin ju kꞌox chai alin vachuꞌ 
ju jantu kꞌox. 2 Pus alin ju tuchꞌi 
pꞌacxampꞌutꞌunatꞌit chai ni jantu 
lai amaklhtꞌayananatꞌit pus va lai 
alamaknitꞌit. Chai lhacchꞌiꞌinatꞌit ju 
ixtaxtokni ju aliꞌin chai ni jantu lai 
latꞌaiꞌiniyatꞌit pus va laclakꞌayatꞌit 
chai lasayatꞌit. Para va jantu 
pꞌacxantꞌatꞌit tuchꞌi lacꞌasqꞌuinatꞌit 
ni va jantu sqꞌuiniyatꞌit ju Dios. 
3

 Chai acsni sqꞌuiniyatꞌit ju Dios 
jantu amaklhtꞌayananatꞌit ni jantu 
kꞌox ju miꞌatalacpastꞌacꞌatꞌan. Pus 
va lhu ju lacꞌasqꞌuinatꞌit ni lai 
alhakꞌamanantꞌit. 4 Ju uxijnan 
chunch untꞌatꞌit tachi ju tam 
chakoꞌulh ju lactuꞌui ju ixpapa. Ju 
uxijnan lactꞌuꞌuyatꞌit ju Dios ni 
va kꞌachꞌaniyatꞌit ju xataxtokni 
ju ani lacamunutpaꞌ. Tachi ju va 
jantu cꞌatsꞌayatꞌit ni ixtꞌalaxcai 
Dios junita va tichi chavaich ju na 
kꞌachani tachi ju talai ju jantucaꞌ 

talhilacaꞌanta ju Jesús. Pus va 
tichi chavaich ju najun ni yuchach 
ju kꞌachani tachi ju takꞌachani ju 
yuꞌunch ju jantucaꞌ talhilacaꞌanta 
ju Jesús pus ju yuchi ixtꞌalaxcai 
Dios junita. 5 Jantu va anaꞌuntꞌit 
ni va kꞌaya najun ixchivinti Dios 
ju tsꞌokꞌulacanta junta ma chani 
najun: “Ju iSpiritu Santu Dios 
ju tꞌajun laquiꞌalhunutꞌan ma na 
lacasqꞌuin ni ixꞌanuꞌ cajonkꞌo chux 
ju quiꞌatsucuntiꞌan”. 6 Para mas 
aktamixnin jantu xtaknikꞌoyau 
chux ju quiꞌatsucuntiꞌan 
para ju Dios kꞌai lamapainin 
quintanaviniyan ni laich 
xtaknikꞌoyau ju quiꞌatsucuntiꞌan. 
Yuchi lhinajun ju Dios laꞌixchivinti 
ju tsꞌokꞌulacanta ni ma va 
alacmajkꞌan ju va talhitakꞌayai ju 
tuꞌuꞌ. Para ma anavini lamapainin 
ju jantu tuꞌuꞌ talhitakꞌayai. 7 Pus 
yuchi alhilakꞌaꞌitꞌit ni calhinonkꞌoyaꞌ 
ju Dios chux ju miꞌatsucuntiꞌan. 
Asamakꞌantꞌit ju tuchi 
tamapastꞌacꞌaniyan ju lhacaticuru 
chai ju yuchi catalackꞌosan. 
8

 Ixlhichux miꞌalhunutꞌan va tachi 
apꞌastꞌactꞌit ju Dios chai ju yuchi va 
tachi cataꞌaktaijuyan. Ji alactuꞌunin 
amacꞌaꞌuntꞌit ju alactuꞌunti ju va 
tsa tsa naviyatꞌit. Pus uxijnan ju 
mapꞌainipꞌutꞌunatꞌit ju Dios chai 
vana navipꞌutꞌunatꞌit ju xataxtokni 
ju ani lacamunutpaꞌ salaka anavitꞌit 
ju miꞌalhunutꞌan laꞌixmacni Dios. 
9

 Chach taxcanin ju miꞌalhunutꞌan 
ixlacata ju tuchi amacxcai ju 
navitꞌatꞌit. Amakꞌaninintꞌit chai 
alackꞌalhuntꞌitch. Jantuch vana 
alactsꞌiꞌintꞌit. Para alackꞌalhuntꞌit. 
Jantu vana alackꞌachꞌantꞌit. Para 
amakꞌaninintꞌitch ixlacata ju 

tuchi amacxcai ju navitꞌatꞌit. 
10

 Atꞌalacꞌatꞌicstꞌitꞌit laꞌixmacni ju 
quiꞌucxtinꞌan Dios chai ju yuchi 
catalakꞌayayan ju lactꞌiyan.

Jantu macxcai alalhichꞌivinintꞌit
11

 Quiꞌalakꞌavin jantu macxcai 
alhichꞌivinintꞌit ju apumatam. 
Pus va tichi chavaich ju macxcai 
lhichivinin ju tam ixlhilakꞌau 
laꞌixmacni Cristo chai najun 
ni talakꞌalhin tuchi ju xanavi 
ju yuchi pus va samakꞌan ju 
ixlhamapꞌaksin ju Dios junta najun 
ni calamapainiu ju quijnanꞌan. 
Tachi ju va canaulh ni jantu 
chun najun laꞌixlhamapꞌaksin 
Dios. Chai ni chunch ju navi ju 
anuꞌ lapanac pus tachi ju va najun 
ni palai machakxai ju tuꞌuꞌ kꞌox 
ju canavilh xamatiꞌ. Tachi ju va 
palai jantu vas najun ju tuꞌuꞌ 
lhamapꞌaksin. 12

 Para va pumatam 
ju xtaklh ju lhamapꞌaksin. Yuchi 
ju Dios. Chai va yuchi ju lai 
mucꞌani ixtalakꞌalhin tam xamatiꞌ. 
Va yuchi ju lai makꞌalhtaxtui 
xamatiꞌ u mamakꞌalhkꞌajni. Pus ju 
uxintꞌi tis chavaichꞌat ni naꞌun ni 
vachuꞌ lai mucꞌani ixtalakꞌalhin ju 
mintꞌalapanac.

Jantu vas anaꞌuntꞌit ju tuchꞌi 
anaviyaꞌitꞌit lhi tꞌuxam

13
 Pus apꞌacxantꞌitcaꞌ lacatsꞌunin 

ju uxijnan ju chani nonatꞌit: “Ju 
chavai u lhi acꞌanauch ju anuꞌ 
lakꞌachakꞌan. Chai anchach ju 
actolhtachau tachi tam cꞌata. Chai 
acmalakxtutachauch ju lhistꞌat chai 
lhu aclhajayau”. 14

 Para ju uxijnan 
jantu cꞌatsꞌayatꞌit tuchi catapasayaꞌ 
ju alhi. Ju quiꞌatsucuntiꞌan chunch 

junita tachi ju ixpuquilhau ju 
tuꞌuꞌ ju tasui pantsꞌiquis chai 
vatsꞌalhti lakmixchokoi. 15

 Palai 
kꞌox cava ni chanich anaꞌuntꞌit: “Ni 
calacasqꞌuinach ju quiꞌucxtinꞌan 
Dios pus catsucuyauch chai chani 
chani canaviyau”. 16

 Para ju uxijnan 
alai va lhitꞌakꞌayayatꞌit ju tuchi 
vas nonatꞌit ni anaviyaꞌitꞌit. Para ju 
chunch na talakꞌalhin. 17

 Pus mas 
acmispa ju kꞌox para ni jantu icnavi 
pus alactuꞌunti ju icnavi.

Akꞌaican ju makꞌalinin ju 
talhilaksi ju ixtuminꞌan

5  Pus ju chavai ji makꞌalinin ju 
lhilaksiyatꞌit ju mintuminꞌan 

alackꞌalhuntꞌit. Alactꞌasatꞌit ixlacata 
ju mimakꞌalhkꞌajnatꞌan ju caminaꞌ 
astan. 2 Ju mimakꞌalitꞌan chunch 
junita tachi ju tuꞌuꞌ ju na puchꞌitach. 
Ju mimpumpuꞌan chunch junita 
tachi ju tuꞌuꞌ pumpuꞌ ju na pacxanta 
ju xaꞌatsꞌacanaꞌ. 3 Ju miꞌoroꞌan chai 
ju mimplataꞌan na lacjokstach. 
Chai ni na jokstach pus anchach 
caputasuyach ju mintalakꞌalhinꞌan 
ni na lhu xamakꞌayatꞌit ju 
mimakꞌalitꞌan. Chai tachi ju tuꞌuꞌ 
jipi ni na lai lakꞌalhi ju tuꞌuꞌ pus 
vana va chun ju mimakꞌalitꞌan. 
Ni va yuchi ju alhilaksitꞌit pus 
catalakꞌalhiniyan ju miꞌatsucuntiꞌan. 
Na lhu xamakꞌaixtꞌokꞌatꞌit 
ju mimakꞌalitꞌan ju chavai 
avilhchan mas vanin ixꞌaclanti ju 
lacamunutpaꞌ. 4 Pus ju chꞌalhcatnin 
ju chakxꞌi ju micebadaꞌan va 
aꞌokxchꞌokꞌotꞌit ju uxijnan. Jantu 
aktsai ju xaꞌamapꞌalatꞌit. Chai 
ju ixtalhajaꞌan ju makꞌatꞌatꞌit 
cataꞌulaniyan ju mintalakꞌalhinꞌan 
laꞌixmacni Dios. Chai ju 

chꞌalhcatnin na talactꞌasai. Chai 
ju Dios akꞌasmatnilh ju istꞌasatꞌan. 
Chai ju yuchi xaꞌucxtin junita 
ixtalhavat taropajni ju si anquilhnin 
tajunita. 5 Pus ju uxijnan jantu tuꞌuꞌ 
ixtacꞌacxnitan ju ani lacamunutpaꞌ. 
Na ixnaviyatꞌit tachi ju 
ixkꞌachꞌaniyatꞌit. Chunchach junita 
ju miꞌalhunutꞌan ju chavai tachi ju 
tuꞌuꞌ atapacxat ju lakꞌonuncantach 
ni camaknicanach. Ju uxijnan 
vachuꞌ amamakꞌalhkꞌajnicꞌanaꞌitꞌit. 
6

 Ju uxijnan mucꞌanitꞌatꞌit 
ixtalakꞌalhinꞌan ju lapanacni ju 
soknicꞌa junita isꞌatsucuntiꞌan. Chai 
lhinaꞌuntꞌit ixmaknicaꞌan. Chai ju 
yuꞌunch jantu tasastucnitan.

Jantu jeks aꞌutꞌit. 
Atꞌachꞌivinintꞌit ju Dios

7
 Pus ji quiꞌalakꞌavin jantu jeks 

aꞌutꞌit mas chunch taꞌulhtuyan. 
Cꞌatsꞌayatꞌit ni aktsꞌiya 
caminchokoyaꞌ ju quiꞌucxtinꞌan 
Jesucristo. Alaktsꞌintꞌit tachi 
ju lai ju tam cuxtu lapanac. Ju 
yuchi jantu jeks ui mas jantu sai 
amaklhtayanan ju xatocꞌat ju 
ixꞌachꞌananti. Ju yuchi va pacxan 
tus calayaꞌ ju xcan ju min acsni 
va ancaꞌ chꞌanlh chai ju xcan ju 
astan min ni laich catakꞌayayaꞌ ju 
ixꞌachꞌananti. 8 Pus vachuꞌ chunch 
atsꞌucꞌutꞌit ju uxijnan. Jantu jeks 
aꞌutꞌit chai ixlhichux miꞌalhunutꞌan 
alhilaksitꞌit ju Jesucristo. Cꞌatsꞌatꞌit 
ni vaninch minta ju avilhchan 
acsni caminchokoyaꞌ ju yuchi. 
9

 Jantu alasamucꞌanitꞌit ixlacata ju 
mimakꞌalhkꞌajnatꞌan. Jantu xcai 
ni caꞌalilh ju mintalakꞌalhinꞌan 
ju chunch. Chai ju Jesús yuchi ju 
tucan kꞌai ucxtin chai ju yuchi 

vatsꞌalhti caminaꞌ. 10
 Quiꞌalakꞌavin 

alaktsꞌintꞌit ju makꞌaniya 
ixlapanacni Dios ju ixtanajun 
ixchivinti. Ju yuꞌunch tajunita tachi 
ju tuꞌuꞌ lhilaktsꞌintaiti ixlacata 
quiꞌatsucuntiꞌan ju quijnanꞌan. Ju 
yuꞌunch jantu jeks xataꞌui mas na 
lhu ixꞌamamakꞌalhkꞌajnican. 11

 Ju 
quijnanꞌan nonau ni na kꞌox ju 
isꞌatsucuntiꞌan ju lapanacni ju lai 
tatastucni ixmakꞌalhkꞌajnatꞌan. 
Pus ju uxijnan kꞌasmatꞌatꞌit ta yu 
lai xatastucni ju ixmakꞌalhkꞌajnat 
ju anuꞌ makꞌaniya lapanac ju Job 
ixjuncan. Chai vachuꞌ laktsꞌintꞌatꞌit 
ni na kꞌox ju isꞌatsucunti ju 
xaxtakni astan ju Dios. Pus ju 
quiꞌucxtinꞌan Dios chunch ju navilh 
ni jantu kꞌai junita chai na lai 
amapaininin.

12
 Para ji quiꞌalakꞌavin alin ju tuꞌuꞌ 

ju na tasqꞌuini ni anavitꞌit. Yuchi ni 
acꞌaptꞌit ju ixlhipastꞌacꞌa ju Dios ju 
va tuꞌuch lacatsꞌunin ju naviyatꞌit. 
Nin yuchi ni lai alhipꞌastꞌactꞌit 
ju tuꞌuꞌ ju ani lacatꞌun nin 
yuchi ju tuꞌuꞌ atumpa ju va 
ixpumavasalacan ju minchivintiꞌan. 
Vas alaꞌunitꞌit mas va a u jantu. 
Para ni va lhipꞌastꞌacꞌatꞌit ju 
Dios u tuꞌuꞌ atumpa ju va 
ixpumavasalacan ju minchivintiꞌan 
pus ju Dios catamucꞌaniyan ju 
mintalakꞌalhinꞌan.

13
 Ni alin xamatiꞌ ju milhiꞌuxijnan 

ju na makꞌalhkꞌajnan chach 
tapaininilh ju Dios ni caꞌaktaiju. 
Chai ni alin xamatiꞌ ju na 
kꞌachan pus chach lakꞌaya ju Dios 
lacamilhpat. 14

 Ni alin xamatiꞌ 
ju milhiꞌuxijnan ju takꞌankꞌai 
chach tꞌasanilh ju talhinajun 
laꞌixtalhavat ju talhilacaꞌanta 

ju Jesús. Chai anch junta ma ju 
takꞌankꞌan catasqꞌuiniyach ju 
Dios ixlacata ju anuꞌ takꞌankꞌan. 
Chai catalacamucꞌayach ju aceite 
laꞌixtapakaꞌut ju quiꞌucxtinꞌan Jesús. 
15

 Chai ni ixlhichux ixꞌalhunutꞌan 
talacaꞌi ni akꞌasmatni ju Dios acsni 
tasqꞌuini lamapainin ixlacata ju 
anuꞌ takꞌankꞌan pus palai cajunaꞌ 
ju yuchi. Isꞌakstu ju quiꞌucxtinꞌan 
Jesús ju camakꞌostolayaꞌ. Chai 
ni alin ju alactuꞌunti ju xanavi 
chai yuchi lhitakꞌankꞌai 
pus camacꞌacxanicanach. 
16

 Alatꞌapꞌaininitꞌit ju 
milhiꞌuxijnanꞌan ixlacata tuꞌuꞌ 
macxcai ju lanavinitꞌatꞌit. Chai 
asqꞌuinitꞌit ixꞌaꞌaktaijunti ju Dios 
ixlacata ju akꞌantam. Ju chunch 
ni lai palaich aꞌunaꞌitꞌit acsni 
atakꞌankꞌayaꞌitꞌit. Ju tam xamatiꞌ 
ju soknicꞌa isꞌatsucunti laꞌixmacni 
Dios acsni ixlhichux ixꞌalhunut 
casqꞌuinilh tuꞌuꞌ ju Dios pus na 

lhu ju canavinicanach. 17
 Ju Elías 

vachuꞌ va lapanac ixjunita tachi ju 
quijnanꞌan. Chai ju yuchi ixlhichux 
ixꞌalhunut ju sqꞌuinilh ju Dios ni 
jantu calalh ju xcan. Chai lakatꞌutu 
cꞌata a lakachaxan malhquiyuꞌ 
jantu lalh ju xcan ju anch. 18

 Chai 
aktam tꞌachivinchokopa ju Dios 
chai lachokolh ju xcan chai alilh ju 
xaꞌachꞌananti ju ani lacatꞌun.

19-20
 Quiꞌalakꞌavin jantu xcai 

ni xamatiꞌ ju milhiꞌuxijnan ju 
va camacaulh ju ixti Dios. Mas 
yuchi ju stavasalanti. Chai ju 
apumatam ni caꞌaktaijulhch ni 
calhilaksichokolh ju Jesús pus 
chach cꞌatsa ju ani. Pus ju anuꞌ ju 
xaꞌaktaijui ju anuꞌ alactuꞌunuꞌ acsni 
ixcapputun ju ixti ju Dios pus 
puꞌaktaiju ni lai xatakꞌalhtaxtui 
junta caꞌixjonkꞌalhita 
ixmakꞌalhkꞌajnat chai na lhu 
xamacꞌacxanican ju ixꞌalactuꞌunti ju 
anuꞌ ju xaꞌalactuꞌununta. 

Ju Pitaluꞌ amacꞌami ju lapanacni 
ju talhilacaꞌanta ju Jesús

1  Ju quitꞌin icPitaluꞌ. 
Ixtamalakachan ju 

Jesucristo icjunita. Chai va 
iclamacꞌamiyau ju uxijnan ju vachuꞌ 
lhilacꞌapꞌinatꞌit ju Jesús. Ju uxijnan 
amachakꞌan makat untꞌatꞌit para 
makpꞌitsꞌicꞌantꞌatꞌitcaꞌ ju xalacatꞌun 
Ponto chai ju xalacatꞌun Galacia 
chai Capadocia chai Asia chai 
Bitinia. 2 Ju quimpaiꞌan Dios cꞌatsai 
tuchi catapasayaꞌ mas tucaꞌ tapasai. 
Pus yuchi ju makꞌanch tasacxtutan 
ni ixꞌanuꞌ anavicꞌanaꞌitꞌit 
laꞌixtachaput ju Spiritu Santu. Ju 
chunch lai aqꞌuiclacꞌaꞌiyaꞌitꞌit ju 
Dios chai laich cataxacaniyan 
mintalakꞌalhinꞌan ni lhilacꞌapꞌinatꞌit 
ju Jesucristo ni nilh ju milacataꞌan. 
Pus ictapainini ju Dios ni palai 
catanaviniyan lamapainin chai 
cataꞌaktaijuyan ni jantu calacꞌalh ju 
miꞌalhunutꞌan ju uxijnan.

Lai lhilaksiyau ju Dios
3

 Chach kꞌox lhichivinincalh 
ju isDios chai ixpai ju 
quiꞌucxtinꞌan Jesucristo. Slivasalh 
na kꞌai ju ixꞌamapaininti 

ni lai xaquintaꞌaktaijuyan. 
Pus quintaxtaknitan sastꞌi 
quiꞌatsucuntiꞌan chai ixlhiyuchi 
lai lhilaksiyau ju Dios ni aktsꞌiya 
aquintaxtakniyanch chux 
tuchi quintakꞌalhtasunitan ni 
aquintaxtakniyan. Chai cꞌatsayau 
ni chunch ju aquintaꞌulhtuyan va 
ixlacaꞌatalh ni taꞌacxtuchokolh 
ju Jesucristo junta ixmacnucanta. 
4

 Chai tachi chun ju kꞌox ju 
pastacta ju Dios ju quilacataꞌan 
aquintaxtaknitachan ju lactꞌiyan. 
Chai ju yuchi conkꞌalhiyanta. Chai 
jantu lai lhquiliquin chai na kꞌox 
conkꞌalhiyaꞌ. 5 Chai ju quijnan ni 
lhilaksiyau ju Dios pus ju yuchi 
aquintalhistꞌacꞌan laꞌixtachaput. 
Chai aquintalhistackꞌalhiyan 
tus acsni aquintaxtakniyan 
ju ixtaꞌaktsanti ju sastꞌi 
quiꞌatsucuntiꞌan ju lactꞌiyan. Chai 
ju anuꞌ sastꞌi quiꞌatsucuntiꞌan 
lakasivi chai aquintamasuniyan 
ju Dios acsni cachinaꞌ ixꞌaclanti ju 
lacamunutpaꞌ.

6
 Chai yuchi alhikꞌachꞌantꞌit 

mas jantu xcai ni tasqꞌuini ni 
amakꞌaninintꞌit pantsꞌiquis ju 
chavai. Amakꞌaninintꞌit ni na tijlhu 
macxcai ju pꞌulaktsꞌintꞌanucꞌanatꞌit. 

JU PꞌULHNAN ALHIQUI JU 
ATSꞌOKNULH JU PITALUꞌ

7
 Va laktsꞌintꞌanucꞌanatꞌit 

ni caputasuyach ni vasalh 
lhilacꞌapꞌinatꞌit ju Cristo. Pus palai 
lhitapalai ni catasu ni vasalh 
lhilacꞌapꞌinatꞌit ju Cristo. Palai 
jantu ju va tuꞌuꞌ oro ni catasu ni 
vasalh oro. Ju yuchi mas jantu 
tsucukꞌalhi para mapasacan ju 
lacajipi acsni laktsꞌintanucan. 
Ja va a ti quijnanꞌan jantu 
calaktsꞌintanucanau laca 
tuꞌuꞌ macxcai. Chai ni tasui ni 
stavasalanti lhilacꞌapꞌinatꞌit ju 
Cristo pus ju Dios catajunan 
ni na kꞌox ju navitꞌatꞌit chai 
catalakꞌayayan chai kꞌoxich 
catalhiulayan acsni tavanan 
catalacasuchokoyach ju Jesucristo.

8
 Chai ju chavai mas jantucaꞌ 

laktsꞌinatꞌit ju Jesús para 
mapꞌainiyatꞌit. Chai ju chavai 
mas jantucaꞌ laktsꞌinatꞌit para 
lhilacꞌapꞌinatꞌit chai alin ju 
minkꞌachatꞌan ju matiꞌ ixtꞌachunch 
ju ani lacamunutpaꞌ. Va anch ju 
lactꞌiyan ju minacha ju chunch. 
9

 Chai ni lhilacꞌapꞌinatꞌit ju Cristo 
pus atꞌakꞌalhtꞌaxtꞌuyaꞌitꞌit chai jantu 
apꞌinaꞌitꞌit ju lacamakꞌalhkꞌajnat ju 
jonkꞌalhitach.

10
 Ju makꞌanch ju Dios 

amaꞌatsꞌoknunilh ixlapanacni ju 
ixchivinti. Ju yuꞌunch ixtachivinin 
ixlacata ju lamapainin ju 
quintanavinitan ju Dios. Para 
jantu kꞌox ixtamachakxai tuchi 
ixtanajun. Pus na talhasacminilh 
chai ixlhichux ixꞌalhunutꞌan 
tapuxcaulhch lacaꞌalhiqui 
ta yu laich takꞌalhtaxtucan 
lacamakꞌalhkꞌajnat junta jonkꞌalhita. 
11

 Pus yuchi ju iSpiritu Santu 
ju Cristo ju alacmaꞌatsꞌokꞌulani 

lacaꞌalhiqui ju ixlapanacni. Chai 
ixꞌajuni ni catanaulh ni Dios 
camalakachayaꞌ pumatam ju 
camamakꞌalhkꞌajnicanaꞌ chai 
astan calakꞌayacanach. Para ju 
yuꞌunch jantu tamachakxa ni 
yuchi ju Jesús ju ixtalhichivinin. 
Pus va tapuxcaulh lacaꞌalhiqui ni 
va ixtacꞌatsaputun tis chavaich 
ju ixlhichivincan chai tavananch 
ju catapasayaꞌ ju chunch. 12

 Pus 
ju anuch makꞌaniya lapanacni 
ju ixtanajun ixchivinti Dios 
ixꞌamavasalanican ni jantu lana 
acsni ju catapasayaꞌ ju tuchi 
ixtanajun. Para chavai acsni tꞌonau 
ju quijnanꞌan. Chai tachi ju yuꞌunch 
ni laꞌixtachaput ju Spiritu Santu 
ju tachivinilh pus vana va chun ju 
yuꞌunch ju tajuntan ju chavai ju 
chivinti ixlacata ju Cristo. Vachuꞌ 
tachivinin laꞌixtachaput ju Spiritu 
Santu ju malakachacantachilh. 
Ju minchalh ju lactꞌiyan. Chai ni 
na kꞌai lhamakꞌan ju ani chivinti 
ixlacata ju Cristo pus mas yuꞌunch 
ju anquilhnin na tamachakxaputun 
ixlacata ixmakꞌalhkꞌajnat ju Cristo 
chai acsni calakꞌayacanaꞌ.

Ju Dios lacasqꞌuin ni salaka 
cava ju quiꞌatsucuntiꞌan

13
 Chai ni slivasalh na kꞌai 

lamapainin ju quintanavinitan ju 
Dios pus ixlhichux miꞌalhunutꞌan 
alacꞌaꞌitꞌit ni catalaktsꞌaniyan 
ju anuꞌ lamapainin ju Dios. 
Pus acsnich ju cataꞌaktsayach 
acsni catalacasuchokoyach ju 
Jesucristo. Chai ni caminchokoyaꞌ 
ju yuchi pus lhitasqꞌuini ni skꞌala 
atsꞌucꞌutꞌit chai alaccꞌatsꞌanantꞌit. 
14

 Chai ni isꞌaskꞌatꞌan Dios 

untꞌatꞌit pus aqꞌuiclacꞌaꞌitꞌit. Jantu 
anavichꞌokꞌotꞌit ju macxcai tachi 
ju ixkꞌachꞌaniyatꞌit makꞌanchich 
acsni tucaꞌ ixmachꞌakxayatꞌit ju 
ixchivinti Dios. 15

 Pus yuchi ju 
Dios ju tasacxtutan ni isꞌaskꞌatꞌan 
aꞌunaꞌitꞌit. Chai tachi ju yuchi 
ni salaka isꞌatsucunti pus vachuꞌ 
chunch atsꞌucꞌutꞌit ju uxijnan mas 
va tuchi ju naviyatꞌit. 16

 Chunchach 
ju atsꞌucꞌutꞌit ni chunchach ju 
tsꞌokcanta laꞌixchivinti Dios junta 
chani najun ju yuchi: “Ma salaka 
atsꞌucꞌutꞌit ni salaka junita ju 
isꞌatsucunti ju yuchi”. Ma chunch ju 
najun ju Dios.

17
 Chai ni lhixakꞌalayatꞌit ju 

Dios tachi ju mimpaiꞌan pus 
alhitꞌalacꞌasutꞌitch ni tꞌalhoniyatꞌit 
chux tuncujun acsni makvilatꞌitcaꞌ 
ju ani lacamunutpaꞌ. Chunch 
ju alatꞌit ni vaklhtam chun 
alaktsꞌintanui ju yuchi ju lapanacni 
tuchi ju navich ju pumatamin. 
18

 Chai cꞌatsꞌayatꞌit ni Dios ju 
tamalakxtutan ni jantu tasqꞌuini ni 
vana anavitꞌit ju mincostumbreꞌan 
ju jantu lhitapalai. Ju anuꞌ 
costumbre ju ixtamacontilanitan 
ju milacpaiꞌan. Chai cꞌatsꞌayatꞌit 
ni jantu lhimalakxtꞌucꞌantꞌatꞌit 
ju va laca tuꞌuꞌ oro u laca tuꞌuꞌ 
plata ju lai takꞌalhi. 19

 Para 
lhimalakxtꞌucꞌantꞌatꞌit ju ixꞌacꞌalhni 
ju Cristo. Chai ju ixꞌacꞌalhni ju 
yuchi na laklhu ixtapalh. Pus 
ju aliꞌin quintꞌaꞌisraelitaninꞌan 
tamakninicaꞌ ju Dios ixborregoꞌan 
ju jantu xatakꞌalhin tajunita nin 
capacxalh ju tuꞌuꞌ istsꞌitsꞌi. Chai 
ju anuꞌ borrego ixtapalh va 
ixꞌalactuꞌuntiꞌan ju anuch lapanacni. 
Pus vana va chun ju Cristo. Ju 

yuchi na salaka junita chai ju yuchi 
nilh ixtapalh ju quiꞌalactuꞌuntiꞌan. 
20

 Ju Cristo ilhcaꞌulacantacha ni 
caniyaꞌ acsni tucaꞌ ixnavicanacha 
ju lacamunutpaꞌ. Para va chavaicaꞌ 
laꞌixlhiꞌaclanti ju lacamunutpaꞌ 
malacasucalh ju milacataꞌan. 
21

 Chai ni quinichilh ju Cristo pus 
ju uxijnan lhilacꞌapꞌinatꞌit ju Dios. 
Yuchi ju Dios ju macxtuchokolh 
ju Jesús laꞌixꞌaninti chai lakꞌayalh. 
Chai ni chunch ju lalh ju Dios 
pus ixlhichux miꞌalhunutꞌan laich 
lhilacꞌapꞌinatꞌit ju yuchi chai 
laich acꞌatsꞌayaꞌitꞌit ni aktsꞌiya 
cataxtakniyan tachi chun ju 
takꞌalhtasunitan.

22
 Ixchivinti Dios stavasalanti. 

Chai ju chavai ni qꞌuiclacꞌaꞌitꞌatꞌit 
pus chꞌakꞌanicꞌantꞌatꞌit ju 
miꞌalhunutꞌan chai lai 
lamapꞌainiyatꞌit islivasalh 
ju milhiꞌalakꞌavinꞌan. 
Pus alamapꞌainitꞌitch 
minchuxꞌan ju laꞌistavasalanti 
ixlhichux miꞌalhunutꞌan. 
23

 Ju xapꞌulasastꞌinicꞌanatꞌit ju 
miꞌatsucuntiꞌan jantu va ixlacata 
tam mintꞌalapanacꞌan ju va 
caniyaꞌ. Para tasastꞌichokolh 
ju miꞌatsucuntiꞌan acsni 
qꞌuiclacꞌaꞌitꞌatꞌit ju ixchivinti Dios. 
Chai ju anuꞌ chivinti conkꞌalhiyach. 
Chai acsni quiclacaꞌiniyau pus alin 
ju quiꞌatsucuntiꞌan ju jonkꞌalhita. 
24

 Ju ixchivinti Dios chani najun:
Tachi chun ju lapanacni ma 

tachi ju tuꞌuꞌ achꞌitin tajunita.
Chai tachi chun ju alin 

laꞌisꞌatsucuntiꞌan ju na 
talhitakꞌayai ma chunch 
junita tachi ju tuꞌuꞌ ixꞌaxanat 
achꞌitin.

Acsni xixach ju xaꞌachꞌitin pus 
minacha ju ixꞌaxanat.

 25 Para ixchivinti ju quiꞌucxtinꞌan 
Dios ma jonkꞌalhita.

Ma chunch najun laꞌixchivinti 
Dios. Pus vasalh chunch junita 
laquiꞌatsucuntiꞌan. Acsni niyau 
jantu tuꞌuꞌ ixtapalh jun ju tuchi 
ixlhitakꞌayayau. Para ju chivinti 
ixlacata ju Cristo ju uncꞌantꞌatꞌit 
jonkꞌalhita.

2  Chai ni taxtaknitan ju sastꞌi 
miꞌatsucuntiꞌan ju Dios pus 

jantuch alanavinitꞌit tuꞌuꞌ macxcai. 
Jantu alaꞌokxchꞌokꞌotꞌit. Jantuch 
va tam tam amalacꞌasutꞌit. Jantu 
alhacchꞌipꞌitꞌit tuꞌuꞌ. Chai jantuch 
vana alhichꞌivinintꞌit ju akꞌantam. 
2

 Aꞌuntꞌit tachi ju tam askꞌatꞌa 
ju va ancaꞌ lakꞌajunta. Ju yuchi 
va tsa tsꞌiquiputun. Pus vana va 
chun alatꞌit ju uxijnan. Va tsa tsa 
alaktsꞌintꞌit ju ixchivinti Dios. Ju 
yuchi jantu va aꞌokxchokꞌonti. Chai 
yuchach ju cataꞌaktaijuyan ni lai 
palai alhilacꞌapꞌinaꞌitꞌit ju Cristo. 
Chai vachuꞌ palai lai atsꞌucꞌuyaꞌitꞌit 
tachi ju kꞌachani ju Dios. 3 Pus 
chunch aꞌunaꞌitꞌit va ixlacaꞌatalh 
ni cꞌatsꞌayatꞌit ni na kꞌox ju 
miꞌucxtinꞌan Dios.

Ju Cristo chunch junita 
tachi ju tuꞌuꞌ chiux

4
 Ju uxijnan lhilacꞌapꞌitꞌit ju Jesús. 

Chai ju yuchi chunch junita tachi 
ju tuꞌuꞌ chiux ju lhiyocan chakaꞌ ju 
istasacmackꞌanta ju ixyonin chakaꞌ. 
Pus vana va chunch taꞌulhtulh ju 
Cristo. Ju lapanacni vachuꞌ jantu 
tuꞌuꞌ talhiula ju yuchi. Para ju Dios 
sacxtulh chai slivasalh na tapalai 
ju yuchi. 5 Chai ju uxijnan vachuꞌ 

chunch untꞌatꞌit tachi ju tuꞌuꞌ chiux 
ju sacxtucan acsni yocan ju tuꞌuꞌ 
chakaꞌ. Pus ju Dios tasacxtutan. 
Chai tachi ju va ixchakaꞌ tanaviyan 
ni yuchi ju Spiritu Santu ju 
tꞌajun lamiꞌalhunutꞌan. Chai 
vachuꞌ ixpalijni Dios untꞌatꞌit chai 
naviyatꞌit ixlhichꞌalhcat. Chai 
ni ixpalijni untꞌatꞌit pus laich 
lakꞌayayatꞌit tachi ju kꞌoxich 
lhiulai ju yuchi va ixlacaꞌatalh 
ni lhilacꞌapꞌinatꞌit ju Jesucristo. 
6

 Vachuꞌ chani ixnajunta ju Dios 
laꞌixchivinti ju tsꞌokcanta:

Ju yuchi najun ni ma ulai ju 
lakꞌachakꞌan Sion pumatam 
lapanac.

Chai ju yuchi ma chunch junita 
tachi ju tuꞌuꞌ lhtakꞌalh chiux 
ju makꞌastumucꞌacanta chakaꞌ 
junta tsꞌokcanta tuchi cꞌata ju 
yocanta.

Chai yuchi ma sacxtulh ju Dios 
chai ma na laklhu ixtapalhni.

Pus ju calhilacaꞌanach ju yuchi 
ma jantu lai astan catinaulh 
ni jantu kꞌox tachi ju xalai.

Chunch ma najun ju Dios. 7 Pus ju 
uxijnan ju lhilacꞌapꞌinatꞌit ju Jesús 
slivasalh ni na tuꞌuꞌ lhiulayatꞌit. 
Para ju jantucaꞌ talhilacaꞌan pus 
uctaxtui laꞌisꞌatsucuntiꞌan tachi ju 
tsꞌokcanta laꞌixchivinti Dios junta 
ma chani najun:

Ju anuꞌ chiux ju tasacmackꞌalh 
ju ixyonin chakaꞌ

astan valhch ju chiux ju 
makꞌastumucꞌacanta chakaꞌ 
junta tsꞌokcanta tuchi cꞌatach 
ju yocanta.

Chunch najun laꞌixchivinti Dios. 
Chai ju chunch va nomputun ni 
vana va chun taꞌulhtui ju Cristo ju 

yuꞌunch ju jantu talhilacaꞌamputun. 
Va talakmackꞌan. 8 Chai ju Dios 
vachuꞌ najun ni vachuꞌ valh 
ju Cristo tachi ju tuꞌuꞌ chiux 
ju pukꞌalhkꞌoscan chai tachi 
ju tuꞌuꞌ lhkajani chiux ju lai 
putaꞌakkꞌajucan. Pus tachi ju va 
tapukꞌalhkꞌos ju Jesús ni jantu 
taquiclacaꞌiputun ju ixchivinti 
Dios. Chai ju Dios alhcata ni 
catakꞌalhkꞌosaꞌ ju chunch talai.

Ju aliꞌin lapanacni 
isꞌaskꞌatꞌan Dios tajunita

9
 Para ju uxijnan Dios ju 

tasacxtutan ni isꞌaskꞌatꞌan 
aꞌunaꞌitꞌit. Chai ixpalijni ju kꞌai 
ucxtin Dios aꞌunaꞌitꞌit. Chai 
aꞌunaꞌitꞌit lapanacni ju salaka 
ixꞌalhunutꞌan chai ixlapanacni Dios 
aꞌunaꞌitꞌit. Chunch ju taꞌulhtutan 
ju Dios ni laich alakꞌayayaꞌitꞌit 
ju yuchi laꞌixꞌucxlacapuꞌan ju 
mintꞌalapanacniꞌan acsni aꞌunaꞌitꞌit 
tachi chun ju kꞌox ju navita ju 
yuchi. Alakꞌayayaꞌitꞌit ju Dios ju 
tamapaxanitanch ju makꞌaniya 
miꞌatsucuntiꞌan ju na ixkꞌachani 
ju alactuꞌunti. Chai taxtaknitan ju 
sastꞌi miꞌatsucuntiꞌan ju slivasalh 
na kꞌox. 10

 Pus ju makꞌanchich 
jantu uxijnan ju tasacxtun ju Dios. 
Alai aliꞌin ju asacxtucalh. Para ju 
chavai ixlapanacni Dios untꞌatꞌit. Ju 
makꞌanch jantu ixꞌaktꞌaiꞌucꞌantꞌatꞌit 
lacaꞌamapaininti. Para ju chavai ju 
Dios taꞌaktaijutan laꞌixꞌamapaininti.

Anavinitꞌit ju ixkꞌachat ju Dios
11

 Ju uxijnan ji quiꞌalakꞌavin 
va iclajumputunau ju ani. Pus 
ni ixlapanacni Dios untꞌatꞌit pus 
amachakꞌan lactꞌiyan untꞌatꞌit. 

Tachi ju va tꞌonatꞌit tapasatilanin 
ju ani lacamunutpaꞌ. Pus 
ixlhiyuchi iclatapaininiyau ni 
amacꞌaꞌuntꞌit ju macxcai ixkꞌachat 
ju milacatunaꞌan. Ju yuchi va 
tꞌalasai ju sastꞌi quiꞌatsucuntiꞌan ju 
quintaxtaknitan ju Dios. 12

 Va tachi 
kꞌox atsꞌucꞌutꞌit laꞌixꞌucxlacapuꞌan 
ju jantucaꞌ talhilacaꞌanta ju Cristo. 
Ju chunch mas catalacnonach ju 
chavai ni va alactuꞌunin untꞌatꞌit 
para astanch catalakꞌayayach 
ju Dios ni catalaktsꞌinach ju 
kꞌox miꞌatsucuntiꞌan. Chai 
vachuꞌ catalakꞌayayach ju Dios 
acsni caꞌalacxtakniyaꞌ ju kꞌox 
ixtacꞌatsanꞌan ju Dios chai 
catalhilacaꞌanach ju Cristo.

13
 Chai ni cꞌatsacan ni 

lhilacꞌapꞌintꞌatꞌit ju Cristo pus 
aqꞌuiclacꞌaꞌitꞌitch tachi chun ju 
xalackꞌajin ju ani lacamunutpaꞌ. 
Aqꞌuiclacꞌaꞌitꞌit ju xakꞌai tucan 
ju ani lacamunutpaꞌ. 14

 Vachuꞌ 
aqꞌuiclacꞌaꞌitꞌit ju gobernadornin 
ju amalakachai ju xakꞌai tucan. 
Pus yuchi alhimalakachacanta ni 
cataꞌulaniyach ixtalakꞌalhinꞌan ju 
alactuꞌunin chai catalakꞌayayach 
ju tanavich ju kꞌox. 15

 Pus ju Dios 
lacasqꞌuin ni apꞌukꞌelhchꞌapꞌayaꞌitꞌit 
ju ixquilhniꞌan ju lapanacni ju 
va kꞌaya talhichivinan mas jantu 
tacꞌatsai tuchi tanajun. Chunch ju 
lai anaviniyaꞌitꞌit acsni na kꞌox ju 
atsꞌucꞌuyaꞌitꞌit.

16
 Ju chavai jantu tasqꞌuini 

ni vana canaviu tachi ju najun 
laꞌixlhamapꞌaksin ju Moisés. Para 
jantu anaꞌuntꞌit ni ixlhiyuchi laich 
anaviyaꞌitꞌit va tuchi alactuꞌunti ju 
navipꞌutꞌunatꞌit. Alai atsꞌucꞌutꞌitch 
tachi ju vasalh xalapanacni untꞌatꞌit 

1 PITALUꞌ 2



603

laꞌixmacni Dios. 17
 Atꞌalhonitꞌit tachi 

chun ju lapanacni. Amapꞌainitꞌit 
ju vachuꞌ talhilacaꞌanta ju Cristo. 
Atꞌalhonitꞌit ju Dios. Atꞌalhonitꞌit ju 
xakꞌai tucan ju ani lacamunutpaꞌ.

Alaktsꞌintꞌaꞌitꞌit ju Cristo
18

 Ju uxijnan ju va xalapanacni 
untꞌatꞌit aqꞌuiclacꞌaꞌitꞌitch ju 
miꞌucxtinꞌan chai atꞌalhonitꞌit. Para 
jantu va yuꞌunch ju aqꞌuiclacꞌaꞌitꞌit 
chai atꞌalhonitꞌit ju va lackꞌoxin 
lapanacni tajunita chai ju na 
lai taꞌamapaininin. Para vachuꞌ 
atꞌalhonitꞌit chai aqꞌuiclacꞌaꞌitꞌit 
ju na kꞌai tajunita. 19

 Pus ju Dios 
na kꞌoxich lhiulai acsni xamatiꞌ ju 
lhilacaꞌanta ju Cristo tastucni acsni 
mamakꞌalhkꞌajnican mas jantu 
slivasalh ni tuꞌuꞌ canavi. Pus ju 
anuꞌ lapanac yuchi lhitastucni ni 
cꞌatsai ni laktsꞌinch ju Dios. 20

 Para 
acsni lhilakꞌanekmacꞌanatꞌit ju va 
miꞌalactuꞌuntiꞌan chai tꞌastꞌucniyatꞌit 
pus tis chavaich ju lai catajunin 
ni kꞌoxich ju naviyatꞌit. Para 
acsni lhimamakꞌalhkꞌajnicꞌanatꞌit 
ju va ixnavica ju tuꞌuꞌ kꞌox chai 
tꞌastꞌucniyatꞌit pus ju Dios na 
kꞌoxich lhiulai ju chunch. 21

 Pus 
yuchi talhisacxtutan ju Dios. Ju 
yuchi lacasqꞌuin ni atꞌastꞌucniyaꞌitꞌit 
acsni amamakꞌalhkꞌajnicꞌanaꞌitꞌit 
mas navitꞌatꞌit ju kꞌox ni vana 
va chun makꞌalhkꞌajnalh ju 
Cristo ju quilacataꞌan. Ju 
yuchi quintamaconinch ju 
lhilaktsꞌintaiti ni laich canaviu 
tachi ju navilh ju yuchi. 22

 Ju 
yuchi jantu tavanan alactuꞌunulh 
nin canaulh taꞌaklhtamat 
chivinti. 23

 Ju yuchi acsni 
ixtajuni macxcai chivinti jantu 

ixꞌalhimapuspꞌitni tuꞌuꞌ macxcai 
chivinti. Acsni ixtamamakꞌalhkꞌajni 
pus ju yuchi jantu ajuni ni 
caꞌamamapꞌalhniyach. Alai va 
ixmakꞌaxtakni ju ixlhamakꞌan 
laꞌixmacni Dios ni yuchi ju 
sok lakꞌoxi ju tuꞌuꞌ lhamakꞌan. 
24

 Tachi chun ju quiꞌalactuꞌuntiꞌan 
mucꞌanikꞌocalh ju Cristo acsni 
xtucnicalh ju ixlacatuna ju 
lacacurus. Chunch ju navinicalh 
ni jantu vana catailhiꞌanau ju 
quiꞌalactuꞌuntiꞌan para canaviu ju 
soknicꞌa. Chai ni macꞌatsanicalh 
ju Cristo pus yuchi ju xapuꞌalinch 
ju sastꞌi quiꞌatsucuntiꞌan. 25

 Pus 
ju uxijnan chunch ixꞌuntꞌatꞌit 
tachi ju tuꞌuꞌ borregojni ju jantu 
tachꞌakꞌokꞌai ju ixꞌucxtinꞌan. Ju 
uxijnan vachuꞌ jantu ixchꞌakꞌokꞌatꞌit 
ju Cristo. Para ju chavai ni 
xalhilacꞌapꞌinatꞌit ju yuchi pus 
tachi ju va laktꞌanchꞌokꞌotꞌit ju 
miꞌalhistacnaꞌan. Chai yuchi ju 
talhistacniyan ju miꞌalhunutꞌan ni 
jantu atꞌitsꞌankꞌakꞌalhitꞌit astan.

Ju alin ixlakꞌauꞌan tasqꞌuini 
ni chani catatsuculh

3  Vachuꞌ chun ju uxijnan 
ji chakolun ju icꞌantꞌatꞌit. 

Aqꞌuiclacꞌaꞌitꞌit ju mimpapaꞌan. Pus 
ju chunch mas tucaꞌ talacaꞌita ju 
ixchivinti Dios ju mimpapaꞌan para 
catalhilacaꞌanaꞌ ju Cristo acsni 
catalaktsꞌinaꞌ ju kꞌox miꞌatsucuntiꞌan 
mas jantu tuꞌuꞌ aꞌunitꞌit. 2 Ju 
yuꞌunch catalhilacaꞌanaꞌ ju Cristo 
acsni catalaktsꞌinaꞌ ni salaka ju 
miꞌatsucuntiꞌan chai ni tꞌalhoniyatꞌit 
ju Dios. 3 Jantu va yuchi ju anavitꞌit 
cuenta ju milacatunaꞌan. Ju tam 
xamatiꞌ jantu acsnich ju na cꞌus 

tasui acsni maxantilai ju ixꞌai u 
lhu calacatocꞌalh ju tuꞌuꞌ oro u na 
kꞌox camalakchꞌini. 4 Alai yuchi 
ju na cꞌus putalacasui ju tam 
lapanac acsni na kꞌox ju minacha 
laꞌixpulacni ixꞌalhunut. Yuchi ni va 
seknicꞌa lapanac cava. Yuchi ju ani 
ju ixmaxantilaca ju quiꞌatsucuntiꞌan 
chai ju yuchi jantu lai takꞌalhi. Chai 
yuchi ju slivasalh kꞌox lhiulai ju 
Dios. 5 Ju makꞌanch chunchach ju 
ixtalhimaxantilai isꞌatsucuntiꞌan ju 
chakolun ju ixtalhilacaꞌanta ju Dios. 
Ju yuꞌunch ixtalhilaksi ju Dios chai 
ixtaquiclacaꞌi ju ixpapaꞌan. 6 Tachi 
ju Sara. Ju yuchi ixꞌamachakaꞌ 
ixjunita ju makꞌaniya ixlapanac 
Dios ju Abraham ixjuncan. Ju 
yuchi quiclacaꞌilh ju ixpapa chai 
lhixakꞌalalh ucxtin. Pus ju chavai 
tachi ju va isꞌatsiꞌin untꞌatꞌit ni 
vachuꞌ anaviyaꞌitꞌit ju kꞌox chai 
jantu tuꞌuꞌ atꞌalhoniyaꞌitꞌit.

7
 Vachuꞌ ju uxijnan xapapaninch 

ju alin ju miꞌamachakaꞌan. Kꞌox 
atꞌatsꞌucꞌutꞌit ju miꞌamachakaꞌan 
chai alakꞌayatꞌitch. Acꞌatsꞌatꞌitch 
ni na tachapun untꞌatꞌit ju uxijnan 
para ju tam chakoꞌulh jantu na chun 
tachapun ju ixlacatuna. Chunchach 
ju alatꞌit ni mintꞌiyunꞌan ju 
amaklhtꞌayanantꞌatꞌit ju lamapainin ju 
tanavinitan ju Dios acsni taxtaknitan 
ju miꞌatsucuntiꞌan ju conkꞌalhiyanta 
ju lactꞌiyan. Pus ni chunch ju 
atꞌatsꞌucꞌutꞌit ju miꞌamachakaꞌan pus 
jantu xtuꞌuꞌ catasastucniyan acsni 
atꞌachꞌivinaꞌitꞌit ju Dios.

Aktamixnin mamakꞌalhkꞌajnican 
mas navican ju kꞌox

8
 Pus vachuch iclajumputunau 

ju ani. Va lakatamch anavitꞌit ju 

miꞌalhunutꞌan. Chach taxcaniyan 
vachuꞌ ju miꞌalhunutꞌan acsni 
apumatam tꞌajun makꞌalhkꞌajnaꞌ. 
Alamapꞌainitꞌit tachi ju 
lhiꞌalakꞌavinch. Chach na tꞌayeka 
va ju miꞌalhunutꞌan. Jantu 
alhitꞌakꞌayatꞌit ju tuꞌuꞌ. 9 Jantu 
alamapꞌuspꞌitnitꞌit ju macxcai acsni 
tuꞌuꞌ macxcai ju anavicꞌanaꞌitꞌit. 
Nin yuchi ni lai aꞌunitꞌit macxcai 
chivinti ju tajunan macxcai chivinti. 
Alai va asqꞌuinitꞌit ju Dios ni 
caꞌaxtakniyaꞌ kꞌox isꞌatsucuntiꞌan. 
Asqꞌuintꞌit ju kꞌox ixlacataꞌan ni 
cꞌatsꞌayatꞌit ni Dios tasacxtutan ni 
vachuꞌ axtꞌaknicꞌanaꞌitꞌit ju kꞌox 
miꞌatsucuntiꞌan. 10

 Pus chani najun 
laꞌixchivinti Dios ju tsꞌokcanta:

Ma va tichi chavaich ju 
lacasqꞌuin ni lhikꞌach chai 
kꞌox cava ju isꞌatsucunti

pus ma calhistaclh ju isimakꞌat. 
Ma jantu canaulh ju macxcai 
nin taꞌaklhtamat chivinti.

 11 Ma jantu canavi tuꞌuꞌ macxcai. 
Ma va yuchi ju canavi ju kꞌox.

Ma capuxcaulh ixlhichux 
ixꞌalhunut ta yu laich kꞌox 
catꞌaꞌucxuntsuculh ju aliꞌin.

 12 Ma chunchach ju calalh ni 
cꞌatsai ni quiꞌucxtinꞌan

Dios alhistactꞌajun ju soknicꞌa 
ixꞌalhunutꞌan laꞌixmacni 
yuchi.

Chai akꞌasmatni ju yuꞌunch ni 
tuꞌuꞌ tasqꞌuini.

Para ju quiꞌucxtinꞌan Dios ma va 
kꞌotꞌitꞌi alaktsꞌin tachi chun ju 
tanavi ju amacxcai.

Chunch ju najun laꞌixchivinti Dios.
13

 Pus na lacatsꞌunin ju 
lai catanavinin ju amacxcai 
ni slivasalh anavitꞌit ju 

kꞌox ju laꞌixlhichux ju 
miꞌalhunutꞌan. 14

 Para mas tuꞌuch 
alhimakꞌalhkꞌajnantꞌit acsni 
anaviyaꞌitꞌit ju kꞌox pus lana na 
akꞌachꞌanaꞌitꞌit. Jantu atꞌalhonitꞌit 
acsni va catamakꞌesvaputunan. 
Nin calacꞌalh ju miꞌalhunutꞌan. 
15

 Alai alakꞌayatꞌit ju quiꞌucxtinꞌan 
Cristo chai alacꞌaꞌinitꞌit ju yuchi. 
Chai va tachi anavitꞌit cuenta 
ta yu laich alhikꞌalhtꞌayaꞌitꞌit 
ni xamatiꞌ catasacmiyan 
tajuch ni va lacꞌaꞌiyatꞌit ni 
catamakꞌalhtaxtuyan ju Dios. Para 
va kꞌoxich akꞌalhtꞌayanantꞌit. Jantu 
alhitꞌakꞌayatꞌit ju tuchꞌi mispꞌayatꞌit. 
Atꞌalhonitꞌit ju Dios. 16

 Jantu tuꞌuꞌ 
anavitꞌit ju va catalhixcanichokon 
ju miꞌalhunutꞌan. Ju chunch 
mas catalhichivininan tachi 
ju va alactuꞌunin untꞌatꞌit para 
catamaxananach astan ni laich 
va kꞌaya xatalhichivinanch ju 
kꞌox miꞌatsucuntiꞌan ju uxijnan 
ju lhilacꞌapꞌinatꞌit ju Cristo. 
17

 Ni va calacasqꞌuilh ju Dios 
ni amamakꞌalhkꞌajnicꞌanaꞌitꞌit 
pus palai kꞌox ni 
amamakꞌalhkꞌajnicꞌanaꞌitꞌit mas 
navitꞌatꞌit ju kꞌox. Palai jantu ni 
amamakꞌalhkꞌajnicꞌanaꞌitꞌit acsni 
navitꞌatꞌit ju amacxcai.

18
 Pus vachuꞌ ju Cristo 

makꞌalhkꞌajnalh. Ju yuchi 
va paktam nilh ixlacata ju 
quiꞌalactuꞌuntiꞌan. Yuchi ju soknicꞌa 
isꞌatsucunti makꞌalhkꞌajnalh ju 
quilacataꞌan ju jantu soknicꞌa junita 
ju quiꞌatsucuntiꞌan. Chunch ju lalh 
ni lai isꞌaskꞌatꞌan Dios cajumvi. 
Pus ju Cristo nilh laꞌixlacatuna 
para acsni lokꞌonchokolh 
amaklhtayananchokolh ju 

isꞌatsucunti tachi ju aktsꞌiya 
ixjunita ju lactꞌiyan. 19

 Para acsni 
tucaꞌ ixꞌamaklhtayananchokota 
ju isꞌatsucunti tachi ju aktsꞌiya 
ixjunitach ju lactꞌiyan pus ju Cristo 
quilalh junta ixꞌatꞌalhnucanta 
ju aliꞌin tacuvin. Aquijunilh 
ixchivinti Dios. 20

 Ixtacuvinꞌan 
ixtajunita ju makꞌaniya lapanacni 
ju ixtatꞌajun acsni ixtꞌajun naviniꞌ 
ju ixbarco ju Noé. Ju yuꞌunch 
jantu ixtaquiclacaꞌita ju Dios mas 
ixꞌapacxantaji ni catalhilacaꞌalh 
chai jantu jeks ixꞌaꞌuni. Pus 
ju acsnich na lacatsꞌunin ju 
tatakꞌalhtaxtulh acsni akmuxtucalh. 
Va pumatsajin lapanacni. 21

 Chai 
tachi ju yuꞌunch ni tatakꞌalhtaxtulh 
ju lacxcan pus vana va chun ju 
nomputun acsni akpaxtauch. 
Acsni akpaxtauch putasui ni Dios 
ju quintamakꞌalhtaxtutanch va 
ixlacaꞌatalh ni taꞌacxtuchokolh 
ju Jesucristo junta ixmacnucanta. 
Acsni akpaxtauch jantu va yuꞌ ni 
va cachꞌakꞌacalh ju quilacatunaꞌan 
ju laca tuꞌuꞌ xcan. Para va 
nomputun ni lacasqꞌuinauch ni 
kꞌox cava ju quiꞌalhunutꞌan ju 
laꞌixmacni Dios. 22

 Pus ju Jesucristo 
acsni taꞌacxtuchokolh junta 
ixmacnucanta tanulh ju lactꞌiyan 
chai ju chavai vanin tꞌavilhcha 
ju Dios. Chai ju anquilhnin 
chai ju xaꞌucxtinin anch chai ju 
xalackꞌajinch anch taquiclacaꞌi ju 
yuchi.

Ju Dios quintaxtaknitan 
kꞌox quintacꞌatsanꞌan

4  Ju Cristo makꞌalhkꞌajnalh 
ju quilacataꞌan acsni 

quitsuouchilh ju ani lacamunutpaꞌ. 

Pus vana alhilakꞌaꞌitꞌit ju uxijnan 
acsni tamamakꞌalhkꞌajniyan ju 
lapanacni mas navitꞌatꞌit ju kꞌox. 
Pus ju chunch mamakꞌalhkꞌajnican 
tasui ni vasalhch macajunta ju 
macxcai. 2 Chai ju yuchi mas 
tꞌajuncaꞌ ju ani lacamunutpaꞌ para 
jantuch vana yuꞌ ju navi ju macxcai 
ixꞌatalacpastꞌacꞌat. Alai yuchi ju 
canaviyaꞌ ju kꞌachani ju Dios. 3 Pus 
acsni tucaꞌ ixlhilacꞌapꞌinatꞌit ju 
Cristo pus ixnaviyatꞌit va tuchi 
ixtalakxtuch tachi ju talai ju 
jantucaꞌ talhilacaꞌanta ju yuchi. 
Pus ixnaviyatꞌit tachi chun ju 
alactuꞌunti ju ispꞌastꞌacꞌatꞌit. Chai 
ixnaviyatꞌit ju macxcai ixkꞌachat ju 
milacatunaꞌan. Chai ixtꞌakꞌapꞌayatꞌit. 
Chai ixpꞌinatꞌit junta lai cꞌatan 
junta va kꞌaya ixlayatꞌit. Chai va 
tachi ixꞌalactꞌatꞌakꞌapꞌatꞌonatꞌit 
ju aliꞌin. Chai ixlakꞌayayatꞌit ju 
misantoꞌan tachi ju jantu lhijun 
laꞌixlhamapꞌaksin Dios. Para 
kꞌoxich ju chavai. Jantu lhijun ni 
vana va chunch ju alatꞌit. 4 Pus 
ju chavai ju yuꞌunch ju jantucaꞌ 
talhilacaꞌanta ju Cristo na va 
talhamakꞌaninin ni jantu vanach 
alactꞌanaviyatꞌit ju alactuꞌunti tachi 
ju ixtꞌanaviyatꞌit pꞌulhnan. Chai na 
macxcai chivinti ju talhichivinan. 
5

 Para ju yuꞌunch catajunach ju 
Jesucristo tajuch ni va chunch 
ju xataꞌulhtuyan. Chai ju yuchi 
lakasivi ni caꞌamucꞌanikꞌalhiyaꞌ 
ixꞌalactuꞌuntiꞌan ju lapanacni 
ju tatꞌajuncaꞌ chai ju tanitach. 
6

 Yuchi alhijunicalh ixlacata ju 
Cristo ju lapanacni ju tanitach ju 
chavai ni laich catatsucuyanta ju 
ixtacuvinꞌan ju lactꞌiyan. Chai mas 
caniyaꞌ ju ixlacatunaꞌan tachi ju 

nican ju ani lacamunutpaꞌ para 
catatsucukꞌalhiyanta lactꞌiyan tachi 
ju Dios ni jonkꞌalhita.

7
 Vaninch minta ju ixꞌaclanti 

ju lacamunutpaꞌ. Pus ixlhiyuchi 
chunch ju atsꞌucꞌutꞌitch ta yu 
apꞌutꞌalacꞌasutꞌit ni acꞌatsꞌanantꞌatꞌit. 
Akꞌaichꞌokꞌocꞌantꞌit miꞌakstuꞌan. 
Chai atꞌachꞌivinintꞌit ju Dios. 
8

 Chai ju tucan tasqꞌuini 
yuchi ni alamapꞌainitꞌit 
ixlhichux miꞌalhunutꞌan. Ju 
vasalh amapaininin na lhu 
macꞌacxai ixtalakꞌalhin ju 
akꞌantam. 9 Alamalakꞌavitꞌit ju 
milhiꞌalakꞌavinꞌan laꞌixmacni Cristo 
ju tachin laminchakaꞌan. Chai jantu 
lacatalhkꞌamti ju anavitꞌit ju chunch. 
10

 Ju Dios taxtaknitan pumatamin 
ju uxijnan lakatamin lhakꞌailaktsꞌin. 
Pus apꞌuꞌaktꞌaiꞌutꞌit ju aliꞌin tachi ju 
lhijunch ni canavilh tam lapanac 
ju lai lhistꞌacꞌa ju lhakꞌailaktsꞌin 
ju xtaknita ju Dios ni jantu va 
camakꞌatsꞌankꞌa. Chai ju Dios tijtam 
tijtam ju xtꞌakꞌa ju lhakꞌailaktsꞌin. 
11

 Tachi ju tam lapanac ju xtaknican 
ju lhakꞌailaktsꞌin ni lai amalaninin 
ixchivinti Dios. Pus ni xtaknicanta 
ju chunch lhakꞌailaktsꞌin 
chach naulh tachi ju va junch 
Dios ju chivinin. U ni xamatiꞌ 
xtaknicanta ju lhakꞌailaktsꞌin ni 
lai aꞌaktaijunun chach cꞌatsa ni 
Dios ju xaxtakni ju ixtachaput ni 
laich caꞌaꞌaktaijunulh. Ju chunch 
mas va tuchi ju canaviyau ju 
quijnanꞌan ju lhilacaꞌanauch ju 
Jesús capulakꞌayacanaꞌ ju Dios. 
Ju yuchi alin ixtachaput ju va 
jonkꞌalhita chai aktsꞌiya tasqꞌuini 
ni calakꞌayacalh ju yuchi tus va 
tavananch.

Chanich ju anaviyaꞌitꞌit acsni 
amamakꞌalhkꞌajnicꞌanaꞌitꞌit

12
 Ji quiꞌalakꞌavin jantu 

alhamakꞌaninintꞌit acsni 
makꞌalhkꞌajnanatꞌit laca tuꞌuꞌ 
tsꞌinqꞌui makꞌalhkꞌajnat. Jantu 
anaꞌuntꞌit ni jantu chun tapasacan 
laquiꞌatsucuntiꞌan ju chꞌakꞌokꞌayau 
ju Jesús. 13

 Alai va alhikꞌachꞌantꞌit 
acsni mamakꞌalhkꞌajnicꞌanatꞌit. 
Acꞌatsꞌatꞌit ni vana va chun 
tamamakꞌalhkꞌajnilh ju Cristo. 
Chai ni mamakꞌalhkꞌajnicꞌanatꞌit 
ju chavai pus vachuꞌ slivasalh 
akꞌachꞌanaꞌitꞌit acsni tavanan 
catasuyach ni yuchach ju Cristo 
ju tucan xakꞌai. 14

 Ni macxcai 
lhichꞌivincꞌanatꞌit va ixlacata 
ni lhilacꞌapꞌinatꞌit ju Cristo 
va alhikꞌachꞌantꞌitch. Yuchi 
lai alhikꞌachꞌantꞌit ni tꞌajun 
lamiꞌalhunutꞌan ju iSpiritu Santu 
ju Dios. Yuchach ju minchalh 
ju lactꞌiyan. Chai yuchach ju 
taxtakniyan ju mintachaputꞌan 
ni lai alhikꞌachꞌanaꞌitꞌit. Pus ju 
aliꞌin lapanacni macxcai chivinti 
talhichivinin ju Dios para ju 
uxijnan lakꞌayayatꞌit. 15

 Para 
tun xamatiꞌ ju milhiꞌuxijnan 
amamakꞌalhkꞌajnicꞌantꞌit va 
ixlacata ju amakninti u ixlacata ju 
akꞌalhaꞌunti nin ixlhiyuchi ni va 
navitꞌach ju tuꞌuꞌ ju jantu kꞌox u nin 
ixlhiyuchi ni va kꞌaya atꞌanutꞌich 
junta jantu mincuenta. 16

 Para acsni 
xamatiꞌ camamakꞌalhkꞌajnicanaꞌ ju 
va ixlacata ni maklacaꞌanitach ju 
Cristo pus jantu camaxanalh. Alai 
va caxtaknilh lakꞌailaktsꞌiuch ju 
Dios ni laich makꞌalhkꞌajnan va 
ixlacata ni lhilacaꞌanta ju Cristo.

17
 Ju chavai chilh ju avilhchan 

acsni cataiꞌulayaꞌ ju ixlaktsꞌintanuca 
ju isꞌaskꞌatꞌan Dios. Chai ni 
pꞌulhnan calaktsꞌintanucanau 
ju quijnanꞌan ju lhilacaꞌanauch 
ju Cristo pus painiꞌitnich ju 
yuꞌunch ju jantu talacaꞌita ju 
ixchivinti Dios ixlacata ju Cristo. 
18

 Pus ju quijnanꞌan ju soknicꞌa 
junita ju quiꞌatsucuntiꞌan mas 
makꞌalhkꞌajnanau ju ani para 
aktsꞌiya catakꞌalhtaxtukꞌalhiyau. 
Pus ni chunch tapasai 
laquiꞌatsucuntiꞌan ju quijnanꞌan pus 
tas va catijunach ju isꞌatsucuntiꞌan 
ju jantu talhilacaꞌanta ju Cristo 
chai ju va taꞌalactuꞌununch. 
19

 Pus ju na tamakꞌalhkꞌajnan va 
ixlacaꞌatalh ni chunch ju lhilhcata 
ju Dios ju ixlacataꞌan pus chach va 
tachi tanavilh ju kꞌox chai chach 
tamakꞌaxtaknikꞌo isꞌatsucuntiꞌan ju 
Dios. Chach talhilaksilh ju Dios ni 
yuchi ju axtaknilh ju isꞌatsucuntiꞌan 
chai ju yuchi aktsꞌiya muctaxtui ju 
ixchivinti.

Amapꞌaksican ju 
talhilacaꞌanta ju Jesús

5  Ju quitꞌin icmaklhinajun 
lacatalhavat ju talhilacaꞌanta 

ju Jesús. Chai iclaktsꞌilh ju 
ixmakꞌalhkꞌajnat ju Cristo chai 
acmaklakꞌayacanaꞌ ju Cristo acsni 
calaktsꞌinau ni calakꞌayacanaꞌ ju 
yuchi. Pus iclamapꞌaksiputunau 
ju uxijnan ju vachuꞌ lhinonatꞌit 
lacatalhavat ju talhilacaꞌanta ju 
Jesús. 2 Kꞌoxich alhistꞌactꞌitch ju 
lapanacni junta chꞌalhcꞌatnanatꞌit 
ju uxijnan. Ju yuꞌunch mas 
talhilacaꞌanta ju Dios para chunch 
tajunita tachi ju tuꞌuꞌ borregojni. Na 

tamaktasqꞌuini ju ixꞌalhistꞌacꞌaꞌan. 
Chai ju uxijnan chunch untꞌatꞌit 
tachi ju xaꞌalhistacnin. Pus 
alhistꞌactꞌit lacakꞌachatch. 
Chai ni va nonatꞌitch ni va 
lacatapꞌastu ju amanavinicꞌantꞌit 
pus jantu anavitꞌit. Chai 
jantiyuꞌ alhiꞌamaklhtꞌayanantꞌit 
ju ixlhichꞌalhcat Dios ni va 
apꞌulhaꞌapꞌutꞌuntꞌit. Va ixlhichux 
miꞌalhunutꞌan ju anavitꞌit ju 
ixlhichꞌalhcat. 3 Jantu atꞌalacꞌasutꞌit 
tachi ju tam xakꞌai ju va kꞌai 
junita. Jantu atꞌalacꞌasutꞌit 
chun laꞌixꞌucxlacapuꞌan ju 
lapanacni ju taxtaknitan ju 
Dios ni alhistꞌacꞌaꞌitꞌit. Alai 
va atsꞌucꞌutꞌit tachi lakatam 
lhilaktsꞌintaiti ixlacataꞌan ju 
yuꞌunch ju alhistꞌacꞌatꞌit. 4 Chai 
acsni catalacasuchokoyach ju 
Cristo ju tucan xakꞌai alhistacnaꞌ 
pus ju uxijnan ju alhistꞌacꞌatꞌit 
ju lapanacni ju tachi borregojni 
tajunita pus axtꞌaknicꞌanaꞌitꞌit 
ju mintalhajaꞌan. Yuchi ni 
alakꞌayakꞌalhicꞌanaꞌitꞌit.

5
 Vachuꞌ ju uxijnan ji tsꞌalan. 

Aqꞌuiclacꞌaꞌitꞌit ju talhinajun 
lacatalhavat ju talhilacaꞌanta 
ju Cristo. Chux ju uxijnan 
alaqꞌuiclacꞌaꞌitꞌit chai jantu kꞌai 
alhicꞌatsꞌatꞌit tuꞌuꞌ. Chunch alatꞌit ni 
chani ju tsꞌokcanta:

Ju Dios ma na xcaji ju va 
talhitakꞌayai tuꞌuꞌ.

Para ma aꞌaktaijui 
lacaꞌamapaininti ju jantu tuꞌuꞌ 
talhitakꞌayai.

6
 Pus jantu tuꞌuꞌ alhitꞌakꞌayatꞌit 

ni cꞌatsꞌayatꞌit ni na tachapun 
ju Dios. Chai ni jantu tuꞌuꞌ 
alhitꞌakꞌayayaꞌitꞌit pus ju yuchi 

catalakꞌayayan acsni cachinaꞌ 
ju avilhchan ju lhcata ju yuchi. 
7

 Aꞌunitꞌit ju Dios tachi chun ju 
lhamakꞌanininatꞌit ni aktsꞌiya tuꞌuꞌ 
talhiulayan.

8
 Acꞌatsꞌanantꞌit. Chai skꞌala 

atsꞌucꞌutꞌit. Chunch ju alatꞌit 
ni yuchi ju lhacaticuru ju 
mintꞌalaxcaiꞌan junita. Chai 
ju yuchi chun lai tachi ju 
tuꞌuꞌ maktiliꞌ ju tꞌasai ni 
chavani. Ju lhacaticuru va 
puxcolhitꞌajun tichi chavaich ju lai 
catꞌalalhajalh. 9 Pus asamakꞌantꞌit 
ju tuchi tamapastꞌacꞌaniyan ju 
lhacaticuru. Slivasalh ixlhichux 
ju miꞌalhunutꞌan alhilacꞌapꞌitꞌit 
ju Cristo. Acꞌatsꞌatꞌitch ni vana 
va chun tatꞌajun makꞌalhkꞌajnin 
ju aliꞌin milhiꞌalakꞌavinꞌan 
laꞌixmacni Cristo tachi ju 
makꞌalhkꞌajnanatꞌit ju uxijnan. 
Si chun tamakꞌalhkꞌajnan mas 
vanta anchach cava. 10

 Para Dios 
ju aꞌaktaijunun lacaꞌamapaininti. 
Chai isꞌakstu ju cataxtakniyan 
ixtachaput ni chunch aꞌuntꞌit tachi 
ju aktsꞌiya lacasqꞌuin ju yuchi. Chai 
yuchi ju cataꞌaktaijuyan ni va tachi 
alhilacꞌapꞌitꞌit ju yuchi mas va 
tuchi camilh. Chai cataxtakniyan 
ixtachaput ju yuchi. Chai 
cataꞌaktaijuyan ni jantu tavanan 
alhilacꞌapꞌinaꞌitꞌit tuꞌuꞌ atumpa. Va 
yuchi ju Cristo. Chai yuchach ju 
tasacxtutan ni laich atꞌanuyaꞌitꞌit ju 
lactꞌiyan junta alin ju stavasalanti 
atuncunuꞌ junta va jonkꞌalhita. 
Chai lai atꞌanuyaꞌitꞌit ju anch va 
ixlacaꞌatalh ni lhilacꞌapꞌinatꞌit ju 
Jesucristo. Anchach ju atꞌanuyaꞌitꞌit 
astan acsni makꞌalhkꞌajnantꞌit 
pantsꞌiquis ju ani lacamunutpaꞌ. 

11
 Yuchach ju Dios ju alin ixtachaput 

ju jonkꞌalhita. Chach lakꞌayacalh 
ju yuchi tus va tavananch. Chunch 
vasalh cava.

Ju Pitaluꞌ amacꞌami ixꞌamigojni
12

 Yuchi ju Silvano ju 
catalhiꞌaniyan ju ani ju 
iclaꞌatsꞌoknuniyau ju uxijnan. 
Ju quitꞌin icnajun ni yuchi ju 
quilakꞌauꞌan ju lai lhilaksican. Pus 
va lacatsꞌunin ju iclaꞌatsꞌoknuniyau. 
Iclamapꞌaksiyau. Chai iclajunauch 
ni stavasalanti ju xaclajunau 
acsni iclajuniu ni chunch ju 
quintapuꞌaktaijun ju Dios 

laꞌixꞌamapaininti. Pus va tachi 
alhilacꞌapꞌitꞌit ju yuchi.

13
 Pus ju vachuꞌ talhilacaꞌanta 

ju Cristo ju ani tavilanalh 
lakꞌachakꞌan Babilonia asacxtuta 
vachuꞌ ju Dios tachi ju tasacxtutan 
ju uxijnan. Ju yuꞌunch chai ju 
Marcos taꞌamacꞌaminin. Ju Marcos 
tachi ju va quintsꞌalh iclaktsꞌin. 
14

 Alamacꞌamitꞌit ju pumatamin 
lacaꞌamapaininti.

Ictapainini ju Dios ni 
cataꞌaktaijuyan ni jantu calacꞌalh ju 
miꞌalhunutꞌan tachi chun ju uxijnan 
ju lhilacꞌapꞌinatꞌit ju Jesucristo. 
Chunchach vasalh cava. 

Ju Pitaluꞌ atsꞌoknuni ju aliꞌin ju 
vachuꞌ talhilacaꞌanta ju Jesús

1  Ju quitꞌin icSimón Pitaluꞌ. Ju 
quitꞌin xalapanac icjunita 

laꞌixmacni ju Jesucristo. Chai 
ixtamalakachan icjunita. Va 
iclamacꞌamiyau ju uxijnan ju 
taꞌaktaijutan ju Dios ni laich vachuꞌ 
xalhilacꞌapꞌinatꞌit ju Jesús. Pus ju 
quijnan chai vachuꞌ ju uxijnan na 
tuꞌuꞌ lhiulayau ni lai lhilaksiyau 
ju Dios. Pus ju quiDiosꞌan chai 
ju quiꞌamakꞌalhtaxtunuꞌan 
Jesucristo sok tanavi acsni 
talacasqꞌuin ni takꞌalhtaxtuyau 
acsni lhilaksiyau ju Jesús. 2 Pus 
ictapainini ju Dios ni palai lhu 
catanavinin lamapainin chai palai 
cataꞌaktaijuyan ni jantu calacꞌalh 
ju miꞌalhunutꞌan. Chai chunch ju 
catapasayaꞌ lamiꞌatsucuntiꞌan ni 
palai amispꞌayaꞌitꞌit ju Dios chai ju 
quiꞌucxtinꞌan Jesucristo.

Chanich junita isꞌatsucuntiꞌan 
ju talhilacaꞌanta ju Jesucristo

3
 Ju Dios na tachapun. Chai 

yuchach ju quintaꞌaktaijuyan 
laquiꞌatsucuntiꞌan ni lai tsucuyau 
tachi ju kꞌachani ju yuchi 

mas va tuchi catapasalh. Chai 
quintaꞌaktaijuyan va ixlacata ni 
mispayauch ju Cristo. Pus acsnich 
ju xalhilacaꞌanau ju yuchi acsni 
quintamacꞌatsanitan ni yuchach ju 
xakꞌai tucan chai slivasalh na kꞌox. 
4

 Chai ni chunch junita ju Cristo pus 
vachuꞌ quintaxtaknitan ju ixchivinti 
ju slivasalh na kꞌox chai lhitapalai. 
Chai va ixlacaꞌatalh ni lacaꞌiniyau 
ju ixchivinti ni aquintaꞌaktaijuyan 
pus laich macaju ju macxcai ju alin 
ju ani lacamunutpaꞌ va ixlacaꞌatalh 
ju macxcai quiꞌatalacpastꞌacꞌatꞌan. 
Vachuꞌ lai cakꞌachanikꞌoyau 
tachi chun ju taxtokni ju 
vachuꞌ kꞌachani ju Cristo. 5 Pus 
ni chunch aquintaꞌaktaijuyan 
ju Cristo ni lhilacaꞌanauch ju 
yuchi pus tasqꞌuini ni ixlhichux 
quiꞌalhunutꞌan canaviu cuenta 
ta yu lai soknicꞌa cava ju 
quiꞌatsucuntiꞌan. Chai ni soknicꞌa 
ju quiꞌatsucuntiꞌan pus tasqꞌuini ni 
cacꞌatsau tamalhch ju kꞌox lhiulai 
ju Cristo chai tamalhch ju jantu. 
6

 Chai ni cꞌatsayauch tamalhch ju 
kꞌox lhiulai ju Cristo chai tamalhch 
ju jantu kꞌox pus tasqꞌuini ni 
cakꞌaichokocau quiꞌakstuꞌan. Chai 
ni cakꞌaichokocau quiꞌakstuꞌan pus 

tasqꞌuini ni vachuꞌ catastucniyau 
ju quimakꞌalhkꞌajnatꞌan chai jantu 
jeks caꞌuniu. Chai ni catastucniyau 
ju quimakꞌalhkꞌajnatꞌan chai 
jantu jeks caꞌuniyau pus tasqꞌuini 
ni vachuꞌ stunin canavinikꞌoyau 
ju ixkꞌachat ju Dios. 7 Chai 
ni stunin canavinikꞌoyau ju 
ixkꞌachat ju Dios pus tasqꞌuini 
ni vachuꞌ camapainiyau ju 
vachuꞌ talhilacaꞌanta ju Cristo. 
Chai ni camapainiyau ju vachuꞌ 
talhilacaꞌanta ju Cristo pus tasqꞌuini 
ni vachuꞌ camapainiyau ju aliꞌin 
lapanacni.

8
 Chai ni chunch junita ju 

quiꞌatsucuntiꞌan chai ni va tachi 
palai chunch catasuyaꞌ pus aktsꞌiya 
lhitapalai ju quiꞌatsucuntiꞌan. Chai 
ni mispayauch ju Jesús pus ju yuchi 
aquintaxtakniyan ju ixtachaput ni 
laich canaviyau ju ixlhichꞌalhcat. 
9

 Para ju tam lapanac ju jantu 
chun junita ju isꞌatsucunti pus na 
tsꞌistacaꞌ ju laꞌixꞌalhunut. Lana 
jantuch pastacpalai ta yu ixjunita 
ju isꞌatsucunti ju makꞌanchich. 
Jantu vasalh laꞌixlhichux ixꞌalhunut 
lhilacaꞌamputun ju Dios. Va captach 
ni xacꞌanicanta ju ixꞌalactuꞌunti 
ju xanavi. 10

 Pus ji quiꞌalakꞌavin 
yuchi alhitꞌalacꞌasutꞌit laꞌixlhichux 
miꞌalhunutꞌan ni vasalh tasacxtutan 
ju Dios chai talhcaꞌulatan ni 
isꞌaskꞌatꞌan aꞌunaꞌitꞌit. Chai ni tasui 
lamiꞌatsucuntiꞌan tachi chun ju ani 
taxtokni pus jantu atꞌitsꞌankꞌatꞌit. 
11

 Chai ni chunch junita ju 
miꞌatsucuntiꞌan pus slivasalh 
lhikꞌach atꞌanuyaꞌitꞌit ju lactꞌiyan 
junta lhinajun ju quiꞌucxtinꞌan chai 
quiꞌamakꞌalhtaxtunuꞌan Jesucristo. 
Chai ju yuchi jonkꞌalhita ucxtin.

12
 Pus yuchi va tachi 

aclalhimapastꞌacꞌaniyau junima 
taxtokni. Chunch aclayaꞌ mas 
mispꞌayatꞌitch chai ixlhichux 
miꞌalhunutꞌan lhilacꞌapꞌintꞌatꞌit ju 
stavasalanti ju masunicꞌantꞌatꞌit. 
13

 Chai iccꞌatsai ni lhijunch 
ni aclamalacpucujuchokoch 
ju lamintacꞌatsanꞌan acsni 
iclamapastꞌacꞌaniyau ju ani 
taxtokni. Chai chunch aclanaviyau 
ni ictitꞌajuncaꞌ. 14

 Pus iccꞌatsai ni 
jantu makꞌan actitsuculh ni chunch 
ju quimavasalanilh ju quiꞌucxtinꞌan 
Jesucristo. 15

 Chai vachuꞌ ixlhichux 
quiꞌalhunut acpuxcoyaꞌ ta yu laich 
va tachi apꞌastꞌacꞌaꞌitꞌit ju ani 
taxtokni mas acniyach.

Ju aliꞌin talaktsꞌilh ni 
vasalh xakꞌai ju Jesús

16
 Acsni xaclajunau ni yuchi tucan 

ju xakꞌai ju quiꞌucxtinꞌan Jesucristo 
chai ni caminchokoyaꞌ ju yuchi 
jantu xaclajunau ixchivinti ju tam 
lapanac ju va isꞌakstu calakꞌoxi ni 
tachi ju va stavasalanti catasu. Ju 
quijnan iccꞌatsayau ni xakꞌai ju 
Jesucristo ni laquilakchulh quincꞌan 
ju iclaktsꞌiuch ni chunch junita. 
17

 Pus iclaktsꞌiuch ni xlapꞌapꞌapꞌa 
talacasu ju ixlacatuna. Chai 
icpumachakxauch ni vasalh chunch 
junita. Chai ickꞌasmatvich acsni 
chivinilh ju Dios. Tus lactꞌiyan 
mincha ju ixchivinti chai naulh ni 
xakꞌai junita ju Jesús acsni chani 
naulh: “Yuchach ju ani ju quintsꞌalh 
ju na icmapaini. Na kꞌox iclhiulai 
ju yuchi”. Chunch naulh ju Dios. 
18

 Chai ju quijnan ickꞌasmatvich ju 
anuꞌ chivinti ju mincha lactꞌiyan 
acsni kꞌaixtam xactꞌavilau ju Jesús 

ju anuꞌ akstijun junta isacxtuta ju 
Dios ni anch camavasalayanta ni 
vasalh xakꞌai ju istsꞌalh.

19
 Ju makꞌaniya ixlapanacni Dios 

na lhu chivinti ixtanajun ixlacata 
ju tuchi catapasayaꞌ astan. Chai ju 
chavai iclaktsꞌiuch ni stavasalanti 
ju tuchi ixtanajun. Chai na kꞌoxich 
tachi ju naviyatꞌit ni na naviyatꞌit 
cuenta ju ani ixchivintiꞌan. Ju 
yuꞌunch quintamalacpucujun 
junta jantucaꞌ lai ixmachakxayau. 
Chai tasqꞌuini ni va tachi anavitꞌit 
cuenta ju ixchivintiꞌan tus 
acsni cachinchokoyaꞌ ju Cristo. 
20

 Para ju tucan tasqꞌuini yuchi ni 
amachꞌakxatꞌit ju ani. Matiꞌ tuꞌuꞌ 
ju ixchivinti Dios ju ixtanajunch 
makꞌanch ju camavasala ju va 
isꞌakstu tam lapanac. 21

 Jantu lai 
chunch catilalh ni matiꞌ ixchivinti 
Dios ju va ixtalakꞌoxinti lapanac 
cava. Para ixlapanacni Dios 
tachivinilh tachi ju ajunilh ju 
Spiritu Santu.

Alin ju aꞌokxchokꞌoni amamakaꞌunin

2  Para ju makꞌanchich 
ixtaꞌalin vachuꞌ ju sia 

yuꞌunch ju quintꞌaꞌisraelitanin ju 
va ixtatalacasui tachi ju yuꞌunch 
ju ixtanajun ixchivinti Dios 
mas jantu. Pus vana va chun 
ju lamilhiꞌuxijnan. Caꞌalinaꞌ ju 
aꞌokxchokꞌoni amamakaꞌunin. 
Ju yuꞌunch va catanonaꞌ tuꞌuꞌ 
tachi ju va stavasalanti para va 
aꞌokxchokꞌonti chivinti junita. Ju 
yuꞌunch jantu vas tachivinin acsni 
tanajun ixlacata ixꞌucxtinꞌan Jesús 
ju amakꞌalhtaxtunulh. Pus ju 
chunch isꞌakstuꞌan tapuxcolakxtui 
ju ixmakꞌalhkꞌajnatꞌan ju vatsꞌalhti 

cachinaꞌ. 2 Chai na pumalhu vachuꞌ 
va lhilakachapui catatsucuyaꞌ 
tachi ju talai ju aꞌokxchokꞌoni 
amamakaꞌunin. Chai yuchi macxcai 
chivinti calhichivincanaꞌ ju ixti 
Dios mas stavasalanti ju yuchi. 
3

 Chai ni na talhacchaꞌaniyan 
pus cataꞌaꞌokxchokꞌomaxtuniyan 
ju mintuminꞌan laꞌixchivintiꞌan. 
Pus ni akꞌasmatnitꞌit tachi ju 
va stavasalanti alhiulatꞌit. Para 
makꞌanchich ixꞌamucꞌanicanta 
ixtalakꞌalhinꞌan chai aktsꞌiya 
caꞌalinaꞌ ju ixmakꞌalhkꞌajnatꞌan ju 
jonkꞌalhita.

4
 Pus ju Dios jantu amacꞌacxanilh 

ju anquilhnin ju na taꞌalactuꞌunulh. 
Para amacaꞌancalh ju lacajipi. 
Alacchꞌimacaꞌalh lacaꞌatatsꞌisni. 
Anchach alacmakꞌacanta tus 
acsni camakꞌosaspitcanach. 
5

 Chai jantu amacꞌacxanilh ju 
makꞌaniya lapanacni. Va yuchi ju 
makꞌalhtaxtulh ju Noé ju ajuni 
ju lapanacni ixlacata ju soknicꞌa 
atsucunti. Vachuꞌ amakꞌalhtaxtulh 
ju aliꞌin ixpumatujunꞌan lapanacni. 
Tatakꞌalhtaxtulh acsni milh ju 
akmuxtut ju ixlhilacaputsꞌun ju 
lacamunutpaꞌ. Tatsꞌankꞌakꞌo ju 
jantu ixtatalhoni ju Dios. 6 Vachuꞌ 
ju Dios amucꞌanilh ixtalakꞌalhinꞌan 
ju amachakꞌan lakꞌachakꞌan 
Sodoma chai Gomorra acsni 
amaclalh. Va lhcꞌacꞌa va ju anuch 
lakꞌachakꞌanixni. Chunch ju navilh 
ju Dios ni va capuꞌamalacpastacniyaꞌ 
ju catatsucuyaꞌ astan ju jantuch 
catatalhoniyaꞌ ju Dios. 7 Para ju Dios 
amakꞌalhtaxtulh pumatam lapanac 
ju Lot ixjuncan. Ju yuchi ixchaꞌanta 
ju lakꞌachakꞌan Sodoma chai na 
soknicꞌa ixjunita ju isꞌatsucunti ju 

yuchi laꞌixmacni Dios. Ju yuchi na 
jeks ixtamavatach va ixlacaꞌatalh 
ju macxcai alactuꞌunti ju ixtanavi 
ju yuꞌunch ju jantu tuꞌuꞌ ixtalhiulai 
ju lhamapꞌaksin. 8 Pus ju anuꞌ 
lapanac ju Lot ixjuncan ni na va 
soknicꞌa ixjunita ju isꞌatsucunti 
laꞌixmacni Dios chai ni anch ju 
ixtꞌajun ju lakꞌachakꞌan Sodoma 
pus va tachi ixꞌamakꞌaninin. 
Va ixlhiꞌamakꞌaninin ju tuchi 
islaktsꞌin chai tuchi iskꞌasmatꞌa 
ju ixtanavi ju amachakꞌan anch 
ni lana jantu tuꞌuꞌ ixtalhiulai ju 
ixlhamapꞌaksin Dios. 9 Pus ju Dios 
ni amakꞌalhtaxtulh ju Noé chai 
ju Lot pus tasui ni cꞌatsai ju Dios 
ta yu laich capumakꞌalhtaxtuyaꞌ 
ju tatalhoni ju yuchi acsni 
amapastꞌacꞌanican ju tuꞌuꞌ 
alactuꞌunti. Ju Dios vachuꞌ cꞌatsai ta 
yu lai capumakꞌayaꞌ ju alactuꞌunin 
tus acsni cachinaꞌ ju avilhchan 
acsni camakꞌosaspitcanach ju 
lapanacni. Chai mas tucaꞌ chin ju 
anuꞌ avilhchan amamakꞌalhkꞌajni.

10
 Para palai catamakꞌalhkꞌajnanaꞌ 

ju yuꞌunch ju va tanavini ju 
macxcai ixkꞌachat ixlacatunaꞌan. 
Va lhitsꞌisita tanavi. Jantuch tuꞌuꞌ 
talhiulai ju lhamapꞌaksin. Jantu 
xamatiꞌ tatalhoni. Jantu lai talacaꞌi. 
Jantu tatalhoni ixlhichivininca 
ju amacxcai ju tavilanancha ju 
lactꞌiyan. 11

 Para ju anquilhnin 
jantu macxcai talhiꞌachivimakꞌan 
ju chunch talai. Jantu tajuni ju 
quiꞌucxtinꞌan Dios. Jantu chun talai 
ju anquilhnin mas palai tachapunin 
ju yuꞌunch chai palai xalackꞌajin. 
Palai jantu ju va lapanacni.

12
 Ju tuꞌuꞌ atapacxat yuchi lhiꞌalin 

ni laich cachꞌapacalh chai laich 

camaknicalh. Chai talakꞌan ju 
tuꞌuꞌ skꞌapa ju aꞌulanican. Pus 
vana va chun ju anuch lapanacni. 
Chunch ju tatsucui tachi ju 
tuꞌuꞌ tonto atapacxat. Isꞌakstuꞌan 
tapuxcolakxtui ixmakꞌalhkꞌajnatꞌan 
junta jonkꞌalhita ni na macxcai 
talhichivinin ju tavilanancha 
ju lactꞌiyan mas jantu 
tamachakxai ta talhijunitach. 
13

 Cataꞌamaklhtayananaꞌ ju 
ixtalhajaꞌan ixꞌalactuꞌuntiꞌan. Ju 
yuꞌunch na kꞌoxich talhiulai acsni 
va lhilakachapuꞌ talai mas tuncuj. 
Ju yuꞌunch chunch tajunita tachi ju 
tuꞌuꞌ lhquiliqui. Tachi ju tuꞌuꞌ ju na 
takꞌalhitach. Ju yuꞌunch va tachi 
taꞌalactuꞌunun chai na kꞌox talhiulai 
acsni taꞌokxchokꞌoyan ju uxijnan 
acsni va kꞌaixtam tatꞌavenan 
tachi ju va vasalh miꞌalakꞌavinꞌan 
tajunita.

14
 Ju yuꞌunch acsni talaktsꞌin 

tam atsiꞌ va ixꞌalactuꞌuntiꞌan 
tapastꞌacꞌa. Va tachi taꞌalactuꞌunun 
laꞌixlakchulhꞌan. Va taꞌokxchokꞌoi 
ju apumatam ju jantu lai 
kꞌaichokocan isꞌakstu. Na 
talanitach ixlhacchaꞌantiꞌan. 
Pus ju yuꞌunch aktsꞌiya 
camamakꞌalhkꞌajnikꞌalhicanaꞌ. 15

 Ju 
yuꞌunch tamacajuntach ju ti ju 
soknicꞌa. Tatsꞌankꞌatach. Chunch 
ju talai tachi ju lalh ju makꞌaniya 
lapanac ju Balaam ixjuncan. Istsꞌalh 
ju Beor. Ju yuchi kꞌox ixlhiulata 
ju tumin ju ixlhajalh ni laich cava 
ixnavilh ju macxai. 16

 Para ju yuchi 
kꞌajicalh ixlacata ixꞌalactuꞌunti. 
Pus ju puru ju ixpuꞌanta xakꞌala. 
Chivinilh tachi ju tam lapanac. 
Manunilh ixtalhanti laꞌixꞌalhunut ju 
anuꞌ lapanac ju ixnajun ixchivinti 

Dios ni jantu catailhiꞌalh ju 
ixlhilakachapuꞌ.

17
 Pus ju anuch alactuꞌunin 

lapanacni chunch tajunita tachi 
ju tuꞌuꞌ pos ju lhilaksican ni laich 
caꞌicalh ju xcan. Para va puxixta. 
Pus vana va chun ju yuꞌunch. 
Jantu lai alhilaksican ni tuꞌuꞌ kꞌox 
chivinti aquijunilh. Chai chunch 
tajunita tachi ju tuꞌuꞌ ataputsꞌi 
ju vaklhun alacmatsꞌalatꞌoncan 
lacaꞌun. Jantu tavanan lhimin 
ju xcan. Pus ju yuꞌunch vachuꞌ 
va taꞌaꞌokxchokꞌonun. Para 
makꞌacanta ixlacataꞌan junta 
jonkꞌalhitach atatsꞌisni. 18

 Slivasalh 
na cꞌus tachivinin ju yuꞌunch 
mas jantu tuꞌuꞌ nomputun ju 
ixchivintiꞌan. Tapuꞌokxchokꞌoi 
ju ixtꞌalapanacniꞌan ju va 
ancaꞌ tamacaulh ju aliꞌin 
ixtꞌalapanacniꞌan ju pꞌulhnan na 
ixtatꞌaꞌalactuꞌunun. Tanajun ni 
laich navican ju macxcai ixkꞌachat 
ju quilacatunaꞌan. 19

 Ju yuꞌunch 
taꞌajuni ju lapanacni ni laich 
catanavi va tuchi tanaviputun. 
Para isꞌakstuꞌan jantu lai chunch 
tanavipalai. Jantu lai tanavi ju kꞌox. 
Va yuchi ju alactuꞌunti ju tanavi 
ni va yuchi ju alin laꞌixꞌalhunutꞌan. 
Pus ju tuchi alin laquiꞌalhunutꞌan 
yuchi ju va tsa tsa naviputunau 
laquiꞌatsucuntiꞌan. 20

 Ni xamatiꞌ 
camacaulh ju alactuꞌunti ju alin 
ju lacamunutpaꞌ va ixlacaꞌatalh 
ni mispaich ju quiꞌucxtinꞌan 
chai quiꞌamakꞌalhtaxtunuꞌan 
Jesucristo para ni aktam 
catanuchokopa lacaꞌalactuꞌunti chai 
calhinonchokopa laꞌisꞌatsucunti 
ju macxcai ju alin laꞌixꞌalhunut 
pus palai takꞌalhi ju isꞌatsucunti. 

Palai jantu chun ixjunita acsni 
tucaꞌ ismispai ju Jesús. 21

 Palai 
kꞌox ixva ni jantu tavanan ismispa 
ju xati ju kꞌox atsucunti. Palai 
macxcai ni mispaich chai astan 
va macajun ju ixlhamapꞌaksin 
Dios ju ixtaknicanta. 22

 Pus ni va 
astaniya macajun ju ixlhamapꞌaksin 
Dios pus vasalh chunch xajcha 
laꞌisꞌatsucunti tachi ju noncan junta 
chani najun: “Ju xkꞌoi laich uchokoi 
ixpꞌatꞌat. Chai ju pꞌaxni mas acpaxa 
catatꞌaspitchokoyaꞌ lacapulhkꞌom”.

Ju Jesucristo caminchokoyaꞌ

3  Ji quiꞌalakꞌavin 
iclajumputunau ju ani. 

Ju ani yuchi ju ixlhilakatꞌui 
alhiqui ju iclaꞌatsꞌoknuniu. 
Chai chux lakatꞌui alhiqui 
iclapumalacpucujuchokoputunau 
ju salaka mintacꞌatsanꞌan. 
2

 Pus ju makꞌaniya lapanacni 
ju ixtanajun ixchivinti Dios na 
lhu chivinti ixtanajun. Chai 
ju quijnan ju ixtamalakachan 
Jesús icjuntau iclajuntau na lhu 
ixchivinti ju quiꞌucxtinꞌan chai 
quiꞌamakꞌalhtaxtunuꞌan Jesús. 
Pus iclaꞌatsꞌoknuniu ni laich 
aclamapastꞌacꞌaniyau ju tuchi 
iclajuntau chai tuchi ixtanajun ju 
makꞌaniya lapanacni.

3
 Pus pꞌulhnan acꞌatsꞌatꞌit ju ani. 

Acsni vanin minta ju avilhchan 
acsni caminchokoyaꞌ ju Cristo 
pus cataꞌalinach ju lapanacni ju 
catalhitsꞌiꞌinaꞌ ixtaxtokni Dios. Chai 
catanaviyaꞌ ju macxcai ixkꞌachat 
ixlacatunaꞌan. 4 Chai chani 
catanonach: “Tajuch ni jantuch 
min ju Jesús ni sala najunta ni 
caminchokoyaꞌ. Tus acsni tanita ju 

milacpaꞌitniꞌan jantu tuꞌuꞌ tapaxata. 
Chunch ju tailhiꞌancanta tachi ju 
ixjunita tus acsni navicantachalhch 
ju lacamunutpaꞌ”. Chunch ju 
catanonach. 5 Para alin tuchi ju 
tacapputun. Ju yuꞌunch tacꞌatsai ni 
laꞌixchivinti Dios alilh ju lactꞌiyan 
ju makꞌanchich. Chai ju xcan 
ju ixma ju ani lacamunutpaꞌ ju 
Dios punavilh ju lacatꞌun. 6 Pus 
ju yuꞌunch tanajun ni jantu tuꞌuꞌ 
tapaxata para va tacapputun ni 
akmuxtucalh ju lacamunutpaꞌ ju 
ixꞌalin ju acsnich chai ju lapanacni 
tanitajukꞌolh ju lacxcan. 7 Pus 
ju lactꞌiyan chai ju lacatꞌun ju 
alin ju chavai vana laꞌixchivinti 
Dios ju makꞌacanta tus acsni 
calacxavacanach. Makꞌacanta tus 
acsni cachinach ju avilhchan acsni 
camakꞌosaspitcanach ju lapanacni 
chai acsni camacaꞌancanaꞌ 
laꞌixmakꞌalhkꞌajnatꞌan ju yuꞌunch ju 
jantu tatalhoni ju Dios.

8
 Pus ji quiꞌalakꞌavin jantu acꞌaptꞌit 

ni jantu chun putekꞌeꞌanta ju Dios 
ju avilhchan tachi ju quijnanꞌan. 
Ju yuchi lhilhcai tam avilhchan 
tachi ju tam milh cꞌata cava. Chai 
ju tam milh cꞌata ju yuchi lhilhcai 
tachi ju va lakatam avilhchan 
cava. 9 Jantiyuꞌ ni va jantu sai 
camimputulh ju quiꞌucxtinꞌan Cristo 
tachi ju quintakꞌalhtasunitan. Jantu 
chun lai mas chun tanajun ju aliꞌin. 
Para ju yuchi lacsni quintalhiꞌanan. 
Jantu lacasqꞌuin ni xamatiꞌ 
catitsꞌankꞌa. Ju yuchi lacasqꞌuin 
ni chux tamch catapastaclh chai 
catalhilacaꞌalh ju yuchi.

10
 Ju tam akꞌalhonaꞌ chin ju tsꞌis 

acsni jantu cꞌatsacan ni lai cachilh. 
Pus vana va chun cajunaꞌ ju anuꞌ 

avilhchan acsni caminchokoyaꞌ ju 
Cristo chai caꞌamakꞌosaspitkꞌocanaꞌ 
ju lapanacni. Jantu xamatiꞌ 
cacꞌatsayaꞌ ni acsnich ju lai camilh 
ju yuchi. Chai ju acsnich na pꞌas 
camacatꞌonaꞌ acsni catsꞌankꞌayaꞌ 
ju tꞌiyan. Chai tachi chun ju 
taxtokni na scacata catajunaꞌ chai 
cataxtꞌajkꞌoyaꞌ. Chai ju lacatꞌun 
chai tachi chun ju alinch ju anch 
calhcukꞌoyaꞌ.

11
 Pus ni catsꞌankꞌakꞌoyaꞌ tachi 

chun ju ani taxtokni pus tasqꞌuini 
ni salaka aꞌuntꞌit lamiꞌatsucuntiꞌan. 
Chai atꞌalhonitꞌit ju Dios. 
12

 Tasqꞌuini ni apꞌacxantꞌaꞌitꞌit ju 
Cristo chai slivasalh alacꞌasqꞌuintꞌit 
ni vatsꞌalhti cachilh ju anuꞌ 
avilhchan acsni caminchokoyaꞌ 
ju quiꞌucxtinꞌan Cristo chai 
caꞌamakꞌosaspitcanach ju lapanacni. 
Pus ju acsnich calhcukꞌoyaꞌ ju 
tꞌiyan. Catsꞌankꞌakꞌoyaꞌ. Chai ju 
xataxtokni ni na cascacayaꞌ pus 
caxtꞌajkꞌoyaꞌ. 13

 Para ju quijnanꞌan 
pacxantaitauch ju sastꞌi tꞌiyan 
chai ju sastꞌi lacatꞌun tachi ju 
quintakꞌalhtasunitan ju Dios. Chai 
ju anch va si salaka cajunaꞌ.

14
 Ju uxijnan ji quiꞌalakꞌavin 

ni pꞌacxanatꞌit ju Cristo 
ni caminchokoyaꞌ chai 
catasastꞌichokoyaꞌ ju tꞌiyan 
chai ju lacatꞌun pus ixlhichux 
miꞌalhunutꞌan alhistꞌaccꞌantꞌit. Ju 
chunch acsni caminchokoyaꞌ ju 
yuchi pus jantu lhquiliqui cajunaꞌ 
ju miꞌatsucuntiꞌan. Alai salaka 
cajunaꞌ laꞌixmacni ju yuchi. Vachuꞌ 
catalaktsꞌinan ju Dios ni jantu 
va atꞌalakꞌaitꞌonatꞌit ju aliꞌin. 
15

 Amachꞌakxatꞌit ni yuchi jantu sai 
lhiminta ju Cristo ni va lacasqꞌuin 

ni palai lhu catatakꞌalhtaxtulh 
ju lapanacni chai jantu cataꞌalh 
ju lacajipi. Chai vana va chun ju 
taꞌatsꞌoknunitan ju quilakꞌauꞌan 
Pablo ju na mapainiyau. Chunch 
ju atsꞌoknunta ju yuchi ni Dios 
ju xtaknilh ju kꞌox ixtacꞌatsan. 
16

 Chai vana va chun ju lhichivinin 
ju ixꞌamapaininti Dios laca 
aliꞌ ixꞌalhiqui ju atsꞌoknunta ju 
Pablo. Chai laꞌixꞌalhiqui ju yuchi 
na alin ju chivinti ju na xcai 
machakxacan. Chai ju jantu kꞌox 
tamachakxai chai ju va tam tam 
tanajun pus mas tamachakxai para 
tanajun ni jantu chun nomputun 
ju ixchivinti. Chunch tanajun ni 
va jantu tanaviputun. Chai chunch 
vachuꞌ taꞌulhtui ju aliꞌ ixchivinti 

Dios ju tsꞌokcanta. Para ju chunch 
talai catatsꞌankꞌakꞌalhiyaꞌ.

17
 Para ju uxijnan ji 

quiꞌalakꞌavin ni cꞌatsꞌayatꞌit 
ni chunch ju talai ju yuꞌunch 
ju va taꞌaꞌokxchokꞌonun pus 
alhistꞌaccꞌantꞌit. Jantu xcai ni 
aꞌokxchꞌokꞌocꞌantꞌit laꞌixchivintiꞌan 
ju anuch alactuꞌunin lapanacni. 
Chai ju chunch va acꞌapꞌaꞌitꞌit 
ju tuchi pꞌas lhilacꞌapꞌinatꞌit 
ju chavai. 18

 Alai va palai lhu 
amachꞌakxatꞌit ju lamapainin ju 
quintanaviniyan ju Dios. Chai 
palai amispꞌatꞌit ju quiꞌucxtinꞌan 
chai quiꞌamakꞌalhtaxtunuꞌan 
Jesucristo. Chach lakꞌayacalh 
ju yuchi ju chavai chai tus va 
tavananch. Chunch vasalh cava. 

Ju chivinti ixlacata ju atsucunti 
ju jonkꞌalhita lactꞌiyan

1  Ju Jesús ixtꞌajun acsni tucaꞌ 
ixꞌalin ju lacamunutpaꞌ. Para ju 

quijnan ickꞌasmatꞌauch ju ixchivinti 
chai iclaktsꞌintauch ju yuchi 
laquilakchulh quincꞌan. Va tsa tsa 
xaclaktsꞌinauch acsni ixvi ju ani 
lacamunutpaꞌ. Chai iclakchaꞌauch 
ju yuchi laquimacaꞌ quincꞌan. Ju 
yuchi xtꞌakꞌa ju kꞌox atsucunti. 
Chai quintamamachakxanin ta yu 
junita ju ixꞌalhunut ju quimpaiꞌan 
Dios. 2 Chai ju yuchi ju lai xtꞌakꞌa 
ju kꞌox atsucunti quitsucuchilh ju 
ani. Chai iclajunauch ni vasalh 
iclaktsꞌiuch ju quijnan. Chai 
iclajunau ixlacata ju yuchi ju lai 
xtꞌakꞌa ju kꞌox atsucunti. Ju yuchi 
va jonkꞌalhita. Ju yuchi ixtꞌavilhcha 
ju quimpaiꞌan Dios chai lapanac 
quitsucuchilh ju ani lacamunutpaꞌ. 
3

 Chai ju tuchi iclaktsꞌintauch 
chai ju ickꞌasmatꞌauch pus 
yuchach ju iclajunau ju 
uxijnan. Ju chunch ju uxijnan 
vachuꞌ aꞌunaꞌitꞌit ixꞌamigojni ju 
quimpaiꞌan Dios chai ju istsꞌalh 
ju Jesucristo juncan. Tachi ju 
quijnan ni ixꞌamigojni icjuntau 

vachuꞌ. 4 Pus va iclacasqꞌuinau ni 
slivasalh akꞌachꞌanaꞌitꞌit. Yuchi 
iclalhiꞌatsꞌoknuniyau ju ani 
taxtokni.

Va yuchi ju atuncunuꞌ ju alin 
junta vilhcha ju Dios

5
 Pus ju ani chivinti ju aclajunau 

ju uxijnan yuchi ju quintajuntan 
isꞌakstu ju Jesús. Ma va yuchi ju 
atuncunuꞌ ju alin junta vilhcha 
ju Dios. Nin lacatsꞌunin ma matiꞌ 
ju atatsꞌisni. 6 Pus ju quijnanꞌan 
taꞌaklhtamat canaju chai jantu 
vasalh canaviu ju stavasalanti 
ni canaju ni ixꞌamigojni Dios 
juntau para ni va alactuꞌununau. 
Ju chunch tachi ju va tsꞌistacaꞌ 
laquiꞌalhunutꞌan ni jantu lai 
sok anau. 7 Pus junta vilhcha ju 
Dios si atuncunuꞌ junita. Chai 
ju quijnanꞌan ni naviyau ju 
kꞌox pus tachi ju va putuncujun 
junita laquiꞌalhunutꞌan. Chai ju 
chunch kꞌox ixꞌamigojni juntau 
ju aliꞌin ju vachuꞌ talhilacaꞌanta 
ju Cristo. Chai ju chunch vachuꞌ 
quintaxacanikꞌoyan tachi chun 
ju macxcai laquiꞌalhunutꞌan va 
ixlacaꞌatalh ni nilh ju Jesucristo 
istsꞌalh Dios ju quilacataꞌan.

JU PꞌULHNAN ALHIQUI JU 
ATSꞌOKNULH JU XIVAN

8
 Para ni va canaju ni matiꞌ 

ju quiꞌalactuꞌuntiꞌan pus va 
okxchokꞌocanau quiꞌakstuꞌan. 
Jantu nonau ju stavasalanti. 
9

 Para ni cajunkꞌoju tachi chun 
ju quiꞌalactuꞌuntiꞌan ju Dios pus 
ju yuchi aquintamacꞌacxaniyan 
ju quiꞌalactuꞌuntiꞌan chai 
aquintaxacanikꞌoyan tachi 
chun ju amacxcai. Pus ju 
yuchi aktsꞌiya muctaxtui tuchi 
najunta. Chai soknicꞌa ju navi 
acsni quintamacꞌacxaniyan 
ju quiꞌalactuꞌuntiꞌan. Pus 
lai quintamacꞌacxaniyan ju 
quiꞌalactuꞌuntiꞌan va ixlacaꞌatalh ni 
quinichilh ju Cristo ju quilacataꞌan. 
10

 Para ni va canaju ni jantu 
alactuꞌununau pus tachi ju va 
nonau ni taꞌaklhtamat najun ju 
Dios chai lana jantu lacaꞌiniyau ju 
ixchivinti.

Yuchi ju Cristo ju quintaꞌaktaijuyan

2  Ju uxijnan tachi ju va 
quiꞌaskꞌatꞌan untꞌatꞌit. Chai 

jantu iclacasqꞌuin ni alactꞌuꞌununtꞌit. 
Yuchi iclalhiꞌatsꞌoknuniyau ju ani. 
Para ni caꞌalactuꞌunulh tam xamatiꞌ 
pus alin ju quintaꞌaktaijuyan 
laꞌixmacni quimpaiꞌan Dios. Yuchi 
ju Jesucristo ju na soknicꞌa ju 
isꞌatsucunti. 2 Chai ju yuchi acsni 
tavanan nilh pus matanꞌula 
ixꞌalhunut ju Dios ixlacata ju 
quiꞌalactuꞌuntiꞌan acsni mapalalh 
ju quiꞌalactuꞌuntiꞌan. Chai jantu 
va quilacata quiꞌakstuꞌan ju nilh 
para vachuꞌ ixlacata tachi chun ju 
lapanacni ju ani lacamunutpaꞌ.

3
 Chai cꞌatsayau ni mispayauch 

ju Dios acsni quiclacaꞌiyau ju 
ixlhamapꞌaksin ju yuchi. 4 Para 

ni xamatiꞌ canonaꞌ ni mispai 
ju Dios para ni jantu quiclacaꞌi 
ju ixlhamapꞌaksin pus ju yuchi 
va taꞌaklhtamai. Jantu najun 
ju stavasalanti. 5 Para va tichi 
chavaich ju quiclacaꞌi ju ixchivinti 
Dios putasui ni ixlhichux ixꞌalhunut 
ju mapaini ju Dios. Chai chani ju 
lhicꞌatsayau ni vasalh va lakatam 
tꞌajuntau ju Cristo. 6 Va tichi 
chavaich ju najun ni va lakatam 
tꞌajunita ju Cristo tasqꞌuini ni 
catsuculh tachi ju ixtꞌajun ju yuchi 
acsni ixtꞌajun ju ani lacamunutpaꞌ.

Ju sastꞌi lhamapꞌaksin
7

 Quiꞌalakꞌavin jantu 
iclaꞌatsꞌoknuniyau tuꞌuꞌ sastꞌi 
lhamapꞌaksin acsni iclajunau 
ni alamapꞌainitꞌit. Alai yuchi 
ju aktsꞌiya mispꞌayatꞌit tus 
acsni tavanan lhilacꞌapꞌitꞌit ju 
Cristo. Chai yuchi ju chavai ju 
iclajunchokopalau. Pus ju anuꞌ 
lhamapꞌaksin ju aktsꞌiya mispꞌayatꞌit 
yuchach ju chivinti ju iskꞌasmatꞌatꞌit 
tus acsni tavanan lhilacꞌapꞌitꞌit 
ju Cristo. 8 Para mas chunch ca 
aktsꞌiya laich acnaulh ni sastꞌi 
junima lhamapꞌaksin ju iclajunau. 
Tachi ju va sastꞌi ixjunita acsni 
quintaxtaknitan ju Jesús. Chai ju 
uxijnan amaklhtꞌayanantꞌatꞌit ju anuꞌ 
lhamapꞌaksin tachi ju va sastꞌi. Chai 
vasalh sastꞌi junita ni tam xajun ju 
quiꞌatsucuntiꞌan ni mispayau ju Dios 
ju vasalh quintamalacpucujunitan 
quintacꞌatsanꞌan. Tꞌajun tapasanaꞌ 
ju anuꞌ avilhchan acsni na tsꞌista 
ixjunita laquintacꞌatsanꞌan ni na 
ixꞌalactuꞌununau.

9
 Para ju najun ni vasalh 

lhilacaꞌanta ju Cristo para ni va 

1 XIVAN 1 ,  2



619

xcaji ju tam ixlhilakꞌau laꞌixmacni 
Cristo pus ju yuchi aktsꞌiya tsꞌistacaꞌ 
laꞌixtacꞌatsan ni vanach navi ju 
macxcai. 10

 Para ju tꞌalamapaini 
tam ixlakꞌau pus ju yuchi alhtanan 
lacaꞌatuncunuꞌ ni navi ju kꞌox chai 
jantu tuꞌuꞌ alin ju laꞌisꞌatsucunti 
ju lai capukꞌalhkꞌoslh apumatam. 
11

 Va tichi chavaich ju xcaji ju tam 
ixlakꞌau pus aktsꞌiya na tsꞌistacaꞌ ju 
laꞌixtacꞌatsan ni va axcayanan. Lana 
lacaꞌatatsꞌisni ju tꞌajun chai jantu 
cꞌatsai taꞌanchach ju cachaꞌanaꞌ ju 
laꞌisꞌatsucunti. Jantu lai cꞌatsai ni 
na va tsꞌista ju laꞌixtacꞌatsan ni va 
axcayanan.

12
 Ju uxijnan tachi ju va 

quiꞌaskꞌatꞌan untꞌatꞌit. Chai 
ni macꞌacxanicꞌantꞌatꞌit ju 
miꞌalactuꞌuntiꞌan va ixlacaꞌatalh 
ni lhilacꞌapꞌintꞌatꞌit ju Jesús pus 
yuchi iclalhiꞌatsꞌoknuniyau ju 
uxijnan. 13

 Chai ju uxijnan ji 
quiꞌacucun mispꞌayatꞌit ju Cristo 
ju tꞌajun tus acsni maticaꞌ ixjunita 
ju lacamunutpaꞌ. Chai yuchi 
iclalhiꞌatsꞌoknuniyauch ju uxijnan. 
Chai ju uxijnan ji paitat lapanacni 
tꞌalalhaꞌatꞌatꞌit ju lhacaticuru. Chai 
yuchi iclalhiꞌatsꞌoknuniyauch ju 
uxijnan.

Chai ju uxijnan ji quiꞌaskꞌatꞌan 
mispꞌayatꞌitch ju quimpaiꞌan Dios. 
Chai yuchi iclalhiꞌatsꞌoknuniyauch 
ju uxijnan. 14

 Chai ju uxijnan ji 
kꞌaya lapanacni mispꞌayatꞌit ju 
Cristo ju tꞌajun tus acsni maticaꞌ 
ixjunita ju lacamunutpaꞌ. Chai 
yuchi iclalhiꞌatsꞌoknuniyauch 
ju uxijnan. Chai ju uxijnan ji 
paitat lapanacni lai sastꞌucꞌatꞌit 
ju macxcai chai slivasalh 
mispꞌayatꞌit ju ixchivinti Dios chai 

tꞌalalhaꞌatꞌatꞌitch ju lhacaticuru. 
Chai yuchi iclalhiꞌatsꞌoknuniyauch 
ju uxijnan.

15
 Jantu va yuꞌ ju anavitꞌit 

cuenta ju xataxtokni ju ani 
lacamunutpaꞌ. Nin yuchi ni 
akꞌachꞌanitꞌit tachi ju talai ju 
amachakꞌan ju ani lacamunutpaꞌ 
ju jantucaꞌ talhilacaꞌanta ju Jesús. 
Pus va tichi chavaich ju va yuchi 
canavi cuenta ju xataxtokni ju ani 
lacamunutpaꞌ pus ju chunch tasui 
ni jantu slivasalh ni camapaini ju 
Dios. 16

 Tachi chun ju taxtokni ju 
takꞌachani ju jantucaꞌ talhilacaꞌanta 
ju Jesús si xanavin lacamunutpaꞌ 
tajunita. Ju yuꞌunch takꞌachanicaꞌ 
tachi chun ju macxcai ju kꞌachani 
ju quilacatunaꞌan chai tachi chun 
ju tuꞌuꞌ ju lhacchaꞌanau acsni 
laktsꞌinau chai acsni va xalackꞌajin 
jumputunau laꞌixmacni ju aliꞌin 
quintꞌalapanacniꞌan. Ju ani si 
xanavin lacamunutpaꞌ tajunita. 
Jantiyuꞌ ju quimpaiꞌan Dios ju 
xtꞌakꞌa ju ani taxtokni. 17

 Para 
ju lacamunutpaꞌ catapasayaꞌ. 
Chai chux ju xataxtokni ju ani 
ju na tapuxcajui ju lapanacni 
vachuꞌ catsꞌankꞌayaꞌ. Para va tichi 
chavaich ju canaviyaꞌ ju ixkꞌachat 
ju Dios caꞌalinaꞌ isꞌatsucunti ju 
conkꞌalhiyanta ju lactꞌiyan.

Alin ju tanajun ju stavasalanti chai 
alin ju tanajun ju taꞌaklhtamat

18
 Quiꞌaskꞌatꞌan vaninch ju 

ixꞌaclanti ju lacamunutpaꞌ. Chai 
ju uxijnan kꞌasmatꞌatꞌit ni caminaꞌ 
ju catalacasuyaꞌ tachi ju Cristo 
mas jantiyuꞌ. Chai ju yuchi va 
calakꞌalhiputunaꞌ ju tuchi navita 
ju Cristo. Pus mas chavai na 

lhu taꞌalinch ju talakꞌalhiputun 
ju tuchi navita ju Cristo. Yuchi 
lhicꞌatsayauch ni vaninch ju 
ixꞌaclanti ju lacamunutpaꞌ. 19

 Pus 
ju yuꞌunch ju talakꞌalhiputun ju 
tuchi navita ju Cristo tataxtuta 
laquilhiquijnanꞌan va ixlacaꞌatalh ni 
jantu vasalh quilakꞌauꞌan ixtajunita. 
Pus ni lhiquijnanꞌan ixtava jantu 
ixtataxtulh. Para yuchi talhitaxtulh 
ni chunch ju capucꞌatsacanach 
ni jantu vasalh quiꞌalakꞌavinꞌan 
tajunita ju anuꞌ lapanacni ju 
talakꞌalhiputun ju tuchi navita ju 
Cristo. Nin tachi pumatam.

20
 Para ju uxijnan Cristo 

taxtaknitan ju Spiritu Santu 
chai minchuxꞌan mispꞌayatꞌit ju 
ixchivinti Dios. Chai ju yuchi 
stavasalanti. 21

 Jantiyuꞌ ju 
iclalhiꞌatsꞌoknuniyau ni va jantu 
amispꞌatꞌit ju stavasalanti. Yuchach 
ju ixchivinti Dios. Para ju uxijnan 
mispꞌayatꞌit ju stavasalanti chai 
cꞌatsꞌayatꞌit ni jantu lai stavasalanti 
cativa ju tuꞌuꞌ taꞌaklhtamat. Chai 
yuchi iclalhiꞌatsꞌoknunitau ju 
uxijnan.

22
 Pus ju taꞌaklhtamat ju palai 

kꞌai cava yuchi ni canaulh tam 
xamatiꞌ ni Jesús jantiyuꞌ ju Cristo 
ju ixnoncan camalakachatachilh 
ju Dios. Ju najun ni Dios jantu 
quimpaiꞌan chai ju Jesús jantiyuꞌ ju 
istsꞌalh yuchach ju va lakꞌalhiputun 
ju tuchi navita ju Cristo. 23

 Va 
tichi chavaich ju najun ni jantu 
lhilacaꞌamputun ju istsꞌalh Dios 
pus jantu lai vachuꞌ ixꞌamigo cativa 
ju quimpaiꞌan Dios. Para va tichi 
chavaich ju najun ni lhilacaꞌanta ju 
istsꞌalh Dios pus ju yuchi ixꞌamigo 
junita ju quimpaiꞌan Dios.

24
 Pus ixchivinti Dios ju 

kꞌasmatꞌatꞌit acsni pꞌulhnan lacꞌaꞌitꞌit 
pus yuchach ju alacꞌaꞌikꞌalhitꞌit. 
Chai ni alacꞌaꞌikꞌalhiyaꞌitꞌit 
ixchivinti Dios ju kꞌasmatꞌatꞌit acsni 
pꞌulhnan lacꞌaꞌitꞌit pus islivasalh 
ixꞌamigojni aꞌunaꞌitꞌit ju quimpaiꞌan 
Dios chai ju istsꞌalh. 25

 Chai ju 
Jesucristo quintakꞌalhtasunitan 
ni aquintaxtakniyan ju 
quiꞌatsucuntiꞌan ju conkꞌalhiyanta 
ju lactꞌiyan.

26
 Iclaꞌatsꞌoknunitau ju ani 

taxtokni ni va iclajumputunau 
ni alin ju taꞌaꞌokxchokꞌoputunan. 
27

 Para ju Cristo taxtaknitan 
ju uxijnan ju Spiritu Santu 
chai ju yuchi tꞌonkꞌalhi 
lamiꞌalhunutꞌan. Chai yuchi jantu 
lhimaktasqꞌuiniyatꞌit ni xamatiꞌ 
catamasuniyan tichi chavaich ju 
najun ju istavasalanti chai tichi 
chavaich ju najun ju taꞌaklhtamat 
chivinti. Isꞌakstu ju Spiritu Santu 
ju catamasuniyan tachi chun ju 
taxtokni. Chai ju yuchi aktsꞌiya 
najun ju stavasalanti. Jantu va 
taꞌaklhtamat chivinti ju najun ju 
yuchi. Chai tachi ju tamasuniyan 
ju Spiritu Santu pus chunchach ju 
alatꞌit. Kꞌox ixꞌamigojni aꞌuntꞌit ju 
Cristo.

28
 Pus ji quiꞌaskꞌatꞌan kꞌoxich 

atꞌalalhiꞌitꞌit ju Cristo. Ju chunch 
acsni tavanan caminchokoyaꞌ ju 
yuchi pus lhikꞌach calakꞌanau 
chai jantu catimaxananiu 
laꞌixꞌucxlacapuꞌ. 29

 Ju uxijnan 
cꞌatsꞌayatꞌit ni si soknicꞌa navikꞌojui 
ju Dios. Chai yuchi lai vachuꞌ 
lhicꞌatsꞌayatꞌit ni isꞌaskꞌatꞌa Dios 
junita va tichi chavaich ju navi ju 
soknicꞌa.

Ju quijnanꞌan isꞌaskꞌatꞌan Dios juntau

3  Alaktsꞌintꞌit. Slivasalh 
na quintamapainiyan ju 

quimpaiꞌan Dios. Chai tasui ni 
vasalh quintamapainiyan ni 
lacasqꞌuinch ni calhimispacanauch 
ni isꞌaskꞌatꞌan juntau. Chai ju 
lapanacni ju jantucaꞌ talhilacaꞌanta 
ju Cristo jantu tacꞌatsai ni 
isꞌaskꞌatꞌan Dios juntau va 
ixlacata ni jantu tamispai ju 
yuchi. 2 Ji quiꞌalakꞌavin tachi chun 
ju quijnanꞌan ju lhilacaꞌanauch 
ju Cristo isꞌaskꞌatꞌan Dios 
juntau ju chavai. Chai mas tucaꞌ 
mavasalanicanau ta yu tucan 
cajunauch astan para cꞌatsayau 
ni chunch cajunau tachi ju Cristo 
acsni tavanan caminchokoyaꞌ 
ju yuchi. Chai chunch cajunau 
ju acsnich ni calaktsꞌinauch ju 
yuchi ta yu junitach. 3 Chai tachi 
chun ju talhilaksi ju Cristo ni 
chunch catajunaꞌ tachi ju junita 
ju yuchi pus salaka tanavitꞌajun 
isꞌatsucuntiꞌan va ixlacata ni salaka 
junita ju isꞌatsucunti ju Cristo.

4
 Para tachi chun ju tanavitꞌajun 

ju alactuꞌunti tamalaclai ju 
ixlhamapꞌaksin Dios. Pus ju 
jantu muctaxtui tachi ju najun 
laꞌixlhamapꞌaksin Dios pus 
alactuꞌunti ju navi. 5 Chai ju 
uxijnan cꞌatsꞌayatꞌit ni yuchi 
lapanac quilhitsucuchilh ju Cristo 
ni laich aquintaxacanikꞌoyan ju 
quiꞌalactuꞌuntiꞌan. Para ju yuchi 
jantu tavanan alactuꞌunulh. 6 Pus 
tachi chun ju kꞌox tꞌalalhiꞌanta 
ju Jesús jantu va tsa alactuꞌunun. 
Para va tichi chavaich cava ju va 
tsa alactuꞌunun jantu tavanan 

machakxata tichi lapanac 
ju Jesús nin calhilacaꞌalh ju 
yuchi. 7 Quiꞌaskꞌatꞌan tun xamatiꞌ 
cataꞌokxchokꞌon. Ju va tsa navi 
ju soknicꞌa yuchi lhinavi ni 
lasoknicꞌanitach ju ixꞌalhunut ju 
Dios tachi ju Cristo ni soknicꞌa 
ju yuchi vachuꞌ. 8 Para ju va 
tsa alactuꞌunun pus isꞌaskꞌatꞌa 
lhacaticuru junita. Pus ju 
lhacaticuru va tsa alactuꞌunun 
tus acsni alactuꞌununtacha ju 
makꞌanchich. Para vachuꞌ yuchi 
lhiquitsucuchilh ju ani tachi 
lapanac ju istsꞌalh Dios ni jantuch 
vana tasqꞌuini ni catanavi ju 
alactuꞌunti ju talhilacaꞌanta ju 
Cristo tachi ju amanaviniputun ju 
lhacaticuru.

9
 Va tichi chavaich ju vasalh 

isꞌaskꞌatꞌa Dios junita jantu va tsa 
alactuꞌunun ni xtaknita ju Dios 
ju sastꞌi isꞌatsucunti. Pus jantu lai 
va tsa alactuꞌunun ni isꞌaskꞌatꞌa 
Dios junita. 10

 Pus chani ju 
apumispacanch tichi chavaꞌitnich 
ju isꞌaskꞌatꞌanch Dios tajunita chai 
tichi chavaꞌitnich ju isꞌaskꞌatꞌan ju 
lhacaticuru tajunita. Pus tachi chun 
ju jantu tanavi ju soknicꞌa chai ju 
jantu tamapaini tam ixlhilakꞌauꞌan 
pus jantu isꞌaskꞌatꞌan Dios tajunita.

Calamapainiuch ju 
pumatamin ju quijnanꞌan

11
 Pus tus acsni tavanan 

lhilacꞌapꞌitꞌit ju Cristo 
kꞌasmatꞌachitꞌit ju chivinti junta 
najun ni calamapainiuch ju 
pumatamin. 12

 Jantu chun calau 
tachi ju lalh ju makꞌaniya lapanac 
ju Caín ixjuncan. Ju yuchi 
isꞌaskꞌatꞌa lhacaticuru ixjunita 

chai maknilh ju ixlakꞌau. Pus ja 
cꞌatsꞌayatꞌit tuchi ju lhimaknilh ju 
ixlakꞌau. Yuchi xalhimakni ni va 
jantu kꞌox ixjunita ju isꞌatsucunti 
isꞌakstu chai ju isꞌatsucunti ju 
ixlakꞌau na soknicꞌa ixjunita.

13
 Quiꞌalakꞌavin jantu 

alhamakꞌaninintꞌit acsni cataxcayan 
ju jantucaꞌ talhilacaꞌanta ju Cristo. 
14

 Ju quijnanꞌan cꞌatsayau ni 
takꞌalhtaxtutauch junta jonkꞌalhita 
makꞌalhkꞌajnat chai alin sastꞌi 
quiꞌatsucuntiꞌan. Chai pucꞌatsayau 
ju chunch ni mapainiyau ju 
quilhiꞌalakꞌavinꞌan. Pus ju jantu 
mapaini ju tam ixlhilakꞌau 
pus jantucaꞌ takꞌalhtaxtui 
lacamakꞌalhkꞌajnat ju jonkꞌalhita. 
15

 Pus va tichi chavaich ju jantu 
catꞌalalaktsꞌimputulh ju tam 
ixlhilakꞌau pus va ixtꞌachunch 
junita tachi ju amakniniꞌ. Chai 
ju uxijnan cꞌatsꞌayatꞌit ni maticaꞌ 
ju isꞌatsucunti ju conkꞌalhiyanta 
lactꞌiyan ju tam amakniniꞌ. 
16

 Ju Cristo quintamasunitan 
ju istavasalanti amapaininti 
acsni isꞌakstu makꞌaxtaklh ju 
isꞌatsucunti ju quilacataꞌan. Pus 
vachuꞌ ju quijnanꞌan tasqꞌuini 
ni camakꞌaxtakputuch ju 
quiꞌatsucuntiꞌan laꞌixlacataꞌan ju 
aliꞌin ju vachuꞌ talhilacaꞌanta ju 
Cristo. 17

 Para ju tam lapanac ju 
alin ixmakꞌalit ju ani lacamunutpaꞌ 
chai ni cacꞌatsa ni alin ju 
ixmaktasqꞌuinit ju apumatam ju 
vachuꞌ lhilacaꞌanta ju Cristo para 
ni jantu pakꞌeunicꞌa ixꞌalhunut 
chai ni jantu caꞌaktaijuputulh 
pus tas aclhinaulich ni vasalh 
mapaini ju Dios ju anuꞌ lapanac. 
18

 Quiꞌaskꞌatꞌan jantu anicꞌa 

va calajuniu ni lamapainiyau. 
Tasqꞌuini ni calamapainiu ixlhichux 
quiꞌalhunutꞌan chai calapumasuniu 
ni lamapainiyau ni laꞌaktaijuyau.

Lhikꞌach lai xakꞌalayau ju Dios
19

 Chai ni chunch calayau pus 
pucꞌatsayau ni lacaꞌitauch ju 
stavasalanti. Yuchi ju ixchivinti Dios. 
Chai jantu tuꞌuꞌ calhimakꞌantalhanayau 
ju laquiꞌalhunutꞌan acsni tꞌachivinau 
ju Dios. 20

 Para mas cꞌatsayau ni 
aktamixnin quintacꞌacxnitan ju 
quiꞌamapainintiꞌan para tasqꞌuini 
ni calhilaksiyau ju Dios. Ju yuchi 
cꞌatsai ni vasalh mapainiyau. Ju yuchi 
cꞌatsakꞌojui tachi chun ju taxtokni. 
21

 Ji quiꞌalakꞌavin ni jantu tuꞌuꞌ 
navitau ju laich calhamakꞌanininau 
astan pus lhikꞌach lai xakꞌalayau 
ju Dios. 22

 Chai ju chunch va tuchi 
ixtalakxtuch ju casqꞌuiniyau ju yuchi 
pus aquintaxtakniyan va ixlacaꞌatalh 
ni muctaxtuyau tachi ju najun 
laꞌixlhamapꞌaksin chai naviyauch 
tachi ju kꞌachani ju yuchi. 23

 Chai 
yuchi ju ani ju quintajuntan ju Dios ni 
canaviu. Quintajuntan ni calhilaksiyau 
ju istsꞌalh. Yuchi ju Jesucristo. Chai 
calamapainiuch ju pumatamin tachi ju 
quintalhimapꞌaksitan ju Cristo. 24

 Pus 
ju navi tachi ju najun laꞌixlhamapꞌaksin 
ju Dios pus ixꞌamigo junita ju Dios 
chai ju Dios tꞌajun laꞌixꞌalhunut. Pus ju 
Spiritu Santu ju quintaxtaknitan yuchi 
ju quintamavasalaniyan ni tꞌajun ju 
Dios laquiꞌalhunutꞌan.

Alin ju anuꞌ ju va lakꞌalhiputun 
tuchi navita ju Jesús

4  Ji quiꞌalakꞌavin jantu 
alacꞌaꞌikꞌotꞌit ixchivintiꞌan 

tachi chun ju lapanacni ju 

1 XIVAN 3 ,  4



623

tanajun ni tachivinin ixchivinti 
Dios. Pꞌulhnan kꞌox alaktsꞌintꞌit 
junta tsꞌokꞌulacanta ixchivinti 
Dios ni vasalh chunch tachi ju 
taꞌamasuninin ju yuꞌunch u jantu. 
Chunch anavitꞌit va ixlacata 
ni na lhu ju tatalacasui ju ani 
lacamunutpaꞌ tachi ju yuꞌunch 
ju tanajun ixchivinti Dios mas 
jantu vasalh ni ixchivinti Dios ju 
tanajun ju yuꞌunch. 2 Pus chani 
ju apꞌumispꞌayaꞌitꞌit ni vasalh 
ixchivinti ju Spiritu Santu ju tꞌajun 
nonaꞌ ju anuꞌ lapanac u jantu. Pus 
tachi chun ju lapanacni ju talhilaksi 
ju Jesús ni yuchach ju Cristo ju 
ixnoncan camalakachatachilh ju 
Dios chai talacaꞌi ni quitsucuchilh 
ju yuchi tachi tam lapanac ju 
ani lacamunutpaꞌ chai ni chunch 
ju tajuni ju lapanacni pus 
putasui ni tꞌajun ju Spiritu Santu 
laꞌixꞌalhunutꞌan. 3 Para tachi chun 
ju lapanacni ju jantu talhilaksi ju 
Jesús chai chunch ju taꞌamalaninin 
pus ju Spiritu Santu jantu tꞌajun 
laꞌixꞌalhunutꞌan ju yuꞌunch. Chai 
ju yuꞌunch va tachivinin tachi 
ju chivinin ju anuꞌ lapanac ju 
talacasui tachi ju Cristo para alai 
va lakꞌalhiputun tuchi navita ju 
yuchi. Chai ju uxijnan kꞌasmatꞌatꞌit 
ni noncan ni caminaꞌ ju yuchi. Chai 
mas chavai tatꞌajun ju lapanacni ju 
ani lacamunutpaꞌ ju taꞌamalaninin 
tachi ju caꞌamalaniyaꞌ ju anuꞌ 
lapanac ju catalacasuyaꞌ tachi ju 
Cristo para alai va calakꞌalhiputunaꞌ 
tuchi navita ju yuchi.

4
 Quiꞌaskꞌatꞌan ju uxijnan 

isꞌaskꞌatꞌan Dios untꞌatꞌit. Chai 
jantu taꞌokxchokꞌotan ju yuꞌunch 
ju jantu vasalh ixchivinti Dios 

tanajun. Pus palai tachapun ju 
Dios ju tꞌajun lamiꞌalhunutꞌan. 
Palai jantu ju lhacaticuru ju 
tꞌajun ju ani lacamunutpaꞌ. 
Yuchi jantu talhiꞌokxchokꞌoyan. 
5

 Pus ju yuꞌunch ju jantu vasalh 
ixchivinti Dios ju taꞌamalaninin 
pus va taꞌalacpastacnan tachi 
ju taꞌalacpastacnan ju jantucaꞌ 
talhilacaꞌanta ju Cristo. Chai yuchi 
talhichivinin ju xataxtokni ju ani 
lacamunutpaꞌ. Chai ixlhiyuchi 
takꞌasmatni ju aliꞌin lapanacni 
ju vachuꞌ jantucaꞌ talhilacaꞌanta 
ju Cristo. 6 Para ju quijnan 
isꞌaskꞌatꞌan Dios icjuntau. Chai 
ju lapanacni ju tamispai ju Dios 
pus quintakꞌasmatniyanch. Para 
ju jantu isꞌaskꞌatꞌan Dios jantu 
quintakꞌasmatniyan. Yuchi 
alhimispayauch tichi chavaꞌitnich 
ju taꞌamalaninin tachi ju ajuni ju 
Spiritu Santu chai tichi chavaꞌitnich 
ju va taꞌaꞌokxchokꞌonun.

Ju Dios na amapaininin
7

 Ji quiꞌalakꞌavin calamapainiu 
ni Dios ju xtꞌakꞌa ju chun 
atalacpastꞌacꞌat. Chai va tichi 
chavaich ju tꞌalamapaini ju 
ixtꞌalapanac pus isꞌaskꞌatꞌa 
Dios junita chai mispai ju Dios. 
8

 Para ju jantu amapaininin pus 
jantucaꞌ mispai ju Dios. Ju Dios 
ni na amapaininin. 9 Chani ju 
pumasunicau ju ixꞌamapaininti Dios 
ju quilacataꞌan ni malakachachilh 
ju Dios ju lakatami istsꞌalh ju ani 
lacamunutpaꞌ ni laich caꞌalilh ju 
quiꞌatsucuntiꞌan ju conkꞌalhiyanta 
lactꞌiyan va laꞌixꞌaninti ju Jesús. 
10

 Ju Dios quintamasunitan ni 
slivasalh quintamapainin mas tucaꞌ 

ixmapainiyau ju yuchi. Ju yuchi 
quintamapainiyan chai macamilh 
ju lakatami istsꞌalh ju matanꞌula 
ixꞌalhunut ju Dios ixlacata ju 
quiꞌalactuꞌuntiꞌan acsni tavanan 
nilh. Ju chunch ju yuchi mapalalh 
ixtapalh ju quiꞌalactuꞌuntiꞌan.

11
 Ji quiꞌalakꞌavin ni chunch ju 

quintapumapainitan ju Dios pus 
tasqꞌuini ni vachuch calamapainiu 
ju quijnanꞌan. 12

 Jantu xamatiꞌ 
laktsꞌinta ju Dios. Para ni 
calamapainiu ju quijnanꞌan pus 
Dios ju tꞌajun laquiꞌalhunutꞌan chai 
tasui ni slivasalh mapainiyau ju 
Dios. 13

 Ju Dios quintaxtaknitan 
ju iSpiritu Santu. Chai yuchi lai 
lhicꞌatsayau ni ixꞌamigojni juntau 
ju Dios chai ni tꞌajunch ju yuchi 
laquiꞌalhunutꞌan. 14

 Chai ju quijnan 
iclaktsꞌintauch ju istsꞌalh Dios 
chai icꞌajuniuch ju lapanacni ni 
macaminta ju quimpaiꞌan Dios ju 
istsꞌalh. Chai yuchi lhimilh ni laich 
caꞌalacmakꞌalhtaxtulh tachi chun ju 
lapanacni ju catamaklacaꞌaniyach 
ju yuchi. 15

 Pus va tichi chavaich 
ju najun ni yuchi ju istsꞌalh Dios ju 
Jesús pus ju Dios tꞌajun laꞌixꞌalhunut 
chai ju yuchi ixꞌamigo Dios junita.

16
 Chai ju quijnanꞌan 

cꞌatsayauch chai lacaꞌiyauch ni 
quintamapainiyan ju Dios. Pus 
Dios ju na amapaininin. Chai 
ju amapaininin pus ixꞌamigo 
Dios junita chai ju Dios tꞌajun 
laꞌixꞌalhunut. 17

 Chai acsni vasalh 
mapainiyau ju Dios pus jantu 
catalhoniyau ju anuꞌ avilhchan 
acsni caꞌamakꞌosaspitcanach 
tachi chun ju lapanacni. Jantu 
catalhoniyau ni vachuꞌ chunch 
quintamapainiyan ju quijnanꞌan 

mas vilaucaꞌ ju ani lacamunutpaꞌ 
tachi ju mapaini ju Jesucristo. 
18

 Chai ni vasalh cꞌatsayau 
ni quintamapainiyan ju Dios 
pus jantu catalhananau. Ni va 
talhananau pus va nonau ni 
aquintamamakꞌalhkꞌajniyan 
ixlacata ju tuchi navitauch. 
Para ni slivasalh lacaꞌiyau ni 
quintamapainiyan ju Dios pus jantu 
talhoniyau ju tuchi aquintanaviyan. 
Pus ni va talhananau va nomputun 
ni jantu vasalh mapainiyau ju Dios.

19
 Pus ju quijnanꞌan yuchi 

lhimapainiyau ju Dios ni pꞌulhnan 
quintamapainin ju yuchi. 20

 Para 
ni xamatiꞌ najun ni mapaini 
ju Dios para ni va xcaji ju tam 
ixlhilakꞌau pus va taꞌaklhtaman. 
Pus ju jantu mapaini ju tam 
ixlhilakꞌau ju tꞌalalaktsꞌin ja va 
a ti yuchach lai catimapaini ju 
Dios ni jantu tavanan laktsꞌinta. 
21

 Chai ju quijnanꞌan mispayauch 
ju ixlhamapꞌaksin Dios junta ma 
chani najun: “Ju vasalh mapaini ju 
Dios pus ma vachuꞌ camapaini ju 
ixlhilakꞌau”.

Lai tꞌalalhajayau ju macxcai 
ju alin ju ani lacamunutpaꞌ

5  Isꞌaskꞌatꞌan Dios juntau 
tachi chun ju lacaꞌiyauch 

ni yuchi ju Jesús ju ixnoncan 
camalakachatachilh ju Dios. 
Chai tachi chun ju tamapaini 
ju quimpaiꞌan Dios pus 
vachuꞌ taꞌamapaini ju aliꞌin ju 
talhilacaꞌanta ju Cristo ni vachuꞌ 
isꞌaskꞌatꞌan Dios tajunita. 2 Pus 
chani ju pumispayau ni vasalh 
amapainiyauch ju isꞌaskꞌatꞌan Dios. 
Pus ni mapainiyau ju Dios chai 

quiclacaꞌiyau ju ixlhamapꞌaksin 
pus vachuꞌ amapainiyau ju 
isꞌaskꞌatꞌan. 3 Chai chani ju putasui 
ni vasalh mapainiyau ju Dios 
acsni naviyau tachi ju najun 
laꞌixlhamapꞌaksin. Chai jantu xcai 
lhiulayau ixmuctaxtuca tachi ju 
najun laꞌixlhamapꞌaksin ju yuchi. 
4

 Tachi chun ju isꞌaskꞌatꞌan Dios lai 
tamacajun ju macxcai atsucunti 
ju alin ju ani lacamunutpaꞌ. Chai 
yuchi lai lhimaconau ju macxcai 
atsucunti va ixlacata ni lhilaksiyau 
ju Cristo Jesús. 5 Para jantu si lai 
tamacajun ju macxcai atsucunti 
ju alin ju ani lacamunutpaꞌ. Va 
yuchi ju lai macajun ju lacaꞌich ni 
yuchi ju Jesús ju Cristo ju ixnoncan 
camalakachatachilh ju Dios chai ni 
yuchi istsꞌalh Dios junita.

Alin ju tamavasalai ni vasalh 
istsꞌalh Dios ju Jesucristo

6
 Pus ju Jesucristo yuchach ju 

quimakpaxacalh chai quinichilh ju 
ani lacamunutpaꞌ. Jantu va yuchi 
ni quimakpaxacalh para vachuꞌ 
quinichilh. Chai yuchi ju Spiritu 
Santu ju quintamavasalaniyan 
laquiꞌalhunutꞌan ni chunch ju 
tapasalh laꞌisꞌatsucunti. Chai ju 
Spiritu Santu yuchach ju najun 
ju istavasalanti. 7 Alin pumatꞌutu 
ju tavilanancha lactꞌiyan ju 
tanajun ni vasalh istsꞌalh Dios 
ju Jesús. Yuchi ju quimpaiꞌan 
Dios chai yuchi ju Jesús ju 
quintaquimamachakxanichin 
laꞌisꞌatsucunti ta yu junita ju 
ixꞌalhunut ju Dios. Chai vachuꞌ 
chunch najun ju Spiritu Santu. 
Chai ju ani pumatꞌutu si tanajun 
ni vasalh istsꞌalh Dios ju Jesús. 

8
 Chai vachuꞌ ju ani lacamunutpaꞌ 

ju Spiritu Santu najun ni vasalh 
istsꞌalh Dios ju Jesús. Chai vachuꞌ 
chunch ju nomputun acsni tavanan 
akpaxlh ju Jesús chai acsni tavanan 
nilh ju yuchi. Pus ju Spiritu Santu 
chai acsni chunch ju tapasalh 
laꞌisꞌatsucunti ju Jesús va lakatam 
taxtokni ju tamavasalai. Va 
tamavasalai ni vasalh istsꞌalh Dios 
ju Jesús. 9 Pus ju quijnanꞌan lai 
lacaꞌiniyau ju ixchivinti ju akꞌantam 
quintꞌalapanacꞌan. Chai ni chunch 
ju layau pus aktsꞌiya tasqꞌuini ni 
calacaꞌiniyau ju ixchivinti Dios 
ni yuchi ju palai xakꞌai lhichux. 
Chai ju Dios najunta ni yuchach ju 
istsꞌalh ju Jesús juncan. 10

 Pus ju 
lhilacaꞌanta ju istsꞌalh Dios cꞌatsai 
laꞌixꞌalhunut ni vasalh istsꞌalh 
Dios ju Jesús. Para ju jantu lacaꞌita 
ju ixchivinti Dios pus tachi ju va 
najun ni taꞌaklhtamat najun ju 
Dios ni jantu lacaꞌita ju ixchivinti 
junta najunta ni yuchach ju istsꞌalh. 
11

 Pus chani najun ju Dios: “Ma 
quintaxtaknitan ju quiꞌatsucuntiꞌan 
ju conkꞌalhiyanta tus lactꞌiyan. Chai 
ju ani atsucunti ma quintaxtaknitan 
acsni lhilacaꞌantauch ju istsꞌalh”. 
Ma chunch najun ju Dios. 12

 Pus ju 
ixlhichux ixꞌalhunut maklacaꞌanita 
ju istsꞌalh Dios alin ju isꞌatsucunti 
ju conkꞌalhiyanta lactꞌiyan. Para 
ju jantu ixlhichux ixꞌalhunut 
maklacaꞌanita ju istsꞌalh Dios 
pus matiꞌ ju isꞌatsucunti ju 
caꞌixjonkꞌalhicha ju lactꞌiyan.

Ju Xivan amapꞌaksi ju lapanacni
13

 Pus ju ani taxtokni 
iclaꞌatsꞌoknuniu ju uxijnan ju 
maklacꞌapꞌinitꞌatꞌit ju istsꞌalh Dios. 

Chai yuchi iclalhiꞌatsꞌoknuniu 
ni apꞌucꞌatsꞌayaꞌitꞌit ni alin ju 
miꞌatsucuntiꞌan ju conkꞌalhiyanta ju 
lactꞌiyan.

14
 Chai jantu talhananau acsni 

tꞌachivinau ju Dios. Para cꞌatsayau 
ni quintakꞌasmatniyan ju Dios acsni 
tuꞌuꞌ casqꞌuiniyau tachi ju kꞌoxich 
lhiulai ju yuchi. 15

 Chai ni vasalh 
cꞌatsayau ni quintakꞌasmatniyan 
acsni tuꞌuꞌ sqꞌuiniyau tachi ju 
kꞌoxich lhiulai ju yuchi pus vachuꞌ 
cꞌatsayau ni aquintaxtakniyan ju 
tuchi sqꞌuiniyauch.

16
 Ni canavi tuꞌuꞌ alactuꞌunti 

xamatiꞌ ju anicꞌach va najun ni 
lhilacaꞌanta ju Cristo chai ni 
calaktsꞌilh apumatam ju vasalh 
lhilacaꞌanta ju Cristo pus ju yuchi 
lai casqꞌuiniyaꞌ ju Dios ixlacata 
ju anuꞌ alactuꞌunuꞌ ni jantu 
canavichokolh tuꞌuꞌ macxcai chai 
caꞌalilh ju isꞌatsucunti jonkꞌalhita. 
Pus laich casqꞌuinilh ixlacata 
apumatam ni jantu navita ju 
alactuꞌunti ju jantu lai macꞌacxai 
ju Dios. Alin ju alactuꞌunti ju jantu 
lai macꞌacxai ju Dios. Ni xamatiꞌ 
navita ju chunch alactuꞌunti 

jantu iclajunau ni asqꞌuinitꞌit ju 
Dios ixlacata ju yuchi. 17

 Tachi 
chun ju jantu sok navican yuchi 
ju alactuꞌunti. Para va lakatam 
alactuꞌunti ju jantu lai macꞌacxacan.

18
 Cꞌatsayau ni jantu va tsa 

alactuꞌunun ju isꞌaskꞌatꞌa Dios. 
Para ju istsꞌalh Dios lhistꞌacꞌa 
ju lhilacaꞌanta yuchi chai ju 
lhacaticuru jantu lai ta catinavi.

19
 Cꞌatsayau ni isꞌaskꞌatꞌan 

Dios juntau. Para tachi chun ju 
jantucaꞌ talhilacaꞌanta ju Cristo 
tanavinitꞌajuncaꞌ ixkꞌachat ju 
lhacaticuru.

20
 Chai cꞌatsayau ni quilatachilh ju 

istsꞌalh Dios chai quintaxtaknitan 
ju kꞌox quintacꞌatsanꞌan ni 
laich camispauch ju yuchi ju 
laꞌistavasalanti Dios junita. Chai 
ju quijnanꞌan ixꞌamigojni juntau ju 
istavasalanti Dios ni lhilacaꞌantauch 
ju lakatami istsꞌalh ju Jesucristo 
juncan. Yuchach ju istavasalanti 
Dios chai yuchi ju xtꞌakꞌa ju 
atsucunti ju conkꞌalhiyanta ju 
lactꞌiyan. 21

 Quiꞌaskꞌatꞌan jantuch 
va kꞌaya amaklacꞌapꞌinitꞌit ju jantu 
vasalh Dios. Chunch vasalh cava. 

Lamapainiyau va ixlacata ni 
lacaꞌiyau ju stavasalanti

1
 Ju quitꞌin icmaklhinajun 

lacatalhavat ju talhilacaꞌanta 
ju Jesús. Va icmacꞌamiyan ju 
uxintꞌi ji lakꞌau atsiꞌ. Pus Dios ju 
sacxtutan. Pus vachuꞌ icꞌatsꞌoknuni 
ju miꞌaskꞌatꞌan. Slivasalh 
iclamapainiyau. Chai jantu va 
quitꞌin para vachuꞌ tachi chun 
ju tamispaich ju stavasalanti. 
Yuchi ju ixchivinti Dios. 
2

 Chai yuchi iclalhimapainiyau 
ni lacaꞌiyau ju stavasalanti 
ixlhichux quiꞌalhunutꞌan chai 
calacaꞌikꞌalhiyau. 3 Ju quimpaiꞌan 
Dios chai ju quiꞌucxtinꞌan Jesucristo 
ju istsꞌalh Dios junita yuꞌunch ju 
catanaviniyan lamapainin chai 
cataꞌaktaijuyan laꞌixꞌamapainintiꞌan 
chai cataꞌaktaijuyan ni jantu 
calacꞌanaꞌ ju miꞌalhunutꞌan. Chai 
yuchi catalhinaviniyan ju chunch 
va ixlacata ni qꞌuiclacꞌaꞌitꞌatꞌit ju 
stavasalanti chai lamapꞌainiyatꞌit.

4
 Slivasalh na ickꞌachan ni 

ickꞌasmatꞌa ni chunch ju tatsucui 
ju aliꞌin miꞌaskꞌatꞌan tachi ju 
najun laꞌixchivinti Dios. Chai ju 
yuchi stavasalanti. Talacaꞌita ju 

lhamapꞌaksin ju quintaxtaknitan 
ju quimpaiꞌan Dios. 5 Chai ju 
chavai ji lakꞌau ictapaininiyan ni 
camapainiyau ju aliꞌin ju vachuꞌ 
talhilacaꞌan ju Cristo. Chai ju 
ani jantu sastꞌi lhamapꞌaksin ju 
icꞌatsꞌoknuniyan. Para yuchi ju 
aktsꞌiya mispatauch ju quijnanꞌan 
tus acsni tavanan lhilacaꞌanchau ju 
Cristo. 6 Chai acsni lamapainiyau 
pus naviyau tachi ju najun 
laꞌixlhamapꞌaksin ju Dios. Pus 
laꞌixlhamapꞌaksin najun ni 
calamapainiu. Chai ju uxijnan 
chunch ju kꞌasmatꞌatꞌit tus acsni 
tavanan lhilacꞌapꞌitꞌit ju Cristo.

Alin lapanacni ju va 
taꞌaꞌokxchokꞌonun

7
 Pus iclalhijunau chunch 

ni na lhu alin ju lapanacni ju 
va taꞌaꞌokxchokꞌonun. Chai ju 
yuꞌunch va makpitsicanta ju 
ani lacamunutpaꞌ. Ju yuꞌunch 
jantu talacaꞌi ni quitsucuchilh ju 
Jesucristo ju ani lacamunutpaꞌ chai 
talacasu tachi lapanac. Yuchach 
ju ixnoncan camalakachatachilh 
ju Dios. Pus ju yuꞌunch va 
aꞌokxchokꞌonin tajunita. Va 
tatalacasui tachi ju Cristo para 

va talakꞌalhiputun tuchi navita 
ju yuchi. 8 Pus alhistꞌaccꞌantꞌit ni 
jantu xamatiꞌ cataꞌokxchokꞌon. 
Ni va aꞌokxchꞌokꞌocꞌanaꞌitꞌit 
pus catsꞌankꞌayaꞌ ju 
lhichꞌalhcat ju xacnaviyau ju 
lamilhiꞌuxijnan. Para ni va tachi 
alhilacꞌapꞌitꞌit ju stavasalanti pus 
amaklhtꞌayananaꞌitꞌit chux ju kꞌox 
ju quintaxtakniputunan ju Dios ju 
lactꞌiyan.

9
 Chai va tichi chavaich ju 

lacatam capulhiꞌalh ju ixchivinti 
Cristo chai jantu vana calacaꞌi 
tachi ju ismasui ju Cristo pus 
ju yuchi jantu ixꞌamigo ju Dios. 
Para va tichi chavaich ju va tachi 
calacaꞌiyaꞌ ju ixchivinti ju Cristo 
pus ju yuchi ixꞌamigo junita ju 
quimpaiꞌan Dios. Chai vachuꞌ 
ixꞌamigo junita ju lakatami istsꞌalh 
ju Cristo juncan. 10

 Ni xamatiꞌ 
talakminan chai tajunan ni va 

tamalaniputunan ixchivinti Dios 
para ni jantu lacaꞌi tachi ju ismasui 
ju Cristo pus jantu alacꞌasqꞌuinitꞌit 
ni catavi laminchakaꞌan. Nin 
lai amalakꞌavitꞌit. 11

 Pus ju va 
malakꞌavi ju chunch talacaꞌi pus 
tachi ju va tꞌanavi ju ixꞌalactuꞌunti.

Ju Xivan macꞌami ju ixlakꞌau 
atsiꞌ laꞌixmacni Cristo

12
 Na lhu taxtokni ju 

iclajumputunau para jantu 
iclaꞌatsꞌoknuniputunau va 
lacaꞌalhiqui chai lacatinta. Va 
iclaꞌamputunachau laktsꞌinin 
ju uxijnan. Ju chunch lai 
calacchivinauch laquiꞌucxlacapuꞌan. 
Ju chunch slivasalh caꞌalinaꞌ ju 
quinkꞌachatꞌan.

13
 Ju isꞌaskꞌatꞌan ju milakꞌau atsiꞌ 

tamacꞌamiyan. Ju milakꞌau atsiꞌ 
Dios ju sacxtuta ni isꞌaskꞌatꞌa cava 
vachuꞌ. Ca va yuchach. 

Ju Xivan najun ni na soknicꞌa 
ju isꞌatsucunti ju Gayo

1
 Ju quitꞌin icmaklhinajun 

lacatalhavat ju talhilacaꞌanta ju 
Jesús. Va icmacꞌamiyan ju uxintꞌi 
ji quiꞌamigo Gayo. Slivasalh na 
icmapainiyan.

2
 Ji quiꞌamigo ictapainini ju Dios 

ju milacata ni kꞌox atsꞌucꞌuyaꞌ. 
Chai ju uxintꞌi ni palai palai tꞌaꞌun 
chꞌapanaꞌ ixchivinti Dios pus 
ictapainini ju yuchi ni vana va chun 
kꞌox cajunaꞌ ju miꞌatsucunti chai 
jantu jintaꞌ caxcanin. 3 Slivasalh 
na xaclhikꞌachan acsni tamilh ju 
quiꞌalakꞌavin chai quintajunilh ni 
vanach lhilacꞌapꞌin ju ixchivinti 
Dios. Ju yuchi stavasalanti. Chai 
tasui ni vasalh lhilacꞌapꞌintꞌa ju 
Jesús ni muctꞌaxtꞌui tachi ju najun 
laꞌixchivinti Dios. Chai yuchach 
ju stavasalanti. 4 Matiꞌ tuꞌuꞌ ju 
palai iclhikꞌachan. Va yuchi acsni 
ickꞌasmatꞌa ni tamuctaxtui tachi 
ju najun laꞌixchivinti Dios tachi ju 
va quiꞌaskꞌatꞌan icꞌalaktsꞌin. Chai 
ixchivinti ju Dios stavasalanti.

5
 Ji quiꞌamigo na kꞌox ju navi ju 

uxintꞌi acsni tuꞌuꞌ alhiꞌaktꞌaiꞌui ju 
quilhiꞌalakꞌavinꞌan ju tapasatilai 

laminchakaꞌ mas jantuch 
amispꞌai ju yuꞌunch. 6 Ju yuꞌunch 
taꞌalacjuni ju vachuꞌ talhilacaꞌanta 
ju Cristo ju ani tavilanalh ni 
ma na amapꞌaininin ju uxintꞌi. 
Chai na kꞌox ju anaviyaꞌ ni 
tuꞌuꞌ alhiꞌaktꞌaiꞌuyaꞌ ju yuꞌunch 
ixlacata ju lacati. Chai lhijunch ni 
chunch ju aꞌulhtꞌunin ni tanavini 
ixlhichꞌalhcat ju Dios. 7 Ju yuꞌunch 
va lacatam lacatam taꞌucxuntꞌajun 
ni va taꞌamamispaniputun ju 
lapanacni ixlacata ju Jesús. Para 
jantu tasqꞌuiniputun lamapainin 
laca lacatsꞌunin aꞌaktaijunti ju 
jantucaꞌ talhilacaꞌan ju Cristo. 8 Pus 
yuchi lhitasqꞌuini ni caꞌaꞌaktaiju ju 
quijnanꞌan ju yuꞌunch ju chunch 
talhichꞌalhcatnan. Ju chunch tachi 
ju va jun atꞌachꞌalhcatnanauch ju 
yuꞌunch acsni tanajun ju ixchivinti 
Dios. Chai yuchach ju stavasalanti.

Va kꞌaya lai ju Diótrefes
9

 Icꞌatsꞌoknunita ju mintꞌaꞌamachakꞌan 
ju talhilacaꞌanta ju Jesús para ju 
Diótrefes va xakꞌaich jumputun 
ju sia lhiyuꞌunch. Ju yuchi jantu 
tuꞌuꞌ quintalhiulayan. 10

 Chai ni 
chunch ju lai ju yuchi pus acsni 
acꞌananta acꞌamapastꞌacꞌaniyach 

IXLHILAKATꞌUTU ALHIQUI JU 

ju quiꞌalakꞌavinꞌan ju tuchi navich 
ju Diótrefes. Ju yuchi va kꞌaya 
najun chai macxcai chivinti ju 
xaquintalhichivinan ju quijnan. 
Chai jantu va yuchi ju navich. Para 
vachuꞌ jantu amaklhtayanan ju 
quiꞌalakꞌavinꞌan ju tachaꞌanacha. 
Chai vachuꞌ jantu alakꞌaꞌini ju 
aliꞌin ni cataꞌamaklhtayanalh. Chai 
ju taꞌamaklhtayanamputun ju 
quiꞌalakꞌavinꞌan pus ju Diótrefes jantu 
alacasqꞌuini ni camaktakꞌaixtoklich ju 
talhilacaꞌan ju Cristo.

11
 Ji quiꞌamigo jantu chunch ju anavitꞌi 

ju uxintꞌi tachi ju tanavi ju yuꞌunch ju 
va macxcai talai. Para chunch anavitꞌi 
tachi ju yuꞌunch ju tanavi ju kꞌox. Ju va 
tachi macxcai navi jantu mispai ju Dios.

Na kꞌox lhilaktsꞌintaiti junita 
ju isꞌatsucunti ju Demetrio

12
 Chux ju lapanacni tanajun ni 

na kꞌox lapanac ju Demetrio. Chai 

laꞌisꞌatsucunti lana tasui ni vasalh 
quiclacaꞌita ju ixchivinti Dios. Chai 
ju yuchi slivasalh. Vachuꞌ ju quijnan 
icnonau ni na kꞌox lapanac ju 
Demetrio chai ju uxijnan cꞌatsꞌayatꞌit 
ni vas icnonau.

Ju Xivan macꞌami ju ixꞌamigo
13

 Na lhu taxtokni ju 
xacꞌatsꞌoknuniputunan para 
jantu actiꞌatsꞌoknunin va 
lacatinta chai lacapatsꞌoknu. 
14

 Vatsꞌalhti iclakꞌamputunachan 
chai calacchivinauch 
lacaꞌucxlacapuꞌ.

15
 Ictapainini ju Dios ni 

jantu calacꞌalh ju miꞌalhunut. 
Tamacꞌamiyan ju quiꞌamigojniꞌan 
ju ani tavilanalh. Chai 
amacꞌamitꞌachich ju uxintꞌi ju 
pumatamin quiꞌamigojniꞌan 
ju tavilanancha anch. Ca va 
yuchach. 

Ju Judas amacꞌami ju 
asacxtuta ju Dios

1
 Ju quitꞌin icJudas. Xalapanac 

icjunita laꞌixmacni ju Jesucristo. 
Vachuꞌ ixlakꞌau ju Jacobo icjunita. 
Pus iclamacꞌamiyau ju uxijnan ju 
tasacxtutan ju quimpaiꞌan Dios. 
Chai ju yuchi na tamapainiyan. 
Chai catalhistꞌacꞌan ni va tachi 
alhilacꞌapꞌinaꞌitꞌit ju Jesucristo. 
2

 Icsqꞌuini ju Dios ni palai 
cataꞌaktaijuyan laꞌixꞌamapaininti 
chai palai cataꞌaktaijuyan ni jantu 
calacꞌanaꞌ ju miꞌalhunutꞌan chai 
palai catamapainiyan ju yuchi.

Alin ju lapanacni ju tamalani 
ju chivinti ju jantu slivasalh

3
 Ju uxijnan ji quiꞌamigojni 

na xaclaꞌatsꞌoknuniputunau 
chai xaclajumputunau ta yu lai 
putakꞌalhtaxtucan ni jantu ancan 
ju lacajipi. Para tasqꞌuini ni alai 
aclaꞌatsꞌoknuniu chai pꞌas aclajuniu 
ni ixlhichux ju miꞌalhunutꞌan jantu 
alakꞌaꞌitꞌit ni xamatiꞌ catalakꞌalhinin 
ju miꞌatalacpastꞌacꞌatꞌan ni 
jantuch vana alhilacꞌapꞌitꞌit ju 
Jesucristo. Pus ju ixchivinti 
Dios ju lacaꞌiyau tachi chun ju 

quijnanꞌan ju isꞌaskꞌatꞌan Dios 
juntau pus Dios ju quintaxtaknitan 
chai jantu catimapaxalh astan. 
4

 Tasqꞌuini ni aclajuniu ni jantu 
xanaviyatꞌit cuenta acsni tavanan 
sek tatanucha lamilhiꞌuxijnan 
ju aliꞌin lapanacni. Ju yuꞌunch 
lana jantu tatalhoni ju Dios. Chai 
tanajun ni va ixlacaꞌatalh ni na lai 
navi lamapainin ju Dios pus yuchi 
lai lhinavican lhu ju alactuꞌunti. 
Pus acsni tanajun ju chunch va 
jantu vas tachivinin acsni tanajun 
ixlacata ju Jesucristo. Para ju 
quijnanꞌan ixlapanacni juntau chai 
va yuchach ju quiꞌucxtinꞌan junita. 
Pus mas chunch talai ju yuꞌunch 
para makꞌanchich istsꞌokꞌulacanta 
ni camamakꞌalhkꞌajnicanaꞌ ju 
lapanacni ju chunch tajunita.

5
 Va iclamapastꞌacꞌaniputunau ju 

ani ju aktsꞌiya mispꞌayatꞌitch. Pus ju 
quiꞌucxtinꞌan Dios amakꞌalhtaxtulh 
ju quintꞌaꞌisraelitanin ju 
xalacatꞌun Egipto. Ju yuꞌunch 
ixlapanacni ixtajunita. Para 
astanch amaknikꞌolhch ju jantu 
lai ixtalacaꞌi. 6 Chai ju aliꞌin 
anquilhnin jantu talhistaclh ju 
ixpuꞌucxtinꞌan ju ixꞌaxtaknicanta. 
Alai va tamacaulh ju ixchakaꞌan. 

JU ALHIQUI JU ATSꞌOKNULH 
JU JUDAS

 



632

Pus ju chavai ju Dios amakꞌatacaꞌ 
ju yuꞌunch lacaꞌatatsꞌisni. Anch 
ju atꞌalhnukꞌalhita tus acsni 
cachinaꞌ ju anuꞌ avilhchan acsni 
camakꞌosaspitcanach. 7 Chai vana 
va chunch amamakꞌalhkꞌajni 
ju amachakꞌan Sodoma chai ju 
amachakꞌan Gomorra chaich ju 
amachakꞌan ju aliꞌ lakꞌachakꞌanixni 
ju vanin ixtꞌalachꞌapata. Slivasalh 
na ixtaꞌalinch ju ixnavinꞌan chai 
ixtalalactuꞌui sia lhijokꞌat chai 
ixtalalactuꞌui sia lhichakolun. 
Pus mas chavai lai titasui ta yu 
xaꞌamamakꞌalhkꞌajni ju Dios. Ju 
yuchi lana amaclakꞌo lacajipi. 
Chai ni chunch ju aꞌulhtucalh 
pus va quintamapastꞌacꞌaniyan 
ni alin ju alapnaꞌ ju jantu lai 
mixa tavanan. Chai anch ju 
camamakꞌalhkꞌajnicanaꞌ ju jantu 
tamacomputun ixꞌalactuꞌuntiꞌan.

8
 Para ju anuꞌ lapanacni ju 

tatanulh lamilhiꞌuxijnan mas 
tacꞌatsai ni chunch ju aꞌulhtucalh 
ju makꞌaniya lapanacni ju 
ixtaꞌalactuꞌunun para ixlaquilhtu 
taꞌalactuꞌunun. Va tanajun ni Dios 
ju amapastꞌacꞌani ju tuchi tanajun 
mas jantu. Chai va talakꞌalhi ju 
ixlacatunaꞌan. Chai jantu tuꞌuꞌ 
talhiulai ju tam xakꞌai. Chai 
macxcai chivinti talhichivinin 
ju tavilanancha lactꞌiyan. 9 Para 
nin yuchi ju xakꞌai anquilh ju 
Miqui juncan jantu chun lalh. Ju 
yuchi acsni tavanan tꞌalakꞌailh ju 
lhacaticuru ixlacata ixlacatuna ju 
lijunto Moisés jantu lai xamucꞌani 
ixtalakꞌalhin lacamacxcai chivinti. 
Va yuchi ni junilh ni yuchi ju 
ucxtin Jesús ju cakꞌayaꞌ. 10

 Para ju 
anuch lapanacni ju tavilanancha 

lamilhiꞌuxijnan macxcai 
talhichivinin ju tavilanancha 
lactꞌiyan mas jantu tamachakxai ta 
yu talhijunitach. Para ju taxtokni ju 
tamachakxai va laꞌisꞌakstuꞌan tachi 
ju talai ju tuꞌuꞌ atapacxat yuchi ju 
tapulhitajui ixmakꞌalhkꞌajnatꞌan 
junta jonkꞌalhita.

11
 Painiꞌitnich ju yuꞌunch. Ju 

yuꞌunch lana jantu kꞌox ju 
isꞌatsucuntiꞌan. Chunch tajunita 
tachi ju ixjunita ju isꞌatsucunti 
ju makꞌaniya lapanac ju Caín 
ixjuncan. Chai vachuꞌ talai tachi 
ju lalh ju makꞌaniya lapanac ju 
Balaam ixjuncan. Ju yuꞌunch vachuꞌ 
va tapulhajaputun ju chivinti 
ju jantu soknicꞌa. Chai vachuꞌ 
talhitajulh ju ixmakꞌalhkꞌajnatꞌan 
junta jonkꞌalhita ni jantu 
taquiclacaꞌiputun ju ixlhamapꞌaksin 
Dios tachi ju lalh ju makꞌaniya 
lapanac ju Coré ixjuncan. Ju 
yuchi vachuꞌ va samakꞌalh ju 
ixlhamapꞌaksin Dios chai yuchi 
lhimaknicalh. 12

 Ju yuꞌunch na 
lhimaxan talai acsni tatꞌavenan 
ju lamincꞌatanꞌan. Va isꞌakstuꞌan 
ju talacvenchokoi. Jantu xamatiꞌ 
tatalhoni. Va tanavi tachi 
ju takꞌachani isꞌakstuꞌan. Ju 
yuꞌunch chunch tajunita tachi 
ju tuꞌuꞌ ataputsꞌi ju va lacatam 
lacatam alaclhiꞌanch ju un 
chai jantu tavanan lhimin ju 
xcan. Pus ju yuꞌunch vachuꞌ va 
taꞌaꞌokxchokꞌonun. Chai ju 
yuꞌunch lana jantu tuꞌuꞌ taxtꞌakꞌa 
ju kꞌox. Chunch tajunita tachi ju 
tuꞌuꞌ qꞌuiu ju jantu xtꞌakꞌa ju tuꞌuꞌ 
xatocꞌat mas chinta ju avilhchan 
ni caxtaklh tuꞌuꞌ. Chai jantu 
va yuchi ni xaxixa para vachuꞌ 

tipulhumakꞌancanch. Pus ju anuꞌ 
aꞌokxchokꞌoni amamakaꞌunin tachi 
ju va tanitach vachuꞌ ni matiꞌ ju 
kꞌox laꞌisꞌatsucuntiꞌan. 13

 Chai 
chunch tajunita tachi ju tuꞌuꞌ 
alama. Acsni lucunun ju yuchi 
pus na lhu lhimin ju amacxtalh. 
Pus vachuꞌ chunch ju yuꞌunch. Va 
yuchi ju talhimin ju jantu kꞌox 
atsucunti. Chai lana jantu lai 
tuꞌuꞌ vas cꞌatsacan laꞌixchivintiꞌan 
ju yuꞌunch. Pus mas yuchi ju 
kꞌai stꞌacu jantu caꞌokxchokꞌon 
tuchi horach atatsꞌisni ju 
xajachilh. Para ju aꞌokxchokꞌoni 
lapanacni na lai cataꞌokxchokꞌon 
laꞌixtaꞌaklhtamatꞌan. Para ju Dios 
lakꞌoxita junta jonkꞌalhita atatsꞌisni 
ixlacataꞌan ju lapanacni ju chunch 
tajunita.

14
 Ju pꞌulhnan lapanac Adán 

ixjuncan. Chai ju yuchi alilh ju 
isꞌaskꞌatꞌa chai ju istsꞌalh vachuꞌ 
alilh ju istsꞌalh. Chai acsni chaꞌalh 
ju ixlhitantalaktujun pus ju yuchi 
Enoc junicalh. Pus ju yuchi naulh 
ixchivinti Dios junta najun tuchi 
catapasayaꞌ laꞌisꞌatsucuntiꞌan 
ju lapanacni ju chunch tajunita 
tachi ju iclajuntauch. Ma 
chani ixnajunch: “Ma mintach 
ju ucxtin Dios. Ma tꞌaminta 
ixtalhavat ixlapanacni. 15

 Chai 
ma camakꞌosaspitcanach tachi 
chun ju lapanacni. Chai ma tachi 
chun ju jantu tatalhoni ju Dios 
ma camucꞌanicanaꞌ tachi chun 
ju ixtalakꞌalhinꞌan ni va tanavita 
tachi ju jantu kꞌachani ju Dios. Pus 
ni lana jantu tatalhoni ju Dios 
ma yuchi jantu talhinavi tachi ju 
kꞌachani ju yuchi. Chai ma vachuꞌ 
caꞌamucꞌanicanaꞌ ixtalakꞌalhinꞌan 

ni na macxcai chivinti ju ma 
talhichivinilh ju Dios ju anuꞌ 
alactuꞌuni lapanacni. Pus ni 
lana jantu tatalhoni ju Dios ma 
yuchi macxcai talhilhichivinilh 
ju yuchi”. Ju Enoc naulh ni ma 
chunch ixnajun ju Dios. 16

 Pus ju 
lapanacni ju chunch tajunita va 
tachi kꞌotꞌin tacꞌatsantach. Jantu 
tuꞌuꞌ kꞌox talhiulai. Tanavitꞌajun 
ju macxcai ixꞌatalacpastꞌacꞌatꞌan 
isꞌakstuꞌan. Tachivinin tachi ju na 
va taꞌacꞌatsananta mas jantu. Na 
kꞌoxich talhixakꞌalai ju aliꞌin ni va 
tapulhajaputun.

Ju Judas amapꞌaksi ju lapanacni 
ju vachuꞌ talhilacaꞌanta ju Jesús

17
 Para uxijnan ji quiꞌalakꞌavin 

apꞌastꞌactꞌit ju chivinti ju pꞌulhnan 
ixtanajunta ju ixtamalakachan 
ju quiꞌucxtinꞌan Jesucristo. 18

 Ju 
yuꞌunch chani tajuntan: “Ma acsni 
vaninch cachinaꞌ ju avilhchan 
acsni caminchokoyaꞌ ju Cristo pus 
ma cataꞌalinach ju catalhitsꞌiꞌinaꞌ 
ju ixtaxtokni Dios. Ma yuchach 
ju catanaviyach ju macxcai 
ixꞌatalacpastꞌacꞌatꞌan ju jantu 
kꞌachani ju Dios. 19

 Ju yuꞌunch 
ma va amaktalhkꞌamaninch. Va 
taꞌalacpastacnan tachi ju aliꞌin 
lapanacni ju jantucaꞌ talhilacaꞌanta 
ju Jesús. Ma jantu tanun ju Spiritu 
Santu laꞌixꞌalhunutꞌan”. Ma chunch 
ju tajuntan ju ixtamalakachan ju 
Jesús.

20
 Para uxijnan ji quiꞌalakꞌavin 

palai tachapun aꞌuntꞌit lacasastꞌi 
miꞌatsucuntiꞌan. Chai lai chunch 
alatꞌit ni palai palai alaniyaꞌitꞌit 
ju ixchivinti Dios. Atꞌachꞌivinintꞌit 
ju Dios laꞌixtachaput ju Spiritu 

Santu. 21
 Va tachi aqꞌuiclacꞌaꞌitꞌit 

ju ixchivinti Dios. Ju chunch va 
tachi catamapainiyan ju Dios. 
Chunchach ju atsꞌucꞌutꞌit acsni 
pꞌacxantꞌayatꞌitcaꞌ ju Jesucristo 
tus acsni cachinaꞌ ju avilhchan 
acsni cataꞌaktaijuchokopalan 
lacaꞌamapaininti chai 
catalaktsaniyan ju miꞌatsucuntiꞌan 
ju jonkꞌalhita lactꞌiyan.

22
 Aꞌaktꞌaiꞌutꞌit lacaꞌamapaininti 

ju jantucaꞌ tacꞌatsai u slivasalh 
u jantu ju ixchivinti Dios. 23

 Ju 
tam xamatiꞌ ni tꞌajunch cava 
lakxonaꞌ pus vatsꞌalhtich 
acmakꞌalhtaxtulh. Pus vana va 
chun alatꞌit ixlacataꞌan ju aliꞌin ju 
tatꞌajuncaꞌ laꞌixꞌalactuꞌuntiꞌan. Va 
tsa tsa alacꞌunitꞌitch. Tsꞌa ma laich 
catatakꞌalhtaxtulh. Chai ju aliꞌin 
aꞌaktꞌaiꞌutꞌit lacaꞌamapaininti para 
vachuꞌ alhistꞌaccꞌantꞌit. Jantu xcai 
ni vachuꞌ chunch alatꞌit tachi ju 

talai ju yuꞌunch. Na alhitsꞌisitꞌit ju 
ixꞌalactuꞌuntiꞌan.

Ju Judas lakꞌayai ju Dios
24

 Ju Dios na tachapun. Chai 
ju yuchi lai talhistꞌacꞌan ni 
jantu akꞌalhkꞌosaꞌitꞌit. Vachuꞌ 
lai salaka catanaviniyan ju 
miꞌalhunutꞌan. Chai lhikꞌach 
catalhiꞌanan junta vilhcha ju 
yuchi. 25

 Va pumatam ju Dios. 
Yuchi ju quintamakꞌalhtaxtuyan 
acsni lhilacaꞌanau ju 
quiꞌamakꞌalhtaxtunuꞌan. Yuchi 
ju Jesucristo. Chai va yuchi ju 
mispakꞌojui tachi chun ju taxtokni. 
Pus yuchach ju lakꞌayacan. Chai 
yuchach ju xakꞌai tucan. Chai 
yuchach ju alin ju ixtachaput. Chai 
yuchach ju lhinonkꞌojui chux mas 
makꞌanchich chai chavai chai tus 
va tavanan cava. Vasalh chunch 
junita. 

Yuchi ju Jesús ju mavasalanilh 
ju Xivan ju chivinti

1  Ju quitꞌin icXivan ixlapanac 
ju Jesucristo. Pus ju Dios 

mavasalanilh ju ani chivinti ju 
Jesucristo ni laich caꞌamasuniyaꞌ ju 
ixlapanacni tachi chun ju taxtokni 
ju vasalh catapasayaꞌ. Chai jantu 
makꞌan cativa tus catapasayaꞌ ju 
ani taxtokni. Pus ju Jesucristo 
quimalakachanichilh pumatam 
anquilh chai yuchi ju quijunilh 
ni actsꞌokꞌulayaꞌ tachi chun ju ani 
taxtokni. 2 Pus ju quitꞌin ictsokꞌulata 
ixchivinti Dios chai tuchi naulich 
ju Jesucristo chai tachi chun ju 
taxtokni ju iclaktsꞌilh.

3
 Na kꞌachan va tichi chavaich ju 

najun ju ani chivinti ju ictsꞌokꞌulata 
junta icnaulh tuchi catapasayaꞌ. 
Chai na takꞌachan tachi chun ju 
takꞌasmatꞌa ju ani chivinti chai 
talacaꞌi ju chivinti ju ictsꞌokꞌulata. 
Na takꞌachan ni vanin chinta ju 
avilhchan acsni caꞌuctaxtuyaꞌ tachi 
chun ju ani taxtokni ju ictsꞌokꞌulata.

Amacꞌamican ju quilhmactujun 
ju talhilacaꞌanta ju Jesucristo

4
 Ju quitꞌin icXivan chai 

iclamacꞌamiyau ju uxijnan ju 

lhilacꞌapꞌinatꞌit ju Jesús ju lakatujun 
lakꞌachakꞌanixni vilatꞌit ju 
laxalacatꞌun Asia. Ju Dios tꞌajun tus 
va tavananch chai yuchi ju caminaꞌ 
astan. Pus ju Spiritu Santu chunch 
junita tachi ju anuꞌ lakatujun 
maclhcu ju lacya laꞌixꞌucxlacapuꞌ ju 
kꞌai putolan junta lhinajun ju Dios. 
Pus ju Spiritu Santu chai ju Dios 
cataꞌaktaijuyan lacaꞌamapaininti 
chai cataꞌaktaijuyan ni jantu 
calacꞌalh ju miꞌalhunutꞌan. 5 Vachuꞌ 
ju Jesucristo cataꞌaktaijuyan. Pus 
yuchi ju lana vas najun tuchi 
cꞌatsai. Chai yuchi ju pꞌulhnan 
lokꞌonchokolh acsni ixnita. Chai 
yuchi ju alhijuni tachi chun ju 
ucxtinin ju ani lacamunutpaꞌ. 
Chai yuchi ju quintamapainiyan 
chai quintachꞌakꞌanin ju 
quiꞌalactuꞌuntiꞌan acsni taxtunilh ju 
ixꞌacꞌalhni ju lacacurus. 6 Chai yuchi 
ju quintalhilhcaꞌulatan ni ucxtinin 
catꞌajumvi ju yuchi. Chai vachuꞌ 
quintalhilhcaꞌulatan ni palijni 
cajumvi ni lai calakꞌayayau ju Dios. 
Chai yuchach ju ixpai vachuꞌ ju 
Cristo. Pus yuchach ju va tachi 
calakꞌayacalh ni alin ixtachaput 
jonkꞌalhita. Vasalh chunch junita.

7
 Pus yuchi ju Cristo ju 

caminchokoyaꞌ lacaꞌataputsꞌi 

chai tachi chun ju lapanacni 
catalaktsꞌinaꞌ. Chux ju yuꞌunch 
ju talhtokꞌolh acsni ixtꞌajun ju 
ani lacamunutpaꞌ. Chai tijpachux 
ju lapanacni ju alin ju ani 
lacamunutpaꞌ pꞌas catalactꞌasayaꞌ va 
ixlacata yuchi. Slivasalh chunch ju 
catapasayaꞌ.

8
 Pus ju Jesucristo chani 

najun: “Ju quitꞌin xactꞌajunch 
tus acsni maticaꞌ tuꞌuꞌ ixjunita 
chai actsucukꞌalhiyaꞌ tus mas 
va tavananch. Chai quitꞌin ju 
acminchokopalaꞌ astan. Quitꞌin 
ju lai icnavikꞌojui tachi chun ju 
taxtokni”.

Ju Xivan laktsꞌilh ju Cristo
9

 Pus ju quitꞌin ju ictꞌajun atsꞌoknuꞌ 
ju ani alhiqui milakꞌauꞌan Xivan 
icjunita. Pus tachi ju uxijnan 
makꞌalhkꞌajnanatꞌit chai lhinajun 
ju Jesucristo lamiꞌatsucuntiꞌan chai 
chꞌixkꞌoyatꞌit tachi chun ju macxcai 
va ixlacaꞌatalh ni lhilacꞌapꞌinatꞌit 
ju Jesús pus vachuꞌ chunch iclai 
ju quitꞌin. Pus ju quitꞌin xacvi 
lacalacatꞌicstꞌi lacatꞌun laꞌixtampusni 
alama. Chai ju anuꞌ lacatꞌun Patmos 
juncan. Pus ju quitꞌin tachꞌin 
xacjunita ju anch va ixlacaꞌatalh 
ni xacnajun ixchivinti Dios chai 
xacꞌajuni ju lapanacni ixlacata ju 
Jesús. 10

 Pus lhitumincu ixjunita 
acsni lakꞌayacan ju quiꞌucxtinꞌan 
Jesús. Chai ju Spiritu Santu 
quimakꞌasmatni lakatam chivinti 
ju xachivincan ju laquimpulacan. 
Lana na pꞌas ju chivinilh tachi acsni 
na pꞌas suncan ju tuꞌuꞌ skꞌolh ni va 
xaquimamachakxaniputun ni jantu 
va xamatiꞌ ju xaquixakꞌalai. 11

 Chai 
chani ju quijuni:

―Ju quitꞌin xactꞌajunch tus 
acsni maticaꞌ tuꞌuꞌ ixjunita 
chai actsucukꞌalhiyaꞌ tus mas 
va tavananch. Atsꞌokꞌulatꞌi 
lacaꞌalhiqui ju tuchꞌi alaktsꞌinaꞌ. 
Chai amalakꞌachꞌaninch ju 
quintalhilacaꞌanta ju tavilanancha 
ju ani lakatujun lakꞌachakꞌanixni 
laxalacatꞌun Asia. Anch ju 
Efeso chai ju Esmirna chai ju 
Pérgamo chai ju Tiatira chai ju 
Sardis chai ju Filadelfia chai ju 
Laodicea. ―Chunch ju xaquijuni ju 
xaquixakꞌalai.

12
 Pus ju quitꞌin ictalakaspꞌitlh 

ni va xaclaktsꞌimputun tichi 
chavaich ju xaquixakꞌalai. Chai 
acsni ictalakaspꞌitlh pus iclaktsꞌilh 
lakatujun ixputayan cantila ju si 
oro ixtajunita. 13

 Chai laꞌixlacaitat 
junta ixlacya ixputayan cantila ixya 
pumatam ju va ixtꞌachunch ixjunita 
tachi ju yuchi ju malakachachilh 
ju Dios ni lapanac catsucuyaꞌ ju 
ani lacamunutpaꞌ. Chai ju yuchi 
ixlakchꞌita ju lhman ixpumpuꞌ ju 
ixꞌakxtakmanikꞌota ju ixchꞌajaꞌ. Chai 
vachuꞌ ixtanquilhakchꞌimucꞌacanta 
ju liston ju oro ixjunita. 14

 Chai 
ju ixꞌai slivasalh na xnapapa 
ixjunita. Chun tachi ju tuꞌuꞌ apamat 
borrego ju na xnapapa junita u 
tachi ju tuꞌuꞌ miqui. Chai kꞌai lam 
lam ixtalakpuyajui tachi ju tuꞌuꞌ 
xaꞌalapnaꞌ jipi. 15

 Chai ju ixchꞌajaꞌ 
lana kꞌox slamnicꞌa ixjunita tachi 
ju tuꞌuꞌ kꞌoxi tsasnat ju va ancaꞌ 
camaxtucalh lacajipi. Chai ju 
laꞌixchivinti lana istasui ni na 
alin ju ixtachaput. Chunch tachi 
ju ixkꞌasmatca istꞌasat ju tuꞌuꞌ 
talhavanti xcan. 16

 Chai ixchꞌapata 
laꞌixlhicana lakatujun stꞌacu. Chai 

ju laꞌixquilhni ixtaxtui lakatam 
espada ju na lhman ixjunita chai 
acxputꞌui ixquicxtui. Chai ju 
ixꞌucxpuꞌ na slamnicꞌa ixjunita tachi 
ju avilhchan acsni na pꞌas maktaji.

17
 Chai ju quitꞌin acsni iclaktsꞌilh 

pus lana tin ictaꞌaktalh. Chai tachi 
ju va xanin ictama laꞌixchꞌajaꞌ 
acsni ictaꞌaktalh. Pus ju yuchi 
quimokslanilh ixmacaꞌ laꞌixlhicana 
laquilacatuna chai chani quijuni:
―Jantu atꞌalhan. Quitꞌin ju 

xactꞌajun tus acsni maticaꞌ tuꞌuꞌ 
ixjunita chai actsucukꞌalhiyaꞌ tus 
mas va tavananch. 18

 Chai ictꞌajun 
ju chavai. Chai mas xacnita para 
ictꞌajun chai actsucukꞌalhiyaꞌ. Chai 
quitꞌin ju icnajun tichi chavaich ju 
caniyaꞌ chai quitꞌin ju icchꞌapata ju 
xallave junta taꞌan ju tanita. 19

 Pus 
atsꞌokꞌulatꞌich ju tuchꞌi xalaktsꞌin 
chai ta yu junita ju aliꞌ taxtokni 
ju chavai chai ju tuchi catapasayaꞌ 
astan. 20

 Pus chanich ju nomputun 
ju anuꞌ ju jantu lai xamachꞌakxai 
ixlacata ju anuꞌ lakatujun stꞌacu 
ju laktsꞌintꞌa laquilhicana chai 
ju anuꞌ lakatujun ixputayan 
cantila ju si oro ixtajunita. 
Pus ju anuꞌ lakatujun stꞌacu 
pulaktsꞌipaxcavacan ju talhistꞌacꞌa 
ju quintalhilaksi ju tavilanancha 
ju lakatujun lakꞌachakꞌanixni. 
Chai ju ixputayan cantila ju 
laktsꞌintꞌa pulaktsꞌipaxcavacan ju 
quilhmaktujun ju quintalhilaksi.

Ju chivinti ju ajuni ju 
amachakꞌan Efeso

2  Ju xaqꞌuitꞌachivinin vachuꞌ 
chani ju quijuni:

―Chanich atsꞌoknunin ju 
alhistꞌacꞌa ju quintalhilaksi ju 

tavilanancha ju lakꞌachakꞌan 
Efeso: “Ma chanich tajunan ju 
yuchi ju chꞌapata ju lakatujun 
stꞌacu laꞌixlhicana chai ju 
alhtanatꞌajun laꞌixlacaitat junta 
lacya ju lakatujun ixputayan 
cantila ju si oro tajunita. 2 Ma 
cꞌatsai ju yuchi tuchꞌi naviyatꞌit. 
Ma cꞌatsai ta yu chꞌalhcꞌatnanatꞌit 
ju ixlacata chai ni chꞌixkꞌoyatꞌit 
ju macxcai. Chai ma cꞌatsai ni 
lana jantu laktsꞌimpꞌutꞌunatꞌit 
ju na kꞌai tajunita. Chai ma 
alaktsꞌintꞌanutꞌatꞌit ju tanajunch 
ni ixtamalakachan tajunita 
mas jantu chai alhitꞌaꞌutꞌatꞌit 
ni va aꞌokxchokꞌonin. 3 Chai 
ma cꞌatsai ni chꞌixkꞌoyatꞌit va 
tuchi makꞌalhkꞌajnat. Chai ma 
chꞌalhcꞌatnanatꞌit ju ixlacata. Chai 
ma jantu tavanan xkꞌopꞌatꞌit. 
4

 Para ma alin ju tuchi jantu 
kꞌox tapulhiulayan. Ma yuchi ni 
jantuch vana amapꞌainininatꞌit 
tachi ju ixlayatꞌit ju pꞌulhnan. 
5

 Pus ma apꞌastꞌactꞌit ta yu 
ixlayatꞌit ju makꞌanchich acsni 
na ixmapꞌainiyatꞌit ju yuchi. Chai 
ma tamch apꞌastꞌactꞌit. Chai ma 
chunchach ju alachꞌokꞌotꞌit tachi ju 
ixlayatꞌit acsni ixlhilacꞌapꞌintꞌatꞌitcaꞌ 
ju yuchi. Chai ni jantu tamch 
apꞌastꞌacꞌaꞌitꞌit pus ma va tam 
pantsꞌiquis catalakminan ju 
yuchi chai ma catamakꞌosuniyan 
ju ixputayan ju mincantilaꞌan. 
6

 Para ju tuchꞌi naviyatꞌit ma alin 
lacatsꞌunin ju kꞌachani ju yuchi. Ma 
yuchi ni lana jantu kꞌox lhiulayatꞌit 
tuchi tanavi ju nicolaítanin. Chai ju 
yuchi ma vachuꞌ jantu kꞌox lhiulai 
tuchi tanavi ju yuꞌunch. 7 Pus 
ju alin ixpakꞌasmatni ma chach 

kꞌasmatlh ju tuchi najun ju Spiritu 
Santu. Tuchi ajuni ju talhilaksi 
ju yuchi ju xaquimaꞌatsꞌokni ju 
ani chivinti. Pus ju casastꞌucꞌaꞌ 
ju macxcai ma caxtaknicanaꞌ ju 
xatocꞌat ju qꞌuiu ju xtꞌakꞌa ju 
atsucunti ju conkꞌalhiyanta ju 
lactꞌiyan junta vilhcha ju Dios. 
Ma yuchi ju caxtakniyaꞌ ju 
xaquimaꞌatsꞌokni ju ani chivinti”. 
Chunch ju quijuni ni acꞌajunilh ju 
amachakꞌan Efeso.

Ju chivinti ju atsꞌoknunilh 
ju amachakꞌan Esmirna

8
 Chai ju yuchi ju 

xaquimaꞌatsꞌokni ju ani chivinti 
vachuꞌ chani quijuni: “Chani 
atsꞌoknunin ju anuꞌ ju alhistꞌacꞌa 
ju quintalhilaksi ju tavilanancha 
ju lakꞌachakꞌan Esmirna. Ma chani 
tajunan ju ixtꞌajun tus acsni maticaꞌ 
tuꞌuꞌ ixjunita chai catsucukꞌalhiyaꞌ 
tus mas va tavananch. Yuchi 
ju ixnita para lokꞌonchokolh. 
9

 Ju yuchi ma cꞌatsakꞌojui 
tuchꞌi naviyatꞌit chai tuchꞌi 
lhimakꞌalhkꞌajnanatꞌit. Chai ma 
cꞌatsai ni nonatꞌit ni na quilhpatinin 
untꞌatꞌit mas jantu vasalh 
quilhpatinin untꞌatꞌit. Alai ma na 
makꞌalinin untꞌatꞌit. Chai ju yuchi 
ma cꞌatsai tuchi macxcai chivinti 
tajunan ju talhitapakaꞌuchokoi 
isꞌakstuꞌan ni israelitanin mas jantu 
vasalh israelitanin tajunita. Alai 
ma va Satanás ju tachꞌakꞌokꞌai. 
10

 Pus ma jantu atꞌalhonitꞌit ju 
alhimakꞌalhkꞌajnanaꞌitꞌit. Pus ju 
lhacaticuru ma caꞌamapastꞌacꞌaniyaꞌ 
ju lapanacni ni catalhinonaꞌ 
ixtꞌalhnuca ju aliꞌin lamilhiꞌuxijnan. 
Chai ni jantu acꞌapꞌaꞌitꞌit ju yuchi 

mas chunch cataꞌulhtuyan pus ma 
catasuyaꞌ ni vasalh lhilacꞌapꞌinatꞌit 
ju xaquimaꞌatsꞌokni ju ani chivinti. 
Chai ma tachi lakacau avilhchan 
ju amamakꞌalhkꞌajnicꞌanaꞌitꞌit. Para 
va tachi alhilaksitꞌit ju yuchi mas 
amaknicꞌanaꞌitꞌit chai ju yuchi ma 
cataxtakniyan ju mintalhajaꞌan. Ma 
yuchi ni caꞌalinaꞌ ju miꞌatsucuntiꞌan 
jonkꞌalhita lactꞌiyan. 11

 Pus ju 
alin ixpakꞌasmatni ma chach 
kꞌasmatlh ju tuchi najun ju Spiritu 
Santu. Tuchi ajuni ju talhilaksi ju 
xaquimaꞌatsꞌokni ju ani chivinti. 
Pus ju casastꞌucꞌaꞌ ju macxcai 
ma jantu catinilh ju ixlaktꞌui”. 
Chunch ju quijuni ni acꞌajunilh ju 
amachakꞌan Esmirna.

Ju chivinti ju atsꞌoknunilh 
ju amachakꞌan Pérgamo

12
 Chai ju xaquimaꞌatsꞌokni ju 

ani chivinti vachuꞌ chani quijuni: 
“Atsꞌoknunin ju quintalhilaksi 
ju tavilanancha ju lakꞌachakꞌan 
Pérgamo. Ma chani tajunan ju 
quilhtaxtuta lakatam espada ju 
acxputꞌui quicxtui. 13

 Ma cꞌatsakꞌojui 
tuchꞌi ju naviyatꞌit. Chai ma 
cꞌatsai ni anchach ju tꞌonatꞌit junta 
lhinajun ju Satanás. Chai ma 
cꞌatsai ni mas anch ju tꞌonatꞌit para 
va tachi lhilaksiyatꞌit ju yuchi ju 
xaquimaꞌatsꞌokni ju ani alhiqui. 
Chai ma jantu tavanan nontꞌatꞌit 
ni jantu mispꞌayatꞌit ju yuchi mas 
acsni maknicalh lamilhiꞌuxijnan 
ju Antipas ju vasalh ixlapanac 
ixjunita. Ma anchach ju maknicalh 
junta lhinajun ju Satanás. 14

 Para 
ma alin lacatsꞌunin ju naviyatꞌit 
ju jantu kꞌox lhiulai ju yuchi. Pus 
ma alin ju lamilhiꞌuxijnan ju 

talacaꞌini ju ixlhamapꞌaksin ju 
makꞌaniya lapanac ju Balaam 
ixjuncan. Yuchach ju junilh ju 
kꞌai ucxtin Balac ta yu laich 
caꞌapumakꞌalhkꞌosuyach ju 
israelitanin. Ju Balaam va ajunilh 
ni laich cataꞌulh ju lhivai ju 
ixlhakꞌailaktsꞌincanta ju santo 
chai ni laich catatꞌatsuculh va 
tichi chavaich. 15

 Pus ma vana 
va chunch tanavi ju aliꞌin ju 
lamilhiꞌuxijnan. Chai vachuꞌ ma va 
talacaꞌini ju ixlhamapꞌaksinꞌan ju 
nicolaítanin. Chai lana jantu kꞌox 
lhiulai ju yuchi ju xaquimaꞌatsꞌokni 
ju ani alhiqui. 16

 Pus ma tamch 
apꞌastꞌactꞌit. U ni jantu pus ma 
vatsꞌalhti catalakminan ju uxijnan 
ju yuchi ju xaquimaꞌatsꞌokni ju ani 
chivinti chai ma catatꞌalasayan. 
Ma capulasayaꞌ ju espada ju 
taxtui laꞌixquilhni. 17

 Pus ju 
alin ixpakꞌasmatni ma chach 
kꞌasmatlh ju tuchi najun ju 
Spiritu Santu. Tuchi ajuni ju 
talhilaksi ju xaquimaꞌatsꞌokni ju 
ani chivinti. Pus ju casastꞌucꞌaꞌ 
ju macxcai ma caxtaknicanach 
ju vaiti ju makꞌanicantacha ju 
lactꞌiyan. Ma yuchi ju caxtakniyaꞌ 
ju xaquimaꞌatsꞌokni ju ani chivinti. 
Chai ma vachuꞌ caxtakniyaꞌ lakatam 
xnapapa chiux junta tsꞌokcanta 
ju sastꞌi ixtapakaꞌut. Chai ju anuꞌ 
tapakaꞌut ma jantu xamatiꞌ mispai. 
Va yuchi ju caꞌamaklhtayananach”. 
Chunch ju quijuni ni acꞌajunilh ju 
amachakꞌan Pérgamo.

Ju chivinti ju atsꞌoknunilh 
ju amachakꞌan Tiatira

18
 Chai ju xaquimaꞌatsꞌokni ju 

ani chivinti vachuꞌ chani quijuni: 

“Chani atsꞌoknunin ju alhistꞌacꞌa 
ju quintalhilaksi ju tavilanancha 
ju lakꞌachakꞌan Tiatira. Ma chani 
tajunan ju istsꞌalh Dios ju kꞌai lam 
lam talakpuyajui tachi ju tuꞌuꞌ 
xaꞌalapnaꞌ jipi. Chai ju ixchꞌajaꞌ ma 
lana kꞌox slamnicꞌa junita tachi 
ju tuꞌuꞌ kꞌoxi tsasnat ju va ancaꞌ 
camaxtucalh lacajipi. 19

 Pus ju yuchi 
ma cꞌatsai tuchꞌi naviyatꞌit. Chai 
ma cꞌatsai ni na amapꞌainininatꞌit 
chai vasalh lhilaksiyatꞌit ju yuchi. 
Chai chꞌalhcꞌatnaniyatꞌit chai 
chꞌixkꞌoyatꞌit tachi chun ju macxcai. 
Chai ma vachuꞌ cꞌatsai ni palai lhu 
ju chꞌalhcꞌatnaniyatꞌit ju chavai. 
Ma palai jantu acsni pꞌulhnan 
xalhilacꞌapꞌinatꞌit. 20

 Para ma alin 
lacatsꞌunin ju jantu kꞌox lhiulai ju 
yuchi. Ma yuchi ni va yauch unitꞌit 
ju anuꞌ chakoꞌulh ju Jezabel juncan 
ni laich catavi lamilhiꞌuxijnan. 
Chai ju yuchi va tajunan ni 
laich najun ixchivinti Dios mas 
jantu. Chai ju yuchi amalani chai 
aꞌokxchokꞌoi ju ixlapanacni ju 
anuꞌ ju xaquimaꞌatsꞌokni ju ani 
chivinti. Ma va ajuni ni laich 
catatꞌatsuculh va tichi chavaich 
chai ma lai cataꞌulh ju lhivai 
ju ixlhakꞌailaktsꞌincanta santo. 
21

 Pus ma na lakalhu avilhchan 
ju xapacxan ni camacaulich ju 
alactuꞌunti ju navi ni va tꞌatꞌajun va 
tichi chavaich. Para ma lana jantu 
tam pastacputun. 22

 Pus ju yuchi 
ju xaquimaꞌatsꞌokni ju ani chivinti 
ma caxtakniyaꞌ ju Jezabel ju na 
macxcai ixtakꞌankꞌat. Chai tachi 
chun ju talanita ju chunch atsucunti 
laꞌixmacni yuchi ma caꞌaxtakniyaꞌ 
ju kꞌai ixmakꞌalhkꞌajnatꞌan vachuꞌ. 
Ma chunch ju canaviyaꞌ ni jantu 

catamaconaꞌ ju tuchi tanavich. 
23

 Chai tachi chun ju isꞌaskꞌatꞌan 
ju anuꞌ chakoꞌulh ma lana 
caꞌamakniyach. Pus ju chunch 
tachi chun ju talhilaksi ju yuchi ju 
xaquimaꞌatsꞌokni ju ani chivinti ma 
catacꞌatsayach ni ma yuchach ju 
alaktsꞌintanuni ju tuchi takꞌachani 
ju lapanacni chai tuchi tapastꞌacꞌa. 
Chai ma yuchach ju cataxtakniyan 
ju pumatamin milhiꞌuxijnan tachi 
ju lhijunch ixlacata ju tuchi xanavi 
ju kꞌantam kꞌantam. 24

 Pus ju 
yuchi ma taxakꞌalayan ju uxijnan 
ju amachakꞌan Tiatira ju jantu 
lacꞌaꞌinitꞌatꞌit ju ixlhamapꞌaksin 
ju anuꞌ chakoꞌulh ju Jezabel 
juncan. Jantu ixlanipꞌutꞌunatꞌit 
mas ixtajunan ni yuchach ju palai 
kꞌox tucan lhamapꞌaksin mas va 
ixꞌanuch ju Satanás. Pus uxijnan 
ju ma taxakꞌalayan. Ma jantu tuꞌuꞌ 
atumpa tsꞌinqꞌui lhamapꞌaksin ju 
cataxtakniyan. 25

 Ma va yuchi ni 
atꞌailhipꞌitꞌit tachi ju layatꞌit tus 
acsni caminchokoyaꞌ ju yuchi. 
26

 Pus ju casastꞌucꞌaꞌ ju macxcai chai 
ju camuctaxtuyaꞌ tachi ju najunta 
ju yuchi pus ma caxtakniyaꞌ ju 
ixtachaput ni laich calhijonkꞌoyaꞌ 
ixlhilacaputsꞌun ju lacamunutpaꞌ. 
27

 Ju ixpai ju xaquimaꞌatsꞌokni ju 
ani chivinti xtaknita ju ixtachaput. 
Chai ju yuchi ma caxtakniyaꞌ 
vachuꞌ ixtachaput ju casastꞌucꞌaꞌ 
ju macxcai. Chai ju yuchi ma 
calhinonaꞌ. Para ju lapanacni ju 
jantu talacaꞌini ma chunch ju 
caꞌaꞌulhtuyaꞌ tachi acsni lhinekcan 
ju tuꞌuꞌ xalu. 28

 Chai ju casastꞌucꞌaꞌ 
ju macxcai ma vachuꞌ caxtaknicanaꞌ 
ju kꞌai stꞌacu ju xajachilh vatsꞌisin. 
29

 Pus ju alin ixpakꞌasmatni ma 

chach kꞌasmatlh ju tuchi najun 
ju Spiritu Santu. Tuchi ajuni ju 
talhilaksi ju xaquimaꞌatsꞌokni ju ani 
chivinti”. Pus chunch ju quijuni ni 
acꞌajunilh ju amachakꞌan Tiatira.

Ju chivinti ju atsꞌoknunilh 
ju amachakꞌan Sardis

3  Chai ju yuchi ju 
xaquimaꞌatsꞌokni ju ani 

chivinti vachuꞌ chani quijuni: 
“Chani atsꞌoknunin ju anuꞌ ju 
alhistꞌacꞌa ju quintalhilaksi ju 
tavilanancha ju lakꞌachakꞌan 
Sardis. Ma chani tajunan ju anuꞌ ju 
malakachai ju Spiritu Santu chai 
ju chꞌapata ju lakatujun stꞌacu. Pus 
ju yuchi ma cꞌatsai tuchꞌi naviyatꞌit. 
Chai mas noncanch ni lhilaksiyatꞌit 
ju Dios para jantu slivasalh. Alai 
tachi ju va nitꞌatꞌit. 2 Pus ma 
alacpꞌucꞌuchꞌokꞌotꞌitch. Chai ma 
alaꞌaktꞌaiꞌutꞌitch ni tachapun 
aꞌunchꞌokꞌoyaꞌitꞌit. Chai ju chunch 
ma jantu acꞌapkꞌalhiyaꞌitꞌit ju Dios. 
Ma chunch ju alatꞌit ni laktsꞌinta ju 
tuchꞌi naviyatꞌit ju xaquimaꞌatsꞌokni 
ju ani chivinti. Chai ma najun ni 
jantu soknicꞌa lhiulai ju Dios tachi 
ju naviyatꞌit. 3 Pus ma apꞌastꞌactꞌit 
ta yu xapꞌuꞌamaklhtꞌayananatꞌit 
ixchivinti Dios chai ni lhikꞌach 
ju xakꞌasmatꞌatꞌit. Pus ma 
alacꞌaꞌikꞌalhitꞌit. Chai ma tamch 
apꞌastꞌactꞌit ixlacata tuchꞌi naviyatꞌit. 
Chai ni jantu alacpꞌucꞌuꞌaꞌitꞌit 
pus ma catalakminan ju 
xaquimaꞌatsꞌokni ju ani chivinti. 
Ma tachi tam akꞌalhonaꞌ ju 
catalakminan chai ma lana 
jantu acꞌatsꞌayaꞌitꞌit tavanan 
ju lai camilh. 4 Para ma alin 
lacatsꞌunin ju milhiꞌuxijnan ju 

vilatꞌit lakꞌachakꞌan Sardis ju jantu 
talhimalhquiliquita ixpumpuꞌan ju 
tuchꞌi naviyatꞌit ju uxijnan. Chai 
ju yuꞌunch ma catatꞌaꞌalhtananaꞌ 
lactꞌiyan ju xaquimaꞌatsꞌokni ju ani 
chivinti. Ma na xnapapa cajunaꞌ 
ju ixpumpuꞌan. Chai ma lhijunch 
ni chunch caꞌamalakchꞌinincalh. 
5

 Pus ju casastꞌucꞌaꞌ ju macxcai ma 
camalakchꞌinincanaꞌ ju xnapapa 
pumpuꞌ. Chai ma jantu catixacacalh 
ju ixtapakaꞌut lacaꞌalhiqui junta 
tsꞌokcanta ixtapakaꞌutꞌan tachi chun 
ju alin isꞌatsucuntiꞌan jonkꞌalhita. 
Chai laꞌixꞌucxlacapuꞌ ju Dios chai 
laꞌixꞌucxlacapuꞌan ju ixꞌanquilhnin 
canoncanaꞌ ni talhilaksi ju 
xaquimaꞌatsꞌokni ju ani alhiqui. 
6

 Pus ju alin ju ixpakꞌasmatni ma 
chach kꞌasmatlh ju tuchi najun 
ju Spiritu Santu. Tuchi ajuni ju 
talhilaksi ju xaquimaꞌatsꞌokni ju ani 
chivinti”. Pus chunch ju quijuni ni 
acꞌajunilh ju amachakꞌan Sardis.

Ju chivinti ju atsꞌoknunilh 
ju amachakꞌan Filadelfia

7
 Chai ju yuchi ju 

xaquimaꞌatsꞌokni ju ani chivinti 
vachuꞌ chani quijuni: “Chani 
atsꞌoknunin ju anuꞌ ju alhistꞌacꞌa 
ju quintalhilaksi ju tavilanancha 
ju lakꞌachakꞌan Filadelfia. Ma 
chani tajunan ju yuchi ju na salaka 
junita chai ju va tachi najun ju 
istavasalanti. Yuchi ju chꞌapata 
ju llave ju ixtaknita ju Dios ju 
kꞌai ucxtin David. Chai ju yuchi 
ju chꞌapata ju anuꞌ llave acsni 
malhtekꞌai tuꞌuꞌ malhtich pus ma 
jantu lai xamatiꞌ malacchauchokoi. 
Chai acsni malacchajui tuꞌuꞌ 
malhtich ju yuchi pus ma jantu lai 

xamatiꞌ malhtekꞌai. 8 Pus ju yuchi 
ma cꞌatsai tuchꞌi naviyatꞌit. Pus ma 
tamalhtekꞌanitan ju malhtich junta 
lai chꞌalhcꞌatnanatꞌit chai ma jantu 
lai xamatiꞌ catamalacchoniyan. 
Chai ma cꞌatsai ju yuchi ni 
tachapun untꞌatꞌit lacatsꞌunin. 
Chai mas va chunch untꞌatꞌit 
para lacꞌaꞌitꞌatꞌit ju ixchivinti 
chai jantu tavanan nontꞌatꞌit ni 
jantu ixlapanacni untꞌatꞌit. 9 Pus 
ma alin ju talakꞌayai ju Satanás 
chai tanajun ni israelitanin 
tajunita mas jantu. Va tanajun 
taꞌaklhtamat chivinti. Pus ju 
xaquimaꞌatsꞌokni ju ani chivinti ma 
catamalakachanitachan ju yuꞌunch 
chai ma catataquilhputaniyan ju 
uxijnan. Chai ma catanonaꞌ ni 
na tamapainiyan ju Dios. 10

 Pus 
ni ma xalacꞌaꞌiyatꞌit ju ixchivinti 
ju xaquimaꞌatsꞌokni ju ani 
chivinti chai xachꞌixkꞌoyatꞌit ju 
macxcai pus ju yuchi ma vachuꞌ 
catalhistꞌacꞌan acsni caꞌalinaꞌ ju 
makꞌalhkꞌajnat ixlhilacaputsꞌun 
ju lacamunutpaꞌ. Ma yuchi 
calhiꞌalinaꞌ ju makꞌalhkꞌajnat 
ni ma calaktsꞌintanucanach 
ju lapanacni ju tatꞌajun ju ani 
lacamunutpaꞌ. 11

 Pus ma jantu 
makꞌan cajunaꞌ tus caminchokoyaꞌ 
ju yuchi. Pus ma alacꞌaꞌikꞌalhitꞌit 
tuchꞌi xtꞌaknicꞌantꞌatꞌit. Ju chunch 
ma lai amakꞌalhtꞌayananaꞌitꞌit ju 
mintalhajaꞌan miꞌakstuꞌan. Jantu 
va akꞌantam caxtaknicalh. 12

 Pus 
ju casastꞌucꞌaꞌ ju macxcai ma 
tachi ju tuꞌuꞌ xatantun ixpujitat 
Dios canavicanaꞌ. Ma lana jantu 
tavanan catitaxtulh ju anch. Chai 
ma calhimichicanaꞌ laꞌixkꞌaimacan 
ixtapakaꞌut ju Dios chai ixtapakaꞌut 

ju ixlakꞌachakꞌan ju Dios. Ma yuchi 
ju sastꞌi lakꞌachakꞌan Jerusalén 
ju caminanta ju lactꞌiyan junta 
vilhcha ju Dios. Chai vachuꞌ 
ma catsꞌokꞌulaniyach ju sastꞌi 
ixtapakaꞌut ju xaquimaꞌatsꞌokni 
ju ani chivinti. 13

 Pus ju alin 
ixpakꞌasmatni ma chach kꞌasmatlh 
ju tuchi najun ju Spiritu Santu. 
Tuchi ajuni ju talhilaksi ju 
xaquimaꞌatsꞌokni ju ani chivinti”. 
Pus chunch ju quijuni ni acꞌajunilh 
ju amachakꞌan Filadelfia.

Ju chivinti ju atsꞌoknunilh 
ju amachakꞌan Laodicea

14
 Chai ju xaquimaꞌatsꞌokni ju 

ani alhiqui vachuꞌ chani quijuni: 
“Chani atsꞌoknunin ju anuꞌ ju 
alhistꞌacꞌa ju quintalhilaksi ju 
tavilanancha ju lakꞌachakꞌan 
Laodicea. Ma chanich najun ju 
stavasalanti najun. Ma yuchi 
ju lai lhilaksican chai yuchi ju 
navikꞌolh tachi chun ju taxtokni 
ju ixnajunta ju Dios ni caꞌalilh. 
15

 Ju yuchi ma cꞌatsai tuchꞌi 
naviyatꞌit. Pus ju uxijnan ma 
jantu ixlhichux ju miꞌalhunutꞌan 
ju lhilacꞌapꞌimpꞌutꞌunatꞌit ju yuchi. 
Nin yuchi ni ma amacꞌompꞌutꞌutꞌit 
ju macxcai. Pus ma palai kꞌox 
caꞌixva ni lana ixlhilacꞌapꞌitꞌit 
ixlhichux miꞌalhunutꞌan. U lana 
asamakꞌantꞌit. 16

 Para ju uxijnan 
ni jantu ixlhichux miꞌalhunutꞌan 
ju lhilacꞌapꞌimpꞌutꞌunatꞌit pus ju 
yuchi ma vachuꞌ catasamakꞌananch. 
17

 Pus ju uxijnan ma nonatꞌit ni na 
makꞌalinin untꞌatꞌit. Ma nonatꞌit 
ni na lhu ju makꞌaixtꞌoktꞌatꞌit ju 
mimakꞌalitꞌan. Chai ma va nonatꞌit 
ni jantu tuꞌuꞌ maktasqꞌuiniyatꞌit. Ma 

chunch ju nonatꞌit para ma jantu 
machꞌakxayatꞌit ni Dios talaktsꞌinan 
tachi ju lana na makꞌalhkꞌajnanatꞌit 
chai painiꞌitnich untꞌatꞌit chai 
quilhpatinin untꞌatꞌit chai 
alakꞌachꞌixnin untꞌatꞌit chai lana 
matich ju mimpumpuꞌan. 18

 Para 
ju yuchi ma taquilhtapujuyan 
ni atꞌamonin ju yuchi ju oro ju 
lakꞌoxicanta lacajipi. Ju chunch ma 
vasalh makꞌalinin aꞌunaꞌitꞌit. Chai 
ma atꞌamonin ju xnapapa pumpuꞌ 
ni laich alakchꞌiyaꞌitꞌit. Chai ju 
chunch jantu amaxananaꞌitꞌit 
va ixlacaꞌatalh ni va kꞌai tsasau 
aꞌunaꞌitꞌit. Chai ma atꞌamonin 
ju cꞌuchꞌu ju laich amucꞌayaꞌitꞌit 
lamilakchulhꞌan ni laich vasalh 
alacꞌavananaꞌitꞌit. 19

 Pus ju yuchi 
acsni vasalh mapaini tam xamatiꞌ 
pus ma kꞌaji acsni jantu sok an 
chai mamakꞌalhkꞌajni. Pus ma 
yuchi talhijunan ni ixlhichux ju 
miꞌalhunutꞌan tamch apꞌastꞌactꞌit 
ixlacata tuchꞌi naviyatꞌit. 20

 Pus 
ju yuchi ju xaquimaꞌatsꞌokni ju 
ani alhiqui ma ya lacamalhtich 
lhimakspaꞌ chai xakꞌalai ju 
tanun pulacni. Chai ni xamatiꞌ 
cakꞌasmatniyaꞌ ju ixchivinti 
chai camalhtekꞌanilh pus ju 
yuchi ma catanuyaꞌ chai ma 
catꞌavenach. 21

 Pus va tichi 
chavaich ju casastꞌucꞌaꞌ ju macxcai 
ma calakꞌaꞌicanaꞌ ni catꞌatolaꞌ 
laꞌixpuꞌucxtin ju xaquimaꞌatsꞌokni 
ju ani chivinti tachi ju yuchi ni 
sastuclh ju macxcai chai tꞌavi ju 
ixpai ju laꞌixpuꞌucxtin. 22

 Pus ju 
alin ju ixpakꞌasmatni ma chach 
kꞌasmatlh ju tuchi najun ju Spiritu 
Santu. Tuchi ajuni ju talhilaksi ju 
xaquimaꞌatsꞌokni ju ani chivinti”.

Lakꞌayacan ju Dios ju lactꞌiyan

4  Acsni quintꞌachivinkꞌolh 
ju xaquimaꞌatsꞌokni ju ani 

alhiqui pus astan iclaktsꞌilh ni 
ilhtekꞌai lakatam malhtich ju 
lactꞌiyan. Chai ickꞌasmatnichokolh 
ixchivinti ju xaquimaꞌatsꞌokni ju 
ani chivinti. Chai ju iskꞌasmatca ju 
anuꞌ chivinti chunch ixjunita tachi 
ju istꞌasat ju tuꞌuꞌ skꞌolh. Chai chani 
quijuni:
―Asokꞌoch ani chai acmasuniyan 

ju tuchi vasalh catapasayaꞌ astan. ―
Chunch ju xaquijuni.

2
 Pus icꞌalh chai ju Spiritu 

Santu tachapun xaquinavi ni lai 
xaclaktsꞌin ju lactꞌiyan ixputolan 
ju kꞌai ucxtin. Chai anch ixvi ju 
Dios. 3 Chai ju yuchi chun slamnicꞌa 
istasui tachi ju tuꞌuꞌ chiux ju jaspe 
juncan. Chai vachuꞌ slapulh istasui 
tachi ju tuꞌuꞌ chiux ju sardis juncan. 
Vachuꞌ ixtalakachoko ju putolan 
istasui lakatam quilhmacchat. Chai 
ju yuchi stakꞌau istasui tachi ju 
tuꞌuꞌ chiux ju esmeralda juncan. 
4

 Chai ixtalakachoko ju anuꞌ xakꞌai 
putolan ixꞌalin alakapꞌuxamtꞌatꞌi 
putolan. Chai ixtapuvilanalh 
pumapꞌuxamtꞌatꞌi lackꞌajin 
papaninch. Sich ixtalakchꞌita ju 
na xnapapa ixpumpuꞌan. Chai 
ixtalacpatanumanalh ixcoronaꞌan 
ju si oro ixjunita. 5 Chai ju lacakꞌai 
putolan ixtaxtui ju makꞌalipniꞌ. 
Vachuꞌ ixtaxtui ixchivintiꞌan ju anuꞌ 
ju ixtachivinin. Chai na pꞌas istꞌasai 
ju tꞌajin. Chai laꞌixꞌucxlacapuꞌ 
ju kꞌai putolan ixmaktajita 
lakatujun maclhcu. Yuchach ju 
ixpupastaccan ju Spiritu Santu. 
6

 Chai laꞌixꞌucxlacapuꞌ ju anuꞌ kꞌai 

putolan ixma ju tuꞌuꞌ tachi lakatam 
kꞌai atantsꞌin. Para na kꞌox stalankꞌa 
ixjunita.

Chai laꞌixtalakachoko ju anuꞌ kꞌai 
putolan ixꞌalin lakatꞌatꞌi atapacxat. 
Pumatam laꞌixꞌucxlacapuꞌ. 
Pumatam laꞌixpulacan. Pumatam 
laꞌixlhicana. Chai pumatam 
laꞌixlhimacx. Chai ju anuꞌ lakatꞌatꞌi 
atapacxat si lana lakchulh 
ixtajunita laꞌixꞌucxlacapuꞌan chai 
laꞌixpulacanꞌan. 7 Pus ju xapꞌulhnan 
atapacxat chunch istasui tachi ju 
tuꞌuꞌ león. Chai ju ixlhilakatꞌui 
atapacxat chunch istasui tachi ju 
satsꞌalh vacax. Ju ixlhilakatꞌutu 
atapacxat ixpacxanta ixꞌucxpuꞌ 
tachi ixꞌucxpuꞌ lapanac. Chai ju 
ixlhilakatꞌatꞌi atapacxat chunch 
istasui tachi ju tuꞌuꞌ kꞌatsꞌokꞌo ju 
alhtꞌilitnin. 8 Chai ju pumatamin ju 
anuꞌ lakatꞌatꞌi atapacxat ixpacxanta 
lakachaxan ixpakꞌachuꞌan. Chai 
laꞌixkꞌelhtankꞌajpuꞌ ju ixpakꞌachuꞌan 
chai laꞌixꞌucxni va si lakchulh 
ixjunita. Chai tontacuj chai 
tontatsꞌis va tachi ixtamilhpai. Lana 
jantu tavanan ju jantu tamilhpa. 
Ixtanajun:

Salaka. Salaka. Salaka ju kꞌai 
ucxtin Dios ju lai navikꞌojui 
tachi chun ju taxtokni.

Yuchi ju ixtꞌajun tus acsni 
maticaꞌ tuꞌuꞌ ixjunita chai 
yuchi ju catsucukꞌalhiyaꞌ tus 
mas va tavananch.

9
 Pus ju anuꞌ atapacxat 

ixtalakꞌayai chai ixtajunich 
lakꞌailaktsꞌiuch ju Dios ju ixvi 
lacakꞌai putolan. Yuchach ju 
tꞌonkꞌalhi. 10

 Pus va ta pakchux ju 
chunch ixtalai ju anuꞌ atapacxat 
pus ju pumapꞌuxamtꞌatꞌi papanin 

ixtataꞌaktsokotaich laꞌixꞌucxlacapuꞌ 
ju Dios ju ixvi lacakꞌai putolan. 
Yuchi ju jonkꞌalhita. Chai 
ixtalakꞌayai. Chai ixtalakamamai 
ixcoronaꞌan laꞌixꞌucxlacapuꞌ ju Dios 
chai ixtamilhpani. Chani ixtajuni:
 11 Ji quiꞌucxtin chai quiDios 

aktsꞌiya lhijunch ni 
alakꞌayacꞌanaꞌ chai ni 
atꞌalhonicꞌanaꞌ.

Chai ni alinch ju mintachaput 
pus lhijunch ni chunch ju 
aꞌulhtꞌucꞌanaꞌ ni uxintꞌi ju 
navikꞌotꞌa tachi chun ju 
taxtokni chai laminkꞌachat ju 
alinkꞌo.

Ju Askꞌatꞌa Borrego 
chꞌapalh ju alhiqui

5  Chai iclaktsꞌilh ju anuꞌ ju 
ixvi lacakꞌai putolan ni 

ixchꞌapata laꞌixlhicana lakatam 
alhiqui ju ispasmilhcanta. Chai 
ju anuꞌ alhiqui istsꞌokcanta 
laꞌixpulacni chai laꞌixmacan. Chai 
lacatujun ixlakalamcanta. 2 Chai 
iclaktsꞌilh pumatam anquilh ju na 
tachapun ixjunita. Chai ju yuchi 
na pꞌas ixtꞌajun chiviniꞌ ni laich 
cakꞌasmatkꞌocalh. Chani ixtꞌajun 
nonaꞌ:
―Tis chavaich ju lhijunch ni 

laich camalamaconi junta lam 
lakxtokcanta junima alhiqui chai 
laich capuxkꞌotlh.

3
 Para jantu lai xamatiꞌ 

ixpuxkꞌotꞌa ju anuꞌ alhiqui. Nin 
anch ju lactꞌiyan nin anch ju 
lacatꞌun nin anch laxtankꞌajni ju 
lacatꞌun. Nin caꞌalilh xamatiꞌ ju 
lai catꞌachivinilh. 4 Chai ju quitꞌin 
slivasalh xackꞌalhun ni jantu 
ixlhitajucanta xamatiꞌ ju ixlhijun 

ni laich capuxkꞌotli ju anuꞌ alhiqui 
nin yuchi ni lai catꞌachivinilh. 5 Pus 
ju acsnich pumatam sia yuꞌunch 
ju papanin ju ixtavilanancha anch 
chani quijuni:
―Jantu akꞌalh. Ju Jesús sastuclich 

ju macxcai. Chai ju yuchi xaleón 
junita sia yuꞌunch ju makꞌaniya 
ixtamaskꞌatꞌanti ju Judá chai ju kꞌai 
ucxtin David. Chai ni sastuclich 
ju macxcai ju yuchi pus laich 
calamamaconiyaꞌ junta lacatujun 
lakalamcanta chai lai capuxkꞌotꞌaꞌ 
ju alhiqui.

6
 Chai iclaktsꞌilh lakatam Askꞌatꞌa 

Borrego. Anch ixya laꞌixlacaitat 
junta ixvi ju kꞌai putolan chai 
junta ixtayanancha ju lakatꞌatꞌi 
atapacxat chai junta ixtavilanancha 
ju papaninch. Chai ju anuꞌ Askꞌatꞌa 
Borrego chunch istasui tachi ju 
va ixmaknicanta. Chai ju yuchi 
ixꞌalin lakatujun ixꞌakalokot 
chai lakatujun ixlakchulh. Pus 
ju anuꞌ lakchulh yuchi ju Spiritu 
Santu ju malakachai ju Dios 
ixlhilacaputsꞌun ju lacamunutpaꞌ. 
7

 Pus ju anuꞌ Askꞌatꞌa Borrego alh. 
Chai amaklhtayanalh ju alhiqui 
ju ixchꞌapata laꞌixlhicana ju anuch 
ju ixvi lacakꞌai putolan. 8 Chai 
acsni amaklhtayanalh ju alhiqui 
ju Askꞌatꞌa Borrego pus ju anuꞌ 
ixpumatꞌatꞌiꞌan atapacxat chai 
ixpumapꞌuxamtꞌatꞌiꞌan papanin 
tataꞌaktsokotanilh laꞌixꞌucxlacapuꞌ 
ju anuꞌ Borrego. Chai pumatamin 
ju yuꞌunch ixtachꞌapata ixlhisanꞌan 
ju arpa juncan chai ixpumapꞌunꞌan 
ju si oro ixjunita. Chai anchach 
ju ixtaxavai ixpumꞌan. Chai 
ju pum yuchach ixchivintiꞌan 
ju ixlapanacni Dios ju ani 

lacamunutpaꞌ ju tuchi tapuxakꞌalai 
ju Dios. 9 Chai ju anuꞌ atapacxat 
chai ju papaninch tamilhpa 
lakatam sastꞌi milhpat. Chani 
ixtanajun:

Lhijunch ni uxintꞌi ju achꞌapꞌa ju 
alhiqui chai alamamacꞌonitꞌi 
junta lakalamcanta.

Lhijunch ni chunch ju alatꞌi ni 
ixmaknicꞌantꞌa ju uxintꞌi.

Chai laminꞌacꞌalhni 
alhimalakxtꞌutꞌa ju lapanacni 
ju talhilaksich ju Dios.

Amalakxtꞌutꞌa sia yuꞌunch ju 
tachivinin tijpachux chivinti

chai sia yuꞌunch ju tatꞌajun 
ixlhilacaputsꞌun ju 
lacamunutpaꞌ.

 10 Chai ju uxintꞌi aꞌulatꞌa kꞌai 
ucxtinin.

Chai vachuꞌ aꞌulatꞌa ju palijni ni 
catalakꞌayayach ju quiDiosꞌan.

Chai ju yuꞌunch catalhinonaꞌ ju 
lacamunutpaꞌ.

11
 Pus ju acsnich iclaktsꞌilh 

lhu lana ju anquilhnin. Jantu 
lai ixputekꞌekꞌocan ni lana na 
lhu istasui. Pus ju yuꞌunch anch 
ixtayanancha laꞌixlacaitat junta 
ixvi ju kꞌai putolan chai junta 
ixtayanancha ju atapacxat chai 
ju papanin. Chai ickꞌasmatlh 
ni ixtachivinin ju anquilhnin. 
12

 Pꞌas ixtachivinin ni laich 
cakꞌasmatkꞌocalh. Chai chani 
ixtanajun:

Ixmaknicanta ju Askꞌatꞌa Borrego.
Chai lhijunch ni calakꞌayacalh.
Catanonach ni yuchi ju alin 

ixmakꞌalit chai na kꞌox 
ixtacꞌatsan chai na alin 
ixtachaput.

Pus yuchi lhijunch ni 
calakꞌayacalh chai 
catalhonicalh.

13
 Chai ickꞌasmatlh ni ixtachivinin 

tachi chun ju taxtokni ju navita ju 
Dios ju tatꞌajun ju lactꞌiyan chai 
ju lacatꞌun chai ju laxtankꞌajni 
ju lacatꞌun chai ju lacaꞌalama. 
Ixchuxꞌan chani ixtanajun:

Ju vi lacakꞌai putolan chai ju 
Askꞌatꞌa Borrego yuꞌunchach 
ju tucan xalackꞌajin.

Chach atalhonikꞌalhicalh. Chai 
chach alakꞌayakꞌalhicalh.

Chach noncalh ni na alin 
ixtachaputꞌan.

Chunch ju tanaulh.
14

 Chai ju ixpumatꞌatꞌiꞌan 
atapacxat ixtanajun ni chunch 
vasalh caꞌanavicalh. Chai ju 
papanin lana tataꞌaktsokotanilh. 
Chai talakꞌaya.

Lacatujun ju lakalamcalh ju alhiqui

6  Pus iclaktsꞌilh ju Askꞌatꞌa 
Borrego acsni malamaconi 

junta ixlamcanta lacatam. Chai 
ickꞌasmatlh ixchivinti pumatam 
sia yuꞌunch ju ixpumatꞌatꞌiꞌan 
atapacxat. Chai acsni chivinilh na 
pꞌas istꞌasai tachi acsnich tꞌasai ju 
tꞌajin. Chani ju quijuni:
―Asokꞌoch. Alaktsꞌich ju ani.
2

 Pus icꞌalh. Chai iclaktsꞌilh 
lakatam caballo ju na xnapapa 
ixjunita. Chai ju lapanac ju 
ixpujucꞌalh ixchꞌapata ixꞌakxmuti 
chai ixtaknicanta lakatam ixcorona. 
Pus taxtulh. Chai junta alh lasanaꞌ 
jantu tavanan istsꞌankꞌai.

3
 Chai ju Askꞌatꞌa Borrego acsni 

malamaconilh ju ixlhilacatꞌui 

junta ixlamcanta pus ickꞌasmatlh 
ju ixchivinti ju ixlhipumatꞌui 
atapacxat. Chai ju yuchi quijuni:
―Asokꞌoch. Alaktsꞌich ju ani.
4

 Chai icꞌalh. Chai lana 
taxtuchokolh alakatam caballo ju 
na slapulh ixjunita. Chai ju lapanac 
ju ixpujucꞌalh ixtaknicanta ixpokꞌai 
ni laich camalasani ju lapanacni 
ixlhilacaputsꞌun ju lacamunutpaꞌ. 
Ju chunch ju lapanacni 
catalamakniyach. Chai ju anuꞌ ju 
ixpujucꞌalh ju caballo xtaknicalh 
lakatam kꞌai espada.

5
 Chai ju Askꞌatꞌa Borrego acsni 

malamaconi ju ixlhilacatꞌutu 
junta ixlamcanta pus ickꞌasmatlh 
ixchivinti ju ixlhipumatꞌutu 
atapacxat. Chai ju yuchi quijuni:
―Asokꞌoch. Alaktsꞌich ju ani.
Pus icꞌalh. Chai iclaktsꞌilh 

alakatam caballo ju na tsꞌiti 
ixjunita. Chai ju lapanac ju 
ixpujucꞌalh ixchꞌapata lakatam 
pamakchꞌixni laꞌixmacaꞌ. 6 Chai 
ickꞌasmatlh lakatam chivinti 
tachi ju va anch ixminacha junta 
ixtayananchalh ju pumatꞌatꞌi 
atapacxat. Chai chani ixnajun:
―Ju tam kilo ju trigo lhistꞌacan 

tachi ju lhajacan tamin avilhchan 
lacalhichꞌalhcat. Chai lakatꞌutu 
kilo ju cebada lhistꞌacan tachi 
ju lhajacan tam avilhchan 
lacalhichꞌalhcat. Para jantu 
catilhitapalalh ju aceite nin yuchi 
ju vino. ―Chunch ju naulh ju 
xachivinin.

7
 Pus ju Askꞌatꞌa Borrego acsni 

malamaconi ju ixlhilacatꞌatꞌi junta 
lamcanta pus ickꞌasmatlh ixchivinti 
ju ixlhipumatꞌatꞌi atapacxat. Chai ju 
yuchi quijuni:

―Asokꞌoch. Alaktsꞌich ju ani.
8

 Pus icꞌalh. Chai iclaktsꞌilh 
alakatam caballo ju na istakta. 
Chai ju lapanac ju ixpujucꞌalh 
ixjuncan aninti. Chai ju alasaninin 
tachꞌakꞌokꞌalh. Chai xtaknicalh ju 
lapanac ixpokꞌai ni laich calhinaulh 
ixmaknica tam cuarto tachi 
chun ju lapanacni ju ixtatꞌajun 
ixlhilacaputsꞌun ju lacamunutpaꞌ. 
Laich caꞌamakni lacamachita chai 
lacachavanti chai lacatakꞌankꞌat 
chai caꞌamamakninin ju maktilin ju 
alin ju lacamunutpaꞌ.

9
 Chai ju Askꞌatꞌa Borrego acsni 

malamaconilh ju ixlhilacaquis junta 
ixlamcanta pus icꞌalacꞌavanalh 
laꞌixtankꞌapuꞌ junta ixavanican 
ju Dios ju pum. Chai ju anch 
iclaktsꞌilh ju ixtacuvinꞌan ju 
lapanacni ju ixꞌamaknicanta va 
ixlacaꞌatalh ni ixtalacaꞌita ixchivinti 
Dios chai ni ixtajuni ju anuꞌ chivinti 
ju ixtꞌalapanacni. 10

 Chai ju yuꞌunch 
na pꞌas tachivinilh acsni chani 
tanaulh:
―Ji quiꞌucxtin ju uxintꞌi 

na salakaꞌat. Chai aktsꞌiya 
muctꞌaxtꞌui ju minchivinti. Pus 
tus tavananch ju alaktsꞌintꞌanuyaꞌ 
ju quilhamakꞌan quincꞌan chai 
amamalakchꞌavaniyaꞌich ixlacata ju 
quinꞌacꞌalhni quincꞌan ju lapanacni 
ju tatꞌajun ju lacamunutpaꞌ. ―
Chunch tanaulh ju anuꞌ tacuvin.

11
 Pus ju acsnich axtaknicalh 

ju yuꞌunch xnapapa ixpumpuꞌan 
ju pumatamin. Chai ajunicalh 
ni catapacxalhcaꞌ atilacatsꞌunin 
tus acsni catataꞌaktsayach 
ixtꞌaxalapanacni chai 
ixlhiꞌalakꞌavinꞌan ju vachuꞌ chunch 
catapuniyaꞌ tachi ju yuꞌunch.

12
 Chai iclaktsꞌilh ju Askꞌatꞌa 

Borrego acsni malamaconilh 
ixlhilacachaxan junta ixlamcanta 
chai lana na pꞌas tataclh ju lacatꞌun. 
Chai ju avilhchan lana na smalaka 
va tachi ju tuꞌuꞌ tsꞌiti pumpuꞌ. Chai 
ju malhquiyuꞌ lana na lapulh va 
tachi ju acꞌalhni. 13

 Chai ju stꞌacu 
tapataju. Tamachilh ju lacatꞌun 
tachi ju tuꞌuꞌ xalhiꞌut qꞌuiu ni jopꞌon 
patajui ni sunui ju un. 14

 Chai ju 
lactꞌiyan lana matich va tachi 
acsni pasmilhcan ju tuꞌuꞌ alhiqui. 
Chai tachi chun ju talhpa chai 
tachi chun ju lactꞌicstꞌi lacatꞌun 
lacaꞌalama si amakꞌosukꞌocalh. 
15

 Pus ju acsnich ju xaꞌucxtinin 
ju ani lacamunutpaꞌ chai ju 
xalackꞌajinch chai ju xaꞌucxtinin 
taropajni chai ju makꞌalinin chai 
ju lactachapunin chai tachi chun 
ju lapanacni mas xalapanacni 
ixtajunita chai vachuꞌ ju yuꞌunch 
ju matiꞌ ixjunita ixꞌucxtinꞌan sich 
lana tatankꞌanukꞌo junta pulhucucu 
talhpa ixjunita chai junta lacvi ju 
chiux ju lacaqꞌuivin. 16

 Chai chani 
ixtajuni ju anuꞌ lactalhpa chai ju 
anuꞌ chiux:
―Apꞌatꞌaꞌutꞌitch. 

Aquilatantꞌalhmauch. Chach jantu 
aquintalaktsꞌin ju yuchi ju vi 
lacakꞌai putolan. Chai chach jantu 
aclaktsꞌiu ixtalhkꞌamti ju Askꞌatꞌa 
Borrego. 17

 Chunch aquilaꞌulhtuch 
ni chilh ju avilhchan acsni 
aquintamamakꞌalhkꞌajniyan ju Dios. 
Chai tis chavaich ju lai casastꞌucꞌaꞌ 
ju yuchi.

Amichikꞌocanta ixlapanacni Dios

7  Chai acsni tapasakꞌolh 
ju ani taxtokni pus 

iclaktsꞌilh pumatꞌatꞌi anquilhnin. 
Chai ju yuꞌunch ixtayanalh 
laꞌixmakastutꞌatꞌi ju lacamunutpaꞌ 
chai istasastꞌucꞌach ju un ju 
ixajachilh ju makastutꞌatꞌi ju 
lacamunutpaꞌ. Ju chunch jantu 
catilalh ju un ju ani lacatꞌun nin 
anch ju lacaꞌalama nin yuchi ni lai 
casunulh ju qꞌuiu. 2 Chai iclaktsꞌilh 
apumatam anquilh ju ixminacha 
junta xajachilh ju avilhchan. Chai 
ju yuchi ixchꞌapata ixpamichin ju 
Dios ju lakꞌajunta. Chai lana na 
pꞌas axakꞌala ju anuꞌ ixpumatꞌatꞌiꞌan 
anquilhnin ju ixꞌaxtaknicanta ju 
ixpokꞌaiꞌan ni laich catalakꞌalhiyaꞌ 
ju lacatꞌun chai ju alama.

3
 Chai ju anuꞌ anquilh ajuni:

―Tucaꞌ alakꞌalhitꞌit ju lacatꞌun 
nin yuchi ju alama nin yuchi ju 
qꞌuiu. Chach ictimichikꞌoyau ju 
ixlapanacni Dios laꞌismuntsanꞌan.

4
 Chai ickꞌasmatlh ta pumachux 

ju ixꞌamichican. Chaꞌalh tam 
cientos a cuarenta y cuatro milh 
lapanacni. Asacxtucalh sia yuꞌunch 
ixꞌapapanatnich ju pumacautꞌuiꞌan 
istsꞌalan ju Israel. 5 Lakacautꞌui 
milh amichicalh ju ixꞌapapanatnich 
ju Judá. Chai lakacautꞌui milh ju 
ixꞌapapanatnich ju Rubén. Chai 
lakacautꞌui milh ju ixꞌapapanatnich 
ju Gad. 6 Chai lakacautꞌui milh 
amichicalh ju ixꞌapapanatnich 
ju Aser. Chai lakacautꞌui milh ju 
ixꞌapapanatnich ju Neftalí. Chai 
lakacautꞌui milh ju ixꞌapapanatnich 
ju Manasés. 7 Chai lakacautꞌui milh 
ju ixꞌapapanatnich ju Simeón. Chai 
lakacautꞌui milh ju ixꞌapapanatnich 
ju Leví. Chai lakacautꞌui milh ju 
ixꞌapapanatnich ju Isacar. 8 Chai 
lakacautꞌui milh ju ixꞌapapanatnich 

ju Zabulón. Chai lakacautꞌui milh 
ju ixꞌapapanatnich ju José. Chai 
lakacautꞌui milh ju ixꞌapapanatnich 
ju Benjamín.

Na lhu ju ixtalakchꞌita 
xnapapa ixpumpuꞌan

9
 Chai acsni tapasakꞌolh ju ani 

taxtokni pus iclaktsꞌilh aliꞌin 
lhu lapanacni. Jantu lai xamatiꞌ 
ixꞌaputꞌekꞌekꞌojui. Ixtataxtutacha 
ixlhilacaputsꞌun ju lacamunutpaꞌ 
junta ixtachꞌanxtaminin chai 
ixtachivinin tijpachux chivinti. 
Chai ju anuch lapanacni 
ixtayanalh laꞌixꞌucxlacapuꞌ ju 
Dios ju ixvi lacakꞌai putolan chai 
laꞌixꞌucxlacapuꞌ ju anuꞌ Askꞌatꞌa 
Borrego. Chai ixtalakchꞌita 
xnapapa ju ixpumpuꞌan chai 
ixtachꞌapata ixꞌaxtacnaꞌan. 10

 Chai 
na pꞌas ixtachivinin ni laich 
cakꞌasmatkꞌocalh. Chani ixtanajun:

Ju quiDiosꞌan vi lacakꞌai putolan.
Pus ju yuchi chai ju Askꞌatꞌa 

Borrego yuꞌunch ju 
taꞌamakꞌalhtaxtunun.

11
 Chai chux ju anquilhnin 

ixtayanankꞌo ixtalakachoko junta 
ixvi ju Dios lacakꞌai putolan chai 
junta ixtayanalh ju papanin chai 
ixpumatꞌatꞌiꞌan atapacxat. Chai ju 
anuꞌ anquilhnin tataquilhputalh 
laꞌixꞌucxlacapuꞌ ju Dios junta ixvi 
lacakꞌai putolan chai talakꞌayalh ju 
yuchi. 12

 Tanaulh:
Vasalh chanich canavicalh ju 

quiDiosꞌan.
Chach xtaknikꞌalhicalh 

lakꞌailaktsꞌiuch.
Chai chach lakꞌayakꞌalhicalh ni 

yuꞌunch ju tacꞌatsakꞌojui tachi 
chun ju taxtokni.

Chach talhonikꞌalhicalh yuchi 
ju lai navikꞌojui tachi chun ju 
taxtokni.

Vasalh chach navikꞌalhicalh 
chunch.

13
 Pus ju acsnich pumatam sia 

yuꞌunch ju papaninch quixakꞌala. 
Quisacmi:
―Tis chavaꞌitnich ju ani tayanalh ju 

talakchꞌita sasnapapa ixpumpuꞌan. Tas 
anchach ju tamintacha.

14
 Chai ju quitꞌin icjuni:

―Uxintꞌich ju cꞌatsꞌai.
Chai ju yuchi quijuni:
―Pus yuꞌunch ju ani ju tamintacha 

lacakꞌai makꞌalhkꞌajnat chai 
tamakpatach ju ixpumpuꞌan chai 
lhixnapapantach laꞌixꞌacꞌalhni ju 
Askꞌatꞌa Borrego. 15

 Yuchi talhiyanalh 
ju laꞌixꞌucxlacapuꞌ ju kꞌai putolan junta 
vi ju Dios. Chai tachꞌalhcatnanich 
tontacuj chai tontatsꞌis junta lakꞌayacan 
ju yuchi. Chai ju Dios ju vi lacakꞌai 
putolan yuchi ju vanin caꞌalactꞌatolaꞌ 
ju tayanalh laꞌixꞌucxlacapuꞌ ni 
caꞌalhistꞌacꞌach. 16

 Jantu tavanan 
catitachavanilh nin yuchi ni lai 
cataquicxixli. Jantu catitalhini ju 
ixmacxcat ju avilhchan nin yuchi ni 
cataꞌucsacꞌatsa ju ixmacxcat. 17

 Jantu 
chun catitapasalh ni isꞌakstu ju Askꞌatꞌa 
Borrego ju calhistꞌacꞌaꞌ. Yuchach ju 
ya laꞌixꞌucxlacapuꞌ ju kꞌai putolan. 
Chai yuchi ju caꞌapꞌulhniyach. Chai 
caꞌalhiꞌanach junta lhu ma ju xcan ju 
jantu lai xixa. Chai ju Dios yuchi ju 
camakꞌosuyaꞌ ju amakꞌanita chai jantu 
xamatiꞌ cakꞌalhununaꞌ.

Malamaconi ju ixlhilacatujun 
junta lamcanta

8  Acsni malamaconilh 
ju Askꞌatꞌa Borrego ju 

ixlhilacatujun junta lamcanta 
pus lana sek tajunkꞌo tachi 
chun ju ixtavilanalh ju lactꞌiyan. 
Tachi paitat hora sek tajunlh. 
2

 Pus ju acsnich iclaktsꞌilh ju 
anuꞌ ixpumatujunꞌan anquilhnin 
ju ixtayanalh laꞌixꞌucxlacapuꞌ ju 
Dios chai axtaknicalh lakatamin 
iskꞌolhꞌan. 3 Chai milh apumatam 
anquilh chai taya laꞌixꞌucxlacapuꞌ 
junta xavanican ju Dios ju pum. Pus 
anch laꞌixꞌucxlacapuꞌ ju kꞌai putolan 
ixjunita. Chai ju anuꞌ anquilh 
ixchꞌapata lakatam pumapꞌun si oro. 
Chai na lhu xaxtaknican ju pum ni 
laich caxavayaꞌ junta xavanican ju 
Dios ju pum. Chai acsni ixtatꞌajun 
tꞌachivinin ju Dios tachi chun ju 
ixlapanacni acsnich ju lhu ixavai 
ju ixpum. 4 Pus ju xajin ju pum ju 
ixtꞌajun tꞌacutnuꞌ lacapumapꞌun 
ju ixchꞌapata ju anuꞌ anquilh alh 
junta ixvi ju Dios. Va lhiyaulh 
ixchivintiꞌan ju ixlapanacni Dios 
acsni ixtatꞌachivinin. 5 Pus ju 
acsnich ju anquilh lhiꞌanchokolh 
ixpumapꞌun junta xavanican ju Dios 
ju pum chai mujulh ju jipi. Astan 
ju yuchi xtꞌekꞌemacamilh ju jipi 
ju lacatꞌun. Chai lana tꞌasalh ju 
tꞌajin. Chai na pꞌas lacchivinincalh. 
Chai makꞌalipnilh. Chai tataclh ju 
lacatꞌun.

Pumatujun anquilhnin 
tasunulh ju iskꞌolhꞌan

6
 Pus ju acsnich ju 

ixpumatujunꞌan anquilhnin ju 
ixtachꞌapata lakatamin iskꞌolhꞌan 
lana talalhcayaulh ni va 
ixtaꞌasanamputunch.

7
 Pus ju xapꞌulhnan anquilh 

sunulh ju iskꞌolh chai lana 

tamachilh ju lacatꞌun ju chajꞌit chai 
ju jipi. Va lhiyalhch acꞌalhni. Pus 
lana lhculh ju lacamunutpaꞌ. Para 
jantu chaꞌalh paitat ju lhculh. Chai 
anch junta lhculh pus lhcukꞌo chux 
ju qꞌuiu chai chux ju achꞌitin ju 
stakꞌau ixjunita.

8
 Chai ju ixlhipumatꞌui anquilh 

sunulh ju iskꞌolh chai ju tuꞌuꞌ tachi 
ju kꞌai talhpa maktaitavi chai 
macaꞌancalh lacaꞌalama. Chai 
na lhu ju xaxcan alama ju lapa 
acꞌalhni. Para nin ixpaitat ju alama 
jantu xachaꞌan ju acꞌalhni. 9 Chai 
anch junta lapa acꞌalhni pus tanikꞌo 
tachi chun ju atapacxat ju ixtatꞌajun 
ju anch. Chai lana takꞌalhikꞌo ju 
barco ju ixtaꞌanta ju anch.

10
 Chai ju ixlhipumatꞌutu anquilh 

sunulh ju iskꞌolh chai mincha 
lactꞌiyan lakatam kꞌai stꞌacu. Na kꞌai 
ixmactaiminta tachi tuꞌuꞌ maclhcu. 
Chai tajuchilh junta acxtui ju kꞌai 
xcan chai ju xkꞌati. Para jantu 
tajulh nin ixpaitat ixlhilacaputsꞌun 
ju lacamunutpaꞌ junta acxtui ju kꞌai 
xcan chai ju xkꞌati. 11

 Pus ju anuꞌ 
kꞌai stꞌacu Ajenjo juncan. Chai ju 
kꞌai xcan ju alin ju lacatꞌun lana na 
sunch va tachi ju achꞌitin ju ajenjo 
juncan. Para jantu chaꞌalh paitat ju 
kꞌai xcan ju alin ju ixlhilacaputsꞌun 
ju lacamunutpaꞌ ju na sun va. Chai 
na lhu lapanacni talhini ju xcan ni 
lana na sun va.

12
 Chai ju ixlhipumatꞌatꞌi 

anquilh sunulh ju iskꞌolh chai 
lana takꞌalhilh lacatsꞌunin ju 
avilhchan para jantu chaꞌalh paitat 
ju takꞌalhi. Chai vana va chunch 
tapasalh lacamalhquiyuꞌ. Takꞌalhilh 
lacatsꞌunin para jantu chaꞌalh 
paitat ju takꞌalhi. Chai vana va 

chun tapasalh ju stꞌacu. Takꞌalhi 
lacatsꞌunin para jantu chaꞌalh paitat 
ju takꞌalhi. Pus ju chunch pus lana 
jantu isꞌaktsai tachi ju aktsꞌiya 
ixtamapulhcui. Pus ju tamin 
avilhchan lakatꞌatꞌi hora na istsꞌista. 
Chai vana va chun ju tsꞌis. Lakatꞌatꞌi 
hora jantu lai istasui nin yuchi ju 
stꞌacu.

13
 Pus ju acsnich iclaktsꞌilh 

lakatam kꞌatsꞌokꞌo ju 
ixꞌalhtꞌilitnitꞌajun laꞌixlacaitat 
lactꞌiyan. Chai ickꞌasmatlh acsni na 
pꞌas istꞌasaꞌanta. Ixnajun:
―Painiꞌitnich. Painiꞌitnich. 

Painiꞌitnich catajunaꞌ ju tatꞌajun ju 
lacamunutpaꞌ acsni cataskꞌolach 
ju ixpumatꞌutuꞌan anquilhnin ju 
titacꞌacx.

9  Pus ju ixlhipumaquis anquilh 
sunulh ju iskꞌolh chai 

iclaktsꞌilh ni patajulh lakatam 
stꞌacu. Tamacha ju lacatꞌun. Chai 
xtaknicalh ju anuꞌ stꞌacu ju xallave 
junta na makat lhokꞌonkꞌoꞌanta. 
Lana jantu lai cꞌatsacan tas tus 
anch ju chaꞌan. 2 Pus ju yuchi 
malhtekꞌa junta na makat 
lhokꞌonkꞌoꞌanta. Chai lana na 
lhu xajchilh ju jin. Chunch tachi 
ju tuꞌuꞌ jin ju taxtui lacahorno. 
Pus lana lakapuchꞌapakꞌo ju 
avilhchan. Chai tachi ju va 
paitat tsꞌis va va ixlacaꞌatalh ju 
xajin ju taxtulh junta na makat 
lhokꞌonkꞌoꞌanta. 3 Chai lacajin 
taxtulh ju silek. Chai taꞌakpitsilh 
ju lacatꞌun. Chai axtaknicalh 
ju yuꞌunch ixtachaputꞌan tachi 
ixtachaput ju tuꞌuꞌ statsucu ju 
alin ju lacamunutpaꞌ. 4 Chai 
ajunicalh ni ma jantu catalakꞌalhi 
ju atsꞌin ju alin ju lacamunutpaꞌ 

nin ju tuꞌuꞌ ju stakꞌau cava 
nin tuꞌuꞌ qꞌuiu. Ma va yuꞌunch 
ju lai catamamakꞌalhkꞌajni ju 
lapanacni ju jantu amichita ju Dios 
laꞌismuntsanꞌan. 5 Chai ajunicalh 
ni ma laich cataꞌamamakꞌalhkꞌajni 
ju lapanacni lakaquis malhquiyuꞌ. 
Para ma jantu lai catiꞌamakni. Pus 
ju ixmakꞌalhkꞌajnatꞌan chunch 
ixjunita tachi ju tuꞌuꞌ statsucu 
acsni atsꞌacꞌanan. 6 Chai ju 
acsni avilhchan ju lapanacni na 
cataniputunach para jantu lai 
catitani.

7
 Pus ju anuꞌ silek ixtꞌachunch 

ixtatasui tachi ju tuꞌuꞌ caballo ju 
mucꞌanicanta ju tsasnat pumpuꞌ 
acsni an lacalhilucut. Chai 
laꞌisꞌaktsulhꞌan ixmucꞌacanta ju tuꞌuꞌ 
tachi ixcoronaꞌan ju si oro. Chai ju 
ixꞌucxpuꞌan tachi ixꞌucxpuꞌ lapanac 
ixtajunita. 8 Chai ixꞌaiꞌan chun 
ixjunita tachi ixꞌai tam chakoꞌulh. 
Chai istatsalatꞌan chun ixtajunita 
tachi istatsalat ju tuꞌuꞌ león. 9 Chai 
laꞌixtanquilhakni ixjucꞌanilh ju tuꞌuꞌ 
tachi tsasnat. Chai ju ixpakꞌachu 
ixmacatꞌajun tachi istꞌasat lhu carro 
ju taxakꞌamai ju caballo acsni taꞌan 
lacalhilucut. 10

 Chai ixꞌalin isꞌistaꞌan 
tachi isꞌista ju statsucu chai ixꞌalin 
ixpatsꞌacꞌanꞌan. Chai laꞌisꞌistaꞌan 
anchach ju ixꞌalin ju ixtachaputꞌan 
ni lai cataꞌamamakꞌalhkꞌajniyaꞌ 
ju lapanacni. Para ajunicalh 
ni va lakaquis malhquiyuꞌ lai 
cataꞌamamakꞌalhkꞌajniyaꞌ ju 
lapanacni. 11

 Chai alin ixꞌucxtinꞌan 
ju anuꞌ silek. Yuchi ju xaꞌanquilh 
junta na makat lhokꞌonkꞌoꞌanta. 
Junta jantu lai cꞌatsacan tas tus 
anch ju chaꞌan. Ju ixtapakaꞌut 
ju anuꞌ anquilh lacalhihebreo 

Abadón juncan. Chai lacalhigriego 
ma Apolión juncan. Ju chunch va 
nomputun ni amakniniꞌ junita.

12
 Pus tapasalh ju xapꞌulhnan 

makꞌalhkꞌajnat. Chai timinta 
alakatꞌui makꞌalhkꞌajnat.

13
 Pus ju acsnich ju 

ixlhipumachaxan anquilh sunulh 
ju iskꞌolh chai ickꞌasmatlh 
lakatam chivinti ju taxtucha 
ju laxmakꞌastunuxni mixa ju 
tsupilin makꞌastuya. Yuchach 
ju mixa junta xavanican ju Dios 
ju pum. Chai ju anuꞌ tachi mixa 
ixjunita oro ixlhimanicanta chai 
ixvi laꞌixꞌucxlacapuꞌ ju Dios. 14

 Pus 
ju anuꞌ ju ixchivinin xakꞌalalh 
ixlhipumachaxan anquilh ju 
ixchꞌapata ju iskꞌolh. Junich:
―Axkꞌotꞌich ju ixpumatꞌatꞌiꞌan 

anquilhnin ju alacchꞌiyocanta 
laꞌixquilhtuꞌ kꞌai xcan ju Eufrates 
juncan.

15
 Pus lana axkꞌotlh ju 

ixpumatꞌatꞌiꞌan anquilhnin. Pus 
yuꞌunch ju ixꞌalaclhcaꞌulacanta 
ixlacata ju anuꞌ pantsꞌiquis chai 
ju anuꞌ avilhchan chai ju anuꞌ 
malhquiyuꞌ chai ju anuꞌ cꞌata 
ni laich catamakni lhu lana ju 
lapanacni. Para jantu ixchaꞌanta 
nin paitat tachi chun ju lapanacni 
ju tatꞌajun ju ixlhilacaputsꞌun ju 
lacamunutpaꞌ ju camaknicanaꞌ. 
16

 Pus ju anuꞌ anquilhnin 
tapꞌulhnilh ju taropajni ju 
ixtapuꞌanta ixcaballoꞌan. Chai ju 
anuꞌ taropajni ixtachaꞌanta lakatꞌui 
cientos millón. Pus ickꞌasmatlh ni 
chunch aputekꞌecalh.

17
 Pus chani istasui ju 

caballojni ju iclaktsꞌilh tachi 
ju va laquinꞌaklakꞌavanti. Pus 

ju ixtajucꞌanalh lacacaballo 
ixtalactanquilhakvilanalh ju 
tsasnat ju slapulh ixjunita. Chai 
azul chai xkavau ixjunita. Chai ju 
isꞌaktsulhꞌan ju caballojni chunch 
istasui tachi isꞌaktsulh león. Chai 
laꞌixquilhniꞌan ixtapuquilhtaxtui 
ju jipi chai jin chai azufre. 18

 Chai 
ju ani lakatꞌutu makꞌalhkꞌajnat 
tapunilh lhu ju lapanacni. Para 
jantu chaꞌalh nin paitat tachi 
chun ju lapanacni ju tatꞌajun 
ixlhilacaputsꞌun ju lacamunutpaꞌ. 
Yuchi ju amaknilh ju jipi chai ju jin 
chai ju azufre ju ixtaquilhtaxtui ju 
caballojni. 19

 Pus alin ixtachaputꞌan 
ju caballojni laꞌixquilhniꞌan chai 
laꞌisꞌistaꞌan. Pus ju isꞌistaꞌan 
chunch ixtajunita tachi ju tuꞌuꞌ lu 
ju alin isꞌaktsulh chai yuchi ju 
taputacꞌatsani ju lapanacni.

20
 Pus ju aliꞌin lapanacni ju jantu 

xatalhini ju ani makꞌalhkꞌajnat 
jantu tavanan tam ixtapastꞌacꞌa 
ixlacata tuchi ixtanavi. Va tachi 
ixtalhilacaꞌan ju macxcai un 
chai ju santo ju lhinavicanta oro 
chai plata chai ju atumpa tsasnat 
chai ju va chiux chai ju va qꞌuiu. 
Chunch ixtalai mas jantu lai 
taꞌalacꞌavanan ju isantoꞌan nin 
lai catakꞌasmatnalh nin yuchi ni 
lai cataꞌalhtanalh. 21

 Chai jantu 
tavanan tam xatapastꞌacꞌa ixlacata 
ju ixꞌamaknintiꞌan nin yuchi ni 
ixꞌalhicujnutꞌan nin yuchi ni va 
ixtatꞌatꞌajun va tichi chavaich nin 
yuchi ni ixtaꞌakꞌalhonan.

Pumatam anquilh ixchꞌapata 
lakatam alhiqui

10  Pus ju acsnich iclaktsꞌilh 
apumatam anquilh ju 

JU AMAVASALACALH 9 ,  10



652

na tachapun ixjunita. Chai ju 
yuchi mincha lactꞌiyan. Va milh 
lacaꞌataputsꞌi. Chai lakatam 
quilhmacchat ixlacpajucalh. Chai 
ju ixꞌucxpuꞌ chunch istasui tachi ju 
avilhchan. Chai ju ixchꞌajaꞌ chunch 
ixtajunita tachi ju tuꞌuꞌ makꞌakꞌai 
tantun ju na maktajita. 2 Chai 
ixchꞌapata lakatam lacatꞌicstꞌi 
alhiqui ju ixtapuxkꞌota. Chai 
laꞌixlhichꞌancana putachꞌanju 
lacaꞌalama. Chai laꞌixlhichꞌanmacx 
putachꞌantalh lacatꞌun. 3 Chai lana 
kꞌox pꞌas ju chivinilh tachi acsni 
na pꞌas tꞌasai ju tuꞌuꞌ kꞌai león. 
Chunchach ju chivinilh ni laich 
cakꞌasmatkꞌocalh ixlhilacaputsꞌun 
ju lacamunutpaꞌ. Chai acsni tꞌasalh 
ju anuꞌ anquilh pus paktujun tꞌasalh 
ju tꞌajin. 4 Chai acsni istꞌasakꞌolhch 
paktujun ju tꞌajin pus ju quitꞌin 
xactsꞌokꞌulaputun tuchi naulh. Para 
ickꞌasmatlh lakatam chivinti ju 
mincha lactꞌiyan ju chani xaquijuni:
―Jantu atsꞌokꞌulatꞌi. Va 

amakꞌatꞌich lamiꞌalhunut ju tuchi 
xanajun ju tꞌajin acsni xatꞌasai 
paktujun.

5
 Chai ju anuꞌ anquilh ju 

iclaktsꞌilh ni ixya lacaꞌalama 
chai lacatꞌun macꞌalh ju lactꞌiyan 
laꞌixlhicana. 6 Chai lhipastacli ju 
Dios ixpumavasalaca ixchivinti. 
Lhipastaclh ju Dios ju tꞌonkꞌalhi. 
Yuchi ju navilh ju tꞌiyan chai tachi 
chun ju taxtokni ju alin ju anch. 
Chai yuchi ju navilh ju lacatꞌun 
chai tachi chun ju taxtokni ju 
alin ju ani. Chai yuchi ju navilh 
ju lacatꞌun chai tachi chun ju 
taxtokni ju alin ju anch. Pus 
lhipastacli ju Dios chai naulh ni 
jantuch aliꞌ tuꞌuꞌ cꞌacx. Va yuchi 

ni caꞌuctaxtukꞌoyach tachi chun 
ju ispastacta ju Dios. 7 Para acsni 
cachinaꞌ ju avilhchan acsni casunaꞌ 
ju iskꞌolh ju ixlhipumatujun anquilh 
acsnich ju cacꞌatsacanaꞌ ju tuchi 
ixꞌajuni ju Dios ju ixlapanacni para 
jantu tavanan lai tamachakxa.

8
 Pus ju acsnich ju anuꞌ chivinti ju 

ickꞌasmatlh ju minchalh lactꞌiyan 
aktam quixakꞌalachokopa. Quijuni:
―Inchich iniꞌ ju alhiqui ju 

tapuxkꞌota laꞌixmacaꞌ ju anuꞌ 
anquilh ju chꞌanjui ixtachꞌantam 
lacaꞌalama chai ju ixtachꞌantam 
lacatꞌunch.

9
 Pus iclakꞌalh ju anquilh 

chai icjunilh ni aquixtaknilh ju 
lacatꞌicstꞌi alhiqui. Chai ju yuchi 
quijuni:
―Nich. Aꞌutꞌich. Na sun cajunaꞌ 

lamimpajan para ju laminquilhni 
slivasalh na saksi cajunaꞌ tachi ju 
tuꞌuꞌ tꞌaxcat.

10
 Pus ju quitꞌin icꞌamaklhtayanalh 

ju lacatꞌicstꞌi alhiqui laꞌixmacaꞌ 
ju anquilh chai lana icꞌulh. 
Chai vasalh na saksi iclhiula 
laquinquilhni. Lana chun tachi ju 
tuꞌuꞌ tꞌaxcat. Para acsni icꞌokꞌolh 
pus na sunch va laquimpajan. 
11

 Chai icjunicalh:
―Aktsꞌiya tasqꞌuini ni 

aꞌunchꞌokꞌoyaꞌich ju lapanacni tuchi 
catapasayaꞌ. Aꞌunch ju lapanacni 
ju tatꞌajun ixlhilacaputsꞌun ju 
lacamunutpaꞌ chai ju tachivinin 
tijpachux chivinti chai ju kꞌai 
ucxtinin.

Maknicalh ixtꞌiyunꞌan lapanacni

11  Pus acsnich icxtaknicalh 
kꞌantam actiyac ju 

pulhcacan tuꞌuꞌ. Chai icjunicalh:

JU AMAVASALACALH 10 ,  11



653

―Akꞌostꞌaꞌulh chai alhcꞌatꞌich ju 
ixpujitat Dios chai junta xavanican 
ju pum ju Dios. Vachuꞌ apꞌutꞌekꞌe ju 
anch taꞌan lakꞌayanin ju Dios. 2 Para 
jantu alhcꞌayapꞌi ju laꞌismakspaꞌ 
ju pujitat. Ju anch axtaknican 
ju yuꞌunch ju jantu talakꞌayai 
ju Dios. Chai lakatꞌutu cꞌata a 
paitat catalhinonaꞌ ju yuꞌunch 
ju lakꞌachakꞌan junta lakꞌayacan 
ju Dios. 3 Chai acꞌaxtakniyaꞌ 
ixtachaputꞌan ixtꞌiyunꞌan 
quilapanacni. Ju chunch laich 
catanonaꞌ ju quinchivinti tam 
milh a lakatꞌui cientos a sesenta 
avilhchan. Chai catalakchꞌiyaꞌ ju 
pumpuꞌ tachi ju talakchꞌi ju na 
taꞌamakꞌaninin.

4
 Yuꞌunch ju tachi akꞌatꞌui 

xaqꞌuiu olivo tajunita. Chai tachi 
ju lakatꞌui ixputayan cantila ju ya 
laꞌixꞌucxlacapuꞌ ju Dios ju amanavin 
ju lacamunutpaꞌ junita. 5 Chai ni 
xamatiꞌ calactuꞌuputunaꞌ pus lana 
taxtui ju alapnaꞌ laꞌixquilhniꞌan ju 
ixtꞌiyunꞌan lapanacni. Chai lana 
amakni ju ixtꞌalaxcaiꞌan. Pus ni 
xamatiꞌ calactuꞌuputunaꞌ chunchach 
ju capuniyaꞌ. 6 Chai ju yuꞌunch 
ixtꞌiyunꞌan lapanacni axtaknicanta 
ju ixtachaputꞌan ni laich catanonaꞌ 
ni jantu caminaꞌ ju xcan tachi chun 
ju avilhchan ju catatsucuyaꞌ nonin 
ixchivinti Dios. Chai vachuꞌ alin 
ixtachaputꞌan ni lai catalapalakꞌo 
acꞌalhni ju xcan. Chai lai 
caꞌamamakꞌalhkꞌajni ju lapanacni 
tijpachux ju makꞌalhkꞌajnat va 
tapakchux ju catanaviputunaꞌ. 
7

 Chai acsni catanavikꞌoyaꞌ 
ixlhichꞌalhcatꞌan ixnajunca 
ixchivinti Dios pus ju maktiliꞌ 
ju cataxtuyaꞌ junta na makat 

lhokꞌonkꞌoꞌanta caꞌalactꞌalasayaꞌ 
ju yuꞌunch. Chai calhajananaꞌ 
ju yuchi. Chai caꞌamakniyach 
ju ixtꞌiyunꞌan lapanacni. 8 Chai 
ixlacatunaꞌan catamayaꞌ lacati 
ju lakꞌachakꞌan junta maknicalh 
lacacurus ju Jesús. Pus ju Dios 
najun ni chunch junita ju anuꞌ 
lakꞌachakꞌan tachi ju lakꞌachakꞌan 
Sodoma chai tachi ju lacatꞌun 
Egipto. 9 Pus ju lapanacni ju tatꞌajun 
ixlhilacaputsꞌun ju lacamunutpaꞌ 
chai ju tachivinin tijpachux chivinti 
catalaktsꞌiniyach ju ixlacatunaꞌan 
lakatꞌutu avilhchan a paitat. Ju 
anuꞌ ixtꞌiyunꞌan ju xaꞌamaknican. 
Chai jantu calacasqꞌuincanaꞌ ni 
lai caꞌancalh amacnuca. 10

 Chai ju 
lapanacni ju tatꞌajun ju ani lacatꞌun 
catalhikꞌachanach ixlacataꞌan ju 
yuꞌunch. Chai catalhicꞌataniyaꞌ chai 
catalapuxtakniyaꞌ lhakꞌailaktsꞌin. 
Chunch ju catanaviyaꞌ ni na 
ixtaꞌamamakꞌalhkꞌajni ju lapanacni 
ju ixtatꞌajun ju ani lacamunutpaꞌ 
ju anuꞌ ixtꞌiyunꞌan ixlapanacni 
Dios. 11

 Para acsni tapasalh ju 
anuꞌ lakatꞌutu avilhchan a paitat 
pus ju Dios axtaknichokolh 
isꞌatsucuntiꞌan chai lana takꞌostavi 
junta ixtamanalh. Chai na kꞌox 
tatalhanalh ju talaktsꞌilh. 12

 Pus 
ju acsnich ixtꞌiyunꞌan takꞌasmatlh 
lakatam chivinti ju minchalh 
lactꞌiyan. Na pꞌas ju chivinilh ni 
laich catakꞌasmatꞌaꞌ. Chanich ju 
ajuni:
―Atꞌatꞌitch ju ani.
Chai lana tapuꞌalh ju ataputsꞌi 

ju lactꞌiyan. Chai na kꞌoxich 
talaktsꞌilh ju ixtꞌalaxcaiꞌan. 13

 Chai 
ju anuꞌ pantsꞌiquis lana na pꞌas 
tataclh ju lacatꞌun. Chai ju tamin 

cientos chakaꞌ ju ixyanalh ju 
anuꞌ lakꞌachakꞌan lakacavin 
chakaꞌ takꞌalhikꞌo junta lai. Chai 
acsni tataclh ju lacatꞌun pus tani 
lakatujun milh lapanacni. Chai ju 
aliꞌin na tatalhanalh chai talakꞌaya 
ju Dios ju vilhcha lactꞌiyan.

14
 Pus chunch ju tapasalh ju 

ixlhilakatꞌui makꞌalhkꞌajnat chai 
vatsꞌalhti caꞌalinaꞌ ju ixlhilakatꞌutu.

Ju ixlhipumatujun anquilh 
sunulh ju iskꞌolh

15
 Pus ju acsnich sunulh ju 

iskꞌolh ju ixlhipumatujun anquilh. 
Chai lana na pumalhu ju na pꞌas 
ixtachivinacha ju lactꞌiyan ni laich 
cakꞌasmatkꞌocalh. Ixtanajun:

Ju chavai quiDiosꞌan chai 
ju Cristo catamalacasuyaꞌ 
ixtachaputꞌan.

Chai catalhinonkꞌalhiyaꞌ 
ixlhilacaputsꞌun ju 
lacamunutpaꞌ.

16
 Pus ju ixpumapꞌuxamtꞌatꞌi 

papanin ixtavilanalh lacakꞌai 
ixputolanꞌan laꞌixꞌucxlacapuꞌ 
Dios. Pus ju yuꞌunch lana 
tataquilhputanilh ju Dios chai 
talakꞌayalh. 17

 Ixtajuni:
Ji quiꞌucxtin Dios ju lai 

navikꞌoꞌui tachi chun ju 
taxtokni uxintꞌi ju ixtꞌaꞌun tus 
acsni maticaꞌ tuꞌuꞌ ixjunita 
chai atsꞌucꞌukꞌalhiyaꞌ tus mas 
va tavananch.

Pus iclaxtakniyau 
lakꞌailaktsꞌiuch ni chꞌapꞌatꞌa ju 
mimpokꞌai chai lhinaꞌunch ju 
chavai.

 18 Pus ju lapanacni ju tatꞌajun 
ixlhilacaputsꞌun ju 
lacamunutpaꞌ tatalhkꞌamalh.

Para vachuꞌ tꞌalhkꞌamch ju 
uxintꞌi.

Chai chilh ju chavai 
ju avilhchan acsni 
calaktsꞌintanucanach ju 
tanitach.

Vachuꞌ chilh ju avilhchan acsni 
axtꞌakniyaꞌ ixtalhajaꞌan ju 
milapanacni chai ju ixtanajun 
ju minchivinti chai ju 
salaka alaktsꞌin chai ju na 
tatalhoniyan.

Axtꞌaknikꞌoyaꞌ chux. Mas 
yuꞌunch ju jantu tuꞌuꞌ 
ixtapalhniꞌan chai vachuꞌ 
yuꞌunch ju xalackꞌajin tajunita.

Chai chilh ju chavai 
ju avilhchan acsni 
amamakꞌalhkꞌajniyaꞌ ju na 
ixtaꞌamamakꞌalhkꞌajninin ju 
lacamunutpaꞌ.

19
 Pus ju acsnich ju lactꞌiyan 

lana malhtekꞌacalh ju laꞌixpujitat 
Dios chai istasui laꞌixpulacni ju 
kꞌai pꞌaklat junta ixmakꞌacanta ju 
chivinti ju ixꞌalaclhitꞌatakꞌoxita 
ju Dios ju israelitanin. Chai 
lana makꞌalipnilh. Chai na pꞌas 
lacchivinincalh. Chai tꞌasalh ju 
tꞌajin. Chai tataclh ju lacatꞌun. Chai 
tamachilh ju chajꞌit.

Tasulh pumatam chakoꞌulh 
chai lakatam kꞌai lu

12  Chai alilh ju lactꞌiyan 
lakatam kꞌai lhamakꞌan. 

Yuchi ni tasu pumatam chakoꞌulh 
ju ixlakchꞌita ju avilhchan. Chai 
ixpuchꞌantai ju malhquiyuꞌ. Chai 
laꞌisꞌaktsulh ixꞌalin ixcorona junta 
ixmucꞌacanta lakacautꞌui stꞌacu. 
2

 Chai ixpacxanta isꞌaskꞌatꞌa. Chai 
ni na ixtꞌajun makꞌalhkꞌajnaꞌ 

pus na pꞌas istꞌasai ni va laich 
sokꞌon camaklakꞌavanalh. 3 Chai 
tasuchokopa alakatam lhamakꞌan 
ju lactꞌiyan. Yuchi ni tasu 
lakatam makakꞌai lu ju na slapulh 
ixjunita. Chai ju yuchi ixpacxanta 
lakatujun isꞌaktsulh chai lakacau 
ixꞌakalokot chai lakatamin ixcorona 
laꞌixlacꞌaktsulh. 4 Chai ju anuꞌ kꞌai 
lu laꞌisꞌista amapatajuni ju stꞌacu. 
Tatamachilh tus lacatꞌun. Para 
jantu ixchaꞌanta paitat ju stꞌacu 
ju patajulh. Chai ju anuꞌ kꞌai 
lu taya laꞌixꞌucxlacapuꞌ ju anuꞌ 
chakoꞌulh ju na ixlokꞌomputunch 
ni va caꞌixꞌunilh ju isꞌaskꞌatꞌa 
ju ixmaklakꞌaulich. 5 Pus ju 
chakoꞌulh maklakꞌaulh pumatam 
tsꞌalh. Yuchach ju kꞌai ucxtin 
catalhimispayaꞌ tachi chun ju 
lapanacni. Chai ju tuchi canonaꞌ ju 
yuchi yuchach ju cataquiclacaꞌiyaꞌ 
ju lapanacni. Para ju isꞌaskꞌatꞌa 
ju anuꞌ chakoꞌulh lhiꞌancalh 
junta vilhcha ju Dios tus lacakꞌai 
ixputolan. 6 Chai ju anuꞌ chakoꞌulh 
atsꞌalaꞌalh junta va aseknicꞌa junta 
ixlakꞌoxinita ju Dios. Anchach junta 
lai camavacalh tam milh a lakatꞌui 
cientos a sesenta avilhchan.

7
 Chai alilh ju kꞌai lasat ju 

lactꞌiyan. Pus ju Miqui yuchi 
ju lhinajun laꞌixtalhavatꞌan 
ixꞌanquilhnin Dios. Pus ju yuchi 
chai ju ixꞌanquilhnin tatꞌalasalh ju 
makakꞌai lu chai ju ixꞌanquilhnin 
ju makakꞌai lu. 8 Para tatsꞌankꞌa 
ju makakꞌai lu chai ixꞌanquilhnin. 
Chai jantu lai tatsuculh ju lactꞌiyan. 
9

 Pus lana tixcoxtucalh ju lactꞌiyan 
ju kꞌai lu. Yuchach ju anuꞌ lu ju 
makꞌaniya ixtꞌajunch. Yuchach 
ju lhacaticuru chai Satanás 

juncan. Yuchach ju aꞌokxchokꞌoi 
tachi chun ju lapanacni. Pus 
acsni lhajacalh ju makakꞌai lu 
acsnich ju tin macamincalh tus 
ani lacatꞌun. Chai ju ixꞌanquilhnin 
alactꞌamacamincalh.

10
 Chai ickꞌasmatlh ni na pꞌas 

ixchivincan ju lactꞌiyan ni laich 
cakꞌasmatkꞌocalh. Ixnajun:
―Ju chavai chilh ju avilhchan 

acsni caꞌamakꞌalhtaxtuyaꞌ 
ixlapanacni ju Dios. Catasuyaꞌ 
ni vasalh alin ju ixtachaputꞌan 
ju Dios chai ju Cristo. Pus 
putasui ni alin ixtachaputꞌan ni 
tixcauxtucalh ju ixꞌachivixtꞌakꞌa 
ju quiꞌalakꞌavinꞌan. Tontacuj chai 
tontatsꞌis ixꞌan achivixtaknaꞌ 
laꞌixmacni Dios. 11

 Para ju 
quiꞌalakꞌavinꞌan tatꞌalalhajalh ju 
anuꞌ kꞌai lu. Tapulhajalh ixꞌacꞌalhni 
ju anuꞌ Askꞌatꞌa Borrego chai 
laꞌixchivintiꞌan junta ixtanajun 
ni laꞌixlhichux ixꞌalhunutꞌan 
ixtalhilaksi ju Jesucristo. Chai ju 
yuꞌunch jantu tuꞌuꞌ ixtalhiulai ju 
isꞌatsucuntiꞌan mas catanilhch. 
12

 Pus ni alhajanalh ju Cristo 
pus yuchi calhiꞌalinaꞌ ju kꞌachat 
ju lactꞌiyan. Na catakꞌachanach 
tachi chun ju tatꞌajun ju anch. 
Para painiꞌitnich ju uxijnan 
ju tꞌonatꞌit ju lacatꞌun chai ju 
lacaꞌalama. Painiꞌitnich untꞌatꞌit 
ni taquilakquilatachin ju uxijnan 
ju lhacaticuru. Chai slivasalh 
talhkꞌaman ju yuchi ni cꞌatsai ni 
jantu makꞌan catichꞌalhcatnalh. 
―Chunch ju naulh ju anuꞌ ju 
ixchivinin.

13
 Chai ju kꞌai lu acsni 

tixcolhimincalh tus lacatꞌun 
pus lana chꞌakꞌokꞌaxma ju anuꞌ 

chakoꞌulh ju ixmaklakꞌajunta 
istsꞌalh. 14

 Para lana xtaknicalh 
lakatꞌui ixpakꞌachu ju anuꞌ 
chakoꞌulh. Chunch ixjunita ju 
ixpakꞌachu tachi ixpakꞌachu 
ju kꞌai kꞌatsꞌokꞌo. Ju chunch ni 
lai capulackꞌosmakꞌanaꞌ ju kꞌai 
lu. Laich caꞌalhtꞌilitniꞌalh junta 
aseknicꞌa junta ixlakꞌoxinita ju 
Dios. Anchach junta lai camavacalh 
lakatꞌutu cꞌata a paitat. 15

 Chai ju 
anuꞌ kꞌai lu tsuculh quilhtaxtunuꞌ ju 
xcan tachi ju tuꞌuꞌ kꞌai xcan. Chai ju 
xcan taima ju anuꞌ chakoꞌulh ni va 
ixlacasqꞌuin ju kꞌai lu ni camuxtulh 
ju anuꞌ chakoꞌulh. 16

 Para ju 
lacatꞌun aktaijulh ju chakoꞌulh. 
Pus lana lakchꞌuchꞌuꞌokꞌo ju xcan. 
Chai maxixilh ju kꞌai xcan ju 
ixquilhtaxtuta ju kꞌai lu. 17

 Pus 
ju acsnich ju kꞌai lu slivasalh 
tꞌalaxcailich ju anuꞌ chakoꞌulh. 
Pus alh alactꞌalasanaꞌ ju aliꞌin 
isꞌaskꞌatꞌan ju anuꞌ chakoꞌulh. 
Yuꞌunch ju tamuctaxtui tachi ju 
najun laꞌixlhamapꞌaksin ju Dios 
chai va tachi talhilacaꞌanta ju 
Jesucristo.

Tasu lakatꞌui maktilin

13  Pus ju quitꞌin ictachꞌantalh 
lacacucu laꞌixquilhtuꞌ 

alama. Chai iclaktsꞌilh ni tacutlh 
lacaꞌalama lakatam maktiliꞌ. Chai 
ixꞌalin lakacau ixꞌakalokot chai 
lakatujun isꞌaktsulh chai lakatamin 
ixcorona laꞌixꞌakalokot. Chai ju 
lakatamin isꞌaktsulh ju yuchi 
ixmuntiꞌulacanta ju tapakaꞌut ju 
lana jantu kꞌox lhiulai ju Dios. 2 Pus 
ju anuꞌ maktiliꞌ ju iclaktsꞌilh chunch 
ixjunita ju ixlacatuna tachi ju tuꞌuꞌ 
leopardo. Chai ju ixchꞌajaꞌ chunch 

ixjunita tachi ixchꞌajaꞌ ju tuꞌuꞌ oso. 
Chai ju ixquilhni chunch ixjunita 
tachi ixquilhni ju tuꞌuꞌ león. Chai 
ju kꞌai lu xtaknilh ju ani maktiliꞌ 
ixtachaput chai ixpuꞌucxtin. 3 Pus 
na iscꞌatsani ju anuꞌ maktiliꞌ ju 
lakatam ju isꞌaktsulh. Chai istasui 
tachi ju va lai caꞌixpuni. Para 
macaxnilh junta iscꞌatsani. Chai 
tachi chun ju lapanacni ju tatꞌajun 
ju ani lacatꞌun tachꞌakꞌokꞌalh ju anuꞌ 
maktiliꞌ chai na talhamakꞌaninilh. 
4

 Pus ju lapanacni talakꞌayalh ju 
kꞌai lu ni ixtaknita ixtachaput ju 
maktiliꞌ. Vachuꞌ talakꞌayalh ju 
maktiliꞌ. Ixtanajun:
―Tis chavaich ju laich ixtꞌachunch 

cava ju maktiliꞌ. Chai tis chavaich 
ju lai catꞌalasa ju yuchi.

5
 Chai ju maktiliꞌ xtaknicalh 

ixtachaput ni laich na jokꞌat 
cachivinilh chai vachuꞌ canaulh 
macxcai chivinti ixlacata ju 
Dios. Chai yau junicalh ni laich 
cachꞌalhcatnanaꞌ lakatꞌutu cꞌata a 
paitat. 6 Pus na macxcai chivinti 
ixnajun ixlacata Dios chai ixlacata 
ju ixpujitat Dios chai ixlacataꞌan 
ju tatꞌajun ju lactꞌiyan. 7 Chai yau 
junicalh ni laich caꞌalactꞌalasa 
ju talhilacaꞌanta ju Cristo 
chai laich caꞌalhajanalh. Chai 
vachuꞌ xtaknicalh ixtachaput 
ni ixꞌucxtinꞌan cava tachi 
chun ju lapanacni ju tatꞌajun 
ixlhilacaputsꞌun ju lacamunutpaꞌ 
chai ju tachivinin tijpachux chivinti. 
8

 Chai tachi chun ju lapanacni 
ju tatꞌajun ju ani lacamunutpaꞌ 
catalakꞌayayaꞌ ju anuꞌ maktiliꞌ. Para 
alin ju lapanacni ju atsꞌokꞌulacanta 
laꞌixꞌalhiqui ju Askꞌatꞌa Borrego ju 
ixmaknicanta. Chai anch ju najun 

tichi chavaich ju alin isꞌatsucunti 
jonkꞌalhita. Chai ixtapakaꞌut 
ju kꞌantam kꞌantam anch ju 
istsꞌokꞌulacanta tus acsni tucaꞌ 
ixnavicantacha ju lacamunutpaꞌ. 
Pus ju yuꞌunch ju anch 
atsꞌokꞌulacanta jantu catitalakꞌaya 
ju anuꞌ maktiliꞌ.

9
 Pus ni xamatiꞌ alin 

ixpakꞌasmatni chach kꞌasmatlh. 
10

 Ju talhiꞌan lacapulachꞌin 
ixtꞌalapanac pus vana va chunch ju 
canavicanaꞌ. Chai ju lacamachita 
amakninin pus lacamachita 
capumaknichokocanaꞌ. Pus yuchi 
lhitasqꞌuini ni catachꞌixlh ju 
makꞌalhkꞌajnat ju talhilacaꞌanta ju 
Dios chai va tachi catalhilaksilhch 
ju yuchi.

11
 Pus ju acsnich iclaktsꞌilh 

alakatam maktiliꞌ ju taꞌacxtulh 
ju lacatꞌun. Chai ixꞌalin lakatꞌui 
lactꞌicstꞌi ixꞌakalokot tachi 
ixꞌakalokot ju tuꞌuꞌ askꞌatꞌa borrego. 
Chai chunch ju ixchivinin tachi 
ju ixchivinin ju anuꞌ makakꞌai lu. 
12

 Chai ixꞌalin ixtachaput tachi ju 
xapꞌulhnan maktiliꞌ. Chai tavilh 
laꞌixpuꞌucxtin laꞌixꞌucxlacapuꞌ ju 
xapꞌulhnan maktiliꞌ chai tapꞌastu 
ajuni ju lapanacni ni catalakꞌayalh 
ju xapꞌulhnan maktiliꞌ. Yuchi ju 
macaxnilh junta iscꞌatsani chai 
istasui tachi ju va lai caꞌixnilh. 
13

 Chai ju anuꞌ ixlhilakatꞌui maktiliꞌ 
na lai ixnavi ju tuꞌuꞌ lhamakꞌan. 
Mas yuchi ju jipi lai ixmakꞌalhtajui 
ju lactꞌiyan. Ixchin ju lacatꞌun 
laꞌixꞌalacꞌavantiꞌan ju lapanacni. 
14

 Chai yau junicalh ni laich canavi 
laꞌixꞌucxlacapuꞌ ju xapꞌulhnan 
maktiliꞌ ju tuꞌuꞌ lhamakꞌan. Chai 
yuchi ju apuꞌokxchokꞌolh ju 

lapanacni ju ani lacamunutpaꞌ. 
Va ajuni ni catalapalaxtulh tachi 
ixlacatuna ju anuꞌ maktiliꞌ ju 
iscꞌatsani lacamachita para 
jantu xani. 15

 Chai ixtaknicanta 
ixtachaput ni laich caxtakniyaꞌ 
isꞌatsucunti ju anuꞌ lapalaxtucanta 
tachi ixlacatuna ju maktiliꞌ. Pus ju 
chunch ju anuꞌ ju ixlapalaxtucanta 
naulh ni camaknicanaꞌ va tichi 
chavaich ju jantu calakꞌayayaꞌ ju 
yuchi. 16

 Chai ju ixlhipumatꞌui 
maktiliꞌ lhinaulh ni camichicalh 
tachi chun ju lapanacni laꞌixlhicana 
ixlacmacaꞌan u laꞌismuntsanꞌan. 
Chux ju xalactꞌicstꞌin chai ju 
xalackꞌajin. Chux ju makꞌalinin 
chai ju quilhpatinin. Chux ju matiꞌ 
ixꞌucxtinꞌan chai ju va xalapanacni 
ixtajunita. 17

 Pus ju chunch 
jantu lai xamatiꞌ catitamaulh ju 
tuꞌuꞌ u castꞌalh ju tuꞌuꞌ ni jantu 
michicanta. Pus ju ixꞌalhimichican 
yuchi ixtapakaꞌut ju maktiliꞌ 
ju istsꞌokcanta lacachivinti u 
lacaꞌaputekꞌenta ju alhimispacan ju 
anuꞌ maktiliꞌ. 18

 Pus na tasqꞌuini ju 
kꞌox acꞌatsanti ni lai machakxacan 
ju ani. Pus ju na lai amachakxanan 
laich camispayaꞌ ixꞌaputekꞌenti ju 
maktiliꞌ. Pus ju anuꞌ aputekꞌenti 
nomputun ixtapakaꞌut tam xamatiꞌ. 
Pus ju anuꞌ aputekꞌenti yuchi ju 
lakachaxan cientos a sesenta y seis.

Lhu lapanacni tamilhpa

14  Pus ju acsnich iclaktsꞌilh 
ju Askꞌatꞌa Borrego ni 

ixyacha laxatalhpa Sion. Chai 
vachuꞌ ixtayanancha tam cientos a 
cuarenta y cuatro milh lapanacni. 
Chai si ixtalacapavilanankꞌo 
ixtapakaꞌut ju Askꞌatꞌa Borrego 

chai ixtapakaꞌut ju ixpai. 2 Chai 
ickꞌasmatlh lakatam chivinti ju 
mincha lactꞌiyan. Chai istꞌasat 
chunch ixjunita tachi ixtalhavanti 
xcan chai tachi istꞌasat ju tꞌajin 
acsni na pꞌas tꞌasai. Ju anuꞌ chivinti 
ju ickꞌasmatlh chunch ixjunita 
tachi acsni na lhu sacan ju arpa. 
3

 Chai ixtamilhpaich lakatam sastꞌi 
milhpat laꞌixꞌucxlacapuꞌ ju kꞌai 
putolan junta ixvi ju Dios chai 
laꞌixꞌucxlacapuꞌan ju pumatꞌatꞌi 
atapacxat chai laꞌixꞌucxlacapuꞌan 
ju papanin. Chai jantu xamatiꞌ lai 
xalani ju anuꞌ milhpat. Va yuꞌunch 
ju lapanacni ju ixtachaꞌanta tam 
cientos a cuarenta y cuatro milh. 
Yuꞌunch ju ixꞌalacmakꞌalhtaxtucanta 
ju lacamunutpaꞌ. 4 Yuꞌunch ju jantu 
tavanan ixtamacajunta ju Dios. Va 
tachi ixtalhilaksita ju yuchi. Chai 
yuꞌunchach ju tachꞌakꞌokꞌai ju 
Askꞌatꞌa Borrego mas vanta anchach 
ju caꞌalh. Yuꞌunchach ju pꞌulhnan 
alhimalakxtucanta sia ju lapanacni 
ju tatꞌajun ju ani lacamunutpaꞌ 
ni laich ixlapanacni catava ju 
Dios chai ju Askꞌatꞌa Borrego. 
5

 Chai ju yuꞌunch jantu tavanan 
ixtaꞌaꞌokxchokꞌonun. Na salaka 
tajunita.

Chani tanaulh ju 
ixpumatꞌutuꞌan anquilhnin

6
 Pus ju acsnich iclaktsꞌilh 

apumatam anquilh ju alhtꞌilitniꞌalh 
laꞌixlacaitat lactꞌiyan. Chai 
ixlhiꞌanta ju chivinti ixlacata 
ju Cristo ju jantu tavanan 
catimapaxacalh. Chai ju anquilh 
yuchi lhilhiꞌanta ni laich caꞌajunilh 
tachi chun ju lapanacni ju tatꞌajun 
ixlhilacaputsꞌun ju lacamunutpaꞌ 

chai ju tachivinin tijpachux chivinti. 
7

 Chai ju anuꞌ anquilh na pꞌas 
chivinilh ni laich cakꞌasmatkꞌocalh. 
Naulh:
―Atꞌalhonitꞌit ju Dios chai 

alakꞌayatꞌit ni chilh ju pantsꞌiquis 
acsni camucꞌacanaꞌ ju talakꞌalhin. 
Alhilacꞌapꞌitꞌit ju yuchi ju navita ju 
tꞌiyan chai ju lacatꞌun chai ju alama 
chai junta taꞌacxtui ju xcan.

8
 Chai apumatam anquilh 

chꞌakꞌokꞌalh ju xapꞌulhnan anquilh. 
Chai ixnajun:
―Taiꞌinicalh ixtachaput ju kꞌai 

lakꞌachakꞌan Babilonia ni yuchi 
ju xaꞌamalanikꞌojui tachi chun 
ju lapanacni ixkꞌachanica ju 
alactuꞌunti tachi ju ixnavi ju yuchi.

9-10
 Chai ixlhipumatꞌutu anquilh 

chꞌakꞌokꞌalh chai na pꞌas chivinilh 
ni laich cakꞌasmatkꞌocalh. Pus 
na pꞌas quilhuꞌalh ni xamatiꞌ 
calakꞌayayaꞌ ju maktiliꞌ chai ju 
lapalaxtucanta tachi ixlacatuna 
ju anuꞌ maktiliꞌ chai ni calakꞌaꞌiyaꞌ 
ni camichicalh laꞌismuntsan u 
laꞌixmacaꞌ pus ju yuchi ma slivasalh 
camakꞌalhkꞌajnanaꞌ laꞌixtalhkꞌamti 
ju Dios. Chai ma lana matiꞌ cajunaꞌ 
ju ixꞌamapainicaꞌan ju acsnich. 
Ma na camamakꞌalhkꞌajnicanaꞌ 
lacajipi chai lacaꞌazufre 
laꞌixꞌucxlacapuꞌan ixꞌanquilhnin 
Dios chai laꞌixꞌucxlacapuꞌ ju 
Askꞌatꞌa Borrego. 11

 Chai junta 
tamakꞌalhkꞌajnan ju yuꞌunch ma 
va tachi jinilatach. Chai ma jantu 
tavanan catitaꞌastacnalh ju yuꞌunch 
ju tamaklacaꞌanita ju anuꞌ maktiliꞌ 
chai ju anuꞌ ju talapalaxtulh tachi 
ixlacatuna ju maktiliꞌ chai ju 
alhimichicanta ixtapakaꞌut ju anuꞌ 
maktiliꞌ. Ma tontacuj chai tontatsꞌis 

catamakꞌalhkꞌajnanaꞌ. 12
 Pus ma 

yuchi lhitasqꞌuini ni catachꞌixlh 
ju makꞌalhkꞌajnat ju talhilacaꞌanta 
ju Cristo. Ma cataquiclacaꞌiyach 
ixlhamapꞌaksin ju Dios chai ma va 
tachi catalhilacaꞌanaꞌ ju Jesús.

13
 Chai ickꞌasmatlh lakatam 

chivinti ju minchalh lactꞌiyan. Chai 
quijuni:
―Chanich atsꞌokꞌulatꞌi: “Ma 

na takꞌachan ju tani ju 
talhilacaꞌankꞌalhita ju Jesús”. 
Chai ju Spiritu Santu ma chani 
najun: “Ma na takꞌachan ni 
taꞌastacnantach ju chavai 
mas na tamakꞌalhkꞌajnanta 
ixnavinica ixlhichꞌalhcat ju Dios 
chai mas na talhixkꞌopta. Para 
pastacnikꞌalhican tuchi ixtanavinita 
acsni ixtavilanalhcaꞌ ju ani 
lacamunutpaꞌ”.

Manucanta ju machita lacalhitai
14

 Pus ju acsnich iclaktsꞌilh ju 
xnapapa ataputsꞌi. Chai laꞌixꞌucxni 
ju anuꞌ ataputsꞌi ixvi pumatam ju 
chunch istasui tachi ju yuchi ju 
malakachachilh ju Dios ni lapanac 
catsucuyaꞌ ju ani lacamunutpaꞌ. 
Chai ixꞌalin ixcorona si oro chai 
ixchꞌapata lakatam machita ju na 
quicxtui chai akxaxcꞌavincꞌa. 15

 Chai 
apumatam anquilh taxtuchilh 
lacakꞌai pujitat chai na pꞌas chivinilh 
acsni xakꞌala ju anuꞌ ju ixvi 
lacaꞌataputsꞌi. Chunch ju chivinilh ni 
laich cakꞌasmatkꞌocalh. Chai junich:
―Amanutꞌich ju mimachita 

lacalhitai. Achꞌakxꞌitꞌich ju 
xatocꞌat ju achꞌananti. Pus chilh ju 
avilhchan tachi ju lai apꞌuchꞌakxꞌitꞌi 
ni na cꞌatꞌatach ju xatocꞌat. ―
Chunch ju naulh ju anquilh.

16
 Pus ju anuꞌ ju ixvi lacaꞌataputsꞌi 

lana macatachini ju ixmachita ju 
lacatꞌun. Chai lana puchakxꞌikꞌo ju 
xaꞌachꞌananti.

17
 Chai taxtulh apumatam anquilh 

lacakꞌai pujitat ju yacha lactꞌiyan. 
Chai vachuꞌ ixchꞌapata ixmachita 
ju na ixquicxtui. 18

 Pus ju acsnich 
taxtulh apumatam anquilh junta 
xavanican ju Dios ju pum. Chai ixꞌalin 
ixtachaput ni lai camamactayani ju 
jipi vanta anchach. Chai ju yuchi 
lana na pꞌas ju chivinilh acsni xakꞌala 
ju anuꞌ ixchꞌapata ixmachita ju na 
ixquicxtui. Junich:
―Amanutꞌich ju mimachita 

lacalhitai. Apꞌuchꞌakxtꞌich ju 
xalhiꞌut ju xaqꞌuiu uvas ju lacatꞌun 
ni na cꞌatꞌatach ju xaꞌuvas. ―
Chunch ju naulh ju anquilh.

19
 Pus ju anquilh puchꞌalhcatnalh 

ju ixmachita ju ani lacatꞌun chai 
lana puchakxꞌikꞌo ju xaꞌuvas 
ju ani lacamunutpaꞌ. Chai 
macaꞌankꞌo lacakꞌai puchꞌipni ni 
lai camaxtunicanaꞌ ju xaxcan. Ju 
chunch va nomputun ni slivasalh 
na caꞌamamakꞌalhkꞌajnininaꞌ ju 
Dios laꞌixtalhkꞌamti. 20

 Pus ju anuꞌ 
kꞌai puchꞌipni ixya lacamacni 
ju lakꞌachakꞌan. Chai ju anuꞌ 
lacapuchꞌipni si acꞌalhni ju taxtulh 
tus chaꞌalh laꞌixkꞌalhtsan ju caballo. 
Chunch ju ixlhikꞌalhtankꞌai xajun. 
Chai alhtanalh ju acꞌalhni lakatꞌutu 
cientos kilómetros.

Chanich junita ju lakatujun 
makꞌalhkꞌajnat

15  Chai iclaktsꞌilh alakatam 
lhamakꞌan ju lactꞌiyan. Chai 

slivasalh na kꞌai lhamakꞌan ixjunita. 
Pus iclaktsꞌilh ixpumatujunꞌan 

anquilhnin chai pumatamin 
ju sia yuꞌunch ixtachꞌapata 
lakatamin makꞌalhkꞌajnat 
ju tamacamimputun ju ani 
lacatꞌun. Chai ju ani lakatujun 
makꞌalhkꞌajnat va yuchach cajunaꞌ. 
Yuchach ju capumaclayaꞌ ju Dios 
ju makꞌalhkꞌajnat ju axtakni ju 
lapanacni ju ani lacatꞌun.

2
 Pus iclaktsꞌilh tachi tuꞌuꞌ 

atantsꞌin ju na stalankꞌa ixjunita. 
Para istasui tachi ju va ixlhiya 
ju jipi. Chai anch ixtayanalh 
laꞌixquilhtuꞌ ju anuꞌ atantsꞌin ju 
lapanacni ju jantu ixtanavinita 
ixkꞌachat ju anuꞌ maktiliꞌ chai 
ju anuꞌ lapalaxtucanta tachi 
ju maktiliꞌ. Chai vachuꞌ jantu 
ixtalakꞌaꞌita ni caꞌamichicalh 
laxalhaputꞌekꞌenti ixtapakaꞌut ju 
anuꞌ maktiliꞌ. Chai ju yuꞌunch 
ixtachꞌapata ju ixꞌarpaꞌan. Yuchi 
ju ixꞌaxtaknita ju Dios. 3 Chai 
ixtamilhpaich ixmilhpat ju Moisés 
junta istsꞌokꞌulata. Ju Moisés 
ixlapanac Dios ixjunita. Chai vachuꞌ 
ixtamilhpai ixmilhpat ju Askꞌatꞌa 
Borrego. Ixtanajun:

Slivasalh na kꞌai lhamakꞌan ju 
tuchꞌi navi ju uxintꞌi ji ucxtin 
Dios ju lai navikꞌoꞌui tachi 
chun ju taxtokni.

Soknicꞌa ju navi tuꞌuꞌ chai 
aktsꞌiya muctꞌaxtꞌui ju 
minchivinti ju uxintꞌi ju kꞌai 
ixꞌucxtin unitꞌa tachi chun ju 
amachakꞌan lacamunutpaꞌ.

 4 Tis chavaich ju jantu 
catalhoniyan chai jantu 
calakꞌayayan ju uxintꞌi 
ji ucxtin ni va uxintꞌi ju 
salakaꞌat.

Pus tachi chun ju lapanacni ju 
tatꞌajun ju ani lacamunutpaꞌ 
catalakminanch chai 
catalakꞌayayan.

Chunch ju aꞌulhtꞌucꞌanaꞌ ni 
laktsꞌincꞌantꞌa ni na soknicꞌa 
ju navi.

5
 Chai acsni tapasakꞌo ju ani 

taxtokni pus iclaktsꞌilh ni ilhtekꞌai 
ju kꞌai pujitat lactꞌiyan. Anchach 
junta vi ju Dios chai anch junta 
ixmakꞌacanta ju lhtꞌakꞌalh chiux 
junta istsꞌokcanta ju lhamapꞌaksin. 
6

 Pus lacpujitat tataxtulh ju 
ixpumatujunꞌan anquilhnin 
ju ixtachꞌapata lakatamin 
makꞌalhkꞌajnat ju ixmacamimputun 
ju lacatꞌun. Chai ju yuꞌunch 
ixtalakchꞌita ju kꞌoxi ixpumpuꞌan 
ju slivasalh na xnapapa ixjunita. 
Chai ixꞌatanquilhakchꞌimucꞌacanta 
ju liston ju oro ixjunita. 7 Chai 
pumatam ju ixlhipumatꞌatꞌiꞌan 
atapacxat axtaknikꞌo ju 
ixpumatujunꞌan anquilhnin 
lakatamin ixpumapꞌunꞌan si 
oro. Chai ju anuꞌ pumapꞌun 
isꞌaktsamanta ju makꞌalhkꞌajnat ju 
camacaminaꞌ ju Dios ju tꞌonkꞌalhi. 
8

 Chai ju anuꞌ pujitat na aktsamalh 
ju jin chai malacasucalh ni yuchi 
ju Dios ju tachapun chai yuchi ju 
xakꞌai tucan. Chai jantu lai xamatiꞌ 
ixtanui ju anch lacpujitat tus 
catapasakꞌoyach ju anuꞌ lakatujun 
makꞌalhkꞌajnat ju ixtachꞌapata ju 
ixpumatujunꞌan anquilhnin.

Lakatujun makꞌalhkꞌajnat 
axtꞌekꞌemacamilh ju lacatꞌun

16  Pus ju acsnich ickꞌasmatlh 
lakatam chivinti ju 

minchalh lacpujitat. Chani ajuni ju 
ixpumatujunꞌan anquilhnin:
―Inchitꞌit. Axtꞌekꞌemacꞌapꞌitꞌit 

ju lacatꞌun ju makꞌalhkꞌajnat ju 
xalhinajun ju Dios ixmacaꞌanca. 
Yuchi ju tajun lacalakatujun 
mimpumapꞌunꞌan.

2
 Pus alh ju xapꞌulhnan anquilh 

chai xtꞌekꞌemacamilh ju lacatꞌun ju 
tuchi ixtajun laꞌixpumapꞌun. Chai 
lana alilh ju macxcai istsꞌitsꞌiꞌan 
ju lapanacni ju ixtapacxanta 
ixlhamichin ju maktiliꞌ chai 
tamaklacaꞌanilh ju ixlapalaxtucanta 
tachi ixlacatuna ju anuꞌ maktiliꞌ.

3
 Pus ju ixlhipumatꞌui anquilh 

vachuꞌ xtꞌekꞌemacamilh ju 
lacaꞌalama ju tuchi ixtajun 
laꞌixpumapꞌun. Chai lana tapalakꞌo 
acꞌalhni tachi ju tamai acꞌalhni 
junta lamaknican. Pus tachi chun 
ju atapacxat ju ixtꞌajun lacaꞌalama 
tanikꞌo.

4
 Chai ixlhipumatꞌutu anquilh 

vachuꞌ xtꞌekꞌemacamilh ju lacxcan 
ju tuchi ixtajun laꞌixpumapꞌun. 
Vachuꞌ taju junta taꞌacxtui ju xcan. 
Pus lana si acꞌalhni jonkꞌo. 5 Chai 
ickꞌasmatlh ni chivinilh ju anquilh 
ju lakꞌalhilh ju xcan. Chani naulh:
―Aktsꞌiya soknicꞌa ju navi acsni 

xtꞌakꞌa ju chunch makꞌalhkꞌajnat ji 
uxintꞌi ju na salakaꞌat. Ju uxintꞌi 
tꞌaꞌun chai tus va tavananch 
ixtꞌaꞌun. 6 Chunch icjunan ni 
yuꞌunch ju amamakꞌalhkꞌajni 
ju chavai ju taꞌamaxtunilh 
ixꞌacꞌalhniꞌan ju milapanacni chai 
ju ixtanajun ju minchivinti. Chai 
ju chavai ju uxintꞌi amakꞌotꞌutꞌa 
ju xcan ju lapꞌalatꞌi acꞌalhni. 
Pus ixlhijunch ni chunch ju 
caꞌaꞌulhtucalh.

7
 Chai ickꞌasmatlh lakatam 

chivinti ju taxtuchalh junta 
ixavanican ju Dios ju pum. Chai 
chani naulh:
―Ji ucxtin Dios ju lai navikꞌoꞌui 

tachi chun ju taxtokni ju uxintꞌi 
aktsꞌiya muctꞌaxtꞌui ju minchivinti 
chai sok ju navi acsni xtꞌakꞌa ju 
makꞌalhkꞌajnat. ―Chunch ju naulh.

8
 Pus ju ixlhipumatꞌatꞌi anquilh 

xtꞌekꞌemacaꞌalh ju lacaꞌavilhchan 
ju tuchi ixtajun laꞌixpumapꞌun. 
Chai xtaknicalh ju avilhchan 
ixtachaput ni laich slivasalh 
caꞌalacamaccha ju lapanacni chai 
catalackꞌaimakataxtulh. 9 Pus ju 
lapanacni slivasalh na talaclacacha 
ju lacaꞌascꞌunuꞌ. Chai na macxcai 
chivinti tajunilh ju Dios ju 
ixlhinajun ni caꞌalilh ju chunch 
makꞌalhkꞌajnat. Para nin chunch 
jantu tavanan tam tapastaclh nin 
yuchi ni laich catalakꞌaya.

10
 Chai ju ixlhipumaquis 

anquilh xtꞌekꞌemacamilh 
laꞌixputolan ju maktiliꞌ ju tuchi 
ixtajun laꞌixpumapꞌun. Pus 
lana putsꞌiskꞌo junta ixlhinajun 
ju anuꞌ maktiliꞌ ju ixtacutcha 
lacaꞌalama. Chai ju lapanacni na 
ixtapakꞌatsꞌi ju isimakꞌatꞌan ni 
na ixtamakꞌalhkꞌajnan. 11

 Chai 
tajuni macxcai chivinti ju Dios 
ju vilhcha lactꞌiyan ni ixtatꞌajun 
makꞌalhkꞌajnin ni na lhu lana 
ixꞌalin ju istsꞌitsꞌiꞌan. Para mas 
chunch ju ixtamakꞌalhkꞌajnan jantu 
tavanan tam tapastaclh ixlacata ju 
tuchi ixtanavi.

12
 Pus ju ixlhipumachaxan 

anquilh xtꞌekꞌemacamilh laxakꞌai 
xcan Eufrates ju tuchi ixtajun 
laꞌixpumapꞌun. Pus lana xixkꞌo 

ju xcan. Ju chunch ni jantu xcai 
catatapasayaꞌ ju xaꞌucxtinin ju 
cataminanta ju lhichꞌatoꞌanta ni va 
cataminaꞌ lasanin.

13
 Chai iclaktsꞌilh pumatꞌutu 

lhacaticurulhni. Ju pumatam 
taxtulh laꞌixquilhni ju kꞌai lu. Chai 
pumatam taxtulh laꞌixquilhni ju 
maktiliꞌ. Chai apumatam taxtulh 
laꞌixquilhni ju anuꞌ lapanac ju istasui 
tachi ixlapanac Dios mas jantu. 
Chai ju anuꞌ ixpumatꞌutuꞌan chunch 
istasui tachi ju tuꞌuꞌ venkꞌen. 14

 Pus 
ju yuꞌunch lhacaticurulhni tajunita. 
Chai lai tanavi ju tuꞌuꞌ lhamakꞌan. 
Pus talakꞌan ju xalackꞌajin ucxtinin 
ixlhilacaputsꞌun ju lacamunutpaꞌ 
ni va tamakꞌaixtokputun ni laich 
catalasayaꞌ acsni cachinaꞌ ju kꞌai 
avilhchan. Ju acsnich catatꞌalasayaꞌ 
ju Dios ju lai navikꞌojui tachi chun 
ju taxtokni. 15

 Acsnich ju caminaꞌ 
ju Jesús tachi ju naulh. Chunch 
tachi tam akꞌalhonaꞌ ni chin acsni 
jantu cꞌatsacan ni laich cachilh ju 
acs pantsꞌiquis. Pus na kꞌachanch 
ju skꞌala tsucui chai lhistꞌacꞌa ju 
snapapa ixpumpuꞌ ni jantu va kꞌai 
tsasau cajunlh chai camaxanalh ni 
matiꞌ ju xnapapa ju ixpumpuꞌ. 16

 Pus 
amakꞌaixtokcalh ju xalackꞌajin 
ucxtinin junta Armagedón juncan 
lacalhihebreo.

17
 Chai ju ixlhipumatujun anquilh 

xtꞌekꞌemacaꞌalh ju lacaꞌun ju tuchi 
ixtajun laꞌixpumapꞌun. Chai lana 
taxtulh lakatam chivinti lacpujitat. 
Anchach junta ixya ju kꞌai putolan. 
Chai ixnajun:
―Va yuchach ju ani ju 

makꞌalhkꞌajnat.
18

 Chai lana makꞌalipnilh. Chai 
na pꞌas lacchivincalh. Chai na 

pꞌas tꞌasalh ju tꞌajin. Chai na pꞌas 
tataclh ju lacatꞌun. Pus tus acsni 
tavanan alilh ju lapanacni ju 
ani lacamunutpaꞌ jantu tavanan 
ixlaktsꞌincanta ni catataclh ju 
lacatꞌun tachi ju lalh ju acsni. 
19

 Pus ju anuꞌ kꞌai lakꞌachakꞌan ju 
Babilonia ixjuncan pumakatꞌutu 
pupaklh chai takꞌalhikꞌo. Chai 
tachi chun ju kꞌai lakꞌachakꞌanixni 
ixlhilacaputsꞌun ju lacamunutpaꞌ 
lana takꞌalhikꞌo. Chai ju Dios 
pastaclh ju talakꞌalhin ju 
ixtanavita ju amachakꞌan ju anuꞌ 
kꞌai lakꞌachakꞌan. Chai naulh ni 
vasalh camispayaꞌ ixtatsꞌinqꞌuit ju 
ixtalhkꞌamti. 20

 Pus tachi chun ju 
lactꞌicstꞌi lacatꞌun ju ixvi lacaꞌalama 
tatsꞌankꞌakꞌo. Chai matiꞌ va ju 
talhpa. 21

 Chai lackꞌai chajꞌit ju 
minchalh lactꞌiyan. Ixtatsꞌinqꞌui 
tachi tꞌupꞌuxam kilo ju lakatamin. 
Chai ju lapanacni tajuni macxcai 
chivinti ju Dios ixlacata ju 
makꞌalhkꞌajnat ju alilh ni tamachilh 
ju chajꞌit. Slivasalh na kꞌai lhitalhan 
va.

Mucꞌanicalh ixtalakꞌalhin 
ju alactuꞌunu chakoꞌulh

17  Pus ju acsnich quilakmilh 
pumatam sia yuꞌunch 

ju anquilhnin ju ixtachꞌapata ju 
lakatamin ixpumapꞌunꞌan. Chai 
quijuni:
―Asokꞌoch. Chai acmasuniyanch 

ju ixmakꞌalhkꞌajnat ju anuꞌ 
alactuꞌunu chakoꞌulh ju na 
lhu puvi ju xcan. 2 Yuchach ju 
tatꞌaꞌalactuꞌununta ju xalackꞌajin 
ucxtinin ju lacamunutpaꞌ. Chai 
tachi chun ju lapanacni ju 
tatꞌajun ju ani lacamunutpaꞌ tachi 

ju va talhitꞌakꞌapꞌatach ju va 
ixkꞌachanicach ju ixꞌalactuꞌuntiꞌan 
ju xaꞌamasuni ju anuꞌ chakoꞌulh.

3
 Chai ju Spiritu Santu 

xaquimapaxanita ju quiꞌalacꞌavanti 
chai iclaktsꞌilh ju ani tachi ju 
va laquiꞌaklakꞌavanti. Pus tachi 
ju va quilhiꞌalh ju anuꞌ anquilh 
junta na aseknicꞌa ixjunita. Chai 
iclaktsꞌilh pumatam chakoꞌulh 
ju ixpujucꞌalh lakatam maktiliꞌ 
ju na slapulh ixjunita. Chai 
laꞌixlacatuna ju anuꞌ maktiliꞌ si lana 
istsꞌokꞌulacanta macxcai tapakaꞌut. 
Chai ixꞌalin lakatujun isꞌaktsulh 
chai lakacau ixꞌakalokot. 4 Chai 
ju chakoꞌulh ixlhimalakchꞌininta 
morado chai slapulh pumpuꞌ. Chai 
ixlhimaxantilacanta ju oro chai 
aliꞌ lactꞌicstꞌi chiux ju na laklhu 
ixtapalh chai ju perlas. Chai 
ixchꞌapata lakatam tasa si oro. Ju 
yuchi na ixꞌaktsamanta ju tuchi 
na tsꞌisi ju Dios chai ju tuchi na 
lhquiliqui ju navi laꞌixꞌalactuꞌunti. 
5

 Chai ixmuntitsꞌokcanta lakatam 
tapakaꞌut ju jantu lai machakxacan. 
Chai ixnajun: “Xakꞌai Babilonia. 
Ixnatiꞌan ju lakachapu tꞌacunin 
chai ju taxtokni ju na lhitsꞌisit ju 
alin ju ani lacamunutpaꞌ”. 6 Chai 
iclaktsꞌilh ju anuꞌ chakoꞌulh ni na 
ixlhitꞌakꞌapꞌatach ju ixꞌacꞌalhniꞌan 
ju lapanacni ju ixtalhilacaꞌanta 
ju Jesús ni ixlhinajuntach 
ixꞌamaknica. Chai acsni iclaktsꞌilh 
slivasalh iclhamakꞌaninilh ju tuchi 
xacmasunicanta. 7 Para ju anquilh 
quijuni:
―Tajuch ni va lhamakꞌanininch 

ju anuꞌ chakoꞌulh. Quitꞌin ju 
acmavasalaniyan ju ixlacata ju 
anuꞌ chakoꞌulh chai ixlacata ju 

anuꞌ maktiliꞌ ju pujucꞌalh. Yuchi 
ju alin lakatujun isꞌaktsulh chai 
lakacau ixꞌakalokot. 8 Pus ju anuꞌ 
slapulh maktiliꞌ ju xalaktsꞌin 
ixtꞌajun para ju chavai nitach. 
Para cataꞌacxtuchokotachilh 
junta na makat lhokꞌonkꞌoꞌanta. 
Para aktsꞌiya camaclacanaꞌ. 
Chai na catalhamakꞌanininaꞌ 
ju maktꞌiliꞌ ju lapanacni ju 
tatꞌajun ju lacamunutpaꞌ acsni 
catalaktsꞌinchokoyaꞌ ju anuꞌ maktiliꞌ. 
Para ju chunch catalayaꞌ jantu 
atsꞌokꞌulacanta lacaꞌalhiqui junta 
najun tichi chavaꞌitnich ju alin ju 
isꞌatsucuntiꞌan ju jonkꞌalhita. Pus 
ixtapakaꞌutꞌan ju kꞌantam kꞌantam 
ju alin isꞌatsucunti jonkꞌalhita 
istsꞌokꞌulacantacha tus acsni 
tucaꞌ ixnavicanta ju lacamunutpaꞌ. 
Para ju aliꞌin lapanacni 
catalhamakꞌanininaꞌ ju maktiliꞌ ni 
talaktsꞌinchokoi ju yuchi. Tacꞌatsai 
ni ixtꞌajun para nilh chai ju chavai 
tꞌonchokoi.

9
 Pus ju ani na tasqꞌuini ju kꞌox 

acꞌatsanti ni acmachakxa. Pus 
ju anuꞌ lakatujun isꞌaktsulh ju 
maktiliꞌ yuchi ju laktsꞌipaxcavacan 
ju anuꞌ lakatujun talhpa junta 
vi ju chakoꞌulh. 10

 Vachuꞌ 
laktsꞌipaxcavacan ixpumatujunꞌan 
kꞌai ucxtinin. Pus ju ixpumaquisiꞌan 
alhajacalh. Ju pumatam tꞌajuncaꞌ. 
Ju pumatam tucaꞌ tasui. Para 
acsni caminach jantu makꞌan 
catolaꞌ laꞌixpuꞌucxtin. 11

 Chai ju anuꞌ 
maktiliꞌ ju ixtꞌajun chai nitach ju 
chavai yuchach ju ixlhipumatsajin 
ucxtin cajunaꞌ. Ixtꞌalapanac 
cajunaꞌ ju ixlhipumatujunꞌan ju 
pꞌulhnan ixtatꞌajun. Para vachuꞌ 
camaclacanaꞌ.

12
 Chai ju anuꞌ lakacau ixꞌakalokot 

ju anuꞌ slapulh maktiliꞌ ju laktsꞌintꞌa 
yuchi laktsꞌipaxcavacan ju 
ixpumacauꞌan ucxtinin. Ju yuꞌunch 
tucaꞌ axtaknican ixpuꞌucxtinꞌan. 
Para catꞌaꞌaxtaknicanaꞌ ju maktiliꞌ 
ixpokꞌaiꞌan chai va tam hora ju 
lai catalhinonaꞌ. 13

 Ju yuꞌunch va 
lakatam junita ixꞌatalacpastꞌacꞌatꞌan. 
Chai taxtakni ixpokꞌaiꞌan ju 
anuꞌ maktiliꞌ. 14

 Chai ju yuꞌunch 
catatꞌalasayaꞌ ju Askꞌatꞌa 
Borrego. Para ju Askꞌatꞌa Borrego 
calhajananaꞌ ni yuchi ju tucan 
ucxtin tachi chun ju ucxtinin. Chai 
yuchi ju tucan xakꞌai tachi chun 
ju xalackꞌajin. Chai ju alactꞌavi 
atꞌasanicanta chai asacxtucanta 
chai na tamuctaxtui ju ixchivinti ju 
yuchi.

15
 Chai vachuꞌ chani quijunilh ju 

anquilh:
―Ju anuꞌ xcan ju laktsꞌintꞌa junta 

ixvi ju anuꞌ alactuꞌunu chakoꞌulh 
yuchi laktsꞌipaxcavacan tachi 
chun ju lapanacni ju tatꞌajun 
ixlhilacaputsꞌun ju lacamunutpaꞌ 
chai tachivinin tijpachux chivinti. 
16

 Chai ju anuꞌ lakacau akalokot 
ju laktsꞌintꞌa ju ixlaccꞌatujucalh 
ju anuꞌ maktiliꞌ cataxcayach ju 
chakoꞌulh. Chai ixlacataꞌan ju 
yuꞌunch camaconicanaꞌ ju anuꞌ 
chakoꞌulh. Chai ju yuchi va kꞌai 
tsasau camaconicanaꞌ. Chai ju 
lakacau akalokot chai ju maktiliꞌ 
tachi ju va catakꞌaiꞌuyach ixꞌacanit 
chai catalacxavayach ju caxajanta. 
17

 Chunch ju catanaviyaꞌ ni Dios 
ju xaꞌamapastꞌacꞌani ni chunch 
ju catalalh tachi ju lhilhcata ju 
yuchi. Pus ju anuꞌ lakacau akalokot 
catanaviyaꞌ tachi ju lhilhcata ju 

Dios acsni va lakatam cajunaꞌ 
ixꞌatalacpastꞌacꞌatꞌan chai acsni 
cataxtakniyaꞌ ixpuꞌucxtinꞌan ju 
maktiliꞌ tus acsni caꞌuctaxtuyanta 
ju ixchivinti Dios. 18

 Chai ju 
anuꞌ chakoꞌulh ju laktsꞌintꞌa 
laktsꞌipaxcavacan ju kꞌai 
lakꞌachakꞌan ju alhijuni tachi 
chun ju xalackꞌajin ucxtinin ju 
ani lacamunutpaꞌ. ―Chunch ju 
xaquijuni ju anquilh.

Takꞌalhikꞌo ju lakꞌachakꞌan Babilonia

18  Chai acsni tapasakꞌolh ju 
ani taxtokni pus iclaktsꞌilh 

apumatam anquilh ni taxtucha ju 
lactꞌiyan. Milhch ju lacatꞌun. Chai 
ixpacxanta ju kꞌai ixtachaput. Chai 
ju ani lacatꞌun lana mapulhcukꞌo 
laꞌixꞌamatuncunit. 2 Chai na pꞌas 
chivinilh ni laich cakꞌasmatkꞌocalh. 
Chai chani naulh:
―Lakꞌalhikꞌocalh ju kꞌai 

lakꞌachakꞌan Babilonia. Valhch 
ixchakaꞌan ju lhacaticurulhni. 
Vachuꞌ anch tatanumanalh 
tachi chun ju tsꞌokꞌo ju va 
lhitsꞌisi tavajin. 3 Chunchach ju 
ulhtucalh ju anuꞌ lakꞌachakꞌan 
ni yuꞌunch ju amachakꞌan anch 
ju xataꞌamalanikꞌojui tachi 
chun ju lapanacni ixkꞌachanica 
ju alactuꞌunti tachi ju ixtanavi 
ju yuꞌunch. Chai ju xalackꞌajin 
ucxtinin ju lacamunutpaꞌ 
tatꞌaꞌalactuꞌunulh ju yuꞌunch. Chai 
ju saꞌastꞌanin ju lacamunutpaꞌ 
na makꞌalinin tapujunita ni va 
ixtalhakꞌamanan ixtuminꞌan ju 
amachakꞌan ju anuꞌ lakꞌachakꞌan.

4
 Pus ju acsnich ickꞌasmatlh 

alakatam chivinti ju mincha 
lactꞌiyan ju chani ixnajun:

―Atꞌaxtꞌutꞌit ju anch ji 
quilapanacni. Jantu xcai ni vachuꞌ 
amaknavitꞌit ju alactuꞌunti. Jantu 
xcai ni atꞌamakꞌalhkꞌajnantꞌit 
ju yuꞌunch vachuꞌ. 5 Pus ju 
ixꞌalactuꞌuntiꞌan ju amachakꞌan 
ju anuꞌ lakꞌachakꞌan chaꞌanta 
tus lactꞌiyan. Chai ju Dios jantu 
tavanan xacꞌapꞌa ju alactuꞌunti ju 
xatanavi. ―Chunch ju naulh ju 
xachivinin.

6
 Pus ni na ixtaꞌalactuꞌunun ju 

amachakꞌan ju anuꞌ lakꞌachakꞌan 
yuchi chani alhijunicalh ju 
anquilhnin:
―Pus chunch ju axtꞌaknitꞌit 

ju makꞌalhkꞌajnat tachi ju 
ixtaxtꞌakꞌach ju yuꞌunch. Paktꞌui 
amamapꞌalanitꞌit ju makꞌalhkꞌajnat 
tachi ju ixtaꞌalacnavich ju aliꞌin. 
Chai ju vino ju taꞌamakꞌotꞌunulh 
yuꞌunch pus ju chavai amakꞌotꞌutꞌit 
ju vino ju palai tucan sunilhcꞌacꞌa. 
7

 Chai tachi ju yuꞌunch ni na 
kꞌai ixtacꞌatsan chai na lhu 
ixtaꞌalactuꞌunun pus vana va chun 
lhu amamakꞌalhkꞌajnitꞌit chai lhu 
amamakꞌaninitꞌit ju yuꞌunch. Pus 
ju yuꞌunch tanajun laꞌixꞌalhunutꞌan 
ni xalackꞌajin tajunita chai jantu 
va amaconcanta chai jantu 
tavanan cataꞌamakꞌanininaꞌ. 
8

 Chai ni tanajun ju chunch pus 
ixlhiyuchi lana va tam pantsꞌiquis 
caꞌalinaꞌ ju ixmakꞌalhkꞌajnatꞌan. 
Cataniyaꞌ ju lapanacni. Chai 
caꞌalinaꞌ ju amakꞌanit chai ju 
chavanti. Chai calhcukꞌoyaꞌ ju 
lakꞌachakꞌan. Chunch ju canavicanaꞌ 
ni na tachapun ju ucxtin Dios. 
Chai yuchach ju amucꞌani ju 
ixtalakꞌalhinꞌan. ―Chunch ju 
ajunicalh ju anquilhnin.

9
 Chai na catalackꞌalhunach. 

Chai ai ai catanonaꞌ ju xalackꞌajin 
ucxtinin ju lacamunutpaꞌ ju 
tatꞌaꞌalactuꞌunulh ju yuꞌunch chai 
tatꞌanavilh ju ixkꞌachatꞌan. Chunch 
ju catanaviyaꞌ acsni catalaktsꞌinaꞌ 
ju xajin ni catsucuyaꞌ lhcunuꞌ 
ju lakꞌachakꞌan. 10

 Na makat 
catatayayaꞌ ni va tatalhonich ju 
ixmakꞌalhkꞌajnatꞌan ju amachakꞌan 
ju anuꞌ lakꞌachakꞌan. Chai chanich 
ju catanonaꞌ:
―Painich ju xakꞌai lakꞌachakꞌan 

Babilonia. Na tachapun ixjunita. 
Para va tam pantsꞌiquis xamin ju 
ixmakꞌalhkꞌajnat.

11
 Chai tachi chun ju saꞌastꞌanin ju 

ixlhilacaputsꞌun ju lacamunutpaꞌ na 
catalhikꞌalhunach ju yuchi. Chai ai 
ai catanonaꞌ. Chunch ju catanaviyaꞌ 
ni matich ju ixꞌatamonaꞌan. 12

 Na 
istastꞌai ju oro chai plata chai chiux 
ju na laklhu ixtapalh ixjunita chai 
ju perlas chai ju kꞌoxiya pumpuꞌ 
ju lino juncan chai ju morado 
pumpuꞌ chai ju pumpuꞌ ju seda 
juncan chai ju lakslapulh pumpuꞌ 
chai tachi chun ju qꞌuiu ju na kꞌox 
acamin chai tachi chun ju taxtokni 
ju navicanta lacakꞌai istatsalat 
ju elefante chai tachi chun ju 
taxtokni ju lhinavicanta qꞌuiu ju na 
laklhu ixtapalh chai ju cobre chai 
ju tsasnat hierro chai ju chiux ju 
marmol juncan. 13

 Vachuꞌ istastꞌai 
ju canela chai ju aliꞌ xalhalakꞌoxin 
vaiti chai ju pum chai ju perfume 
chai ju vino chai ju aceite chai 
ju harina chai ju trigo chai ju 
vacax chai borrego chai caballo 
chai carro chai xalapanacni. Va 
istastꞌai ixtꞌalapanacniꞌan. Chai ju 
isꞌastꞌacan mas ixtachꞌalhcatnan 

para jantu tuꞌuꞌ ixtalhajai ni 
va ixꞌatamocanta. 14

 Pus ju 
anuꞌ astꞌanin chani catajunach 
ju amachakꞌan ju anuꞌ kꞌai 
lakꞌachakꞌan:
―Tachi chun ju lhiꞌut ju na 

ixꞌupꞌutꞌunatꞌit cꞌacxtach ju chavai. 
Chai tachi chun ju taxtokni ju na 
lackꞌox ixjunita chai ju na cꞌus 
istasui tacꞌacxkꞌolh. Chai jantu 
tavanan atꞌalaktsꞌinchꞌokꞌotꞌit. ―
Chunch ju catanonaꞌ ju astꞌanin.

15
 Chai ju istastꞌai ju anch ju 

lakꞌachakꞌan ju ani taxtokni chai ju 
na makꞌalinin xatapujun na makat 
catatayayaꞌ ni na catatalhoniyaꞌ ju 
ixmakꞌalhkꞌajnatꞌan ju amachakꞌan 
ju anuꞌ lakꞌachakꞌan. Na 
catakꞌalhunaꞌ. Chai ai ai catanonaꞌ. 
16

 Vachuꞌ chani catanonach:
―Painiꞌitnich ju amachakꞌan 

ju anuꞌ kꞌai lakꞌachakꞌan ju na 
ixꞌalin ju lackꞌoxi ixpumpuꞌan 
ju lino juncan chai ju 
lacmoradonicꞌa ixpumpuꞌan chai 
lacslapulh ixpumpuꞌan. Chai na 
ixtalhachꞌachꞌinincanta ju oro chai 
ju lacatꞌicstꞌi chiux ju na laklhu 
ixtapalh chai ju perlas. 17

 Para va 
tam pantsꞌiquis tsꞌankꞌakꞌolh tachi 
chun ju ani ixmakꞌalitꞌan.

Chai vachuꞌ na makat catatayayaꞌ 
tachi chun ju amanavin barco chai 
ju tapuꞌalhtananch ju barco chai ju 
tachꞌalhcatnan lacabarco chai tachi 
chun ju tachꞌalhcatnan lacaꞌalama. 
18

 Chai acsni catalaktsꞌinaꞌ ju 
xajin ni tꞌajun lhcunuꞌ pus 
na pꞌas catalacchivinaꞌ ni na 
cataꞌamakꞌanininaꞌ. Catanonach:
―Matiꞌ alakatam lakꞌachakꞌan ju 

ixtꞌachunch cava tachi ju anuꞌ kꞌai 
lakꞌachakꞌan. ―Chunch ju catanonaꞌ.

19
 Chai catamucꞌayaꞌ ju pokxni 

laꞌisꞌaktsulhꞌan ni cacꞌatsacanaꞌ 
ni na taꞌamakꞌaninin. Chai na 
catalackꞌalhunaꞌ. Chai ai ai 
catalacnonaꞌ. Pꞌas catachivinaꞌ acsni 
chani catanonaꞌ:
―Painich ju kꞌai lakꞌachakꞌan. 

Tachi chun ju quijnan ju amanavin 
barco icjuntau xacpuchꞌalhcatnanau 
lacaꞌalama chai na makꞌalinin 
xacpujuntau ju ixmakꞌalitꞌan ju 
amachakꞌan ju anuꞌ lakꞌachakꞌan. 
Para va tam pantsꞌiquis ju 
takꞌalhikꞌo ju lakꞌachakꞌan.

20
 Alhikꞌachꞌantꞌit ji amachakꞌan 

lactꞌiyan chai ju uxijnan ju 
lhilacꞌapꞌinatꞌit ju Jesús chai ju 
uxijnan ju ixtamalakachan Jesús 
untꞌatꞌit chai ju uxijnan ju nonatꞌit 
ixchivinti Dios. Chunch ju alatꞌit ni 
milacataꞌan ju xamamakꞌalhkꞌajni 
ju Dios ju anuꞌ lakꞌachakꞌan.

21
 Pus ju acsnich pumatam 

anquilh ju na tachapun ixjunita 
chꞌapalh lakatam chiux tachi ju 
tuꞌuꞌ kꞌai xvati. Chai tarr macaꞌalh 
lacaꞌalama. Naulh:
―Tachi ju anuꞌ chiux ni 

lacatachaput ju makꞌancalh 
chai taꞌacnukꞌalhi lacxcan pus 
chunch vachuꞌ canavicanaꞌ ju 
Babilonia ju anuꞌ kꞌai lakꞌachakꞌan. 
Chai vachuꞌ jantu tavanan lai 
catitasuchokolh. 22

 Chai jantu 
tavanan catikꞌasmatcalh ju anch 
ju isꞌasanti arpa nin yuchi ju 
milhpat nin yuchi ju skꞌolh. Vana 
jantu tavanan calhitajucalh anch 
ju ixnavini tijpachux lhichꞌalhcat. 
Chai jantu catikꞌasmatcalh ju anch 
ni calacsquiticalh. 23

 Jantu tavanan 
catimapulhcu ju anch tuꞌuꞌ maclhcu. 
Nin yuchi ni cakꞌasmatcalh ju anch 

ju ixchivintiꞌan ju na talackꞌachan 
ni va ancaꞌ tamakꞌaxtꞌokꞌa. Chunch 
cajunaꞌ mas xalackꞌajin ixtajunita 
ju saꞌastꞌanin ju anch lakꞌachakꞌan. 
Chai tachi chun ju lapanacni 
ju tatꞌajun ixlhilacaputsꞌun ju 
lacamunutpaꞌ alacpuꞌokxchokꞌolh 
laꞌixꞌalhicujnut.

24
 Chai laꞌixpulacni ju anuꞌ 

lakꞌachakꞌan amaknicancha ju 
ixtanajun ixchivinti Dios chai ju 
ixtalhilacaꞌanta ju Jesús. Chai 
ju amachakꞌan anch yuꞌunch 
ju talhinaulh ixꞌamaknicaꞌan 
tachi chun ju ixlapanacni Dios 
ju ixtatꞌajun ixlhilacaputsꞌun ju 
lacamunutpaꞌ.

19  Chai acsni tapasakꞌolh 
ju ani taxtokni pus 

ickꞌasmatlh lhu chivinti tachi ju 
na va lhu lapanacni ixtachivinin ju 
lactꞌiyan. Ixtanajun:

Calakꞌayauch ju Dios.
Yuchach ju 

xaquintamakꞌalhtaxtuyan.
Chai yuchach ju calakꞌayacalh.
Chai yuchach ju alin ixtachaput.

 2 Yuchi calhiꞌulhtucanaꞌ chunch 
ni aktsꞌiya muctaxtui ju 
ixchivinti chai sok navi acsni 
xtꞌakꞌa ju tuꞌuꞌ makꞌalhkꞌajnat.

Pus xtaknilh ju ixmakꞌalhkꞌajnat 
ju kꞌai alactuꞌunu chakoꞌulh 
ju lakꞌalhita ju lacamunutpaꞌ 
laꞌixꞌalactuꞌunti.

Chai ju quiDiosꞌan vachuꞌ 
amamapalhni ixꞌacꞌalhniꞌan 
ju ixlapanacni.

3
 Chai aktam tanonchokopa ju 

ixtalhavatꞌan:
―Calakꞌayau ju Dios ni jantu 

tavanan lakmixa ju xajin junta 
tꞌajun lhcunuꞌ ju anuꞌ lakꞌachakꞌan.

4
 Pus ju ixpumapꞌuxamtꞌatꞌiꞌan 

papanin chai ju ixpumatꞌatꞌiꞌan 
atapacxat tataꞌaktsokotanilh chai 
talakꞌayalh ju Dios ju vi lacakꞌai 
ixputolan. Ixtajuni:
―Vachuꞌ iclacasqꞌuinau ni chunch 

ju caꞌulhtucalh ju Dios. Vachuꞌ 
calakꞌayayau.

5
 Chai vachuꞌ ju lacakꞌai putolan 

mincha lakatam chivinti junta naulh:
Alakꞌayatꞌit ju quiDiosꞌan 

tachi chun ju uxijnan ju 
ixlapanacni untꞌatꞌit.

Chux ju uxijnan ju tꞌalhoniyatꞌit 
mas xalactꞌicstꞌin untꞌatꞌit 
chai vachuꞌ ju uxijnan ju 
xalackꞌajin untꞌatꞌit.

Macꞌatanicalh ju Askꞌatꞌa Borrego
6

 Pus ju acsnich ickꞌasmatlh 
ju chivinti tachi ju na va lhu 
ixlacchivincanch. Chai ju 
iskꞌasmatca chunch ixjunita tachi ju 
tuꞌuꞌ atalhavana xcan. Tachi acsni 
na tꞌasai ju tꞌajin. Pus ju yuꞌunch 
chani ixtanajun:

Calakꞌayau ni yuchi ju lhinajun.
Yuchi ju quiꞌucxtinꞌan Dios ju 

lai navikꞌojui tachi chun ju 
taxtokni.

 7 Cakꞌachanauch chai 
calakꞌayauch ju yuchi ni 
chilh ju ixputamakꞌaxtokni 
ju Askꞌatꞌa Borrego chai 
malakchꞌininkꞌotach ju 
isꞌasqꞌuininti.

 8 Chai xtaknicalh ju yuchi ju 
kꞌoxi pumpuꞌ ju lino juncan. 
Chai ju yuchi na xlipnicꞌa 
junita chai na snakꞌankꞌa.

Pus ju anuꞌ na kꞌoxi pumpuꞌ 
laktsipaxcavacan ju tuꞌuꞌ kꞌox ju 
tanavita ju talhilacaꞌanta ju Jesús.

9
 Chai ju anquilh quijuni:

―Atsꞌokꞌulatꞌich ju acjunan: “Ma 
na takꞌachan ju caꞌatꞌasanicanach 
lacalacvaiti acsni catamakꞌaxtꞌokꞌaꞌ 
ju Askꞌatꞌa Borrego”.

Vachuꞌ chani quijuni:
―Ju ani chivinti slivasalh ni yuchi 

ju Dios ju chunch xanajun.
10

 Pus ju acsnich ictaꞌaktsokotanilh 
vanin laꞌixchꞌajaꞌ ju anuꞌ anquilh ni 
va xaclakꞌayaputun. Para ju yuchi 
quijuni:
―Jantu chun aqꞌuiꞌulhtꞌu ni va 

mintꞌaxalapanac icjunita chai 
ixtꞌaxalapanac ju miꞌalakꞌavin ju 
tajuni ju lapanacni ixlacata ju Jesús. 
Alai yuchi ju Dios ju alakꞌayatꞌi. ―
Chunch ju xaquijuni ju anquilh.

Pus ju ixlapanac Dios junita yuchi 
ju vas najun ju chivinti ixlacata ju 
Jesús.

Tasu lakatam caballo ju na xnapapa
11

 Chai iclaktsꞌilh ju tꞌiyan ni 
ilhtekꞌai chai ixya lakatam caballo 
ju na xnapapa. Chai ju ixpujucꞌalh 
yuchi ju lai lhilaksican chai najun 
ju stavasalanti. Chai ju yuchi acsni 
lakꞌoxi tuꞌuꞌ lhamakꞌan chai acsni 
lasai pus sok ju navi. 12

 Chai ju 
yuchi kꞌai lam lam ixtalakpuyajui 
tachi ju tuꞌuꞌ xaꞌalapnaꞌ jipi. Chai 
na lhu ixꞌalin ju ixcorona. Chai 
ju anuꞌ tapakaꞌut ju ixvilhnilh 
jantu xamatiꞌ ixmachakxai. Va 
isꞌakstu ixmachakxai. 13

 Chai 
ixlakchꞌita lakatam ixpumpuꞌ 
ju lana istsꞌamkꞌota acꞌalhni. 
Chai ju ixpujucꞌalh ju caballo 
lhimapakaꞌucanta ixchivinti 
Dios. 14

 Chai tachi chun ju 
xataropajni lactꞌiyan si lacxnapapa 
caballo ixtapuchꞌakꞌokꞌata chai 

ixtalakchꞌita lackꞌoxi pumpuꞌ ju 
lino juncan. Chai na xnapapa 
chai na salaka ixjunita. 15

 Chai ju 
xaꞌapꞌulanaꞌ ixquilhtaxtuta lakatam 
espada ju na quicxtui. Yuchi ju 
caꞌaputꞌalasayaꞌ ju lapanacni 
ju tatꞌajun ixlhilacaputsꞌun ju 
lacamunutpaꞌ. Chai ju tuchi 
canonaꞌ ju yuchi pus yuchach ju 
cataquiclacaꞌiyaꞌ ju lapanacni. Pus 
yuchach ju caꞌamamakꞌalhkꞌajniyaꞌ 
ju lapanacni laꞌixtalhkꞌamti ju Dios. 
16

 Chai laꞌixpumpuꞌ chai laꞌixkꞌatuꞌ 
lacvilhnilh ixtapakaꞌut. Chani 
najun: “Yuchi ju ani ju palai xakꞌai 
tachi chun ju xalackꞌajin. Chai 
yuchi ju palai xakꞌai ucxtin tachi 
chun ju ucxtinin”.

17
 Pus ju acsnich iclaktsꞌilh 

pumatam anquilh ju ixya 
lacaꞌavilhchan. Chai na pꞌas 
axakꞌala tachi chun ju tsꞌokꞌo. 
Ajuni:

―Atꞌatꞌit. Atꞌakꞌaixtꞌoktꞌit ni 
canaviyaꞌ lakatam kꞌai lacvaiti 
ju Dios. 18

 Laich aꞌuniyaꞌitꞌit ju 
ixꞌacanitꞌan ju xalackꞌajin chai 
ju xaꞌucxtinin taropajni chai 
ixꞌacanitꞌan ju lactachapunin 
lapanacni chai ixꞌacanitꞌan ju 
caballo chai ju ixtapujucꞌanalh 
chai ixꞌacanitꞌan va tichi chavaich. 
Yuꞌunch ju matiꞌ ixꞌucxtinꞌan chai 
yuꞌunch ju va xalapanacni tajunita. 
Yuꞌunch ju salactꞌicstꞌin chai ju 
xalackꞌajin.

19
 Chai iclaktsꞌilh ni 

ixtatakꞌaixtokta ju maktiliꞌ ju 
ixtacuttacha lacaꞌalama chai 
ju xalackꞌajin ucxtinin ju ani 
lacamunutpaꞌ chai chux ju 
ixtaropajniꞌan. Va catatꞌalasayaꞌ 
ju pujucꞌalh ju xnapapa caballo 

chai ixtaropajni ju yuchi. 20
 Pus 

tachꞌinin tava ju maktiliꞌ chai ju 
lapanac ju istasui tachi ixlapanac 
Dios mas jantu. Yuchi ju ixnavich ju 
tuꞌuꞌ lhamakꞌan laꞌixꞌucxlacapuꞌ ju 
maktiliꞌ chai ixꞌalacpuꞌokxchokꞌota 
ju lapanacni ju ixꞌalhimichicanta 
ixtapakaꞌut ju maktiliꞌ chai yuꞌunch 
ju ixtalakꞌayai ju ixlapalaxtuta 
tachi ixlacatuna ju anuꞌ maktiliꞌ. 
Pus ju maktiliꞌ chai ju anuꞌ 
aꞌokxchokꞌonu lapanac vaklhtam 
amacaꞌancalh xalakꞌajun junta 
maktajita jipi lacaꞌazufre. 21

 Chai 
ju aliꞌin tapuni ju espada ju taxtui 
laꞌixquilhni ju ixpujucꞌalh ju 
xnapapa caballo. Pus tachi chun ju 
tsꞌokꞌo na talhilalh ju anuꞌ acanit.

Chani xajun ju lacamunutpaꞌ 
tam milh cꞌata

20  Pus ju acsnich iclaktsꞌilh 
pumatam anquilh ju 

minchalh lactꞌiyan. Chai ixchꞌapata 
ju xallave junta na makat 
lhokꞌonkꞌoꞌanta. Vachuꞌ ixchꞌapata 
ju makakꞌai cadena. 2 Chai ju anuꞌ 
anquilh chꞌapalh ju kꞌai lu ju na 
makꞌanchich ixtꞌajun. Yuchach ju 
lhacaticuru chai Satanás juncan. Chai 
chꞌiꞌula tam milh cꞌata. 3 Chai lana tin 
macaꞌalh junta makat lhokꞌonkꞌoꞌanta. 
Chai malakachinu. Chai lana 
mucꞌalh ju ixpamichin ju kꞌai ucxtin 
laxamalhtich junta malakachinu. 
Ju chunch ni jantuch lai xamatiꞌ 
camaklhtekꞌaniyaꞌ ni lai cataxtulh ni 
caꞌaꞌokxchokꞌochokolh ju lapanacni 
tus ni calaktsayanta tam milh cꞌata. 
Acsni calaktsayach pus tasqꞌuini ni 
camacajuncalh pantsꞌiquis.

4
 Pus ju acsnich iclaktsꞌilh 

ju lackꞌai putolan chai 

ixtapuvilanalh ju lapanacni ju 
axtaknicalh ixtachaputꞌan ni laich 
catalakꞌoxiyaꞌ ju tuꞌuꞌ lhamakꞌan. 
Chai iclaktsꞌilh ixtacuvinꞌan 
ju ixꞌalacꞌacchꞌucꞌupꞌuxcanta 
va ixlacaꞌatalh ni ixtanajun 
ni ixtalhilaksi ju Jesús chai ni 
ixtaꞌajuni ju lapanacni ixchivinti 
Dios. Chai ju yuꞌunch jantu 
ixtalakꞌayata ju anuꞌ maktiliꞌ 
nin yuchi ju ixlapalaxtucanta 
ixlacatuna ju maktiliꞌ nin yuchi 
ni caꞌamuntiꞌulacalh ixtapakaꞌut 
ju maktiliꞌ nin caꞌulanicalh 
laꞌixmacaꞌan. Pus ju yuꞌunch 
talokꞌonchokolh laꞌixꞌanintiꞌan 
chai tatꞌataꞌucxtini ju Cristo 
tam milh cꞌata. 5 Yuꞌunch ju 
pꞌulhnan amalokꞌonichokocalh 
laꞌixꞌanintiꞌan. Para ju aliꞌin 
aninin catalokꞌonchokoyaꞌ 
laꞌixꞌanintiꞌan acsni caꞌaclayaꞌ 
tam milh cꞌata. 6 Slivasalh na 
talackꞌachan chai salaka tajunita 
ju makyuꞌunch tajunita ju pꞌulan 
amalokꞌonichokocalh laꞌixꞌanintiꞌan. 
Ju yuꞌunch jantu catitani ju 
ixlhipaktꞌui. Alai yuꞌunch palijni 
catajunaꞌ ju catalakꞌayayaꞌ 
ju Dios chai ju Cristo. Chai 
catatꞌataꞌucxtiniyach ju Cristo tam 
milh cꞌata.

7
 Chai acsni aclalhch ju tam 

milh cꞌata pus ju Satanás 
maxtucalh laꞌixpulachꞌin. 8 Chai 
taxtulh. Alh aꞌokxchokꞌonuꞌ 
ju lapanacni ju tatꞌajun 
ixlhilacaputsꞌun ju lacamunutpaꞌ. 
Aꞌokxchokꞌomakꞌaixtoklh ju Gog 
chai ju Magog ni catalasalh. 
Pus ju yuꞌunch lana na ilhuꞌan 
ixtajunita. Chunch ilhilhuꞌan 
ixtajunita tachi ju tuꞌuꞌ xacucu 

alama. 9 Chai laꞌixlhilacaputsꞌun ju 
lacamunutpaꞌ tatakꞌaixtoklh. Chai 
talakꞌaxcꞌavitnu talakachoko ju 
ixlapanacni Dios junta ixtatꞌajun 
ju lakꞌachakꞌan ju na mapaini ju 
Dios. Para ju Dios macamilh ju 
jipi chai lana alacmaknikꞌo ju 
anuꞌ talakꞌaxcꞌavitnunun. 10

 Chai 
ju lhacaticuru ju ixꞌaꞌokxchokꞌota 
ju yuꞌunch lana tin macaꞌancalh 
junta na kꞌai maktajita lacaꞌazufre. 
Anch junta ixtatanumanalh 
ju anuꞌ maktiliꞌ chai ju anuꞌ 
lapanac ju ixlhitalacasuich 
tachi ixlapanac Dios. Pus 
caꞌamamakꞌalhkꞌajnikꞌalhicanaꞌ 
tontatsꞌis chai tontacuj.

Alaktsꞌintanucalh tachi 
chun ju lapanacni

11
 Pus ju acsnich iclaktsꞌilh 

lakatam kꞌai putolan ju na xnapapa 
ixjunita. Vachuꞌ iclaktsꞌilh ju 
ixvi ju anch. Chai ju acsnich 
vachuꞌ iclaktsꞌilh ju lacatꞌun chai 
ju lactꞌiyan ni lana tatsꞌankꞌakꞌo. 
12

 Chai iclaktsꞌilh ju tanita ni 
ixtayanalh laꞌixꞌucxlacapuꞌ ju 
anuꞌ kꞌai putolan mas yuꞌunch ju 
xalackꞌajin chai ju salactꞌicstꞌin. 
Chai ju lackꞌalhtankꞌai alhiqui 
apuxkꞌotcalh. Chai vachuꞌ 
puxkꞌotcalh alakatam alhiqui. 
Yuchach ju alhiqui junta 
atsꞌokꞌulanicanta ixtapakaꞌutꞌan 
tachi chun ju alin isꞌatsucuntiꞌan 
jonkꞌalhita. Chai tachi chun 
ju ixtanita amucꞌanicalh 
ixtalakꞌalhinꞌan ixlacata ju 
taxtokni ju tsꞌokcanta lacaꞌalhiqui 
ni anchach istsꞌokꞌulakꞌocanta 
tuchi tanavita ju kꞌantam kꞌantam. 
13

 Chai tachi chun ju lapanacni 

ju ixtanitajumanalh lacaꞌalama 
talokꞌonchokolh. Chai vachuꞌ 
tachi chun ju aliꞌin ju ixtanita. 
Chai ixchuxꞌan amucꞌanicalh ju 
ixtalakꞌalhinꞌan ixlacata tuchi 
navitach ju pumatamin. Chai 
tachi chun ju ani amacaꞌancalh 
ju lacajipi. 14

 Chai ju acsni jantu 
tavanan catini xamatiꞌ. Para 
junta catamakꞌalhkꞌajnankꞌalhiyaꞌ 
yuchach ju ixlhipaktꞌui aninti 
juncan. 15

 Chai vachuꞌ amacaꞌancalh 
lacajipi tachi chun ju jantu 
alhitajunicalh ixtapakaꞌutꞌan 
lacaꞌalhiqui junta tsꞌokꞌulanicanta 
ixtapakaꞌutꞌan ju alin isꞌatsucuntiꞌan 
jonkꞌalhita.

Alilh ju sastꞌi tꞌiyan chai 
ju sastꞌi lacatꞌun

21  Pus ju acsnich iclaktsꞌilh 
lakatam sastꞌi tꞌiyan chai 

lakatam sastꞌi lacatꞌun. Pus ju 
pꞌulhnan tꞌiyan chai ju pꞌulhnan 
lacatꞌun tatsꞌankꞌakꞌolh chai matich 
ixjunita ju alama. 2 Pus ju quitꞌin 
icXivan chai quitꞌin ju iclaktsꞌilh 
ju ixlakꞌachakꞌan Dios ni minchalh 
lactꞌiyan. Dios ju macamilh. Chai 
yuchach ju sastꞌi Jerusalén junita. 
Slivasalh na cꞌus istasui. Chun tachi 
ju tam atsiꞌ ju na cꞌus malakchꞌinin 
ixlacata ixlhitꞌataviti. 3 Chai 
ickꞌasmatlh lakatam chivinti ju 
taxtucha ju lactꞌiyan. Na pꞌas ju 
chivinilh ni laich cakꞌasmatkꞌocalh. 
Chai chani naulh:
―Ju chavai ju Dios catsucuyaꞌ 

junta tatꞌajun ju lapanacni. Ju 
Dios anch ju camaktsucuyaꞌ. 
Chai ju yuꞌunch ixlapanacni 
catajunaꞌ. Chai isꞌakstu ju Dios 
caꞌalactꞌatolhkꞌalhiyach chai 

isDiosꞌan cajunaꞌ. 4 Chai matich 
cajunaꞌ ju kꞌalhut. Chai jantu 
xamatiꞌ caniyaꞌ. Chai jantu xamatiꞌ 
caꞌamakꞌanininaꞌ nin yuchi ni 
lai cakꞌalhulh nin yuchi ni lai 
jintaꞌ caxcanilh. Jantu catiꞌalilh 
tuꞌuꞌ ju chunch ni tapasakꞌota ju 
xapꞌulhnan taxtokni.

5
 Chai ju yuchi ju ixvi laꞌixputolan 

ju xakꞌai ucxtin chani naulh:
―Quitꞌin ju iclasastꞌikꞌojui tachi 

chun ju taxtokni.
Vachuꞌ chani ju quijunilh:
―Atsꞌokꞌulatꞌich tachi chun ju ani 

taxtokni ni lai lhilaksican ju ani 
chivinti chai stavasalanti junita.

6
 Chai vachuꞌ chani ju quijunilh:

―Icnavikꞌolhch tachi chun ju 
taxtokni. Ju quitꞌin xactꞌajun 
tus acsni maticaꞌ tuꞌuꞌ ixjunita 
chai actsucukꞌalhiyaꞌ tus mas 
va tavananch. Pus ni xamatiꞌ 
na quicxixa pus acxtakniyaꞌ ju 
xcan ju va aclhikꞌailaktsꞌinaꞌ. 
Anchach acꞌiyaꞌ junta taxtui 
ju xcan ju xtꞌakꞌa ju atsucunti 
jonkꞌalhita. Laich cakꞌotꞌaꞌ chai 
jantu catimapalalh tuꞌuꞌ. 7 Chai 
ju casastꞌucꞌaꞌ ju macxcai sich 
ixꞌanuꞌ cajunaꞌ tachi chun ju 
taxtokni. Chai ju quitꞌin isDios 
acjunaꞌ. Chai ju yuchi quintsꞌalh 
cajunaꞌ. 8 Para tachi chun ju va 
tatalhanan chai ixlhiyuchi jantu 
tachꞌakꞌokꞌakꞌalhiputun ju Jesús 
chai yuꞌunch ju jantu talhilaksita 
ju Jesús chai yuꞌunch ju na 
alactuꞌunun chai ju amakninin 
chai ju tatꞌatꞌajun va tichi chavaich 
chai ju alhicujnin chai ju va 
tamaklacaꞌani ju tuꞌuꞌ santo chai 
tachi chun ju tanajun taꞌaklhtamat 
chivinti sich camacaꞌancanaꞌ 

lacajipi junta na maktajita 
lacaꞌazufre. Yuchach ju ixlhipaktꞌui 
aninti. ―Ma chunchach ju quijuni 
ju Dios ni actsꞌokꞌula.

Alilh ju sastꞌi Jerusalén
9

 Pus ju acsnich quilakmilh 
pumatam sia yuꞌunch ju 
ixpumatujunꞌan anquilhnin 
ju ixtachꞌapata ju lakatamin 
ixpumapꞌunꞌan ju isꞌaktsamanta 
lakatamin makꞌalhkꞌajnat ju va 
yuchach cajunaꞌ. Chai ju anuꞌ 
anquilh chani quijuni:
―Asokꞌoch chai acmasuniyan 

ju isꞌasqꞌuininti ju ixꞌamachakaꞌ 
cajunaꞌ ju Askꞌatꞌa Borrego.

10
 Pus ju Spiritu Santu 

quimapaxanilh ju quiꞌalacꞌavanti 
chai ju anuꞌ anquilh quilhiꞌalh junta 
vi ju kꞌai talhpa junta na putankꞌai 
ixjunita. Chai ju anch quimasunilh 
ju kꞌai ixlakꞌachakꞌan Dios ju 
Jerusalén juncan. Ixtꞌonachilh 
takꞌalhtajuchiniꞌ ju ani lacatꞌun. 
Minchalh ju lactꞌiyan junta vilhcha 
ju Dios. 11

 Chai ju anch lakꞌachakꞌan 
kꞌai xlapꞌapꞌa ixmaktaji ni vachuꞌ 
anch ju ixtꞌajun ju Dios. Ixmaktaji 
tachi ju tuꞌuꞌ kꞌoxi chiux ju 
slivasalh laklhu ixtapalh. Chun 
tachi ju tuꞌuꞌ chiux ju jaspe juncan. 
Chai na stalankꞌa ixjunita tachi 
ju tuꞌuꞌ vaso. 12

 Chai ixꞌulacanta 
kꞌex ju na putankꞌai ixjunita. Chai 
ixꞌalin lakacautꞌui xamalhtich. 
Chai ju lacalakatamin malhtich 
ixtayanalh pumatamin anquilh. 
Chai ju lacalakatamin malhtich 
istsꞌokꞌulacanta ixtapakaꞌutꞌan 
ju ixpumacautꞌuiꞌan istsꞌalan 
ju makꞌaniya lapanac ju Israel 
ixjuncan. 13

 Ju lhichꞌatoꞌanta 

ixꞌalin lakatꞌutu xamalhtich. 
Chai ju lhinorte ixꞌalin lakatꞌutu 
xamalhtich. Chai ju lhisur ixꞌalin 
lakatꞌutu xamalhtich. Chai ju 
lhitsꞌastꞌai ixꞌalin vachuꞌ lakatꞌutu 
xamalhtich. 14

 Chai ju xakꞌex ju anuꞌ 
lakꞌachakꞌan lakacautꞌiyun chiux 
ixlachꞌapata ju ixlhiputankꞌai junta 
putachꞌanꞌacnui. Chai ju lakatamin 
ju anuꞌ chiux anch istsꞌokꞌulacanta 
ixtapakaꞌutꞌan ixpumacautꞌuiꞌan ju 
ixtamalakachan ju Askꞌatꞌa Borrego.

15
 Chai ju xaquintꞌachivinin 

ixchꞌapata lakatam palhcan ju 
si oro. Yuchi ju capulhcayaꞌ ju 
lakꞌachakꞌan chai ju xamalhtich 
chai ju xakꞌex. 16

 Chai ju 
lakꞌachakꞌan va makꞌastutꞌatꞌi 
ixjunita. Chai vaklhtam chun 
ixjunita ju ixlhilhman chai 
ixlhipokꞌai. Pus ju anuꞌ anquilh 
pulhcalh ju lakꞌachakꞌan ju anuꞌ 
palhcan. Pus chaꞌalh lakatꞌui milh 
a lakatꞌui cientos kilómetro. Ju 
ixlhilhman chai ju ixlhipokꞌai chai 
ju ixlhiputankꞌai vaklhtam chun 
ju alhcanti. 17

 Chai vachuꞌ lhcalh 
ju xakꞌex. Chaꞌalh sesenta y cuatro 
metro. Chunch ju putꞌekꞌelh ju 
anquilh tachi ju taꞌaputꞌekꞌenin ju 
lapanacni.

18
 Ju ixlhinavicanta ju kꞌex 

si yuꞌ ju chiux ju jaspe juncan. 
Chai ju lakꞌachakꞌan si oro 
ixjunita. Chai slapꞌapꞌa ixmaktaji 
ju lacascꞌun tachi ju tuꞌuꞌ vaso. 
19

 Chai junta putachꞌanꞌacnui ju 
xakꞌex ju lakꞌachakꞌan yuchi ju 
putachꞌanꞌacnui tijpachux ju chiux 
ju na laklhu ixtapalh tajunita. Ju 
pꞌulhnan ulacalh yuchi ju jaspe. 
Chai ju ixꞌokslai ju anch yuchi ju 
zafiro. Chai astan yuchi ju ágata 

ixlhiꞌulacanta. Chai astan yuchi ju 
esmeralda. 20

 Astan ju ónice. Astan 
ju cornalina. Astan ju crisólito. 
Astan ju berilo. Astan ju topacio. 
Astan ju crisoprasa. Astan ju jacinto. 
Chai ju ixlhilakacautꞌui ju tavi 
laꞌixꞌucxni chux yuchi ju amatiste. 
21

 Chai ju lakacautꞌui xamalhtich 
lakatamin perla ixjunita. Ju 
lakatamin malhtich lakatamin 
perla ixjunita. Chai ju xati ju anuꞌ 
lakꞌachakꞌan si oro ixjunita. Chai na 
slapꞌapꞌa ixmaktaji lacascꞌun tachi 
ju tuꞌuꞌ vaso.

22
 Chai jantu iclaktsꞌilh tuꞌuꞌ 

pujitat ju anch ni vanta anchach ju 
anuꞌ lakꞌachakꞌan ixvi ju Dios ju lai 
navikꞌojui tachi chun ju taxtokni. 
Vachuꞌ vanta anchach ixvi ju Askꞌatꞌa 
Borrego. 23

 Chai ju anuꞌ lakꞌachakꞌan 
jantu ixmaktasqꞌuini ni camapulhcu 
ju tuꞌuꞌ avilhchan nin malhquiyuꞌ 
ni Dios ju maputuncunita ju anch. 
Chai ju Askꞌatꞌa Borrego yuchi ju 
xamaclhcu. 24

 Chai laꞌixꞌamatuncunit 
cataꞌalhtananaꞌ tachi chun ju 
amachakꞌan kꞌai lakꞌachakꞌanixni 
ju amakꞌalhtaxtucanta. Chai tachi 
chun ju xalackꞌajin ucxtinin ju ani 
lacamunutpaꞌ catalhiminach ju anch 
ju ixmakꞌalitꞌan ni catapulakꞌayayach 
ju Dios. 25

 Chai ju xamalhtich jantu 
tavanan camalacchonicanaꞌ ju 
tuncuj. Chai ju anch matiꞌ cajunaꞌ 
ju atatsꞌisni. 26

 Chai tachi chun ju 
lapanacni ju tatꞌajun ixlhilacaputsꞌun 
ju lacamunutpaꞌ catalakꞌayayach 
ju Dios. 27

 Para jantu tavanan lai 
catitanu ju anch ju tuꞌuꞌ lhquiliqui 
nin xamatiꞌ ju navi ju tuꞌuꞌ ju na 
tsꞌisi ju Dios nin xamatiꞌ ju najun 
taꞌaklhtamat. Va yuꞌunch ju lai 
tatanui anch ju atsꞌokꞌulacanta 

ixtapakaꞌutꞌan laꞌixꞌalhiqui ju 
Askꞌatꞌa Borrego. Yuchi ju alhiqui 
junta najun tichi chavaich ju alin 
isꞌatsucunti jonkꞌalhita.

22  Pus ju acsnich quimasunilh 
ju kꞌai xcan ju xtꞌakꞌa ju 

atsucunti jonkꞌalhita. Chai ju anuꞌ 
xcan na stalankꞌa ixjunita tachi ju 
tuꞌuꞌ vaso. Chai anch ju ixtaxtui 
laꞌixputolanꞌan ju kꞌai ucxtin Dios chai 
ju Askꞌatꞌa Borrego. 2 Chai ju anuꞌ xcan 
va sok ixchꞌakꞌokꞌai ju xati ju anuch 
lakꞌachakꞌan. Chai ju quilhtumacatam 
ju anuꞌ kꞌai xcan lacya ju xaqꞌuiu ju 
xtꞌakꞌa ju atsucunti jonkꞌalhita. Chai 
ju aquilhtumacatutam xcan vana. 
Chai ju anuꞌ qꞌuiu pakcautꞌui ixtꞌakꞌa 
ju xatocꞌat ju tamin cꞌata. Paktamin ju 
tamin malhquiyuꞌ. Chai tachi chun ju 
lapanacni ju tatꞌajun ixlhilacaputsꞌun 
ju lacamunutpaꞌ ixtalhitacꞌuchꞌui ju 
xaxkꞌoi ju anuꞌ qꞌuiu. 3 Chai ju anch 
jantu catiꞌalilh tuꞌuꞌ ju alactuꞌunti. 
Jantu lai catiꞌalilh tuꞌuꞌ ju chunch ni 
anch vi ju ixputolanꞌan ju kꞌai ucxtin 
Dios chai ju Askꞌatꞌa Borrego. Chai 
ju ixlapanacni catalakꞌayayaꞌ. 4 Chai 
catalaktsꞌinaꞌ ju ixꞌucxpuꞌ ju Dios. 
Chai ju ixtapakaꞌut caꞌalhimichicanaꞌ 
ju ixlapanacni laꞌismuntsanꞌan. 5 Chai 
ju anch matich cajunaꞌ ju atatsꞌisni. 
Chai jantu catamaktasqꞌuiniyaꞌ ju 
tuꞌuꞌ maclhcu nin avilhchan ni yuchi 
ju kꞌai ucxtin Dios ju amapulhcuni. 
Chai ju ixlapanacni Dios 
catatꞌataꞌucxtinikꞌalhiyaꞌ ju yuchi.

Vaninch minta ju avilhchan 
acsni caminchokoyaꞌ ju Cristo

6
 Chai ju anuꞌ anquilh chani ju 

quijuni:
―Tachi chun ju ani chivinti 

lai lhilaksican chai stavasalanti 

junita. Pus ju makꞌanchich ju Dios 
amapastꞌacꞌani ju ixlapanacni ju 
tuchi catanaulh. Chai ju chavai ju 
yuchi amalakachalh ju ixꞌanquilh 
ni laich catacꞌatsayaꞌ ju ixlapanacni 
ju tuchi vasalh catapasayaꞌ. Chai 
jantu makꞌan cativa tus catapasayaꞌ 
ju anuꞌ taxtokni.

7
 Chai jantu makꞌan cativa tus 

acsni caminaꞌ ju Jesús. Chai na 
kꞌachan ju yuchi ju caquiclacaꞌiyaꞌ 
ju ixchivinti Dios ju tsꞌokcanta ju 
ani. ―Chunch xaquijuni ju anquilh.

8
 Pus ju quitꞌin icXivan chai 

quitꞌin ju ickꞌasmatlh chai 
iclaktsꞌilh tachi chun ju ani 
taxtokni. Chai acsni ickꞌasmatlh 
chai iclaktsꞌilh ju ani taxtokni 
pus lana ictaꞌaktsokotalh 
laꞌixchꞌanchꞌajaꞌ ju anuꞌ anquilh. 
Va xaclakꞌayaputun ju yuchi ju 
xaquimasunikꞌojui ju ani taxtokni. 
9

 Para ju yuchi chani quijuni:
―Jantu chun aqꞌuiꞌulhtꞌu. Ju 

quitꞌin va mintꞌaxalapanac icjunita. 
Chai ixtꞌachunchꞌan icjunita tachi ju 
milhiꞌalakꞌavin ju tanajun ixchivinti 
Dios chai ju taquiclacaꞌi tachi chun 
ju chivinti ju tsꞌokcanta ju ani. 
Yuchach ju Dios ju alakꞌayatꞌi.

10
 Chai quijumpa:

―Tun va atꞌilaclamtꞌi junima 
alhiqui junta tsꞌokcanta ixchivinti 
Dios. Jantu chunch alatꞌi ni 
vaninch chinta ju avilhchan 
acsni cataiꞌulacanaꞌ ju taxtokni 
ju tsꞌokcanta ju anch. 11

 Ju na 
alactuꞌunun pus chach tailhiꞌalh 
ixnavica ju alactuꞌunti. Chai ju 
na lhquiliqui ju ixꞌatalacpastꞌacꞌat 
chach tailhiꞌalh ju chunch. Chai 
ju soknicꞌa ju isꞌatsucunti chach 
va tachi navi ju soknicꞌa. Chai 

ju salaka ju isꞌatsucunti chach 
jonkꞌalhi chunch.

12
 Chai ju Jesús chani quijuni:

―Vaninch chinta ju avilhchan 
acsni acminaꞌ chai aclhiminaꞌ ju 
ixtalhajaꞌan tachi chun ju lapanacni. 
Acꞌalhimapalach ju tuchi navitach 
ju kꞌantam kꞌantam. 13

 Ju quitꞌin 
xactꞌajun tus acsni maticaꞌ tuꞌuꞌ 
ixjunita chai actsucukꞌalhiyach tus 
mas va tavananch. ―Chunch ju 
quijunilh ju Jesús.

14
 Na takꞌachan ju tachꞌakꞌatꞌajun 

ju ixpumpuꞌan ni va tachi snapapa 
catajunaꞌ. Pus yuꞌunch ju laich 
catapꞌuxaꞌ ju xatocꞌat ju qꞌuiu ju 
xtꞌakꞌa ju atsucunti jonkꞌalhi. Chai 
lai cataputanuyaꞌ ju xalacmalhtich 
ju lakꞌachakꞌan. 15

 Para lacamacni 
tatꞌajun ju va ixtꞌachunch tajunita 
tachi ju tuꞌuꞌ atapacxat chai ju 
alhicujnin chai ju tatꞌatꞌajun va 
tichi chavaich chai ju amakninin 
chai ju tamaklacaꞌani ju tuꞌuꞌ santo 
chai tachi chun ju takꞌachani 
ixnajunca ju taꞌaklhtamat chivinti.

16
 Chai ju Jesús quijunchokopa:

―Ju quitꞌin icJesús chai 
icmalakachanichin ju quiꞌanquilh 
ju caxtakniyan ju ani chivinti 
ixlacataꞌan ju yuꞌunch ju 
quintalhilaksi. Ju quitꞌin 
ixtamaskꞌatꞌanti makꞌaniya kꞌai 
ucxtin David icjunita. Vachuꞌ tachi 
ju kꞌai stꞌacu icjunita. Yuchi ju 
vatsꞌisin xajachilh. ―Chunch ju 
xaquijuni ju Jesús.

17
 Pus ju Spiritu Santu chai ju 

tachi isꞌasqꞌuininti Jesús junita 
tanajun:
―Asokꞌoch.
Chai ju kꞌasmatꞌa ju anuꞌ chivinti 

chach vachuꞌ chunch cajunilh ju 
aliꞌin. Chai ju na quicxixta chach 
milh. Chai ju kꞌotputun ju xcan ju 
xtꞌakꞌa ju atsucunti jonkꞌalhita pus 
chach kꞌotlh. Chai ju Dios jantu 
tuꞌuꞌ achꞌinin.

18
 Pus ju quitꞌin pꞌas icꞌajuni 

tachi chun ju takꞌasmatꞌa ju 
ixchivinti Dios ju tsꞌokcanta ju 
ani. Chai slivasalh ju icꞌajuni. 
Ni xamatiꞌ calalhavayaꞌ ju ani 
chivinti pus ju Dios calalhavaniyaꞌ 
ju makꞌalhkꞌajnat ju tsꞌokcanta 
ju ani lacaꞌalhiqui. 19

 Chai ni 
xamatiꞌ caxacamakꞌanaꞌ ju tuꞌuꞌ 
ixchivinti Dios ju tsꞌokcanta 
ju ani lacaꞌalhiqui pus ju Dios 
caxacaxtuyaꞌ junta istsꞌokcanta 
ju ixpuꞌalilh ju isꞌatsucunti 
jonkꞌalhi chai jantu lai catitanu ju 
laꞌixlakꞌachakꞌan Dios.

20
 Pus ju najun ni stavasalanti 

tachi chun ju ani chivinti yuchi ju 
chani najun:
―Jantuch makꞌan cativa tus 

acminach.
Chunch ju najun chai vachuꞌ 

iclacasqꞌuin ni vatsꞌalhti camilh.
21

 Ju quiꞌucxtin Jesús caꞌanaviniyaꞌ 
lamapainin tachi chun ju lapanacni 
ju talhilaksi ju Dios. Slivasalh 
chunch. 

